
                                               САБИЙ НАЗМУЛА
ЖАУХАРЧЫКЪГЪА 

БЕШИК ЖЫРЧЫКЪ

Жаухарчыкъгъа ляу-ляу, 

Алимге да ляу-ляу. 

Кяусарчыкъгъа ляу-ляу, 

Халимге да ляу-ляу.

Ляу-ляу айыучукъгъа, 

Баймакъ аякъчыкъгъа, 

Чум бутакъда чыкъгъа, 

Чыкъ тамчычыкъгъа.

Ляу-ляу аязчыкъгъа, 

Кёк къанатлычыкъгъа, 

Сыртда назычыкъгъа - 

Кеси жангызчыкъгъа.

Ляу-ляу гылыучукъгъа — 

Тап къылыкълычыкъгъа, 

Кийик улакъчыкъгъа - 

Къуртакъулакъчыкъгъа.

Ляу-ляу тюлкючюкге -

Алтын тюключюкге, 

Ариу киштикчикге –  

Темир тишличикге.

Ляу-ляу, ляу-ляу. 

Ляу-ляу, ляу-ляу.

07.08.70

АКЪ КИШТИКЧИК

Бизни, билемисиз сиз, 

Барды киштикчигибиз - 

Чилле топ кибик акъчыкъ, 

Бир ариучукъ, бир тапчыкъ.

Ма ол къыш кюн туугъанды, 

Босагъада тургъанды,

Кетмегенди ол къачып. 

Юсюне жаугъан къарчыкъ 

Эримейин къалгъанды.

Акъ ма андан болгъанды.

10.10.70

КОСМОНАВТ 

БОЛМАСАМ     

Кече, хыличи жашчыкъ

Кибик, жете келгенлей,

Оюнубузну чачып

Къояды, ёч этгенлей.

Энди башха мадар жокъ     

Мен космонавт болмасам. 

Уллу чюй бла кюнню

Кёкге къаты урмасам.

Бегитмесем, тепмезча, 

Кече бир да келмезча.

10.10.70

КЪАНАТЛЫ ГЮЛЧЮК

Иги къызчыкъ - Сакийчик - 

Суу ала къырыкъчыкъдан, 

Бир сейир, ариу гюлчюк 

Эследи кырдыкчыкъда.

Чашчыгъына тюйрерге 

Ол узалды гюлчюкге...

Къанатчыкъларын къагъа,

Гюл учуп кетди кёкге.

13.11.70

ЭРТТЕ ТУРДУМ

Мен бюгюн турдум эртте,

Кюн бла уяндым мен. 

Хакимни «чыгыр» этдим, 

Эртте къопдум Хакимден.

Тийреге кюн къакъгъанлай, 

Юйден чыкъдым чапханлай.

Ой, жомакъ сейирлиги 

Неди? Къарачы иги, 

Кырдык жулдуздан толу, 

Кырдык жулдуздан толу, 

Бу сейир тюшюм болур?

Угъай, тюшюм тюйюлдю.

Бу тюшюм эсе, учхан 

Нек этмейме да, атха, 

Окъдан терк атха минип... 

Не да къанатла битип?

Угъай, тюшюм тюйюлдю.

Баям, былай болгъанды: 

Биз барыбыз да жукълап 

Тургъанлай, жел ургъанды,

Кырдыкга жулдузчукъла 

Кёкден ол агъызгъанды.

26.11.70

АУАНА

Кюн - къызаргъан арауан, 

Тауладан къарагъанлай, 

Манга къара ауана 

Жюрюйдю тагъылгъанлай.

Къымылдап не кьарыу бар, 

Эриклеп тебрейди терк. 

Сен чапсанг, ол да чабар, 

Ойнасанг, ойнап тебрер.

Мен аны къоюн кетер 

Умут этип, къачама. 

Бетими басып тин-тер, 

Амалсызгъа къалама.

Алай жокъду магъана. 

Чабып ол бир талмайды. 

Не, ызымдан айлана, 

Ажашып да къалмайды.

Тенгимеча тиледим, 

Айырмады ауана. 

Юсюм тозурап келдим. 

«Энди не айтыр анам?» -

Дей, киргенимлей юйге, 

Къалдым уллу сейирге –

Ауаначыкъ тас болуп.

Баям, ол да, ач болуп, 

Дорбунуна кетгенди. 

Баям, алай этгенди.

1970

ТЕНГИМИ САУГЪАСЫ

Бюгюн манга уа алты, 

Сау алты жыл болгъанды. 

Отоуум тюрлю-тюрлю 

илляуладан толгъанды.

Барысындан да иги 

Саугъа Нухчукъ этгенди. 

Ол манга бир кючюгюн 

Кеси сайлап бергенди.

Тамбла атам бла

Жайлыкъгьа кетерикме, 

Мен Айыуталам бла 

Анда къой кютерикме.

Къошда анга эт берип 

Турлукъма, терк айнырча. 

Сора кёрсюн бдр бёрю 

Къой элтирге алгъынча!

1970


КЁК АГЪАДЫ

Кече, кюн да - жауун. Кёк 

Тюпсюзмю гёгенди? 

Къайын жибигенди, кёр, 

Талкъуйрукъ гебен да.

Тышына чыгъып амал 

Болмайын къалгъанды. 

Жомакъ айтхандан амма 

Арып, къалкъыгъапды.

Мен юйде олтургъандан 

Безгенме, талгъанма. 

Тюнене да, жаугъандан, 

Ойнамам къалгъанма.

Ой, турукъчу Таккан, 

Бир жукъгъа жарачы. 

Кёресе да, кёк акъгъан 

Этеди, жамачы!

1970

КЮМЮШ ЖАУУН

Жаз жауун жауду, жауду, 

Букъа-башындан ауду. 

Ол суучукъну жибитди, 

Гылыучукъну жибитди.

Сакъ жауун - жазны жыры.

Анакадан жашырын 

Чартлап чыкъдым арбазгъа, 

Жауун чапхан арбазгъа.

Ары-бери жюрюдюм, 

Ой, жибидим, жибидим.

Энди уа, юйге кирип,

Чачымы къурутайым.

Жомакъда жашчыкъ кибик,

Кюмюшчашчыкъ боланым,

Ариу жашчыкъ болайым!

26.01.71

ЧАПДЫМ, ЧАПДЫМ

Жылы жаз жауун жауады, 

Челекледенча, къуяды. 

Тахта кёгетлерибизни, 

Балли тереклерибизни 

Суусапларын къандырады.

Мен терезеден кёреме 

Черекни суху баргъанын. 

Жоргъа атныча, билеме 

Юсюн акъ кёмюк басханын.

Жылы жауун суху озду, 

Минип жюзаякъ атына. 

Булутла да чачылдыла, 

Къонуп желни къанатына.

Алтынчач кюн кёз ачханлай, 

Мен тышына чартлап чыкъдым. 

Арбазда, жалан аякълай, 

Кёлчюкле чачдыра, чапдым.

Чапдым, чапдым, 

Мен кёп чапдым, 

Хар кёлчюкде 

Мен кюн тапдым.

03.04.71

АЛИМНИ ТЮШЮ

Къыш кече къардан жарыкъ. 

Ай тийген таула, тёшле. 

Ундуругьунгда жатып, 

Кёресе сейир тюшле.

Андан кючлю жокъ сунуп, 

Ол юч башлы эмеген, 

Кёнделен жатып, сууну 

Тыйып къойду элледен.

Сабан, къургъакълыкъ къысып, 

Кюнде кюйюп тебреди. 

Бир ауруп тургъан къызчыкъ: - 

Ана, суу, - деп тиледи.

Жюйрюк атынгы жерлеп, 

Атланаса сен жолгъа. 

Къая жондура жели, 

Барады сени жоргъанг.

Дебетни кючю сенде. 

Къылыч бла керилдинг. 

Ду эмегенни, сермеп, 

Юч башын да кетердинг...

Жумушакъды тёшегинг. 

Тураса татлы жукълап. 

Сени кёрген тюшлеринг – 

Аппанг айтхан жомакъла.

22 12 72

КЮЗ АРТЫ

Агъач къара. Кюнле къысха. 

Тышында - туман, кирши. 

Кесин от жылыугъа къысып 

Мурулдайды талгъыр киштик.

Анам нартюх сабакъланы 

Тюртеди от ауузуна. 

Трактор таууш сабанладан 

Келеди кюн узуну.

Мен агъач чанамы алып, 

Аязгъа эришгенча, 

Кёп учханма школ аллы 

Тикден, къанат битгенча.

Кюнле къысха. Агъач къара. 

Кирши этеди ингир. 

Бир жаусанг а, къышны къары! 

Кёп сакълатдынг кесинги.

Хоншу юйню ожагъындан 

Чыгъады къалын тютюн. 

Кюзню тутханды жагъыны. 

Кирши жауун - кече, кюн.

Узакъ жол арытхан къадыр 

Кибик, жетгенди ингир. 

Бир жаусанг а, къышны къары! 

Кёп сакълатдынг кесинги.

Былтыр къыш ариу жаугъаны 

Эсимдеди, жабалакъ 

Терезелеге жайгъаны 

Оюулу гуржабала.

Мен агъач чанамы алып,

Аязгъа эришгенча,

Кёп учханма школ аллы

Тиден, къанат битгенча.

Кюнле къысха. Агъач къара.

Кирши этеди ингир.

Бир жаусанг а,  къышны къары!

Кёп сакълатдынг кесинги.

22 12 72

«НЕК?»

Онгда да — «нек?» 

Солда да — «нек?» 

Юйде да — «нек?» 

Школда да — «нек?»

Тёгерегим «Некди?», «Некди?».

 «Некге» менден не керекди?

«Нек сюймейсе окъургъа,

Жазаргъа? 

Бек устаса ояргъа,

Бузаргъа!

Нек жыртханса дефтерин

Билялны? 

Нек къачханса дерследен

Биягъы?»

«Нек?», «Нек? — жюз кере, 

«Нек?», «Нек?!» — минг кере.

«Нек чачханса уясын

Чыпчыкъны? 

Нек къачханса, жилятып

Къызчыкъны?

Санга нек ётмейди, жаш,

Айтханым? 

Къачан къоярыкъса таш

Атханны?!»

«Нек?!», «Нек?!» — жюз кере, 

«Нек?!», «Нек?!» — минг кере.

Тёгерегим «Некди?!», «Некди?!»

«Некден» манга не керекди?!

1974

ЖАМАШЧЫКЪ

— Жамашчыкъ — бурма чашчыкъ, 

Жамашчыкъ — тюйген къашчыкъ,

Мешхут кюреген кибик, 

Бу жапыгъа бир къара! 

Къайдан да табып жакъдынг 

Бетинге къазан къара?!

Жамашчыкъ — бурма чашчыкъ, 

Жамашчыкъ — тюйген къашчыкъ,

Бар да жуу къол-бетинги, 

Айыпды уллу жашха!

— Иги билесиз, къуру 

Мени ийип жумушха.

1974

ГЫЛЫУЧУКЪ ЖИЛЯЙДЫ

Орамда, аямай,

Гылыучукъ чапды, жортду.

Билмей, чарыгъын жыртды, -

Не этсин жилямай?!

1977

ЖИЛЯУУКЪ

Улакъчыкъ макъырады - 

Анасын чакъырады.

Танчыкъ кишнейди - 

Анасын излейди.

Казбек жиляйды. 

Ол нек жиляйды?

Анасы - жанында, 

Къалачы - къолунда.

- Киштикми тырнагъанды?

- Угъай.

- Башынмы ургъанды?

- Угъай.

- Илляуму керекди?

- Элге жетерикди!

Казбек жиляйды, 

Да бу къалайды?

Нек жиляй эсе да — 

Билмейди кеси да.

02.09.78

НЕ КЕРЕКДИ?

— Мияу, мияу!

— Кишиучукъ, не керекди?

— Къай-макъ-чыкъ.

— Хап, хап, хап!

— Кючюкчюк, не керекди?

— Сю-ек-чик.

— Ку-ку-ри-ку-у-ук!

— Хоразчыкъ, не керекди?

— Нар-тюх-чюк.

— И-хи-хи-и-и...

— Жагъынлы жиляуукъчукъ, 

Санга уа не керекди?

— Бал да, шаптал да, 

Къаймакъ да, къуймакъ да, 

Къалач да, къурмач да, 

Кампет да,  эт да-а-а!...

Жиляуукъгъа —      

Тузлу биляуукъ!

1978

ШАМИЛЧИК 

АЙТХАН НАЗМУ

«Тартма, созма киштикни!» 

«Жеринде къой шинтикни!»

«Къой, илинме эшикге, — 

Бар да ойна эшикде».

«Бу юс неге ушайды? 

Тохта, бир келсин атанг!»

«Табакъдан ашны адам 

Къашыкъ бла ашайды...»

«Ах, энди уа не атдынг? 

Кюзгюмюмю ууатдынг? —

Къолунг жетген затны — ой! 

Сен не тюрлю жанса, ой?»

Кюн узуну: «Къой, къой, къой! 

Хыли этгенден бир той!»

Хар кюнюм да былайды: 

Къазауатха ушайды.

Тенгим, урушуп санга

Тырман этсе, ананга

Бу назмучукъну окъу,

Охо?

1980

БЫЛЛЫМНЫ БЕРЕМЕ, 

БИЛ ДА

(Элберле)

1

Сабанда ол жаш эди, 

Сары къылкъыбаш эди.

Энди уа, жау жагъылып, 

Турады сени сакълап. 

Ач къалады жагъынлы, 

Билесе да? Уллу къап!

2

Къангадан

Къайишлик сыдырады, 

Къайишни, 

Юзмелтнича, бурады.

3

Мен барама, барама, 

Зынгырдайма, урама.

—Къоп! — дейме, — кеч къаласа.

— Жат! — дейме, — нек тураса.

4

Баш тёбен ёседиле

Терекле. 

Булутла жюзедиле

Теренде. 

Баш эниш турадыла

Къаяла.

Къыш желле урадыла, 

Толкъунла боладыла

Мияла.

5

Юрмейди, чапмайды. 

Тиймесенг — къапмайды. 

Шынжыркъуйрукъ, темиртилди, 

Быллымны береме, бил да!

6

Бугъа, бугъа, бугъады, 

Булутлада бугъады. 

Ачыуланса ёкюреди, 

Къаяланы тепдиреди.

7

Кече, кюн да 

Ол аузунгда ючюннге, 

Не кюрешип, 

Жуталмазса ичинге.

8

Жети къат кийим кийип, 

Жатады къашын тюйюп. 

Тешиндирсенг — чабады, 

Кёзлерингден къабады.

9

Омакъ кюбюр, акъ кюбюр. 

Ичи да къырпакъ кюбюр. 

Кштикчикча мурулдай, 

Сагъая да, хурулдай.

10

Биз шошлукъну жауубуз, 

Биз шошлукъну дауубуз. 

Эки къашыкъ, бир табакъ — 

Ёребизге дауурбуз.

11

Шай чыгъармай бохчадан, 

Алып келдим бахчадан. 

Тоюп да — тоялмадыкъ, 

Къоюп да — къоялмадыкъ.

12

Жаз да, къыш да бир кибик, 

Жашил жыйрыгъын кийип, 

Ёсдю, желге жубанчха.

Жангы жылгъа, жасанып, 

Башында жулдуз жанып, 

Келди, бизге къууанчха.

13

Билчи, бу не эсе да: 

Кет! — дейме да, кетмейди. 

Айтханымы этмейди, 

Этгеними этсе да.

14

Таш, топуракъ кётюре, — 

Эй, къатындан кери бол! — 

Жер къазады, ёкюре, 

Къутургъан бугъача, ол!

15

Мюйюшю жокъ, юй эсе да. 

Жокъ жангыз терезеси да. 

Жокъ чорбаты, чардагъы да, 

Акъ сюртюлген ожагьы да.

16

Бир, эки, юч, тёрт, —

Беш бармакъгъа — бир бёрк.

17

Къыш кюн башынгдан тюшмез, 

Жаз кюн эсинге тюшмез. 

Ол алгъын къоян эди, 

Быхыдан тоя эди.

18

Эки эрин, эки кёз,

Юч ёнчеле, бир а — кес.

19

Ой, тамаша, ой, тамаша-сейирлик, 

Ой, сейирлик, ой, сейирлик-тамаша! 

Бир жагъадан башхасына секирип, 

Уюп къалды суу башында алаша.

20

Кюндюз — кюмюш, 

Кече — алтын. 

Айтчы манга 

Аны атын!

21

Сабанда битдим, 

Саргъалдым, жетдим. 

Къалауур къоруп, 

Сабанчы оруп,

Заводха тюшдюм, 

Ийлендим, бишдим. 

Тюкенчи сатды, 

Сен а татдынг 

Жау жагъып, 

Бал жагъып!

22

Кюн таягъы — къолумда, 

Бек жарайды жолумда. 

Ёчюреме, жандырама, 

Аллымы кёрюп барама.

23

Къынасакъал кишичик, 

Бир ёхтем жюрюшлючюк. 

Ол къычырмай, танг атмаз, 

Къарангы къачып букъмаз.

24

Ит кибик чабарча, 

Жокъдула аякъларым. 

Алай а къабарча, 

Бардыла жаякъларым.

25

Хыйлачыды мардасыз. 

Келсе, кетмез хатасыз.

26

Ит тюйюлме,

Тагъылып тургъанлыкъгъа,

Аны кибик

Къалауур болгъанлыкъгъа.

30 10 80

ЖАУУН, ЖАУУН…

Жауун, жауун, 

Жаусанг а, 

Тогъуз таудан 

Аусанг а,

Чашчыгъым 

Терк ёсерча, 

Эшмечикле 

Эшерча.

Мен кюзгюге 

Къарар эдим, 

Чашчыгъымы 

Тарар эдим,

Къарар эдим, 

Къарар эдим, 

Чашчыгъымы 

Тарар эдим.

1980

БИР ЭЛТИР, 

ЭКИ КЕРКИ

Санау

1

— Ай тийгенди арбазгъа, 

Гебенлеге, арбагъа.

Ай тийгенди жоллагъа, 

Тауда терен къоллагъа.

Шуёхум, къарачы бир: 

Ненча Ай кёресе?

— БИР!

2

— Къарт сюрюучю къой кютеди, 

Жаш къойчу ийнар этеди.

Аяз сакъалын тарай, 

Акъ теке алгъа ётеди.

Къош мюйюзлюдю теке.

Сагъыш эт да айт бери; 

Ненчалла мюйюзлери?

— ЭКИ!

3

— Отуннга тебирей, Хамзат 

Жип алды, балта да.

Арбагъа салды Хамзат 

Бир ауур салта да.

Жарылыр ючюн тюккюч, — 

Шуёх, кюч керекди, кюч!

Айтчы, айтчы: ненча зат 

Салды арбагъа Хамзат?

ЮЧ!

4

— Орайда-ра, орайда!

Тай жортады орамда.

«Таркъ-таркъ-таркъ!» — 

Къара ары: 

Ненчалла туякълары? 

Билчи, Билчи терк!

— ТЁРТ

5

— Бизни Шамилчик кюзде

Терекден алма юздю.

Алайгъа Нухчукъ келди, 

Жюлгючюн ачып берди.

Къозучукъ да, Лейлячыкъ да, 

Къуртакъулакъ улакъчыкъ да 

Айтдыла: «Юлеш, юлеш!»

Алманы юлешдиле. 

Ненча юлюш этдиле?

— БЕШ!

6

— Оюм эт, иги къара да: 

Суратда чариш барады.

Алдагъы — сары атлы!

Ючюсю уа тенг бара.

Артдагъы — къара атлы.

Тору ат а — кенг бара.

Ненчалла эришчиле, 

Ол жигит чаришчиле?

— АЛТЫ!

7

— «Гурт-гурт» этеди тауукъ. 

Балалагъа — тюй зауукъ.

Бешиси жюжекчикле,

Бир кибик тиричикле.

Экиси — баппуш бала.

Ненча болдула была?

Айтчы, сен оюм этип.

- ЖЕТИ!

8

— Кюн бетде отлайдыла, 

Тепчиллеп атлайдыла 

Кёк эшек, къара эшек, 

Акъ ийнек, талгъыр ийнек,

Къой, къочхар, къадыр, ёгюз.

Ненча болдула?

- СЕГИЗ!

9

— Къолан аласы бла, 

Сегиз баласы бла, 

Жер къаза, «хурт-хурт» эте, 

Бадырдан чыкъды тонгуз.

Ненча болдула эке?

- ТОГЪУЗ! 

10

Беш бармакъ — онг къолунгда, 

Аллай бир да — солунгда.

Кел, тюзюн ангылайыкъ, 

Жомакъгъа тынгылайыкъ:

Бёрюге къачды тюлкю, 

Агъачда — оюн, кюлкю.

Къурманлыкъ къазан къайнай, 

Къурт-къумурсхала ойнай.

Кирпичик къобуз согъа, 

Къоянчыкъла къарс къагьа.

Минип акъсакъ тюеге, 

Айыучукъ аякъ бюге.

Ой, ары уа бир къара! — 

Пил исламейге бара.

Бирсиле — ашай, иче... 

Не зауукъду бу кече!

— Бернеси уа неди, не? — 

Деп сорады бёдене.

Къарт къаргъа къыйыкъ къарап 

Башлайды айтып, санап:

БИР этир, 

ЭКИ керки, 

ЮЧ чёмюч, 

ТЁРТ бёрк, 

БЕШ тёш, 

АЛТЫ балта, 

ЖЕТИ мелте, 

СЕГИЗ биз, 

ТОГЪУЗ къобуз, 

ОН да тон!

Бюгюн да барады той, 

Сюйсенг ийнан, 

Сюйсенг а — къой!

АТА, АЛЧЫ МЕШИНА

«Ата, алчы мешина, 

Аппа, алчы мешина! 

Пил керек тюйюлдю, 

Ат, айыу, тюлкю да...

Ана, алчы мешина, 

Амма, алчы мешина! 

Неди манга хайнухчукъ, — 

Жюклемезсе анга жукъ!..

Ата, алмасанг а къой, 

Аппа, алмасанг а къой! 

Бюгече мен тюш кёргенме, 

Кёп мешинала кёргенме: 

Акъ, къара, къызыл, сары да 

Меникидиле бары да.

Ана, сен менден тарыкъма, 

Амма, сен менден тарыкъма. 

Энди тюшюме кирип, 

Эрикгинчи ойнарыкъма!

БИЛЛЯЧА

Элбер харфлыкъ

                           Элдарчыкъгъа

А

Къап-къара булут атчыкъ 

Къой жолда чаба кетди, 

Акъ туягъындан алтын 

Налчыгъын ол тас этди. 

Аны Кече тапды, 

Жулдуз чюйге такъды.  

Б

Тишим жюз. 

Ишим тюз. 

Арбазгъа чыкъдым да кюз, 

Тарт-соз этдиле мени, 

Сыйыралмай бир-бирден. 

Ачыуланып, эменни 

Тёммек-тёммек этдим мен. 

В

Ёгюз тюйюлме,— 

Мюйюзлерим а бар. 

Ат да тюйюлме,— 

Иерим а бар.

Тайчыкъ да тюйюлме,— 

Къонгуроуум а бар. 

Къамчи тийирмей, 

Ёзенгимден басар 

Манга миннген,

Ойнаргъа сюйген.

Г

Арбазны «эрке жашы», 

Бек ёхтемди атлашы. 

Ариу кийим киеди, 

Махтаныргъа сюеди. 

Ачыуланса — кёбеди, 

Бир арсарсыз тебеди.  

Гъ

Дарманлыгъы бар аны,

Излеген - табар аны.

Тауда, тюзде да ёседи.

Билчи, аны аты неди?

Д

Къымылдамай, тепмей, 

Таш сарыуек жатады. 

Кюн сайын, кем этмей, 

Бир къой сюрюу жутады. 

Е

Сёзлюк алып, изледим, 

Кёзлюк салып, изледнм, 

Сёз табалмадым «Е»-ге. 

Миндим да къарт текеге, 

Атландым узакъ жолгъа. 

Жетгенлей Темрез къолгъа, 

Бёрю бизни къууду да, 

Къарт текени бууду да, 

Мен юйге жаяу кетдим, 

«Е» элберге дау этдим. 

Ё

Кюч эди заманлада, 

Ишледи сабанлада.

Этди ишни ауурун,

Аямады къарыуун.                                                                        

Энди салкъыннга кирип,

Жатады, ышныр эте,

Къаты бла, «ёкюрюп»,

Темир шуёху ёте.             

Ж

Къолуна тигиу алды

Жюзаякъ кенг арбазда,-

Суу жамаучукъла салды

Чунгурчукълагъа жазда.  

З

Къырыу-къырыу! Къанат къагъа,

Жазны  алып кетебиз?

Къырыу-къырыу! Жанкъоз чагъа,

Артха алып жетебиз.

И

Ариу темир кемечигим

Жюздю да быстыр суда, -

Угу-жугу кёлекчигим

Болду жап-жангы, сыйдам.

Й

Бертчик къолун тырнатды

Чюйге.

Чапды, элни къаратып,

Юйге

Анасы жакъды дарман, 

Жиляса да ол аман

Къаты

Айтчы сен манга аны,

Не эди ол дарманны

Аты?

К

Киштик тюйюлдю,

Тишхан тутса да.

Агъач юйюдю,

Жууаш болса да.

Бёрю анга не!

Айыу да неди!

Къачмаз юйюне:

Юсю ийнеди.

Къ

Бек эринип къымылдайды, 

Учуп бара — зууулдайды. 

Топуракъдан топ этип, 

Кеси аллына ойнайды.

Л

Ананг тылы басды да,

Отха къазан асды да, -

Мен чёплеу жауда бишдим,

Сени аузунга тюшдюм.

Бар эдим да, -

Жокъ болдум.

Ач эдинг да, -

Токъ болдунг!

М

Ма ол, ма ол 

Кётюрюр он 

Арба жюгюн. 

Сейирди да?!

Сау бол, сау бол! 

Къысхады жол, 

Дингилжюген, 

Сени бла. 

Н

Уудукъ, уудукъ, сууурдукъ, 

Жез къазанда къууурдукъ. 

Къууут этдик, тартдырып. 

Ашадыкъ, бал татдырып.  

Нг

Тогъуз ай сагъыш этдим,

Басханнга чабып жетдим, 

Бызынгыгъа  да бардым,

Ючкуланнга да ётдим.

«Нг» харфха башланнган

Сёз табалмай келеме.

Сабийчикле, билгеннге

Минги тауну береме!

О

Къазан къара — къашында, 

Олтуруп юй башында, 

Жауунда, къарда да 

Ол тютюн тартады. 

П

Зоопаркга Сюлемен 

Бла барып, бюгюн мен 

Сейир-тамаша кёргенме.

Быргъы бурну — анга къол,           
Жерде бек уллу да ол. 

Мен анга алма бергенме! 

Р

Ой, алай да омакъ кюбюрчек, 

Ой, алай да жомакъ кюбюрчек – 

Толуду сыйлы алтындан: 

Жырдан, хапардан, акъылдан.

С

Кюйрюч атчыкъ, 

Жюйрюк затчыкъ, 

Къанга жолда 

Чаба-жорта. 

Чаба-жорта 

Къанга жолда... 

Ызы агъач 

Букъу болду. 

Т

Тот, топ, топ этди, 

Суудан секирип ётдю. 

Алимден да къутулду, 

Салимден да къутулду. 

Туталмадым мен да. 

Тапсанг къойма сен да!

У

Агъач къалпагъын кийди, 

Хайнух ауруу тийди. 

Башы айланып жыгъылды, 

Тыгъырыкъгъа тыгъылды.

Ф

Бири биринден иги — 

Ала — онеки жигит. 

Алай аладан бири, 

Тюзю — экинчилери — 

Ёчдю суху жетерге, 

Буз кёпюрле этерге. 

Х

Аны бузгъа иедиле, 

Къамчи бла тюедиле, 

Зууулдайды, 

Дууулдайды. 

Неди? Билчи хайда! 

Ц

«Бир, эки»,— деп ит юреди, 

Айыу мешина сюреди. 

Ат ойнайды топ бла,

Къарт къаплан а — от бла. 

Бир аягъына туруп, 

Сюеледи пил. 

Айтмайма жукъну буруп, 

Ёчешеме,— бил!   

Ч

Жулдузла жана чыкъда, 

Ол кюнлюм бетге чыкъды. 

Толкъунлана, бурула, 

Тизилдиле дурула. 

Ш

Къазан кибик къайнайма, 

Жерни тюбюнден ура. 

Улакъчыкъча ойнайма, 

Билмесем да макъыра.

Бюгюн айыу балачыкъ

Бийикден бери энди.

Сейир этди баймакъчыкъ,

Кесин кёрдю да менде.

Щ

Зыбыр чачлыбыз биз, 

Ушайбыз кирипилеге, 

Бизни сюйген — кирсиз. 

Даучубуз кирлилеге.

Ы

Жетегейча жети жаш,

Жети туугъан къарындаш,

Жетиси да ишчиле:

Ташчыла, темирчиле,

Агъашчыла, къойчула, 

Оюнчула, тойчула.

Адай а бизни Нухчукъ

Кичилерин сюеди.

Некми? Ол кюн хомухчукъ,

Дерсде угъай – юйдеди.

Ь, Ъ

Харфлыкъда эки къарындаш. 

Бири — къаты, бири — жууаш. 

Билгеннге — хумжу хычин, 

Билмегеннге — зукку чибин! 

Минг тешиги... 

Къалай алай минг тешиги? 

Къар тёшеди... 

Къалай алай къар тёшеди? 

Ол къар тюйюл, 

Агъарырча таш-агъач: 

Санга — гюттю, 

Манга — галау, 

Анга — къалач!

Ю

Жау, жауун, жау! 

Этмебиз дау, 

Сен а кир бери!

Булут тозар, 

Жауун озар, 

Тёз ары дери!

Я

Ёгюз тюйюлдю, ёгюзге ушаса да. 

Кийик тюйюлдю, бийикде жашаса да. 

Минсенг— атлыкъ этеди ол, 

Тюе жюгюн элтеди ол. 

Туугъан жери — Тибетди. 

Билчи, сагъыш эт да!  

ГЫЛЛЫУ-ГЫЛЛЫУ ГЫЛЛЫУЧА

А

Алакъайым — солакъай, 

Атдан кетди Алакъай. 

Анасы жарсып жетди, 

Атасы айып этди.

Б

Бодуркъу-дуркъу-дуркъу, 

Бахчабызда — бодуркъу. 

Батырбийни къоркъутду, 

Быхыланы къоруду.

В

«В»-гъа сёз кёп изледим:

«Вовачыкъ, сен айт», — дедим. 

«Вертолёт», — деди тенгим, 

«Вездеход», — дедим кесим.

Г

Гыллыу-гыллыу гыллыуча, 

Гылыучукъ айгъа уча.

Гылыу тишхан — гудуда 

Гыллыланы гумуда.

Д

Дуркъу-дуркъу-дуркъучукъ, 

Дауутчугъум — доп-допчукъ. 

Дерследе да тохтамаз, 

Дауумхан да хорламаз.

Е Ё

Ётюрюкню кёзю кёп, 

Ётюрюкню сёзю кёп: 

Ёгюз, дейди, ичди кёкню. 

Ёртен, дейди, алды кёлню.

Ж

Жиляйды жиляуукъ, 

Жалайды жилямукъ, 

Жангыдан жиляйды. 

Жангыдан жалайды.

З

«Зынгыр-зынгыр-зынгыр» этди, 

Заманны айтды сагъат. 

Зауурчукъну «чыгыр» этдим, 

Зурумчукъ анга шагъат.

К

Киштикчик неге жарайды? 

Киштикчик чычхан марайды. 

Кирпичик неге жарайды? 

Кирпичик таракъ тарайды.

Къ

Къаргъачыкъла къарадыла, 

Къычырыкъдан къырадыла. 

Къарт къаргъа уа къутурады: 

«Къакъ, къакъ, къакъ!» — деп къычырады.

И Й

Ийнал ийнегин сатды, 

Ийнакъ ийнесин сатды. 

Ийнени Ийнал алды, 

Ийнекни Ийнакъ алды.

Л

Лейлячыкъ лёкъум ашайды,

Локъманчыкъ лёкъу ашайды. 

Лейля тойду лёкъумдан, 

Локъманчыгъ'а — лёкъудан.

М

Метеке-теке-теке, 

Махтанады метеке: 

«Мюйюзлерим! — дейди ол, — 

Мен текеме, мен — теке!»

Н Нг

Нал, нал, нал тапдым, 

Наныкъ къапдым, бал къапдым. 

Налны атдым туманнга, 

Назму айтдым мен санга.

О

Ой, орайда, орамда, 

Ой, орайда, ой, ой! 

Ол орамда, орайда, 

Ой, орайда — той, той!

П

Пахатчыкъ — агъач уста, 

Пахатха — пиринч баста! 

Пашагъа уа — хобуста, — 

Паша оноугъа уста.

Р

Рама-рама-Рамазан, 

Рамазан — сыра къазан. 

Рашидге чурукъ тикген, 

Радимге уюкъ тикген.

С

Самат сыртха къарады, 

Сегиз ёгюз санады. 

Сыртха гуду къарады, — 

Семиз ёгюз марады.

Т

Тауукъчукъ багуш къаза, 

Тюлкючюк ачдан аза. 

Тюлкючюкню сюймейдиле, 

Тауукъчукъгъа иймейдиле.

У

Уркъуятны урчугъу,

Узун уууртлучугъу. 

Унухну уа — улагъы, 

Ургъуй къапхан къулагъы.

Ф

Филляучукъ, Фаризатчыкъ да, 

Фазийчик, Фатиматчыкъ да 

Фермагъа сюйюп баралла, 

Фердауусха болушалла.

X

Хасанны кёрдю кючюк, 

«Хап-хап!» — деп юрдю кючюк. 

Хоразчыкъ да къычырды, 

Хычыярны къачырды.

Ц

Цирк келгенди! Атам бла 

Циркге барлыкъма тамбла. 

Цораланы Асланбек, 

Циркге бармаймыса? Нек?!

Ч

Чыпчыкъчыкъ ариу жырлайды, 

Тишханчыкъ тары урлайды. 

Чиллаягъ а жагъада 

Чабакъчыкъламы марайды?

Ш Щ

Шарапчыкъ, буштукъ Шарап 

Щётканы кёрмез къарап. 

Шоколадны уа букъдур, 

Шарап тапмаз деп бир тур!

Ы

Ыргъакъны суугъа атдым, 

Ыргъай тутуп, къууандым. 

Ычхынды да ыргъакъдан, 

Ызындан къарап къалдым.

Э

Эртте биреу бар эди, 

Эмен тнреу бар эди. 

Эмегеннге эн салгъан, 

Элбуздукъ деу бар эди!

Ю

Юзе, Юзе, Юзейир, 

Юзейирчикди сейир. 

Юзмезден юй къалайды, 

Юйню уа суу талайды.

Я

Яникойда, ой, ой! 

Яникойда — той! той! 

Якъупчукъ Яникойда 

Яра тепседи тойда.

ТАЙЧЫКЪ

Байталым тапды тайчыкъ. 

Мангылайында — айчыкъ.

Бу тайчыкъ бир жоргъачыкъды,

Бир туякъчыгъы акъчыкъды.

Жоргъачыкъды, жоргъачыкъды, 

Бир туякъчыгъы акъчыкъды!

16 01 83

ЖИГЕР КЪЫЗЧЫКЪ

Тур, эсли къызчыкъ, 

Жур кёзлю къызчыкъ.

Берейим да жюн, 

Къадалып кюреш: 

Гинжинге жыйрыкъ, 

Жаулукъчукъ да эш.

Кеснги да жокъ 

Къол къапчыкъларынг. 

Болурла сууукъ 

Кокачыкъларынг.

Ай, иги къызчыкъ! 

Ай, жигер къызчыкъ!

17 01 83

КИШИУУМ

Кишиуум, къайдаса? 

Кыс-кыс-кыс. 

Энтта ач къаласа, 

Кыс-кыс-кыс.

Сют къуйдум къалайчыкъгъа, 

Эт салдым алайчыкъгъа. 

Кыс-кыс-кыс.

Къашпакъгъа да къарадым, 

Чардакъгьа да къарадым,

Излей-излей арыдым,

Кыс-кыс-кыс.

Тасды, жокъду кишиуум.

Сора токъду кишиуум.

Сора токъду,

Сора токъду,

Сора токъду кишиуум!

17 01 83

САКИЙЧИК

Сакийчик, олтурма, 

Бир жукъгъа жара. 

Жуу быстыр, адыр да, 

Чачынгы тара.

Суу да ал, бош турма -

Ансы эринлеп

Айтырла:

— Мытырды,

Эринчекди,— деп.

17 01 83

УЛАКЪЧЫКЪ

Макъырады 

Улакъчыкъ 

Омаргъа, 

Омаргъа.

Чакъырады 

Улакъчыкъ 

Ойнаргъа, 

Ойнаргъа.

Макъырады 

Омаргъа, 

Чакъырады 

Ойнаргъа.

17 01 83

БЁРЮ

Агъачда жыртхыч бёрю

Жут бёрю жашайды.

Ол, чаба ары-бери, 

Жур ызын ызлайды.

«Кьууарма!» — деп, 

«Бууарма!» — деп 

Жур ызын ызлайды.

Аллына чыкъды къоян... 

Тутду журчукъну да. 

Эслесе эди, баям, 

Ма бу жырчыкъны да

Тутар эди,

Жутар эди,

Ма бу жырчыкъны да.

Энди уа, 

Къарны кёбюп, 

Бир аман жиляйды.

Терслгин журдан кёрюп, 

Жан-жанын талайды.

«Атылама! 

Жарылама!» — 

Деп кесин талайды.

18 01 83

ЭЧКИЧИК

— Эчкичик, къайданса?

— Базардан.

— Не затла алгъанса 

Базарда?

— Бир къашыкъ сютге: 

Жашыма —

Сюрме,

Келиннге — 

Ийне,

Къызыма — 

Тюйме,

Кичиме — 

Къурмач,

Кесиме — 

Къумач.

— Текеге уа жукъ 

Алгъанмыса?

- Хау.

Тёрт жангы чурукъ 

Бла бир галау.

18 01 83

ЧЫПЧЫКЪ АШЛАУ

Ашлаучукъ этдим 

Чыпчыкъчыкълагъа. 

Атлыкъчыкъ сепдим 

Чын-чып-чыплагъа.

Ой, чорбат чыпчыкъ, 

Той, чорбат чыпчыкъ! 

Кёгюрчюн да токъ, 

Бир къайгъы да жокъ!

18 01 83

ЧАНАЧЫГЪЫМ

Чаначыгъым, 

Чаначыгъым — 

Ойнакълаучу 

Таначыгъым!

Тёшден

Бир къызыу энесе,

Ёрге уа —

Нек эринесе?!

27 01 83

МУХАРНЫ ЭРИКЛЕУ

Мухарны,

Ауруп къарны,

Бир аман жиляйды,

Аныча аштапарны

Боллугъу алайды.

Ма алайды,

Ма алайды,

Ма алайды боллугъу,

Ма алайды,

Ма алайды, —

Аныча аштапарны!

18 01 83

КЪЫШ КЮН

Кюн — чууакъ. 

Хауа — къургъакъ. 

Жол — сокъмакъ. 

Терек — къырпакъ.

Алай,

Къышны сууугъу

Бошду

Сабийчиклеге.

Бу къар кюнню 

Зауугъу — 

Учуулары 

Тикледен!

20 01 83

ТЮЛКЮЧЮК

Тюлкючюк

Къапланмыды?

Тюлкючюк

Къабанмыды?

Сора аны чалдишлге 

Ким атханды? 

Нек атханды?

Жюрекчиги къыйналып,

Элдарчыкъ

Ачлай[ жатханды.

21 01 83

ПИЛ

Пил, пил, пилди, 

Пил — оюн тюйюлдю!

Асландан да къоркъмайды, 

Къапландан да букъмайды.

Ол ауур атлапды, 

Ол кырдык отлапды.

Пил, пил, нилди,

Пил къоркъакъ тюйюлдю!

Ол жукъдан да къоркъмаймыды? 

Ол жукъдан да букъмаймыды?

Къоркъады бир затчыкъдан, — 

Къоркъады тишханчыкъдан.

Ёретин андан жукълайды...

Ма алайды, ма алайды!

21 01 83

ГЫЛЫУЧУКЪ

— Гылыучукъ алай жортады, 

Къууады ауанасын. 

«Чурукъчукъларын жыртады, 

Деп жарсымай анасы.

Гылыучукъ алай жортады, 

Сен а, жигит, айтчы, нек 

Чурукъчукъларын жыртады 

Деп къайгъырмайды эшек?

— Айтма, айтма ётюрюк, 

Тепдиресе къаяны. 

Табалмазса, жюз кере

Къыдырсанг да дуньяны,

Гылыучукълагъа тюкен, 

Не чурукъчукъла тикген. 

Орайда-ра, орайда — 

Не чарыкъчыкъла тикген!

26 01 83

КЁРПЕ ТОНЧУКЪ

                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                             Ой тамаша,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                 Тамаша,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                     Кёкню учду                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                  Алаша.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                     Нал тюшдю

Туягъындан—                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                      Ахсагъан                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                 Аягъындан.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                

Барсагъ' а —                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                  Темир кюбюр,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                 Тёгереги                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                             Нюр кюбюр.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                              Ичинде уа -                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                              Бир топчукъ!

Хау санга -                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                              Кёрпе тончукъ!                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                    Сейир-сейирлик

Кёрдюк                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                             Чапдыкъ,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                     Къууа бир бирни...                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                            Тонну                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                            Аппагъа бердик,

Ыннагъа уа —                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                             Кюбюрню. 

09 03 84                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                

БЁЛЛЯУ-БЁЛЛЯУ

Къап-къара къаргъа бирде,

Жауун жаугъан ингирде,

Бешик жыр айта эди,

Жукълата балачыгъын,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                      Къап-къара къаргъачыгъын:

— Бёлляу-бёлляу,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                         Бёлляу-бёлляу,

Бёлляу-бёлляу, акъчыгъым.

Жууаш кирпичик бирде,

Жел сызгъыргъан ингирде,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                           — Бешик жыр айта эди,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                  Жукълата балачыгъын

Ол шинжи токалчыгъын:

Бёлляу-белляу,

Бёлляу-белляу,

Бёлляу, жумушакъчыгъым. 

                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                          Узункъулакъ къоянчыкъ,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                    Туугъанлы да къоркъакъчыкъ,

Бешик жыр айта эди,

Жукълата балачыгъын,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                  

Кесича къоркъакъчыгъын:

 Бёлляу-бёлляу,

Бёлляу-бёлляу,

Бёлляу-ляу, батырчыгъым.

Анасы жашчыгъына, 

Ол къылыкъсызчыгъына, 

Бешик жыр айта эди, 

Тыялмай жиляуукъну, 

Жагъынлыны, бузукъну:

— Бёлляу-бёлляу, 

Бёлляу-бёлляу, 

Бёлляу-ляу, алтынчыгъым.

11 10 84+

МЕТЕКЕ

А теке,

Ма теке,

Чюй те-ке...

Барады

Юйюн

Кётюрюп

Метеке,

Эски кюйюзюн, 

Кийизин да сатып, 

Эки мюйюзюн да 

Бирден къаратып.

А теке,

Ма теке,

Чюй те-ке,

Барады

Юйюн

Кётюрюп

Метеке,

Кесича тири 

Шуёхла табаргъа, 

Сабан тойлада 

Чаришге чабаргъа.

1985

КЪЫШ БЕШИК  ЖЫРЧЫКЪ

Жауады, бурдум эте, 

Къар тышында. 

Жукъланды эмен терек 

Жар башында. 

Жылы жууургъан — 

Юсюнде уа, 

Жазгъа къууана 

Тюшюнде уа.

Жауады, бурдум эте,

Къар эшикде.

Жукълайды эрлен да

Терек тешикде.

Ол жаз узуну

Ишлегенди,

Жукъдан да къыйналмайды

Энди.

Жауады, бурдум эте,

Къар тышында.

Жукълайды айыу да

Куркасында.

Татлы табанынмы

Эмеди?

Наныкъ талагъамы
Энеди?

Жауады, бурдум эте,

Къар эшикде.

Ол кимди —

Жукъламай тургъан тёшекде?

Маму жашырын

Къарарыкъды,

Жукъламай турсанг —

Урларыкъды.

1985

МЕНДЕН ЗАУУКЪ ЖОКЪДУ!

Мурулдайды киштикчик, 

Мыйыгъында — юч тюкчюк:

— Темир тишлиме, 

Аслан тюшлюме! 

Жёрме ашайма, 

Зауукъ жашайма!

Жёбелейди тюлкючюк, 

Къуйрукъчугъу тюключюк:

— Хыйладан толума, 

Гедешге — жолум а. 

Ашауум — тауукъду, 

Жашауум — зауукъду!

Къууанады айыучукъ, 

Тончугъу бир ариучукъ:

— Баймакъ аякъма, 

Жютю тырнакъма. 

Татлы ашайма, 

Зауукъ жашайма!

Махтанады Дауутчукъ 

Къолу, аузу дауурчукъ:

— Тартама, созама, 

Атама, бузама. 

Къарынчыгъым токъду, 

Менден зауукъ жокъду!

Кючюкге ол таш атды, 

Терезени ууатды, 

Эшмечигинден тартып, 

Эгешчигин жилятды.

Кишиучукъну уятды, — 

Къолун, бетин тырнатды. 

Жиляй-жиляй, жизечик 

Саулай элни къаратды.

— Хап-хап-хап! — деди кючюк, 

Къычырды хораз да:

— Жиля, биз сени ючюн 

Жарсымайбыз аз да!

1985

ЭРТТЕН БЛА ЭРТТЕ ТУРДУНГ

Эрттен бла эртте турдунг, 

Сёлешдирмей, къол-бет жуудунг,


Ай, иги жаш,


Иги жаш!

Жагъын этмей, ашап тойдунг, 

Кампет да тилемей къойдунг, —


Ай, иги жаш,


Иги жаш!

Кесинг тапдынг чуругъунгу, 

Жыйдынг ундуругъунгу, —


Ай, иги жаш,


Иги жаш!

«Сау бол!» — дединг сен ананга, 

Болушхан да этдинг анга, —


Ай, иги жаш,


Иги жаш!

14 11 86

КИМ БОЛУШСУН МИЯУГЪА?

Кишиу, тишханны марай, 

Кишиу, тешикге къарай, 

Макъырады, макъырады, — 

Тишханчыкъны чакъырады.

Тишхан а — тешигинде, 

Тот къадау — эшигинде.

Къысылып от жылыугъа, 

Кюледи ол кишиугъа,

Бир къызы — чачын тарай, 

Бир къызы — эски жамай, 

Бир къызы — хычин эте, 

Бир къызы чындай эше.

Бир жашы — бичакъ билей, 

Бир жашы — бишлакъ тилей, 

Бир жашы — чалгъы къурай, 

Бир жашы — тары урлай, 

Бир жашы — къапчыкъ теше, 

Экиси уа — тюйюше.

Чырахтан — жарыкъ жана, 

Атасы — къашыкъ жона, 

Анасы — къазан аса, 

Келини - кийиз баса, 

Киеую — кели ишлей, 

Къайыны — къайгъы излей.

Эгечи – къобуз согъа,

Бийчеси – бишлакъ сыгъа,

Беш туудугъу – бешикде,

Экиси уа – эшикде.

Кишиучугъ а макъырады,

Тишханчыкъны чакъырады.

Эрнин-бурнун жалайды,

Ючге дери санайды.

Тюзелирча санаугъа

Ким болушсун Мияугъа?

14 11 86

ЭЛДАРЧЫКЪНЫ 

СЕЙИРИ

Бурнум — атамы. 

Чачым — анамы. 

Кёзюм — ыннамы.

— Ата, бурнунгу сыйпа.

— Ой, кирличигим.

— Ана, чачынгы тара.

— Тизгинсизчигим...

— Ынна, ынна, 

Жилямукъларынгы сюрт.

— Жиляуукъчугъум...

Бурнум — атамы. 

Чачым — анамы. 

Кёзюм — ыннамы...

Кирличиг' а — мен, 

Тизгинсизчик да. 

Жиляуукъчукъ да — мен, 

Услучукъ да...

1986

АЧ БОЛГЪАНДЫ 

БУЗОУЧУКЪ

— Уммо, уммо...

Ач болгъанды бузоучукъ, 

Къышхыр берейик.

— Ме-ме-ме-е...

Ач болгъанды къозучукъ, 

Эмиздирейик.

— Мияу-мияу...

Сют тилейди киштикчик,

 «Ачма», — дейди киштикчик.

— Гау-гау-гау...

Сюек тилейди кючюк, 

Бир бек тилейди кючюк.

Эсли жаш тилеп алады, 

Эрке жаш сермеп алады.

— Сен а, аштапар?

— Урлап.

— Сен а, жагъынлы?

— Жиля-я-яп.

19 01 87

ЭЛДАРЧЫКЪ ОКЪУЙДУ

Тапкадан китап алып, 

Аны къангагъа салып, 

Окъуйду суратларын 

Элдарчыгъым, къадалып:

«Ата чалгъы чалады, 

Атта ийнек сауады. 

Ана быстыр жууады, 

Ынна нартюх ууады.

Кишиу къачды кючюкден, 

Хунагъа минди кючден.

— Мияу! — дейди киштикчик.

— Гау-гау! — дейди кючюкчюк.

Шамилчикди ма бучугъ'а, — 

Тайчыгъын жууундурады. 

Лейлячыкъды ариучугъ'а, — 

Ол дерсин эте турады.

Хораз къонуп быкъыгъа, 

Къычырады мытыргъа:

— Ку-ку-ри-кук! — дейди ол,

Къутурады мытыргъа.

Ма бучугъ'а — Элдарчыкъды, 

Элдарчыкъ иги жашчыкъды.

Ол гитчени жилятмайды, 

Чыпчыкъгъа да таш атмайды.

Бу жиляй тургъан а кимди? 

Ташыдым: жизе Халимди. 

Жиляуукъну сюймейме, 

Аны окъуй билмейме!»

28 01 87

ЭЛДАРЧЫКЪ САНАЙДЫ

«Бир» деген – башды.

«Эки» деген – къашды.

«Юч» деген а, «юч» деген – 

Атам, анам, мен.

Улакъчыкъны тёрт аягъы.

Кокачыкъны беш бармагъы.

23 01 87

КИРСИЗЧИК

Киштикчик 

Бетин жууады, 

Эшикде 

Жауун жауады.

Ай, аперим, 

Киштикчикге,

Жауунчукъча, 

Кирсизчикге.

07 02 37

ТОПЧУГЪУМ

Ойнай кетди 

Топчугъум, — 

Хыличи 

Доп-допчугъум.

Терезени 

Уруп ийди, 

Таягъы уа 

Манга тийди.

07 02 37

БЁРЮ КЮЧЮК

Бёрю кючюгю 

Жиляйды: — 

Хуболчукъ 

Сюйюп ашайды 

Наныкъны да, 

Кертмени да.

Анам, 

Аллай эт 

Мени да!

07 02 87

ТАШ МАКЪАЧЫКЪ

Таш макъачыкъ 

Сюек юйюнде:

— Ким къагъады 

Кече белинде?

Жауунчукъ:

— Мен, там-тамчыкъма, 

Дейди, —

Юйюнге къойсанг а, — 

Деп тилейди.

08 02 87

КУРЧАЧЫКЪНЫ 

СЫЛТАУУ

Житча ашайды

Курча.

Житча тилейди

Гутча.

— Сюек болса 

Берир эдим, 

Бу уа житчады, 

Житча.

08 02 87

ТЮЛКЮЧЮК 

САНАЙДЫ

— Чуу-чуу-чуу!

Семизчикле!

Чуу-чуу-чуу!

Эгизчикле!

Тынч турмайсыз — 

Тюз санарча, 

«Бир, эки», — деп 

Жюз санарча.

08 02 87

КЪОНГУРОУЧУКЪ

Ой, акъкъаш

Бузоучугъум,

Къайда

Къонгуроучугъунг?!

— Зынгырдайды 

Тау суучукъ, — 

Андады 

Къонгуроучукъ.

18 02 87

КЮЗГЮ

Жаннетчик кюзгюгеми къарайды? 

Жаннетчик чашчыгъынмы тарайды?

Къууанады кюмюш кюзгючюк да, 

Къууанада ариу Жаннетчик да.

Кюзгюге Расулчукъ да къарайды, 

Къолу, бети да къазан къарады. 

Кюзгюде ол мамуму кёргенди?! — 

Къачып, тапчан тюбюне киргенди.

02 .05 37

БУЛУТ

Булут, булут, булут,

Ой, кюн кёзюн жапма,

Булут, булут, булут,

Кёкню да жилятма.

Бушто да этерме, 

Берирме галау да, 

Алма да берирме, 

Тау артына ау да.

Булут, булут, булут,

Аттакам келликди,

Булут, булут, булут,

Жолда жибирикди.

Къыркъгъан да этерме,

Бу жолну бир къой да. 

Гелеуде кютерме 

Тау жайлыкъгъа къон да!

Булут, булут, булут,

Боз къочхарым булут!..

05 06 87

ЧАБЫ-ЧАБЫ

Чабы-чабы, 

Атта келе, 

Алтын жаллы 

Атда  келе!

Къайдан келе, 

Къайдан келе? 

Къошдан келе, 

Къошдан келе!

Аты жоргъа 

Салып келе, 

Манга къаймакъ 

Алып келе!

16 11 87

СЕНГИРЧКЕ

Бир къара сенгирчкеге. 

Нал ишлейди бюрчеге. 

Салтачысы айыуду, 

Салтасы бир ауурду.

Бюрче,

Бюрче,

Бюрчеляй,

Бюрче жортады алай, —

От чакъдыра ташланы,

Оза кёкде къушланы.

Сенгирчкечик устады да,

Устады, 

Чёгюч бир тап урады да,

Урады...

Ышыра кёмюрчюгюн, 

Басады кёрюкчюгюн.

Къоянчыкъгъа тиш салды да

Сенгирчке, 

Буудан сапариш алды да

Сенгирчке, 

Мюйюз этди улакъгъа.

Тюлкюню уа къыстады, 

Бёрюню да къыстады 

Гюрбежиден узакъгъа!

27 11 87

ИСЛАМЧЫКЪНЫ

КЪАШЫГЪЫ

Исламчыкъны

Къашыгъы,

Исламчыкъны

Ашыгъы...

Ашыгъыда да —

Солакъай,

Къашыгъы да – 

Солакъай.

28 11 87

БОШ АЛАЙ

Бош, бош, бош алай

Кюбюрчекден Тошалай 

Ахча алды, 

Сормай алды,

Урлап алды бош алай.

Бош, бош, бош алай 

Кючюкчюкню Тошалай 

Ары созду, 

Бери созду,

Уруп озду бош алай.

Бош, бош, бош алай 

Дерсден къачды Тошалай,

Чыпчыкъчыкъны

Уячыгъын

Уруп чачды бош алай.

Бош, бош, бош алай

Къылыкъ этди Тошалай:

Къарангыда

Тенг къызчыгъын

Къоюп кетди бош алай.

Бош, бош, бош алай 

Таш атдымы Тошалай? 

Таш а аны 

Башын тешип, 

Жилятдымы бош алай?

КИРКИТАЙ КЪАРГЪАЧЫКЪЛА

Къакъ, къакъ, къаргъала,

Къурум кибик къарала!

Къакъ, къакъ, къаргъала,

Дугъум кибик къарала!

Исси суугъа сугъайыкъ

Тыкыр къаргъачыкъланы,

Сапын бла жууайыкъ

Къаппа-къарачыкъланы.

Къакъ, къакъ, къаргъала,

Къурум кибик къарала!

Къакъ, къакъ, къаргъала,

Дугъум кибик къарала!

Чыммакъчыкъла этейик

Къаппа-къарачыкъланы,

Юйлерине элтейик

Сиркиу къаргъачыкъланы.

Аналары къууаныр

Киркитайчыкъларына,

Бал къалашчыкъла алыр

Багъыр шайчыкъларына.

ЗАДА ХОРАЗЧЫКЪ

Зада хоразчыкъ

Жырчыгъын тартды,

Зада хоразчыкъ

Кюнню уятды.

Бахча сугъарды

Зада хоразчыкъ,

Отун да жарды

Зада хоразчыкъ.

Чалы да эшди,

Чалман да эшди,

Чалы да,

Чалман да

Эшди хоразчыкъ.

Зада хоразчыкъ

Чалгъы да чалды,

Зада хоразчыкъ

Гебен да салды.

Тюккюч къобарды

Зада хоразчыкъ,

Къошха да барды 

Зада хоразчыкъ.

Эшик да этди,

Бешик да этди,

Эшик да,

Бешик да

Этди хоразчыкъ.

АЛТЫН ТАУУКЪЧУКЪ

Алтын тауукъчукъ

Татлы уянды,

Алтын тауукъчукъ

Кюннге къууанды.

Алтын тауукъчукъ

Къазан да асды,

Алтын тауукъчукъ

Тылы да басды.

Адыр да жууду,

Быстыр да жууду,

Адыр да,

Быстыр да

Жууду тауукъчукъ.

Алтын тауукъчукъ

Нартюх сууурду,

Алтын тауукъчукъ

Къурмач къууурду.

Алтын тауукъчукъ

Бешик тебретди.

Алтын тауукъчукъ

Базар да этди.

Кийиз да къакъды,

Кюйюз да къакъды,

Кийиз да,

Кюйюз да

Къакъды тауукъчукъ.

КИШТИКЧИКНИ 

АЙЫБЫ

Хораз отун жарады,

Тауукъ суугъа барады,

Тишханчыкъгъа киштикчик

Айып эте турады:

– Башы ачыкъ къапчыкъны

Нек тешгенсе биягъы?

Мияу-мияу, нек тешгенсе,

Мияу-мияу, биягъы?

Теке сагъат къурады,

Эчки урчукъ бурады.

Киштикчикге кючюкчюк

Айып эте турады:

–Гыгачыкъны сюттясын

Нек ичгенсе биягъы?

Гау-гау-гау-гау, нек ичгенсе,

Гау-гау-гау-гау, биягъы?

АЛТЫН УКУ

Толгъан ай – алтын уку,

Къонду къая кезине.

Кирмейди татлы жукъу

Къызчыкъымы кёзюне.

Жукъламайды бёдене,

Герге, къарылгъашчыкъ да.

Жукъу кирсе кёзюне

Жукълар эди жашчыкъ да.

ОМАКЪ ГЁБЕЛЕК

Омакъ гёбелекчигим,

Къатапакёлекчигим,

Узакъ тюйюлдю базар,

Уч да, уч да, уч да бар.

Чёмюшчюк бла бир бал

Сат да, сат да, сат да ал

Манга да омакъ кёлек,

Ой, гёбелек, гёбелек.

УШТЕТТИ

Къанатчыкълары –

Желим мияла, 

Ариу уштетти 

Ариу уштетти. 

Минг да кёзчюгю

Билмез уяла

Жохар,

Хамашхар, 

Мухар уштетти.

Учуп баргъанлай,

Къатды да къалды

Женгил уштети, 

Женгил уштетти.

Гёбелекчикни

Къакъды да алды 

Жохар,

Хамашхар,

Мухар уштетти.

Гитче ургъуйну

Къууду да жетди

Аман уштети,

Аман уштетти. 

Балаларына 

Алды да кетди 

Жохар.

Хамашхар, 

Мухар уштетти.

БАЛ ЧИБИНЧИК

Бал чибинчик, 

Чибинчик,

Алтын-кюмюш кибикчик, 

Ой, учады бир къызыу:

Зззууу-ззууу, 

зззууу-ззууу!

Ол гыбытчыгъы бла

Бал ташыйды батманнга.

Ариу айтдым да анга,

Бал къашыкъчыгъы бла

Татий къапдырды манга, 

Бал чибинчик, 

Чибинчик, 

Алтын-кюмюш кибикчик.

СУУУМ, СУУУМ, 

СУУ, СУУ

Сууум, сууум, суу, суу

Сен бурнуму жуу, жуу.

Кирпикчиклерими да,

Эринчиклерими да,

Кёзчюклерими да жуу,

Сёзчюклерими да жуу,

Сууум, сууум, суу, суу!

Сууум, сууум, суу, суу,

Тилчигими жуу, жуу.

Уууртчукъларымы да,

Къокачыкъларымы да,

Къашчыкъларымы да жуу,

Чашчыкъларымы да жуу,

Сууум, сууум, суу, суу!

Сууум, сууум, суу, суу,

Бетчигими жуу, жуу.

Жуу да, ариу къызчыкъ эт,

Анам бал ичли кампет

Бермей къоймаз манга да.

Сууум, сууум, суу, суу,

Бетчигими жуу, жуу,–

Жалатырма санга да!

Сууум, сууум, суу, суу!.

ЖУКЪЛАЯЛМАЙДЫ 

КЪЫЗЧЫКЪ

Къангкъылдайды тауукъчукъ,


Гаккы тапханды да.

Къычырады хоразчыкъ,

Баппу тапханды да.

Макъырады къозучукъ,

Саскы къапханды да.

Ынгырдайды бузоучукъ,

Ажашханды да.

Жукълаялмайды къызчыкъ,

Бир дауурду да.

Тутдурмайды кесчигин

Жукъу – журду да.

Белляу этер анасы,

Жукъу кетмез къызчыкъдан.

Бир ариу тюшчюк келир,

Энер да, жулдузчукъдан.

КЮЧЮКЧЮК 

ЗАУУКЪ ЮРЕДИ

Кючюкчюк зауукъ юреди:

–Гау, гау-гау!

Анакасы биширеди

Гау-гаулау.

Кишиу созуп макъырады:

– Муррр! Мияу!

Анакасы чакъырады:

– Ма илляу.

Жюжекчик да жюуюлдейди:

– Жюу-жюу-жюу!

Аначыгъы: – Кел да, – дейди, – 

Къол-бет жуу.

Жуу-жуу-жуу, ашчыкъ аша,

Арпа къалашчыкъ аша.

ТУРМА  ДА  ЖУКЪУСУРАП

Нартюх уудукъ, сууурдукъ, 

Жез къазанда къууурдукъ. 

Бердик да бир тюменчик, 

Къууут тартды тирменчик.

Артдасына къууутчукъ 

Къойду уппаууурчукъ. 

Къууутчугъун урлайыкъ, 

Жуууртчугъун уртлайыкъ.

Жиляп башласа, тына 

Билмез услу муш-мушчукъ,

Минип чыбыкь атына, 

Этип келмез жумушчукь.

Артдасына къууутчукъ 

Къойду уппауууртчукъ. 

Къууутчугъун урламайыкь,

Жуууртчугъун уртламайыкъ.

Энди чапса жумушха,

Ол оздурмайды къушха. 

Турма да жукъусурап, 

Чап, жумушха сен да, чап!

ЧЕ, ИЛЯЧИН КЪУШЧУГЪУМ

Че, илячин къушчукъум,

Барды бир жумушчукъум.

«Бушто этип бер манга!» –

Деди эрке жашчыкъым.

Эки аягъы чап-чапчыкъ,

Ауузчугъу гап-гапчыкъ,

Бурунчугъу муш-мушчукъ,

Этип келди жумушчукъ.

ЧОРБАТ ЧЫПЧЫКЪ

Чорбат чыпчыкъ, биягъы

Жунчутханды къар, сууукъ.

Жылыуу жокъ уянгы,

Тапмайса чёплерча жукъ.

Къарылгъачны кесине

Тюбе, учуп бар да сен.

Жаз башын биргесине

Алып, теркирек келсин.

КЪАРЫЛГЪАШЧЫКЪ

– Къарылгъашчыкъ,

Къайданса?

Баям,

Узакъ айданса?

– Айдан угъай,

Кюнденме.

Жазны алып

Келгенме!

КЪЫЗЫЛ 

САЛКЪЫНЛЫКЪЧЫКЪ

– Метекечик, къабынгы

Къайда къоюп келесе?

Къошакълыкъчыкъ, къабынгы

Кимге къоюп келесе?

Къайда къоюп,

Кимге къоюп,

Жалан болуп келесе?

– Чилле салкъынлыкъчыкъгъа

Алышханма къабымы,

Къызыл салкъынлыкъчыкъгъа

Алышханма базарда.

Кёрмеймисе,

Кёрмеймисе,

Ариу салкъынлыкъчыкъгъа

Алышханма,

Алышханма,

Алышханма къабымы!

ХЫШТАРА

Кюзгюден манга къарап

Турады бир хыштара.

– Кет! – дейме да, –

Кесинг кет!–

Дейди, ачыудан жара.

Кёралмайма кесими,

Билмейме не этерге.

Кёп тюшеди эсиме

Аны бир бек тюерге.

ЧУРУКЪЧУ

Ой, чурукъчу Алико,

Чуругъуму жамачы,

Тишчиклери ачылып

Турадыла, къарачы.

Тамблагъа дери мен

Жарау этип турлукъма,

Махтанчакъ камчылагъа

Бир залим гол урлукъма!

БЮРЧЕ ТАПЧАНДАН КЕТДИ

Ой, бюгече, бюгече,

Ой, бюгече, бюгече,

Бюрче, тапчандан кетип,

Чыгыр башчыгъын тешди;

Ой, бюгече, бюгече,

Ой, бюгече, бюгече,

Мияла таууш этип,

Кёк Курму тюзге тюшдю.

Кёк тийди да гумулжукну башына

Он догъура, жюз догъура, минг догъура чыгъарды!

Кёк тюшдю да, жер тепди,

Жер тепди да, жар тюшдю,

Жар тюшдю да, эл элгенди, эл къопду.

Ой, тирмен къаты бла,

Ой, атлы аты бла,

Ой, итли  – ити бла,

Къачып-къачып, таугъа, тюзге кетдиле.

Уй, да къуш аллыкъ бирче,

Уй да, бош къаллыкъ бюрче,

Мыйыгъынгы тапчанынга бау этип,

Кесчигинги бёлеп жата турсанг а?!

ХАН КЪЫЗЫНЫ 

ЖЫЙРЫКЪЧЫГЪЫ

Жигер губучукъ

Кюн тиякъчыкъдан,


Жигер губучукъ

Ай жарыкъчыкъдан,

Жигер губучукъ

Танг аязчыкъдан,

Жигер губучукъ

Эрттен чыкъчыкъдан

Къумашчыкъ сокъду,

Жыйрыкъчыкъ тикди

Хан къызчыгъына,

Жигер губучукъ.

Сенгирчегинг а

Жаухар минчакъдан,

Сегирчгечиг а

Накъут минчакъдан

Сенгирчгечиг а

Алтын бюртюкден,

Сенгирчгечиг а

Кюмюш бюртюкден,

Сенгирчгечиг а

Жулдузчукъдан да

Чурукъла этди

Хан къызчыгъына.

Ол ариучугъ а

Чурукъчукъларын,

Ол ариучугъ а

Жыйрыкъчыгъын да

Кийип тепседи,

Алай тепседи

Азау талада

Мермер къалада.

КЪАРЫЛГЪАШЧЫКЪ-

КЪЫПТЫЧЫКЪ

Къарылгъашчыкъ-къыптычыкъ,

Уч да, уч да кёкге чыкъ.

Чыкъ да, тейри къылычдан,

Ол сейирлик къумачдан

Журунчукъ келтир манга:

Мен гинжиме жыйрыкъчыкъ

Тигейим,

Женглерине инжиле

Тизейим.

ИЛЯЧИН

Илля-билля-тилля чин, 

Учуп баргъан илячин. 

Кюмюш ахча – бохчагъа, 

Тюгю тюшдю бахчагъа.

Не изледик, изледик, 

Табалмадыкъ тюкчюкню. 

Адикланы кючюкню 

Келтирип да изледик.

Мияугъа сют сюзейик, 

Тангнга дери тёзейик. 

Бахчагъа тиер да кюн

Илячинни тюкчюгюн

Табарбыз да келирбиз,

Илячиннге берирбиз. 

Бек къууаныр илячин, 

Илля-билля-тилля чин.

АЙГЪА ЧЫКЪДЫ ОТУНЧУ

Таугъа чыкъды отунчу, 

Айгъа чыкъды отунчу.                  

Асхай баргъан бюрчечикни 

Тутуп жыкъды отунчу, 

Тутуп жыкъды,

Тутуп чыкъды, 

Тутуп жыкъды отунчу.

Бир бек талды отунчу,

Къалкъып къалды отунчу.

Чум юллеси тюшюп кетип,

0й, от салды отунчу,

0й, от салды,

Ой, от салды,

0й, от салды отунчу.

Айгъа от тюшдю, тюшдю,

Айгъа от тюшдю, тюшдю.

Исси тауа гыржын кибик,

Ай бишди, бишди, бишди,

Ай бишди,

Ай бишди,

Ай бишди, бишди, бишди.

Айда юч ай жашады, 

Бишген айдан ашады. 

Ашай-ашай, толгъан айны 

Ол жартысын бошады.

Ол жартысын, 

Ол жартысын, 

Ол жартысын бошады.

Тайып кетди аягъы, 

Айып этди таягъы. 

Келип жерге тийсе эди 

Сынмазмеди жаягъы? 

Сынмазмеди. 

Сынмазмеди, 

Сынмазмеди жаягъы?

Келип жерге тиер эди, 

Илинмесе этеги. 

Башын-башын тюер эди, 

Жиляр эди эшеги, 

Жиляр эди, 

Жиляр эди, 

Жиляр эди эшеги.

КЪУЗГЪУН ТЮЙЮЛ – 

КЪАРГЪАДЫ

Къуз-гъун, къуз-гъун,

Ой, кесинги буз-гъун?

Къузгъун тюйюл – къаргъады,

Къапталчыгъы къарады.

Юркютдюм да, учурдум,

Кёзкёрмезге къачырдым.

Мен къамчи бла жетдим,

Урдум да, уучу этдим.

Къузгъун чыкъды ыранга,

Башын урду чыранга.

Ол жиляй къалды анда,–

Ыран башы чыранда.

Мен а жур къууа кирдим,

Сюрюп къошха келтирдим.

Жауун тюйюл, къар тюйюл, –

Босагъасы буз эди.

Кийикчигим жур тюйюл, –

Бир ариу да къыз эди.

КЁГЮРЧЮНЧЮК

Кёгюрчюнчюк нек жиляйды чорбатда?

Ол тюкчюгюн тюшюргенди – тапмайды.

Аязчыкъмы алып кетди тюкчюгюн?

Излей-излей, тюнгюлгенди – тапмайды.

Чыпчыкъчыгъ а нек жырлайды чорбатда?

Да тюкчюкню ким тапханын билмейле.

Жашчыгъына къуу тёшекчик этгенин,

Бёлляу айтып жукълатханын – билмейле.

ЧЫПЧЫКЪЧЫКЪ 

ЖИЛЯЙ ТУРАДЫ

Къонуп терек бутагъына,

Чыпчыкъчыкъ бир бек жиляйды.

Не болгъанды чыкъчыкъчыкъгъа?

Ол алай бек нек жиляйды?

Жылы уячыгъын чачып,

Бузукъчукъ къачып барады...

Къонуп терек бутагъына,

Чыпчыкъчыкъ жиляй турады.

ФАРИДАГЪА 

БЕШИК ЖЫРЧЫКЪ

Белляу-белляу, бешикге,

Къадау салмам эшикге.

Жукъу келсин, тюш алып,

Бир уллу юлюш алып.

Юлюшю уа – жомакъды,

Хан къызынлай, омакъды,

Ариу Фаридачыкъгъа

Жулдуз кёкден къонакъды.

УММОЧУГЪУМ

                    Къабартукъланы Зухрачыкъгъа

Уммочугъум келеди,

Сюття алып келеди,

Акъкъаш бузоучугъуна

Тансыкъ болуп келеди.

Уммочугъум ынгырдар,

Ойнакълар бузоучугъум.

Жарыкъ-жарыкъ зынгырдар

Кюмюш къонгуроучугъу.

КЕЛ, ОТУННГА 

БАРАЙЫКЪ

– Гылыучугъум,

Кел, отуннга барайыкъ,

Чыракъ тюкгюч жарайыкъ,

Биз да жукъгъа жарайыкъ.

Санга – гюттю,

Манга – галау! –

Кел, отуннга барайыкъ!

– Къой, бармайма, бармайма,

Санга отун жармайма:

Мени юйге къоймайса,

Галауунгу кесинг къап,–

Санга отун жармайма!

– Гылыучугъум,

Кеч болады, кетейик,

Турукълугъа ётейик,

Къышха отун этейик.

Санга – къурмач,

Манга – къалач!– 

Барып отун этейик.

– Къой-къой, отун этмейме,

Турулукъгъа ётмейме,

Мени отха къоймайса,

Къурмачынгы кесинг кап! –

Санга отун этмейме.

УЧ ДА КЕТ

Татлы татлыханчыгъым,

Ушта уштакетчигим,

Атта къошдан келе эсе

Уч да кет, уч да кет.

Атта къошдан келмей эсе,

Тюш да кет, тюш да кет.

Бёрк берейим башынга,

Ат берейим жашынга, –

Келе эсе уч да кет,

Уч да кет, уч да кет!

Келмей эсе тюш да кет,

Тюш да кет, тюш да кет!

Татлы татлыханчыгъым,

Ушта уштакетчигим,

Аппа уудан келе эсе

Уч да кет, уч да кет!

Аппа уудан келмей эсе 

Тюш да кет, тюш да кет!

Сом къошайым сомунга,

Тон къошайым тонунга,–

Келе эсе уч да кет,

Уч да кет, уч да кет!

Келмей эсе тюш да кет,

Тюш да кет, тюш да кет!

БУРМА КЪОЗУЧУКЪ 

КИБИК

Бурма къозучукъ кибик,


Кёкде булутчукъ тууду.

Желни ойнары келип,

Аны таулагъа къууду.

Булутчукъ токълу болду,

Болду бир уллу къочхар.

Тийре тауушдан толду,–

Къаяны урду къочхар.

Къая башы от чакъды,

Ол да къочхарны къакъды.

Бек ачыды къочхарчыкъ,–

Жилямукълары акъды.

Жилямукълары жауун

Болуп, таулагъа жауду.

Ёпкеледи да къочхар,

Таула артына ауду.

Жайлыкъда отлар да ол,

Къарыулу болуп жетер.

Бек батыр къочхарды ол,–

Къаяны халек этер.

КЪОЯЧЫКЪЛА ЖОМАКЪГЪА

ТЕБРЕДИЛЕ КЪОНАКЪГЪА

Къоянчыкъла жомакъгъа

Тебредиле къонакъгъа.

Жомакъда уа – тогъуз башлы эмеген,

Тогъуз кёзлю, тогъуз къашлы эмеген.

Жомакъда уа – тогъуз тишин билеген, эмеген, 

Тогъуз ханны тогъуз къызын тилеген эмеген.

Къоянчыкъла жомакъгъа 

Тебредиле къонакъгъа.

Жомакъда уа – ол ийисли сарыуек,

Ол тырнакъларын, ол мюйюзлю сариуек.

Жомакъда уа – ол суу башын сакълагъан сариуек,

Жети ханны жети къызын жокълагъан сариуек!

Къоянчыкъла жомакъгъа 

Тебредиле къонакъгъа.  

Жомакъда уа – назик белли тюлкючюк,

Татлы тилли, жарыкъ кёллю тюлкючюк,

Жомакъда уа – бий къызына ушагъан тюлкючюк,

Ариу кийип, татлы ашап жашагъан тюлкючюк!

Къоянчыкъла жомакъгъа 

Бармадыла къонакъгъа.

Тогъуз башлы, тогъуз къашлы 

Эмегенден къоркъмалла да?! 

Къоркъмалла!

Ол ийисли, ол мюйюзлю

Сариуекден къоркъмалла да?!

Къоркъмалла!

Ариу кийген, татлы сюйген

Тюлкюден а?!

Къоркъдула! Къоркъдула!

Къачып-къачып, тюкгюч

Тюбю тешиклеге 

Букъдула,

Букъдула!

КЪОЙМАЙДЫЛА 

ЖУКЪЛАРГЪА

Ат кишнейди да,

Ёгюз мёнгюрейди да,

Жюжек жюуюлдейди да,

Чыпчыкъ чюуюлдейди да.

Ит юреди да,

Бугъа ёкюреди да, 

Черек шууулдайды да,

Жел гууулдайды да,

Ийнек ынгырдайды да,

Тауукъ къангкъылдайды да,

Чибин зызылдайды да,

Макъа гъурулдайды да,

Сенгирчге жырылдайды да,

Гура гурулдайды да,

Хораз къычырады да,

Киштик макъырада да,

Бёрю улуйду да,

Эшек окъуду да –

Исламчыкъны къоймайдыла

Жукъу-жукъу этерге.

УЧУП КЕЛСИН ДА 

КЪАРГЪА

Не этейик Мухтаргъа,

Унамайды жукъларгъа.

Къанатына жукъу алып,

Учупму келсин къаргъа?

Учуп келсин да къаргъа,

Жомакъ айтсын Мухтаргъа.

Уясына алып кетсин,

Унамаса жукъларгъа.

КУКУРИЙ, 

КУКУРИЙКУК!

Зада хоразым – заууукъ,

Тауушу – зынгырдауукъ. –

Кукурий, кукурийкук! –

Тауушу – зынгардауукъ.

Ой, да омакъ хоразым,

Арбазгъа сакъ хоразым. –

Кукурий, кукурийкук! –

Арбазгъа сакъ хоразым.

Кикириги от кибик,

Хан, патчах да ол кибик. –

Кукурий, кукурийкук! –

Хан, патчах да ол кибик.

Ой, да хора хоразым,

Къаты сора хоразым. –

Кукурий, кукурийкук! –

Къаты сора хоразым.

Ариу къычырады ол. –

Тангны учурады ол. –

Кукурий, кукурийкук! –

Тангны учурады ол.

Ой, да зауукъ хоразым,

Зынгырдауукъ хоразым. –

Кукурий, кукурийкук! –

Зынгырдауукъ хоразым.

БАРА-БАРА, КЮЗ БОЛДУ

Гелеу сыртха къарадым,

Къой сюрюуню санадым,

Мен да жукъгъа жарадым.

Санадым да, тюз болду,

Бир, эки деп жюз болду,

Бара-бара, кюз болду.

– Эй, сюрюучю, сюрюучю,

Хакъым ючюн къозу бер,

Бермесенг а – абыннгын,

Абыннгын да – сюрюннгюн,

Сюрюннгюн да – жыгъылгъын,

Жыгъылгъын да – жилягъын,

Догъурангы сылагъын.

КЁК АГЪАЧДА 

КИШИ БАР

Кёк агъачда киши бар,

Бир деп жангыз тиши бар,

Кече сайын иши бар, – 

Къапчыкъ толу тюшю бар.

Къапчыкъчыкъны – тешиги,

Жамау салыр тешикге.

Арбазында – эшеги,

Минип келир эшекге.

Жагъын этсенг, тюз кёрмез,

Тюз кёрсе да, тюш бермез.

Агъачдан маму жетер,

Сени алыр да кетер.

Балачыгъым, жукъу эт.

Эрши маму, къуруп кет!

ГЫЛЫУЧУГЪУМ, 

ТЫН, ТОХТА

Гылыучугъум, тын, тохта.

Ма санга, кюмюш нохта.

Не жиляргъа къалгъанса?

Жизе дерле атынга,

Киши бармаз къатынга.

Къой, уллу жаш болгъанса!

Ананг бусагъат жетер,

Къаймакъ бушточукъ этер,

Элтир нартюх бахчагъа.

Къызыл топчукъ да алыр,

Кёрпе тончукъ да алыр

Онбир кюмюш ахчагъа.

НАНЫКЪМЫ КЁРЕДИ 

АЙЫУ ТЮШЮНДЕ?

Наныкъмы кёреди айыу тюшюнде?

Токълуму кёреди бёрю тюшюнде?

Тюлкю уа,

Тюлкю уа,

Тюлкю уа семиз хоразчыкъмы

Кёреди татлы тюшюнде?

Сюекми кёреди гутча тюшюнде?

Къаймакъмы кёреди кишиу тюшюнде?

Тишхан а,

Тишхан а,

Тишхан а жаулу бишлакъчыкъмы

Кёреди татлы тюшюнде?

Элдар а кёреди жохар ашыкъла,

Шамил а кёреди аякь машина.

Лейла уа,

Лейла уа,

Лейла уа омакъ чурукъла

Кёреди ариу тюшюнде.

Мухтар а кёреди базар къалачла,

Къоркъакъ а кёреди кесин агъачда.

Мытыр а.

Мытыр а,

Мытыр а кёралмайды жукъ,

Эриннгенден, – тюшюнде.

АКЪТУЯКЪ 

ТАЙЧЫГЪЫМ

Ой, акътуякъ тайчыгъым,

Шыхыртха сакъ тайчыгъым,

Турма сен мугурайып,

Гылыучукъ санга айып

Эте, кюледи, майна:

Жиляуукъ атчыкъды деп,

Болмачы затчыкъды деп...

Бар, сен да отла, ойна.

ГИНЖИ БЁЛЛЯУ

Ариучукъду Лейлячыкъ.

Кюнденмиди чашчыкъы?

Лейлячыкъны гинжиси.

Айданмыды чашчыгъы?

Гинжичигин алады да,

Бешикчикге салады да,

Белляу-белляу этеди да,

Тебирете кетеди да:

– Жукъу-жукъу эт, – дейди,–

Ма санга кампет,– дейди,–

Ауузунгу ач,– дейди,–

Ма санга къалач,– дейди,–

Сен а, маму, кет,– дейди,–

Къара агъачха жет,– дейди,–

Къызчыгъым жукълай турады,

Аны санга бермейме,

Бермейме, бермейме!

Къызгенде, Уллу элде да

Мындан ариу кёрмейме,

Кёрмейме, кёрмейме!

Сен а, маму, кет, – дейди,–

Кет, – дейди, – кет, – дейди, –

Сен а, алтын оймагъым,

Жукъу-жукъу эт,– дейди,–

Эт,– дейди, – эт, – дейди.

БЕШИК  ЖЫРЧЫКЪ

Быстыр гинжичигими

Бешикге салгъанма,

Кесине да бир ариу

Жыйрыкъчыкъ алгъанма.

Мёз гинжичигим,

Ляу-ляу,

Кёз инжичигим,

Ляу-ляу.

Къуш жастыкъда кишиуум

Бир татлы жукълайды.

Жулдуз балачыкъларын

Бёленгенди ай да.

Мёз гинжичигим,

Ляу-ляу,

Кёз инжичигим,

Ляу-ляу.

Терек тешикчигинде

Жукълайды эрлен да.

Жылы бешикчигинде

Жукъда, жукъла сен да.

Мёз гинжичигим,

Ляу-ляу,

Кёз инжичигим,

Ляу-ляу.

АТЧЫГЪЫМ

Акътуякъ атчыгъымы

Хоншум тилегенди,

Арбасын ауур жюклеп,


Базаргъа кетгенди.

Акътуякъ атчыгъымы

Чапдырып баргъанды,

Таягъы бла аны

Ачытып ургъанды.

Акътуякъ атчыгъымы

Ол ырмах этгенди...

Биягъы аны тилеп

Бир келсин ол энди.

ШАМНЫ 

УЯТАДЫ ТАНГ

Бертни уятады танг:

– Эртте тургъанды атанг.

Хомух болма, эринчек,

Тур да, Акътуякъны жек.

Сора, отуннга барып,

Къышха отун эт да кел,

Акътуякъны къантарып,

Къойчу къошха жет да кел.

АКЪ ХОРАЗ, 

КЪАРА ХОРАЗ

Акъ хораз, къара хораз

Сабан сюре эдиле:

– Кукури, кукурийкук! –

Сабан сюре эдиле.

Акъ гутча, къара гутча

Ачы юре эдиле:

– Гау-гау-гау-гау,

Хап-хап-хап! –

Бёрю сюре эдиле.

Акъ тауукъ, къара тауукъ

Урлукъ сала эдиле:

– Къакъ-къакъ-къакъ-къакъ!

Къакъ-къакъ-къакъ! –

Урлукъ сала эдиле.

Акъ гура, къара гура

Чалгъы чала эдиле:

– Гуру-гуру,

Гур-гуру! –

Чалгъы чала эдиле.

Акъ баппуш, къара баппуш

Ындыр баса эдиле:

– Бакъ-бакъ-бакъ-бакъ,

Бакъ-бакъ-бакъ! –

Ындыр баса эдиле.

Акъ улакъ, къара улакъ

Къазан аса эдиле:

– Ме-ме-ме-ме,

Ме-ме-ме! –

Къазан аса эдиле.

Акъ киштик, къара киштик

Тирмен тарта эдиле:

– Мияу-мияу,

Мияу-мияу! –

Тирмен тарта эдиле.

Акъ къыш а къара жерге

Къарла жаудура эди:

«Гуу-гуу-гуу-гуу!» –

Этдирип,

Желле урдура эди.

Барысы да жыйылып,

Алгъыш айта эдиле.

Къурманлыкъла биширип,

Боза тарта эдиле.

Айып болсун тишханнга,

Ол урлап ашай эди.

– Жуу-жуу-жуу-жуу.

Жууала! –

Ол урлап жашай эди.

УСЛУЧУКЪ

Бу жашчыкъ

Жууаш жашчыкъды,

Атчыгъы да

Жамашчыкъды.–

Ол анасын

Къыйнамайды.

Бучугъ а

Услу къызчыкъды,

Атчыгъы да

Жулдузчукъду,–

Аш ашаргъа

Унамайды.

Жамашчыкъ а ыннасы,

Жамашчыкъ а аппасы,

Жамашчыкъ а кесчиги

Ючюн да ашап тояды.

Жулдузчукъ а,

Услучукъ а

Табагъын тюртюп къояды.

ЖЕТИ КЪАРГЪА

Жети къаргъа

Жети къырдан жетдиле.

Жетиси да оноу,

Кенгнгеш этдиле:

Бири айтды:

– Жокъду чурукъларыбыз,

Юшюрле да къарда

Аякъларыбыз!

Чин*  базаргъа

Учун-учун барайыкъ,

Кесибизге

Чурукъла мажарайыкъ.

Бирси айтды:

Ыстамбулгъа учайыкъ,

Учайыкъ да –

Урлап-урлап къачайыкъ!

Ючюнчюсю:

– Кел, учайыкъ Урумгъа!* 

Тёртюнчюсю:

– Угъай-угъай – Къырымгъа!

Бешинчиси:

– Бухарагъа ётейик!

Алтынчысы:

– Исфаганнга*  жетейик!

Жетинчиси, къарт эди да.

Ойлады,

Жетинчиси 

Хорасанны*  сайлады.

Жетиси да 

Уруш-тюйюш болдула.

Жетиси да

Жалан аякъ къалдыла.

-------

* Чин – Къытай

* Рум – Рим

* Исфаган – Къажар шахар

* Хорасан – Къажар шахар

ЖУЛДУЗ  ЖОМАКЪ

Къар жауады, жабалакъ.

Буз юйю, баям, айдады.

Ол жулдуз жомакъ айтады.

Таш да акъ, агъач да – акъ.

Къар жауады, жабалакъ.

Кишиучукъ къаргъа къарайды.

Суу бурунчугъу къарады,

Кесчиги уа – чыммакъ-акъ.

Къар жауады, жабалакъ.

Гылыучукъ баудан кёреди:

Кючюкчюк ойнап юреди,

Жер, ун эленнгенча, акъ.

Къар жауады. Жабалакъ,

Къуш тюгю кибик, женгилди.

Урмай сакъ аяз да, жел да,

Къар жауады чыммакъ-акъ.

КЪАР ЖАУАДЫ 

БЮГЮНЛЮ

Къар къалын жауады

бю-гюн-лю,

къар къалын жауады

бю-гюн-лю,

къар ташлы жолну да,

къошунбаш школну да

чыммакъ-акъ этеди

бю-гюн-лю.

Акъ кишиучугъум а

бю-гюн-лю,

акъ кишиучугъум а

бю-гюн-лю,

къуу жастыкъда жатмай,

сютбашчыкъ да татмай,

бир тынгысызчыкъды

бю гюн лю.

Тенг тишханчыгъымы

би-я-гъы,

тенг тишханчыгъымы 

би-я-гъы 

сууукъда турады, 

хайнухун бурады,

къолкъапчыкъла киймей,

би-я-гъы?

Акъ кишиучугъумму

би-я-гъы,

акъ кишиучугъумму

би-я-гъы

бёрк да, къолкъапчыкь да,

къатхан гиряхчыкъ да

чапдырып барады 

би-я-гъы.

АКЪ КЪАРНЫ 

БУРДУМ БУРУП

Акъ къарны бурдум буруп,

Сууукъ желле урдула,

Лейлачыкъны ууучу,

Ууучунда – ургула.

Къол аязына къонуп,

Кёк кёгюрчюнчюк тойду.

Хиличи чыпчыкъчыкъгъа

Жангыз бир бурху къойду.

ХОРАЗЧЫГЪЫМ 

СОЛТАНДЫ

Танг сайын хоразчыгъым

Къычырады-жырлайды,

Ол зада жохарчыгъым

Бизге насып жорайды.

Хоразчыгъым – солтанды,

Кикириги отданды.

Кёзчюклери – кёмюрден,

Тырнакълары – темирден.

Бурунчугъу – жезденди,

Кёлекчиги – мёзденди,

Кёнчекчиги – лаудандан...

Тюлкю чыкъды къаудандан.

Алтын тюклю ачмыды?

Хоразчыгъым къачмады,

Тюлкючюк да къуумады.

Мени зада хоразчыгъым

Къоркъургъа деп туумады.

ТАЙ АРБАЧЫКЪ

Къонгуроучугъу ариу

Зынгырдай, тайчыкъ кишнейди.

Анга темирчи айыу 

Женгил арбачыкъ ишлейди.

Тай арбачыгъын бояр

Жюз тюрлю бояу бла,

Шуёхчукъларын жыйяр

Тенгчиги мияу бла.

Сора арбачыгъына

Миндирир чычханчыкъны

Балачыкълары бла,

Къозуну, улакъчыкъны

Аначыкълары бла, 

Миндирир маскечикни

Кючюклери бла,

Доппанбаш тауукъчукъну

Жюжекчиклери бла.

Миндирир ол къазчыкъны,

Он бир да хоразчыкъны.

Жашчыкъны да миндирир,

Къызчыкъны да миндирир.

Миндирир да, шахаргъа

Элтир, циркге къараргъа.

БЮРЧЕНИ КАКЧЫГЪЫ

Ой, ёрче, бёрче, тёрче,


Какчыкъ биширди бюрче.

Жюз да къызчыгъы бла,

Жюз да жашчыгъы бла,

Олтургъанлай ашаргъа,

Гузаба жетди къаргъа.

Ол ашады, ашады,

Къашыкъ да тилемеди,

Эки табакъ бошады,

Алай «сау бол» демеди.

Учуп келди ургъуйчукъ,

Бир субайчыкъ, къыргъайчыкъ:

– Алтын табакъдан тапчыкъ

Кесинг ашатсанг какчыкъ

Бал къашыкъчыгъынг бла,

Тепсеген да этерме,

Жырлагъан да этерме

Жюз да жашчыгъынг бла.

Чыракъ жаркъа кётюрюп,

Терк сууладан ётдюрюп:

Келген жигер гумулжук:

– Ичир, – деди, – гумулчукъ.

Метекечик – текечик,

Мюйюзлю метекечик

Талмай, хаман сюркелди,

Ол да бюрчеге келди.

– Ач болгъанма, – деди ол,

Къыйын эди,– деди, – жол.

Бюрчечиг а «ах!» деди,

Бюрчечиг а «ох» деди,

Бюрчечик а «ой» деди

Олтур, аша, той! – деди.

Ой, ёрче, бёрче, тёрче,

Какчыкъ биширди бюрче,

Тюлкюню да чакъырды,

Бёрюню да чакъырды,

Айыуну да чакъырды.

Чакъырды да ашатды,

Ашатды да, тойдурду,

Тойдурду да, жукълатды,

Жукълатды да, тюшлерин

Саудюгерчи борсукъгъа

Бирер капекге сатды.

СУУ БОЙНУНДА 

ТИРМЕНЧИК

Суу бойнунда тирменчик,


Бурулады чархчыгъы.

Ун тартады эрленчик

Къатхан гирях ахчагъа.

Ким кёргенди, айтчы, жукъ

Этмей тургъан гумулжук?!

Майна, сыртына къапчыкъ

Атып, келеди тапчыкъ.

Нартюхчюгюн тартдырып

Жортуп кетди ызына,

Босагъагъа олтуруп,

Жиляй тургъан къызына.

Сабандан будай башчыкъ

Келтирди къарылгъашчыкъ.

Акъ унчугъундан кеси

Биширликди къалашчыкъ.

Ун тартдырды ургъуйчукъ,

Берип гирях апасы:

Билямукъдан башха жукъ

Унамайды аппасы.

Къурмач къууурду бюрче,

Ариу сууурду бюрче:

«Ач болгъанма!» – деди да.

Жортуп кетди тирменнге:

– Къууут тарт,– деди, – менге!

Къарачайдан эди да.

Айланады тёгерек

Тирменчикни ташчыгъы.

Бюрче ашыгъады бек,

Къуутду да ашчыгъы.

БАШ КЮН БЮРЧЕ 

ОТУН ЖАРДЫ

Баш кюн бюрче отун жарды, 


Геуюрге кюн – къошха барды, 

Бараз кюн а – оракъ орду, 

Орта кюн а – чапды, жортду, 

Байрым кюн а – чалгъы чалды, 

Шабат кюн а – гебен салды, 

Ыйых кюн а жашчыгъына 

Аякъ мешиначыкъ алды.

ЭГЕШЧИКЛЕ

1. Жамилятчыкъ

Жамилятчыкъ – алтын журчукъ. 

Нюр жаяды ариу хурчукъ. 

Чабы-чабы-чабы эте, 

Аппасына чабып жете.

2. Зариятчыкъ

Зариятчыкъ – гинжичик. 

Чурукъчугъу – инжичик. 

Чарыкъчыгъы – окъачыкъ... 

Хили эте кокачыкъ.

БУРМА ТЕКЕЧИК

Ариуду нечик.

Бурма текечик.

Тюйюлдю гыдай 

Чомарт текечик:

– Эшерсе чындай, 

Ма, жюн, – дегенчик.

Ариуду нечик 

Бурма текечик. 

Ариуду нечик, 

Ариуду нечик, 

Ариуду нечик

Текечик.

Чомартды нечик 

Бурма текечик.

Кырдык келтирдим,

Кампет къапдырдым

Къышхыр да бердим

Чырпы да къырдым.+

Чомартды нечик 

Ариу текечик, 

Чомартды нечик, 

Чомартды нечик, 

Чомартды нечик 

Текечик.

ТАТЛЫХАНЧЫКЪ

Татлыханчыкъ,

Уштакетчик,

Ма, къалашчыкъ, 

Ма, кампетчик.

Адыл суугъа уч да жет,

Уч да жет,

Уч да жет.

Алтын жаллы,

Кюмюш наллы

Къараторну

Сюр да кет!

Сюр да кет!

Уштакетчик,

Татлыханчыкъ, 

Ма, жилекчик,

Ма, къатханчыкъ.

Уштулугъа уч да жет,

Уч да жет, 

Уч да жет. 

Къуш уядан

Къараторну

Нар нохтасын

Ал да жет! 

Ал да жет!

Ал да жет!

ЧАП-ЧАП, 

ЧЫБЫКЪ АТЧЫГЪЫМ

Чап-чап, чыбыкъ атчыгъым,

Чыбыкъ атчыгъым, чап-чап!

Чап-чап, жюйрюк затчыгъым,

Жюйрюк затчыгъым, чап-чап!

Дык-дыгыдык,

Дык-дыгыдык!

Гюрбежиге барайыкъ,

Чап-чап, чыбыкъ атчыгъым!

Налчыкъла салдырайыкъ.

Чап-чап, жюйрюк затчыгъым!

Дык-дыгыдык,

Дык-дыгыдык!

Иерчик да салайым,

Чыбыкъ атчыгъым, чап-чап!

Жюгенчик да салайым,

Жюйрюк затчыгъым, чап-чап!

Дык-дыгыдык,

Дык-дыгыдык!

КАСКА БЛА 

ГУМУЛЖУК

– Эй, кесинги ёлтюрюп


Къояса да иш бла!

Ауур жюкле кётюрюп,

Нек ишлейсе кюч бла,

Нек ишлейсе,

Нек ишлейсе,

Нек ишлейсе кюч бла? 

– Къыл къобузунгда ойнап,

Сен уста айтаса жыр.

Къышны жетерин ойлап,

Ишлеген да эте тур!

Ишлеген да,

Ишлеген да,

Ишлеген да эте тур! –

ЧУУ, ЧУУ, ЧУУ АЛА

Чуу, чуу, чуу ала,

Эки тишхан суу ала.

Кишиу да суугъа бара,

Ол тишхан уугъа бара.

Чуу, чуу, чуу ала,

Жангыз тишхан къуу ала.

Бичакъчыгъы – къынында,

Чакъкъышчыгъы – жанында.

Чуу, чуу, чуу ала,

Тишханчыгъым къууана:

Ол аман киштикчикни,

Тырнакълы кишичикни

Эки къатлы,

Кёк чорбатлы

Юйю отда, жалында!

КЪАМИЧИСИН 

КЕМИРМЕ

– Гутчачыгъым!


– Гау-гау-гау!

– Гутчачыкъ,

Акъкъашны сау.

– Хоразым!

– Кукурийкук!

Кукурийкук!!!

Кукурийкук!!!

– Сен а тауукъларынга,

Туугъан туудукъларынга

Айт: ариу кийинсинле,

Жыр айта, сюйсюнле –

Жапыр Таладан бизге

Сыйлы къонакъ келликди.

– Гура, гура!

– Гур-гур-гур!!!

– Гура, сен

Къурмач къууур.

Сора,

Сом бла шайгъа,

Къууут тартдыр

Ишайгъа.

– Гылыучукъ!

– Ия, ия?

– Отун жокъ.

– Ия, ия,

Балта, жип да

Алайым,

Отунга

Атланайым.

– Кишиуум!

– Мияу, мияу!

– Кишиучугъум,

Тишханнга.– 

Къонакъ келликди

Манга.

– Кишиуум!

– Мияу, мияу!!!

– Къайры кетип

Бараса?!

– Ол къалгъанды энди,

Хау!

Хапар айта

Тураса!

 – Тишханчыгъым,

Ханчыгъым,

Манга къонакъ

Келликди.

Тишханчыгъым,

Жанчыгъым,

Сыйлы къонакъ

Келликди,–

Сен къамчисин

Кемирме,

Он да саугъа

Берирме:

Башынга –

Башлыкъ,

Ашынга –

Ашлыкъ,

Юсюнге –

Жамчы,

Къолунга –

Къамчи,

Атынга –

Нохта,

Атанга –

Сохта,

Ананга –

Урчукъ,

Бешик да жырчыкъ,

Кюмюш да оракъ,

Алтын да таракъ.

ТИШХАННЫ БЕРНЕСИ

Киштикчигим, киштикчик,

Мыйыкъчыгъынг – юч тюкчюк.

Ючюсюн да юзейим,

Санга сюття сюзейим.

Къой, макъырма, макъырма,

Тишчханчыкъны чакъырма:

Къызын эрге береди,

Узакъ жерге береди.

Бернесинде неси бар?

Тот кесген ийнеси бар,

Женгсиз да келеги бар,

Тюпсюз да челеги бар.

Кюе кесген кийизи,

Жамычысы, кюйюзю,

Тешиксиз элеги бар.

Жарылгъан чоюнчугъу,

Оюнсуз оюнчугъу,

Урчугъу, ургъушчугъу,

Сюек да къыргъышчыгъы,

Элтир да бохчасы бар.

Он да къобуз тюеги,

Жюз да ууакъ-тюеги,

Минг да хабыр-чубуру,

Чапыракъдан чабыры,

Тюйме да ахчасы бар.

Къой, кишиуум, макъырма,

Тишханчыкъны чакъырма:

Талгъыр киштик тону бар,

Теригизден ону бар,

Киштик къуугъан,

Киштик буугъан

Къылыкъсыз оюну бар!

КЪАРАНГЫДЫ ЭШИКДЕ

Жукъу, жукъу, жукъусу,

Жукъу – жулдуз букъусу.

Къарангыды эшикде,

Татлы жукъла бешикде.

Аязчыкъ кирип келир,

Бешигинги тебретир.

Агъачдан кирпи келир,

Беш агъач алма берир.

Беш тишхан а тешикден

Чыгъарла да, эшикден:

Бири къалач келтирир,

Бири къурмач келтирир,

Бири келек тикдирир,

Бири кёнчек тикдирир.

Бири да белляу этер,

Жизенги да сау этер.

СЕНГИРЧГЕНИ 

АТ ЭТДИ ТИШХАНЧЫКЪ

Тишханчыкъ къачып кирди

Юйюне,

Къадауун ачып кирди

Юйюне.

Садагъын алып чыкъды

Арбазгъа,

Къадауун салып чыкъды

Арбазгъа.

Сенгирчгени ат этди

Тишханчыкъ,

Ачы къазауат этди

Тишханчыкъ.

Къачып кючден къутулду

Кишиучукъ,

Эл бедишлиги болду

Кишиучукъ.

ЧЮЙ, ЧЮЙ, ЧЮЙ АРБА

Чюй, чюй, чюй арба,

Тюртюлюде тюй арба.

Тюй тюйюлдю – будайды,

Будай тюйюл – нартюхдю,

Нартюх тюйюл – арпады,

Арпа тюйюл – ашлыкъды,

Ашлыкъ тюйюл – зынтхыды,

Зынтхы тюйюл – тарыды,

Тары тюйюл – пиринчди.–

Элиясны бир тиши,

Алай ол да хиришди.

КЪОЯНЧЫКЪЛА 

КЮЛДЮЛЕ

Шыхырт-шухурт,

Шыхырт-шухурт...

Шайтанчыкъла келдиле.

Тыпар-тупур,

Тыпар-тупур!..

Эмегенле сюрдюле.

Хап-хап-хап-хап!

Гау-гау-гау-гау!..

Гутчачыкъла сюрдюле.

Къыл-къыл-къыл-къыл,

Къыл-къыл-къыл-къыл...

Къоянчыкъла кюлдюле.

БУ КИМНИ КОКАСЫ?     

Бу кимни кокасы?

Салимни кокасы.

Хау санга – Салимни, 

Халимни кокасы!

Бу кимни какасы?

Залимни какасы.

Хау санга,– Залимни, –

Халимни какасы!

Бу кимни къулагъы? 

Алимни къулагъы. 

Хау санга,– Алимни, –

Халимни къулагъы!

Бу кимни бурну?

Хакимни бурну. 

Хау санга,– Хакимни, –

Халимни бурну!

КЮН, КЮН, САРЫ КЮН

Кюн, кюн, сары кюн! 

Чыкъ, чыкъ, жары, кюн!

Ариу къызынг – Ариука, 

Ариуканы ала чыкъ, 

Юйге къадау сала, чыкъ.

Кюн, кюн, сары кюн! 

Чыкъ, чыкъ, жары, кюн!

Эрши къызынг – Эршика, 

Эршиканы къоюп чыкъ, 

Билямукъдан тоюп чыкъ!

СУУ, СУУ, СУУ ЧЕЛЕК

Суу, суу, суу челек,

Суу юсюнде гёбелек. 

Гебелекни алайым, 

Кёк кырдыкга салайым. 

Кюнде кепсин гёбелек, 

Учуп кетсин гёбелек. 

Анасына тюбесин, 

Манга къанат тилесин!

КЪАН, КЪОН, ГЁБЕЛЕК

Къон, къон, гёбелек, 

Къон, къон, гёбелек! 

Аття атха миндирир,

Ання сюття ичирир. 

Къон, къон, гёбелек, 

Къон, къон, гёбелек!

Ыннака къашыкъ берир, 

Аппака ашыкъ берир. 

Къон, къон, гёбелек,

Къон, къон, гёбелек! 

Къанатынгы сылайым,

Окъа бла сырайым.

Ашынгы да билейим,

Тенгим бол деп тилейим.

Къон, къон, гёбелек,

Къон, къон, гёбелек!

КЕМЕЧИК

Теличикди кемечик, 

Ол жагъадан кетмейди.

Билмейди иги жюзе,

Юйреннген да этмейди.

Батыр кемечикди ол, 

Алай а жукь билмейди.

Жюрюр эди школгьа 

Окъуругъу келмейди. 

Аны кесин тенгизге 

Къарт аппасы иймейди. 

Ажашып къаллыкъды ол,

Окъургъа уа сюймейди.

КЪАЙСЫ ЖОЛНУ 

БАРАЙЫМ?

– Мен агъачха 

Къысха жолну барайым, 

Четеними 

Наныкъдан 

Толтурайым.

– Барма, барма 

Къысха жолну! Алайды:

Къарт метеке 

Къазыкъ бла 

Жолну аллын 

Сакълайды!

– Мен агъачха 

Узакъ жолну барайым, 

Четеними 

Жилекден толтурайым.

– Барма, барма 

Узакъ жолну! Алайды:

Жаш гумулжук

Къамчи бла

Узакъ жолну 

Сакълайды!

– Хуржунумда кампет да,

Къалач да бар.

– Сора къайсы жолну да

Сен, къоркъмай, бар!

ОН ЭДИ ДА, ОН ЭДИ!

Ол бир эди, бир эди, 

Сакъалчыгъы кир эди.

Аны эки мюйюзю

Таш эди, темир эди.

Бир тюйюл, эки эди,

Айтырым теке эди.

Чычкын бла сюелсенг,

Сюйсюнмей кете эди.

Эки тюйюл, юч эди, 

Миннгени тюкгюч эди. 

Юч эди да, юч эди, 

Урургъа бир ёч эди.

Ол юч тюйюл, тёрт эди, 

Чырпылагъа дерт эди. 

Къыш сууукъда мюйюзю 

Окъа-окъа бёрк эди.

Ол тёрт тюйюл, беш эди,

Эл къыйыры тёш эди.

Кесичагъа тюбесе

Сау кюню кюреш эди.

Беш тюйюл, алты эди, 

Къаягъа талпый эди. 

Чырпыладан тойгъалнлай 

Ыранда къалкъый эди.

Алтымы? Жети эди, 

Кёп хата эте эди.

Ол къышхыр табакъ кёрсе,

Гыллыулап жете эди.

Жетими? Сегиз эди. 

Улагъы эгиз эди. 

Къыркъар эди, кюз эди, 

Теке бир семиз эди.

Угъай! Ол тогъуз эди,

Бек сюйгени туз эди.

Бек-бек сюймегени уа

«Быз-быз!» эди, «быз!» эди.

Тогъуз тюйюл, он эди,

Юсюндеги тон эди.

Он эди да, он эди,

Юсюндеги тон эди!

МЫТЫР

Ой, тапчы,

Ой, тапчы,


Келтирчи таякъ

Тюлкюню урургъа,

Къазланы къорургъа!

Ой, тапчы,

Ой, тапчы,

Келтирчи таракъ:

Тайчыкъгъа къарайым,

Жалкъасын тарайым!

Жер этчи,

Жер этчи,

Ой, берчи азыкъ:

Къаймакъчыкъ тотайым,

Жукъугъа батайым!

Тапдым мен,

Тапдым,

Келтирдим мен къазыкъ

Мытырны тюерге,

Жумушха иерге!

СЫБЫЗГЪЫ

Тау суучукъча

Зынгырдайды сыбызгъым.

Аязчыкъгъа

Шыбырдайды сыбызгъым.

Чыпчыкъла уа

Тартыуун чёплейдиле.

– Жаз узуну

Жырларлыкъбыз! – дейдиле.

ТАЙЧЫКЪ           

Тайчыкъгъа чыбыкъ урдум,

Аны къушча учурдум,

Ол а сыртындан атды,

Аягъымы асхатды.

Энди тайчыкъны урмам,

Аны ачыта турмам,

Ол а сыртындан атмаз,

Аягъымы асхатмаз.

04 11 04

ЖЕЛ УРАДЫ

Жел урады, жел урады,

Жаз жауун жауа турады.

Тамчычыкъла тепсейдиле:

- Тойчулабыз биз! – дейдиле.

Кенг туругъуз, кенг туругъуз,

Къарс къагъыгъыз, къарс уругъуз!

- Биз да тойчулабыз! – дейбиз,

Тамчыла бла тепсейбиз.

ЧАБЫ-ЧАБЫ

Чабы-чабы, онг кокам,

Чабы-чабы, сол кокам.

Кокаларым, экигиз да,

Чабы-чабы этдигиз да,

Тепседиле какаларым.

Кокаларым, кокаларым,

Чабы-чабы этдигиз,

Бир иги тепсетдигиз.

ЧЫКА-ЧЫКА

Чыкы-чыка, онг какам,

Чыка-чыка, сол какам.

Чыкы-чыка этдигиз да,

Тенг  келдигиз экигиз да.

БУ ГЮЛЧЮК

Бу гюлчюк къаншауду, бил.

Бу уа, бу уа – къарампил.

Ол кёкёзчюг а – чечекди.

Учуп келген – гёбелекди.

Ол балханийге къонар да,

Баллы сууундан къанар  да:

- Гёбе-лёбе-бёбе! – дер,

Жыр айта, ариу тепсер.

17 06 06

СУУСАР

Бу суратдагъы - суусарды,

Суусар жыртхыч жаныуарды.

Ол къачып букъгъан – эрленди.

Аман суусарчыкъ аны                                                                                                                                                          

Табаллыкъ тюйюлдю энди. 

БУУ

Ол келе тургъан терекди,

Алай чапыракъсыз некди?

Ол терек тюйюлдю, бууду,

Къарачы, къалай ариууду!

ГЁБЕЛЕКЧИК УЯНДЫ

Гёбелекчик уянды,

Бетин жууду чыкъ бла.

Татлы суучукъдан къанды,

Ойнады къызчыкъ бла.

17 06 06

КЮН БАЛАЛА

Кюн чыкъгъанды, кюн тийгенди,

Тал жашил жыйрыкъ кийгенди.

Кёк – бийикди, кюн – къызыуду,

Шорхулдап баргъан а – сууду.

Шууулдап ургъан а – желди,

Шош сенгилдеген а – кёлдю.

Бийикде, тауда жашайбыз,

Кюн балалагъа ушайбыз!

АГЪАЗЧЫКЪ

Бир сакъчыкъды

Агъазчыкъ,

Къыш акъчыкъды

Агъазчыкъ.

Къыш акъчыкъды,

Къыш акъчыкъды,

Жай бозчукъду

Агъазчыкъ.

23.06.06.

АТА  ЖУРТУМ

Жугъутур – къая тикде.

Къуш къалкъады бийикде.

Минги тау а алпды, нартды.

Бу ата журтум – Малкъарды!

ТЮЛКЮЧЮК

БОЛГЪАНДЫ  АЧ

Тюлкючюк болгъанды ач,

Марагъаны къоянды.

Къоянчыгъым, хайда къач,

Ансы тутуп къояды!

СУРАХАЙ

Агъачда хахай-тухай!

Неди, неди, бу хахай?!

Маймулланы юркютгенди

Узунбоюн сурахай!

17.06.06.

АГЪАЧ ЖАШЧЫКЪ

Темрез къолда Агъач Киши жашайды, 

Жангыз кёзю мыдых отха ушайды.

Кенг кёкюрек къангасында – балтасы,

Барды аны Хансор деген баласы.


Къол-бет жуумай ашайды да ашчыгъын,

Бек къыйнайды аначыгъын жашчыгъы.

Ол тюйюлдю жашчыкъны къайгъычыгъы…

Бек аурууйду бюгюн а къарынчыгъы.

Атасы да, анасы да жиляйла,

Тюклю бетин,тюклю къолун сылайла.

Дарман-дары болушмайды балагъа…

Баймакъ-Аякъ Аюб келди алагъа.

- Жети таудан аууп, - деди къарт айыу, -

Жети суудан ётюп, - деди къарт айыу. –

Барды узакъ айрыкамда бир черек,

Жагъасында ёседи алма терек.

Ол терекни къып-къызыл алмалары -

Дарман-дары. Алай ким барсын ары?

- Мен барайым! Аякъларым чабарла, -

Деди Къоян. – Ол терекни табарла.

- Мен барама, манга тынчды ёрлеген,

Алма, кертме юзген да, - деди Эрлен.

- Мен барама! – деп тохтады Тюлкючюк,

Сау сагъат кесин махтады Тюлкючюк.

- Агъач Киши, Тюлкючюк этер жумуш

Тюйюлдю бу. Мен барайым. – деди Къуш.-

Мен барайым. Иш тюйюлдю ол манга,

Дарман-дары келтирейим баланга.

Агъач жашчыкъ къарынчыгъындан тутуп,

Ынычхайды, агъач халкъын жунчутуп.

Жиляйдыла агъачлада къапланла,

Къандагъайла, сюлесинле асланла.

Сууда жюзген Сарыуек да жиляйды.

Къол-бет жуумай ашагъан ма былайды.

Пил жиляйды, Гъаргъадан* да, Жилян да.

Жилямагъан Къабанчыкъды жалан да

.

Нек жиляйды ол кесича кирлиге?

Къууанады кюлтыпыс шимирлеге.

Къанатлары шуу=шуу эте, кетди Къуш,

Къызыл бишген алма алып жетди Къуш.

Къуш аланы къарт айыугъа узатды,

Ол а аны Хансорчукъгъа ашатды.

Агъач жашчыкъ алмачыкъдан къапханлай,

Сау болду да, юйден чыкъды чапханлай.

Агъач жашчыкъ, кюле жангыз кёзчюгю,

Мурулдайды, экиди да сёзчюгю.

Бири – аху, бири – уху. Бар да сор

Не айтыргъа сюйгенин тюклю Хансор.

__________

*Гъаргъадан – носорог.

УЛАКЪЧЫКЪНЫ

ТУУГЪАН КЮНЮ

Макъачыкъ – Малкъардан,

Хоразчыкъ – Холамдан,

Чаукачыкъ – Чегемден,

Баппушчукъ – Басхандан

Бызынгы элине келдиле.

Макъачыкъ Малкъардан

Мандалакъ келтирди.

Хоразчыкъ Холамдан

Хайнухчукъ келтирди.

Чаукачыкъ Чегемден

Чертлеуюк келтирди.

Баппушчкъ Басхандан

Баппучукъ келтирди

Бызынгы элинде жашагъан

Улакъгъа.

Малкъарлы макъачыкъ:

- Ма-къа-къа, ма-къа-къа! –

Холамлы хоразчыкъ:

- Ку-ку-рий, ку-ку-кук! –

Чегемли чаукачыкъ:

- Чик-чик-чик, чук-чук-чук! –

Басханчы  баппушчукъ:

- Бакъ-бакъ-бакъ, бакъ-бакъ-бакъ! –

Деп ариу жырлалла

Бызынгы элинде жашагъан

Улакъгъа.

Улакъчыгъ а алай мардасыз къууанды:

- Ме-ме-ме! – деп созуп жырлады.

Унутмай, туугъан кюнюне узакъдан

Келген тенглерин сыйлады

Жау бла, бишлакъ бла,

Сют бла, айран бла.

17 03 06

ТАУ СУУЧУКЪ

Тау сууучугъум, бир тохта,

Салайым кюмюш нохта.

Сыртчыгъынга  минейим,

Таудан къызыу энейим! 

ЖАУУН - КЪУУУП…

Жауун – къуууп, биз – къачып,

Жауун ​​– къуууп, биз – къачып,

Кючден-бутдан къутулдукъ,

Хиличиге къутурдукъ.

Ол а ёпкелемеди:

«Къоркъакъчыкъла!» – демеди.

КЕЛЕ-КЕЛЕ…

Келе-келе, кертме кёрдюм,

Бара-бара, жилек тапдым.

Кертмени тенгиме бердим,

Жилекни уа кесим къапдым.

06 05 06

КЪАР КЪАЙДА 

ТУРА БОЛУР ЖАЙДА?

Къар къайда тура болур жайда?

Къыш а, къыш, тейри къылыч – къайда?

Нюр жаннган тейри къылыч – кюнде

Сют кёмюкча чыммакъ къар – айда!

10 05 06

ЖУЛДУЗЧУКЪ

Жулдузчукъ кёкде жашайды,

Анасы уа - айды, айды.

Къызчкъ жукълайды кече,

Очугъ а кюндюз жукълайды.

КЪАМАЖАКЪЧЫКЪ

Къамажакъчыкъ къарады,

Къыж-къыж эте барады.

Мюйюзлюдю къамажакъ,

Къач, тишханчыкъ, урады!

22 05  06

УЛЛУАУУЗ МАКЪАЧЫКЪ

Уллуаууз макъачыкъ,

Сен атанга ушама.

Къанатчыгъы окъачыкъ

Гёбелекни ашама.

29 05 06

ЧАБЫ-ЧАБЫ ТИШХАНЧЫКЪ

Чабы-чабы тишханчыкъ,

Чарыкъчыкъларын кийип,

Чыка-чыка тишханчыкъ,

Чабырчыкъларын кийип,

Тоюп арыдан, тюйден,

Чабып чыкъдыла юйден,

Чыка-чыка этерге,

Чабы-чабы этерге.

17 05 06

ГАУГАУМИЯУ

не да ингилиз жырчыкъ

Элге бара эди Мияу,

Элден келе эди Гаугау,

Мияу жырлай, 


Гаугау тепсей,

Бара эдиле жияу.

Жырлай бара эди Мияу,                

Тепсей келе эди Гаугау,

Мияу элге,

Гаугау элден

Келе эдиле жияу.

Къайда жырлай баргъан Мияу?

Къайда тепсей келген Гаугау?

Биз кёрген – 

Дауурду, дауду,

Бир къужур Гаугаумияуду!

25 05 06

ЭЛБЕР НАЗМУ


Акъ къарда,

Чыммакъ акъ къарда,

Къара диднча,

Ары-бери учады къара бурунчукъ,

Къаппа-къара бурунчукъ.

Акъ къарда,

Чыммакъ акъ къарда,

Къара юзмелтча,

Ары-бери учады къара къуйрукъчукъ,

Къаппа-къара къуйрукъчукъ.

Акъ къарда,

Чыммакъ акъ къарда,

Къара чаукачыкъча,

Ары-бери учады эки къара къулакъчыкъ,

Къаппа-къара эки къулакъчыкъ.

Акъ къарда,

Чыммакъ акъ къарда,

Къызыл гёбелекча,


Ары-бери учады къызыл тилчик,

Къыппа-къызыл тилчик.

Акъ къарда,

Чыммакъ акъ къарда

Къара бурунчукъ,

Къара къуйрукъчукъ,

Эки къара къулакъчыкъ,

Бир да къызыл тилчик

«Гау-гау» эте чабадыла ары-бери.

Бу кючюкчюк эсе,

Къайдадыла аны аякъчыкълары,

Аштапар быдырчыгъы да къайда?

02 05 06

КЪАЧЫГЪЫЗ, ТУТАДЫ!

Агъачха харбыз элтдим,

Аны он юлюш этдим.

Бу туурам – тюлкючюкге,

Бу уа, бу уа – кючюкге.

Бу туурам – къоянчыкъгъа.

Бу уа,  – жубуранчыкъгъа.

Бу туурам – метекеге,

Бу уа, бу уа – текеге.

Бу туурам – агъазчыкъгъа,

Бу уа, бу уа – къазчыкъгъа,

Бу туурам – къундузчукъгъа,

Бу уа, бу уа – къызчыкъгъа, -

Ол харбыз татады.

Ой, къуру къалды бёрю,

От чакъдыла тишлери,

Къачыгъыз, тутады!

17 06 06

ХИЛИЧИ ЖАУУНЧУКЪ

Чабып жетди жауунчукъ,

Хили этди жауунчукъ.

Къызыл гёбелекчикни

Бек жибитди жауунчукъ.

- Жаума, жауунчукъ! – дедим,

Кюнден жылыу тиледим.

Ариу кепсин гёбелек,

Учуп кетсин гёбелек.

17 06 06

ТИШХАНЧЫКЪНЫ                

ЮЙЮНДЕ

Тишханчыкъны юйюнде

Кюзгю да, сагъат да бар.

Къамишбаш халжарында

Бир аламат ат да бар.

Ол кюзгюге къарайды да,

Мыйыкъчыгъын тарайды да,

Кесин жолгъа къурайды да,

Тогъуз бола, тор атына минеди,

Минеди да, киштиклени сюреди,

Хахайларын Уштулугъа бардырып,

Къамчи бла сыртларына береди.

Сора юйге къайтады,

Киштик жомакъ айтады.

18 06 06

ЖАНГЫ ДУРКЪУ

- О, дуркъу, дуркъу, дуркъу,

Дуркъу ичинде негиз бар?

- Чыка-чыка бодуркъу

Кютген семиз ёгюз бар!

- Сора ёгюз биягъы

Гудулагъа азыкъды!

- Бодуркъуну таягъы,

Таякъ угъай – къазыкъды!

21.06.06

ЭНТДА БИР 

ЖАНГЫ ДУРКЪУ

О, дыркъы, дыркъы, дыркъы,

Тау дыркъыда бодуркъу.

Бодуркъуму?! Кийикди!

Тау дыркъысы бийикди.

О, дуркъу, дуркъу, дуркъу,

Дуркъу ичинде бодуркъу.

Бодуркъуму?! Ёгюздю!

Къуба ёгюз семизди.

Уучу кийикни атды,

Ёгюзюн а урлатды.

Урлагъан а – буду,

Кесген а – буду,

Биширген а – буду,

Ашагъан а – тюйюгюз! –

Жаншагъан а – тюйюгюз! –

Буду, буду, буду!

22.06.06.

ОГЪУРЛУ ЭМЕГЕННИ

ЖЫРЧЫГЪЫ

Бизни шахарда

Юч башлы эмегенми жашайды?                             

Ассыры уллудан, ассыры узундан,

Ол къая турукъгъамы ушайды?

Хау, уллуду ол тауча,

Хау, бийикди къаяча.

Беш къатлы юйлени 

Башлары бла къыйналмай атлайды,

Къарачы!

Огъурлу эмегенди,

Чомарт, хатерли эмегенди,

Аны кёрюрге Парижден, 

Берлинден,

Нью-Йоркдан,

Стамбулдан да келедиле энди.

Бек сюелле аны

Шахарда уллула,

Гитчеле да.

Хар эрттен сайын ол

Чыккыр бла бир

Мыстындау ичеди.

Ичеди эрттен сайын ол

Мыстындау да, сют да, айран да.

Ол алай къарыулу да,

Алай мазаллы да анданды.

Сют сатыучу мешина

Шахар майданнга келиучюдю,

Сют алыргъа

Эмеген да сюелиучюдю.

Эмеген кишини жаны да, тини да

Сютдю,

Айранды, 

Къаймакъды.

Анга не уллу чыккыр да –

Оймакъды.

Сютден,

Айрандан да тоюп,

Деу бютюн да жарыкъ ышарады,

Гинжичикча ариу къызчыгъын

Школгъа ашырады.

Бош турмайды ол,

Болушлукъ керекге

Мычымай жетеди,

Жангы ишлене 

Тургъан юйлеге кранлыкъ да этеди.

Эриксе, харфлыгъын да алып,

Кеси да школгъа барыучууду,

Классха сыйынмайды да,

Спортзалда олтуруучуду.

Дерследен сора ол

Сабийчиклени булутха миндиреди,

Сора, шош юфгюрюп,

Булутну акъжелтен кемелей жюздюреди.

15.11.79.

КЮН ТИЯКЪЧЫКЪ

Кюн тиякъчыкъ-халычыкъ,

Чыкъгъа тийип, жылтырайды.

Ай тиякъчыкъ-халычыкъ

Кёл сууунда къалтырайды.

Чыкъ тамчычыкъдан кюмюш

Халы сууургъанма да,

Толкъунчукъдан а алтын

Халы сууургъанма да,

Эки токалчыкъ этгенме,

Чабып юйюме элтгенме.

Аны кишиучукъ кёргенди:

- Берчи, ойнайым! -  дегенди.

- Угъай, кишиу. Кюннге – бокка,

Айгъа жаулукъ эшерикме.

Кесиме уа, къызыл гокка

Салып, жыйрыкъ этерикме.

16.03.05.

ЖУКЪУ КЕЧЕ 

КЕЛЕДИ ДА…

Жукъу кече келеди да,

Кёзлерими жумдурады.

Тюш кёргюзте биледи да,

Мени бек къууандырады.

Эрттенликде уа кетеди

Жангы тюш келтирирге.

Ол кюндюз жукъу этеди

Укучукъ бла бирге.

16.03.05.

ЖУКЪУ

Кокачыгъым да жукълайды,

Какачыгъым да жукълайды.

Мушулдайды, мушулдайды. –

Бурунчугъум да жукълайды.

Жукълагъанды чашчыгъым да,

Эки къара къашчыгъым да,

Ыннам этген жастыкъчыкъда

Жукълагъанды башчыгъым да.

Жукълагъанды, жукълагъанды

Тилчигимде сёзчюгюм да.

Жукъу кирмеген жалан да

Мени эки кёзчюгюмдю.

16.03.05.

ЖУЛДУЗЧУКЪЛА

Къарангыды эшикде,

Эрленчикди бешикде,

Бешикчиг а,

Бешикчиг а,

Бешикчиг а тешикде.

Тешикчиг а терекде.

Жан да жокъ тёгерекде.

Жулдузчукъла,

Къыл-къыл этип,

Тохтамайдыла кёкде.

02.12.04.

ДЕРСДЕ

Алай тынчмы сунаса,

Тепмей, олтуруп тургъан?

Алай тынчмы сунаса

Харфладан сёз чыгъаргъан?

«А-нам быс-тыр жуу-а-ды.

Ит киш-тик-ни къуу-а-ды…» -

Уф, арыдым, уф, талдым,

Къолума къалам алдым.

Энди чот чыгъарайым,

Дерслигиме къарайым.

Дерслигим былай айтады:

- Айт, суратчыкъгъа къара да,

Беш алмадан экисин

Алсанг, ненчасы къалады?

«Юч» деп кючден айталдым…

Уф, арыдым, уф, талдым.

17.11.04.

ТОЙ


Тишхан балачыкълары

Барысы да къызчыкъла,

Кийген жыйрыкъчыкълары,

Бир кибик къызылчыкъла.

Аш этген, эшиу эшген,

Кече-кюн да кюрешген

Къызчыкъладыла ала. –

Ариу чычхан балала.

Кирпини балалары

Барысы да жашчыкъла,

Быхчылары, балталары, -

Жигер къарындашчыкъла.

Кирпини жашчыкълары,

Тишханны къызчыкъларын

Тойгъа-сыйгъа элтдиле,

Жегип агъазчыкъларын.

Тойгъа-сыйгъа элтгенликге, 

Тепсеген а этмедиле:      

Шинжи тончукъларын ала

Юйде къоюп кетмедиле.

06.12.04.

КЪАРЫЛГЪАЧ

Къарылгъачым, къарылгъач,

Илячин тутады, къач!

Аны ол тоябилмез

Баласы болгъанды ач.

Къачды, къачды къарылгъач,

Къууду, къууду илячин,

Къачды, къачды къарылгъач,

Къууду, къууду илячин!

Къууду, къууду – жеталмады,

Къарылгъачны туталмады,

Туталмады, жеталмады,

Уясына элталмады.

06.12.04.

АГЪАЗЧЫКЪ

Къар хапучукъла къууа,

Аязчыкъ ойнайды.

Жилямукъ бетин жууа,

Агъазчыкъ жиляйды.

Ким эсе да бюгече

Жукъламай тургъанды,

Агъазчыкъны тончугъун

Алышындыргъанды.

Боз эди да тончугъу,

Чыммакъчыкъды энди.

Аны ким тешиндирип,

Ким кийиндиргенди?!

29.11.04.

КИМДИ, КИМДИ

СЮТ ИЧЕРГЕ СЮЙМЕГЕН?                                                                             

- Кел да, жашым, сютчюгюнгю ич хайда!

- Аначыгъым, бир кесекчик ойнайым.

- Сууутаса сютчюгюнгю, кел да, ич!

- Анам, энтда бир кесекчик ойнайым.

- Гутча, гутча, жашчыгъымы ал да кел:

Сют ичерге унамайды жашчыгъым.

- Жашчыгъынгы чакъырлыгъым келмейди,

Жашчыгъынгы чакъырыргъа сюймейме,

Хап-хап-хап!

- Аман гутча, сора нек

Чакъырыргъа сюймейсе жашчыгъымы?

- Сен а манга сюек берген болурса?!

- Таякъ, таякъ, гутчачыкъны, бар да, тюй:

Жашчыгъымы чакъырыргъа сюймейди!

- Тиеригим келмейди гутчачыкъгъа,

Тюеригим келмейди гутчачыкъны,

Таркъ-таркъ-таркъ!

- Къынгыр таякъ, сора нек

Тюеригинг келмейди гутчачыкъны?!

- Сен а мени къонакъгъамы элтгенсе?

- Ой, къызыу от, уллу от,

Кюйдюрчю ол таякъны:

Гутчачыкъны тюерге унамайды!

- Мен -  къызыу от, уллу от,

Тюйдюрюрге сюймейме гутчачыкъны,

Кюйдюрюрге сюймейме таякъчыкъны,

Гур-гур-гур, гур-гур-гур!

- Ой, аман от, сора нек

Кюйдюрюрге сюймейсе таякъчыкъны?

- Сен а манга ишхерими атханса?

- Ой уллу суу, уллу суу,

Ёчюр отну теркирек:

Ол таякъны кюйдюрюрге сюймейди!

- Мен – уллу суу, уллу суу,

Жарыкъ отну ёчюрлюгюм келмейди,

Къызыу отну сууутургъа сюймейме,

Шуу-шуу-шуу, шуу-шуу-шуу!

- Ой, аман суу, сора нек

Ёчюрюрге сюймейсе аман отну?!

- Сен а манга мёз журунму бергенсе?

- Уммо, уммо, ич да къой черек сууун:

Ёчюрюрге унамайды отну ол,

От таякъны кюйдюрюрге сюймейди,

Таякъ итни ачытыргъа сюймейди,

Ит жашчыкъны чакъырыргъа сюймейди,

Сют ичерге унамайды жашчыгъ а.

- Кимдм, кимди сют ичерге сюймеген,

Кимди, кимди жылы сютчюк сюймеген,

Кёргюзтчюгюз! – дегенди да бугъачар,

Жер къазгъанды, ёкюргенди бугъачар.

Къоркъгъанды да от таба чапханды суу,

От да, къоркъуп, таякъ таба чапханды.

Отдан къоркъуп, таякъ итге чапханды,

Ит чапханды чакъырыргъа жашчыкъны.

Жашчыкъ чабып келгенди да юйюне,

Жангы сютчюк, жылы сютчюк ичгенди.

Анасы уа итге сюек бергенди,

Таякъны да къонакъгъа элтгенди ол.

Анасы уа отха отун салгъанды,

Черек суугъа мёз журун атханды ол.

Бугъагъа уа кырдык оруп бергенди.

13.03.96.

КИРПИЧИКНИ

КЮБЮРЧЕГИ

Кирпичик кирди юйге,

Тончугъун такъды чюйге.

Чакъырып бюрчечигин,

Ачды кюбюрчекчигин.

Кюбюрчекде неси бар?

Жюз тюрлю ийнеси бар!

ЖУЛДУЗ КЪАШХА

Тайчыгъым – жулдуз къашха,

Аламатды халчыгъы.

Туягъы тийсе ташха,

От чагъады налчыгъы!

КЪОЯНЧЫКЪ
КЪАЧЫП БАРАДЫ

Ауаначыгъы къуууп,

Къоянчыкъ къачып барады.                             

Ол аны, къол-бет жуууп,

Ашап къоярыкъ сунады. 

03.07.06.

КЪЫШ

Тауну, тюзню агъартып,

Къыш сууугъу жетгенди.

Жагъа сууну бузлатып,

Миялача этгенди.

Чёрчек жашчыкъ къууанып,

Тёшден къызыу учады.

Акъ аязчукъ уянып,

Терекден къар чачады

Ойнай тургъан къызчыкъгъа

Бла акъ къоянчыкъгъа.

Сора, кюлюп къачады

Бош тургъан уячыкъгъа.

ЖАЙ КЮН

Кюн бизге бийик кёкден

Жарыкъ саламын иеди,

Талада хар гюлчюкге,

Хар бир чыкъчыкъгъа тиеди.

Минг алтын бармакъчыгъы 

Тереземи чакъдырады:

«Къара ишхилдичикле

Жыяйыкъ!» - деп чакъырады.

Чыпчыкъчыкъла этелле

Бир иги тилекчикле.

Гюлчюклеми учалла

Не да – гёбелекчикле?!

ШАУДАН СУУЧУКЪ

Шаудан суучукъ бир зауукъ

Ойнай, тепсей биледи.

Тюйюлдю да жиляуукъ,

Ышарады, кюледи.

Улакъчыкъча, къадалып

Ойнакълай, аккун таудан

Чабып келеди шаудан

Суучукъ, сюйюнчю алып.

АКЪТЕРЕК

Акътерек - бийик терекди,

Ол чайкъалыргъа керекди.

Ол а, ол – базыкъ эменди,

Эмен угъай – эмегенди.

Барды аягъы, къолу да,

Тюбю кишиудан толуду.

Ол юлкю уа – тегенекди,

Анга къоннган – гёбелекди,

Гёбелек алтынкёлекди,

Аны тутаргъа керекди.

Тутдукъ-тутдукъ - туталмадыкъ,

Къуудукъ-къуудукъ – жеталмадыкъ.

Гёбелекчик учуп кетди,

Биз а, ойнап, зауукъ этдик.

ЧУМ ТЕРЕК

Эрттен бла тургъанбыз да,

Чум терекге баргъанбыз да,

Ашагъанбыз, бек тойгъанбыз,

Артдабызгъа да къойгъанбыз.

Ол юлкю уа – дыгъыленди,

Дыгъылен жыябыз энди.

Ол а, ол – жилек талады.

Къой, кетейик, кеч болады.

ХОРАЗЧЫКЪ

Хоразчыкъ эртте тургъанды,

Ол къычырыкъдан къыргъанды:

- Кукурий-кук, къукурий-кук,

Туругъуз! – деп къутургъанды.

Сора тау-укъ-чукъ-лар-ын,

Къанг-къыл-дау-укъ-чукъ-лар-ын

Гедеш аллында тизгенди,

Физзарядка этдиргенди.

Бирча къанат къакъдыргъанды,

Ары-бери чапдыргъанды,

Жукъудан аяздыргъанды,

Багуш тёбе къаздыргъанды.

Кеси да жер чучхугъанды,

Бир тары бюртюк тапханды.

«Къыт-къыт-къыт!»- деп чакъыргъанды,

Тауукъланы чапдыргъанды,

Сора тары бюртюкчюгюн

Доппанбашха къапдыргъанды.

АЙЫУ

Айыу агъачда жашайды,

Бал тапса, сюйюп ашайды.

Кёп ашайды, аз жукълайды,

Айыу бир аман жуттайды.

Ол ашайды, бир тоймайды,

Артдасына жукъ къоймайды.

Алыкъа айыу арыкъды.

Наныкъ, кертме ашарыкъды.

Жубуран да тутарыкъды.

Къыш а, табанларын жалай,

Куркасында жукъларыкъды.

ДОППАНБАШЧЫКЪ

«Чуу-чуу, чуу-чуу, чуу-чуу!» - дейме,

Доппанбашчыкъны излейме.

Жокъду къанг-къыл-дау-укъ-чу-гъум,

Гурт жатханды тау-укъ-чу-гъум.

Ой, нелелле очукъла?!

Жюжеклелле очукъла!

Бир тохтамай чууюлдейле:

«Чуу-чуу, чуу-чуу, чуу-чуу» - дейле.

ЭРЛЕН

Танг бла тургъанды эрлен,

Къурмач къууургъанды эрлен,

Жюйрюк тайчыгъына минип,

Базаргъа баргъанды эрлен.

Къурмачын сатханды эрлен,

Бал къалач татханды эрлен,

Къызыл чурукъчукъла алып,

Юйюне къайтханды эрлен.

КЪОЗУЧУГЪУМ

Къозучугъум-озгъурчугъум,

Бурмачыкъды къозучугъум.

Арымайды, талмайды,

Тюйюшмей туралмайды.

Къозучугъум – бурмачыгъым,

Сабийлени ургъанчыгъым,

Тохтамайды, тынмайды,

Арбазгъа сыйынмайды.

ТАНГ АТХАНДЫ

Хораз кюнню уятханды, -

Танг атханды, танг атханды!

Кюн чыкъгъанды, кюн тийгенди,

Жылыуун бизге ийгенди.

Чыкъ кюмюшча жылтырайды,

Чыпчыкъчыкъ ариу жырлайды.

Къозучугъ а макъырады,

Тенгчиклерин чакъырады.

Улакъчыгъ а ойнакълайды,

Жалан да уку жукълайды.

УЛАКЪЧЫГЪЫМ

Улакъчыгъым, улакъчыгъым,

Ой, салпыкъулакъчыгъым,

Мангылайынгда – къашха.

Ойнакълап, ташдан ташха

Секиресе, сен топчукъча,

Тау суучукъда толкъунчукъча.

Какаларынг тёртдюле,

Тенгчиклеринг кёпдюле.

Секиресе, ойнакълайса,

Аначыгъынгы сакълайса.

ТОПЧУГЪУМ

1

Тохтамайса топ-топ этип,

Бездиргенсе доп-доп этип.

«Тынчы!» - деп урсам, тюйсем да,

Сени бек сюеме,

Топчугъум, сени сюйсем да,

Урама тюеме.

2

Аны къаты урама да,

Кёкге учурама да,

Къууанады топчугъум,

Хиличи доп-допчугъум.

3

Сени тюйюп турама,

Жерге-жерге урама.

Сен а ёпкелемейсе:

- Урма, тюйме! – демейсе.

Харх этип, зауукъ кюлесе,

Ёрге-ёрге секиресе.

ЭЧКИЧИК

1

Эчкичигим, эчкичик,

Мюйюзлеринг – экичик.

Какаларынг  кёпдюле,

Санайма да – тёртдюле.

Тёртюсю да кирчикле,

Кирчикле, шимирчикле.

Сакъалынг а бирчикди,

Ол да, ол да кирчикди.

2

Эчкичигим, эчкичик,

Жюн тончугъунг – эскичик.

Тончугъунгу тешейим,

Жюн кёлекчик эшейим

Эки къашыкъ сютчюкге:

Сют керекди кючюкге.

ТАНГКЫ ГАККЫ

Ой, доппанбаш тауукъчукъ,

Зауукъ къангкъылдауукъчукъ,

Сен былай жиляуукъчукъ

Болуп нек къалгъанса?

Баям, биягъы тангкы

Гаккычыкъ тапханса.

АЧ ТЮЛКЮЧЮК

Тюлкючюк болгъанды ач,

Марагъаны – къоянды.

Къоянчыгъым, хайда, къач,

Ансы тутуп къояды!

ГУРТ ТАУУКЪНУ

ОН БАЛАСЫ

Гурт тауукъну он баласы –

Беш къарасы, беш аласы.

Киштик ташадан къарайды,


Жюжекчиклени марайды.

Чыкъинжик да къычырады,

Къычырады къыртчыгъа да.

Гурт тауукъдан къоркъуп, киштик

Ташадан къачып чыгъады.

БАППУШЧУКЪ

Баппушчукъ «бакъ-бакъмы» дейди,

Огъесе «батмакъмы» дейди?

Бир къужурла къычыра,

Очукъ балчыкъмы излейди?

Балачыкъларын тизеди,

Кёл сууда ариу жюзеди.

Белячыкъла, алачыкъла.

Ала онбеш боладыла.

Жюзе кетип, балачыкъла

Тас болуп да къаладыла.

КОКАЛАРЫМ

Кокаларым тынч турмайла,

Урушсам да, эс бурмайла.

Кокаларым, кокаларым

Терс киелле боккаларын,

Сора ормагъа чыгъалла,

Киштикле къачып, бугъалла.

Бири ташха узалады,

Бири уа таякъ алады.

Чыпчыкъла кери учалла,

Итле да, сынсып, къачалла.

Кокаларым, кокаларым

Терс киелле боккаларын.

Арымайла, бир таламайла,

Къамамайла, уялмайла.

Тапханларын элтедиле,

Тюйюшген да этедиле

Тарта, соза, ура, къагъа…

Не этейим мен былагъа?!

ХОРАЗЧЫКЪНЫ 

КЪУУУТЧУГЪУ

Хоразчыкъ бюртюк тапханды,

Жер чучхуп, ары атханды

Бюртюкчюгюн. Жай ётгенди,

Бюртюкден нартюх битгенди.

Хоразчыкъ эртте тургъанды,

Нартюхчюгюн сууургъанды.

Жамалгъан къазанчыкъда

Ол къурмашчыкъ къууургъанды.

Сора тирменнге элтгенди,

Тартдырып, къууут этгенди.

Къууутчугъун кесчиги

Бал бла ашайды энди.

БУЗ СЮММЕКЧИК

Кюн тиеди, кюн тиеди,

Кюн сабийлени сюеди.

Сабийчикле къууаналла,

Сабан тойгъа къуралалла.

Хауа алыкъа сууукъду.

Буз сюммекчик жиляуукъду.

«Там-там-там-там» деп жиляйды,

Энди жаз башы жууукъду.

СЕНГИРЧГЕЧИК

Сенирчгечик  гитчечикди,

Белчиги бир инчгечикди.

Ол узакъгъа секиреди,

Аны гургунчукъ кёреди.

- Сенирчгечик, къачма! – дейди. –

Ачма, - дейди, - ачма! – дейди.

Сенгирчгечиг а учады,

Ач гургунчукъдан къачады.

КУШАЙ

Агъач башы кёк кушайды,

Кушай артишге ушайды.

Гагулары уллучукъла,

Сыйдамчыкъла, суулучукъла.

Ашайма да - тоялмайма,

Эригип да къоялмайма.

ЖАЗ  ЖАУУН

Кёк, къарс уруп, харх этди,

Тыхар-тухур, тарх этди,

Жалкъачыгъын жибитип,

Тайчыкъны мудах этди.

Жаз жаууннга тюбедим:

- Жау-жау, жауун, жау! – дедим.

Кёл суучукъла чачдыра,

Биргесине тепседим.

УЛАКЪЧЫКЪЛА – 

ЖЮН ТОПЧУКЪЛА

Улакъчыкъла – жюн топчукъла,

Бири - гыдай, бири – къашха.

Кийип чыммакъ-акъ тончукъла

Секирелле ташдан ташха.

Чёрчек къуртакъулакъчыкъла

Ыранладан ётедиле.

Ойнай кетип, улакъчыкъла

Тюйюшген да этедиле.

Жизелеча, юйлерине

Тарыгъыб а бармайдыла.

Ала бир бирлерине

Ёпкелеп да турмайдыла.

АМАН ЗАТЧЫКЪДЫ

ТИШХАН

Аман затчыкъды тишхан,

Хата къапчыкъды тишхан.

Сора турмай, жау чыккыргъа тюшеди,

Башы ачыкъ къапчыкъланы тешеди.

Темир тишлиди киштик,

Аман кючлюдю киштик,

Тишханланы, жетеди да, тутады,

Тутады да, артмагъына атады.

Сора юйге элтеди,

Жыр айтып, тепсетеди.

АКЪ ГЁБЕЛЕК

Гёбелекчик уянды,

Жангы кюннге къууанды.

Чыммакъ къарампилчикни

Бал суучугъундан къанды.

Сора, ойнарыкъчыгъы

Келди да, учду кёкде.

Алай къалтырайд кёлде

Шо жулдуз жарыкъчыгъы.   

08.12.04

ЖАУУН, ЖАУУН, 

ЖАУЧУ, ЖАУ

- Жауун, жауун, жаучу, жау!

- Къалач берликмисе?

- Хау!

- Берлик эсенг, жауайым,

Чашчыгъынгы жууайым!

- Жауун, жауун, жаучу, жау!

- Галау берликмисе?

- Хау!

- Берлик эсенг, жауайым,

Бетчигинги жууайым!

08.07.05.

БИР, ЭКИ ДА

Бир, эки да, бир, эки да…

Макъыргъан – гыдай текеди.

Юч да, тёрт да, юч да, тёрт да…

Кийигиз бокка да, бёрк да.

Беш, алты да, беш, алты да…

Ай – кюмюшдю, кюн – алтынды.

Ой, жети да, ой, сегиз да…

Акъ улакъчыгъым семизди.

Тогъуз, он да, тогъуз, он да…

Чынакайчыгъыма къон да,

Ой, ариу гёбелекчик,

Ой, къатапакёлекчик,

Санаргъа юйретейим,

Шуёхчукъ да этейим.

26.02.04.

ЧЫКЪЫНЖИК

Къычырады чыкъынжик,

Элни сангырау этеди.

Гурт тауукъгъа чыкъынжик:

«Жюжек бер!» - деп дау этеди.

«Эй, чыкъынжик, къыркъынжик

Боласа да, къычырма!

Уялмагъан чыкъынжик,

Былайдан кет мычымай!»

ОН  ЖИГИТ

Беш жигит - онг къолумда,

Аллай бир да – солумда.


Онусу да – он улан,


Он батыр, он пелиуан.

АЛМА

- Алмадан башха бир жукъ да

Ашарыкъ тюйюлме, алчы.

Бир къызыл уууртлучукъду,

Кеси да татлыды балча! –

Деди чёрчек Маммачыкъ.

Алма алды аммачыкъ.

Алмачыкъ кюннге ушайды.

Маммачыкъ алма ашайды.

МАКЪА БИЙЧЕЧИК

- Тюненели къайдаса,

Кока макъа бийчечик?

Жырчыгъынгы да нечик

Ариу-ариу айтаса!

- Къамишли кёлде жюздюм,

Тойдум ургъуйчукъладан.

Кёлде жулдузчукъладан

Бек жарыкъчыгъын сюздюм.

Дуу жанады бойнумда

Кёкню жулдуз ташчыгъы.

Бюгюн ханны жашчыгъы

Тепсерикди тоюмда!

07.09.06.

ЖОМАКЪЛА  

ЖОМАКЪЧЫ КЪАРТЧЫКЪ

Бир къалын агъачда бир къартчыкъ жашагъанды,

Ассыры къартчыкъдан, жомакъгъа ушагъанды.

Ол кеси жашагъанды къалын агъачда.

Наныкъ да жыйгъанды,

Дугъум да жыйгъанды,

Шхилди да жыйгъанды,

Кушай да жыйгъанды

Отун да этгенди къачда.

Бир къалын агъачда бир къартчыкъ жашагъанды,

Ассыры къарчыкъдан, таурухха ушагъанды.

Тынгылай черекни ёмюрлюк жырына,

Жомакъ да айтханды,

Таурух да айтханды,

Хапар да айтханды,

Элбер да айтханды

Кече узуну, наз отха жылына.

Бир къалын агъачда бир къартчыкъ жашагъанды,

Ассыры къартчыкъдан, элберге ушагъанды.

Ингир болгъанлай, тёнгертге юйчюкге

Тюлкю да келгенди,

Къоян да келгенди,

Айыу да келгенди,

Эрлен да келгенди

Сейир жомакъгъа тынгылар ючюннге.

Жашагъанды десем да, ол бюгюн да сау-саламатды.

Элбери, жомагъы, тауруху да бизге аманатды.

Мен, сабийле, бюгюн сизге айтырыкъ

Сеийр жомакъла, таурухла айтхылыкъ

Къартчыкъны тёнгертге юйюнде этиле,

Айтыла, жырлана, ойнала эдиле.

06.12.00.

КЪАЙСЫ УЛЛУДУ?

1

Эртте-эртте юч къарындаш —

Къараш, Жараш, Мураш

Жашагъандыла Малкъарда —

Сукан тарда.

Бир бугъалары болгъанды 

Аланы.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                   Мюйюзю жетсе, ойгъанды

Къаяланы.

Таргъа кючден сыйыннганды,

Аны кёрген — тау суннганды. 

Ичсе, черек таркъайгъанды,

Башха мал суусуз къалгъанды.

Атлашындан жер тепгенди,

Жатса, тауну тюзетгенди.

Ёзенден, бойнун созуп,

Чыран бузну жалагъанды.

Танг ёртенине къозуп,

Тёгерегин талагъанды.

2

Бир эрттенликде жашла — 

Ол туугъан къарындашла 

Ичи къызгъан Бугъаны, 

Суусап къысхан Бугъаны 

Сюрдюле Терк суууна, — 

Къараш бойнуна минип, 

Жараш сыртына минип, 

Мураш а — саурусуна.

Къарашха жолда атлы 

Жолукъгъанды. Ол татлы 

Тенглериди жашланы, 

Шамды аты да аны.

Къараш Шамдан тиледи: — 

Жарашха жетсенг, — деди, 

Иги сюрсюн Бугъаны!

Унутмай, бир айт аны.

3

Тор аты жоргъа салып, 

Кюн тюшге, арып-талып, 

Шам жетгенди Жарашха — 

Ортанчы къарындашха.

Ол да Шамдан тиледи: — 

Мурашха жетсенг, — деди, 

Бугъаны иги сюрсюн, 

Чыбыкъ жетдире келсин!

Тор аты жоргъа салып, 

Ингирге, арып-талып, 

Шам жетгенди Мурашха — 

Тамата къарындашха.

4

Бугъа — суусабы къана, 

Жашла анга къууана, 

Терк сууунда жуууна... 

Алайлай бир къуш жетди, 

Кёкню къарангы этди.

Урду, жыкъды Бугъаны, 

Чачды, жыртды Бугъаны. 

Ашады, иги тойду, 

Жауурунун а къойду 

Уясына элтирге, 

Баласына элтирге.

5

Уллу Къуш учуп бара, 

Жауурунну кётюрюп, 

Жауунда жунчуп бара, 

Эки къош терек кёрюп, 

Келип къонду бирине. 

Ол Теке мюйюзюне 

Къоннганма деп билмеди, 

Теке да эс бёлмеди.

Ол кезиуде Текени 

Сакъал тюбюнде элни 

Сюрюую жатып болгъанды, 

Къойчу уа къалкъып болгъанды.

Къойчу жаш, татлы эснеп, 

«Жауун тохтаймыды?» — деп, 

Ёрге кётюрдю башып. 

Къуш а, элгенип, ашын 

Тюшюрюп, учуп кетди, 

Жети тенгизден ётдю.

Къалагъ'а ол кезиуге, 

Къойчу жашны кёзюне 

Жети кёкню тешип тюшдю, 

Ырхы таууш этип тюшдю.

Жаш кёзюн уууп къойду, 

Кир тюшген сунуп къойду.

6

Къойчу, келип юйюне,

Анасына тиледи:

— Кир тюшгенди кёзюме,

Къарасанг эди, — деди.

Анасыны къайгъысына,

Анасыны къаугъасына

Къарт да, жаш да жыйылгъанды,

Сейир-тамаша болгъанды.

Сонгура — кими кюрек, 

Кими ылытхын, сенек, 

Кими аркъан келтирип, 

Жашны кёзюне кирип, 

Беш кече кюрешдиле, 

Беш да кюн кюрешдиле.

Хоншу элни чакъырып, 

Алтынчы кюн чыгъарып 

Ол Жауурун Къалакъны — 

Кенг Жауурун Къалакъны 

Элтдиле элден кенгнге — 

Сюйредиле ёзеннге.

Талай жыл кетди узакъгъа, 

Жер къозлады ол къалакъгъа.

Биреу алайда юй салды, 

Артда уллу эл къуралды.

Бир ингирде жер тепгенди, 

Юч ингирде да тепгенди.

Эл анда оноу этгенди: 

Кёчюп кетерге дегенди.

Чыкъгъанды да эл аллына, 

Бир къарт айтханды халкъына:

— Жангыз бизни эл тебеди. 

Аны сылтауу недеди?

Биреу къоркъутады бизни, 

Бир сакълайыкъ элибизни.

Энтта бир кече къарайыкъ, 

Ким эсе да — бир марайыкъ!

Бир Къара Тюлкю тюзелип, 

Ингир къарангыда келип, 

Ол Къалакъны кемиргенди, 

Саулай элни тепдиргенди.

Сенекли — сенеги бла, 

Кюрекли — кюреги бла 

Чабып-чабып келгендиле, 

Тюлкюню ёлтюргендиле.

Жашла, бир бирге эришип, 

Терисин сыдыргъандыла. 

Бирси жанына, кюрешип, 

Аудуралмай къойгъандыла.

Биягъы Къарт сёлешгенди, 

Терини тенг юлешгенди. 

Элни къартына, жашына 

Топлукъ, бёрклюк да тюшгенди.

9

Бир Къатын, бахчада арып, 

Урчукъ ийире барып, 

Тюлкю мыллыгын кёргенди, 

«Бу не сепирди?!» — дегенди.

Сора урчукъ сабы бла

Тюлкюню тынч аудургъанды.

Сыдыргъанды да терисин,

Юйюне элтип баргъанды.

Ол териден жашчыгъына

Къол къапчыкъ чыгъып къалгъанды.

1984, октябрь+

ТИШХАНЧЫКЪЛА 

ЖОМАГЪЫ

1

Бир чал тишхан болгъанды, 

Аны къызы бар эди. 

Кёрген — ариулугъуна, 

Сукъланып, къарар эди.

Бир къарт тишхан болгъанды, 

Аны жашы бар эди. 

Кёрген — субайлыгъына 

Эрикмей къарар эди.

Бир ариу къыз болгъанды, —

Чал атасы бар эди,

Аны хар айтхан сёзю

Ат багъасы бар эди.

Бир субай жаш болгъанды, — 

Къарт анасы бар эди, 

Аны хар айтхан сёзю

Балхам эди, бал эди.

Бир чал тишхан болгъанды,

Бир къарт тишхан болгъанды,

Бир ариу къыз болгъанды,

Бир субай жаш болгъанды.

Жаш айтханды къызчыкъгъа: 

«Бизни юйге келсенг а!» 

Къыз айтханды жашчыкъгъа: 

«Атамдан тилесенг а!»

Бир чал тишхан болгъанды, — 

Къызчыгъына сакъ эди. 

Аны бек къарыулугъа 

Берлиги да хакъ эди.

Бир субай жаш болгъанды, —

Ол къызны тилей эди:

«Менден кючлю дуньяда

Бир жан жокъду! — дей эди.

Бир чал тишхан болгъанды,

Аны кибик аз эди:

«Сен кючлю болсанг, киштик

Атангы тутмаз эди!»

2

— Киштик кючлю, 

Киштик кючлю, — 

Мен киштикге барлыкъма! 

Киштик кючлю, 

Киштик кючлю, — 

Мен киштикге барлыкъма! —

Деп жырлагъанды тишханчыкъ.

— Ай, мен кючлю болсам эди, 

Болсам эди,

Итден къачмаз эдим, 

Къачмаз эдим! —

Деп, макъыргъанды киштик.

— Ит кючлю, 

Ит кючлю, — 

Мен а итге барлыкъма!

Ит кючлю,

Ит кючлю, —

Мен а итге барлыкъма! —

Деп жырлагъанды тишханчыкъ.

— Ай, мен кючлю болсам эди, 

Болсам эди, 

Бёрюден къоркъмаз эдим, 

Къоркъмаз эдим, —

Деп, юргенди ит.

— Бёрю кючлю, 

Бёрю кючлю, — 

Мен бёрюге барлыкъма! 

Бёрю кючлю, 

Бёрю кючлю, — 

Мен бёрюге барлыкъма! —

Деп жырлагъанды тишханчыкъ.

— Ай, мен кючлю болсам эди, 

Болсам эди,

Айыудан сыкъмаз эдим, 

Сыкъмаз эдим, —

Деп, улугъанды бёрю.

— Айыу кючлю, 

Айыу кючлю, — 

Мен айыугъа барлыкъма! 

Айыу кючлю, 

Айыу кючлю, — 

Мен айыугъа барлыкъма! —

Деп жырлагъанды тишханчыкъ.

— Ай, мен кючлю болсам эди, 

Болсам эди, 

Мени къаплан тутмаз эди, 

Тутмаз эди, —

Деп, мурулдагъанды айыу.

— Къаплан кючлю, 

Къаплан кючлю, — 

Мен къапланнга барлыкъма! 

Къаплан кючлю, 

Къаплан кючлю, — 

Мен къапланнга барлыкъма! —

Деп жырлагъанды тишханчыкъ. 

— Ай, мен кючлю болсам эди, 

Болсам эди, 

Мени пил эзмез эди, 

Эзмез эди, —

Деп, къычыргъанды къаплан.

— Пил кючлю, 

Пил кючлю, — 

Мен а пилге барлыкъма! 

Пил кючлю, 

Пил кючлю, — 

Мне а пилге барлыкъма! —

Деп жырлагъанды тишханчыкъ.

— Ай, мен кючлю болсам эди, 

Болсам эди, 

Къулагъыма кирмез эди, 

Кирмез эди 

Кючлю тишханчыкъ, 

Батыр тишханчыкъ! —

Дегенди пил да.

— Тишхан кючлю, 

Тишхан кючлю, — 

Мен тишханнга барлыкъма! 

Тишхан кючлю, 

Тишхан кючлю, —

Мен тишханнга барлыкъма! —

Деп жырлагъанды да тишханчыкъ...

3

Бир чал тишхан болгъанды, 

Аны къызы бар эди.

Бир къарт тишхан болгъанды, 

Аны жашы бар эди.

Бир ариу къыз болгъанды, 

Бир субай жаш болгъанды... 

Сау дуньягъа айтылырча, 

Бир уллу той болгъанды.

1991, ноябрь

ЛЕЙЛЕК ЖОМАКЪ

Бу жомакъда жокъду батыр,

Жокъдула ариу къыз, хан да…

Ёзбек эллени биринде

Бир ёксюзчюк жашагъанды.

Къарамай ахлу, жууукъ да,

Жашчыкъ аз къыйналмагъанды,

Сыныкълыкъ да, учузлукъ да

Кёрюр ючюн къалмагъанды.

Гытычыгъы хузум эди,

Къыш кече уа узун эди.

Сууукъ да болгъанды, ач да,

Пакъырача, жаланнгач да.

Кёп къыйынлыкъгъа тёзгенди

Ол жашчыкъ. Алай  - ёсгенди.

Шуёхчугъу уа бар эди, 

Ол ким эди? Дутар эди.

Жашчыкъ дутарчыгъын согъа,

Къайгъысын унута эди.

Жашчыкъ къыйын къадарына

Ёкюнюп, бош тумагъанды.

Жалчы болмагъанды байгъа,

Бийге да баш урмагъанды.

Тюе териден уллу

Тюйюл эсе да жерчиги,

Ташын артханды,

Мешхут чачханды,

Жерине къарагъанды иги.

Уруннганды эрикмей, 

Талмай,

Урлукъ да салгъанды,

Кеч къалмай.

Чага этгенди,

Суу салгъанды,

Не медет, тирлиг а аз алгъынды.

Кийгени – эски чапан,

Кийиз чарыкъ эди,

Алай къачан да кёлю жарыкъ эди.

Тойда уста тепсегенди,

Жыр айтханды.

Душман чапса,

Къылыч ойнатханды.

Халал эди да, къабынын

Къартха, 

Къарыусузгъа бергенди…

Бир кюн улан бахчасында

Бир жаралы лейлек кёргенди.

«Къоюп кетсем, жарлы лейлек

Ёллюкдю», - деп ойлагъанды.

Келтиргенди да юйюне,

Сыннган къанатын байлагъанды…

Бу жомакъда жокъу батыр,

Жокъдула ариу къыз, хан да…

Ийип къоймай, лейлекчикни

Жаш биргесине тутханды.

Жылы желни кёк атына

Къонуп, жаз башы жетгенди...

Лейлек жыйынны ызындан

Лейлеги учуп кетгенди.

Жаш бахчачыгъын къазгъанды,

Ишлерге эринмегенди.

Арада ыйыкъ озгъанды,

Лейлеги кёрюнмегенди.

Сора жаш мудахсыннганды,

Лейлек унутхан суннганды.

Бу жомакъда алп жаш жокъду,

Жокъдула ариу къыз, хан да…

Лейлек жашны бахчасына

Юч харбыз урлукъ атханды

Бир кюн.Сора юч урлукъдан

Юч уллу харбыз битгенди.

Аланы арбагъа жюклеп,

Жаш гытысына элтгенди.

Харбыз туурап ашайма деп,

Жаш бичагъын сындыргъанды.

Балта бла ура кетип,

Ол бирин кючден жаргъанды.

Алайлай аны ичинден

Алтын ахча тёгюлгенди.

Жаш кеси угъай, эли да

Ач боллукъ тюйюлдю энди!

Зар эди къыйыкъ хоншусу,

Ол жашха чабып келгенди:

- Къалай бай болгъан эсенг да,

Бир юйрет манга! – дегенди.

Халал адам эди да жаш,

Заргъа болушун айтханды,

«Ы-хы!» - деп, къолларын ышый,

Зар гытысына къайтханды.

Къайтханды да

Къатынына махтаннганды,

Къатыны уа кючсюннгенди,

Ахтыннганды:

- Къой, э киши. Биягъя сен

Жарлы жюрегими жарма.

Андан эсе худур этип 

Ичейик, унчукъ мажар да.

- Жаным-кёзюм, - дегенди ол, -

Келир кюзге дери тёз да,

Алтын жаудурурма! Топ-топ,

Алырма лаудан, маймёз да!

- Къайда аллай насып бизге?! –

Дегенди эринчек къатын. –

Киши да кирмейд юйюбюзге,

Жарлылыгъыбыз амалтын.

Юсюбюз зыккыл, 

Къарныбыз ачды, - дегенди. –

Бизге жукъа худур да къууанчды, -

Дегенди.

Хомух эди да киши,

Бармай эди иши.

Ассыры эринчекден,

Дукъумун, атын да

Унутхан эди къатын да.

Ол кюнден сора, къаст этип,

Зар киши эртте тургъанды.

Бир кюн а ол, таякъ атып,

Биягъы лейлекни ургъанды.

Сора аны юйюне алып келгенди:

- Мен да бакы бай боллукъма энди! –

Деп къууаннганды биягъы.

Лейлекни сыннган аягъын,

Кеси байлап,

Анга кеси къарагъанды,

Къанатларын сылагъанды,

Тарагъанды.

Ачдан ёлтюре эринчек къатынын,

Лейлекге къапдыргъанды 

Ахыр къабынын.

Жаз келгенди да,

Къаратал чирчик этгенди.

Зар киши лейлекни

Бахчагъа элтгенди:

- Сау этдим, ашатып турдум,

Лейлегим, уч хайда, энди!

Хакъым ючюн а юйюме

Алтын, кюмюш жаудур! – дегенди.

Бу жомакъда алп жаш жокъду,

Жокъдула ариу къыз, хан да…

Зарны жерине да лейлек

Юч харбыз урлукъ атханды.

Ол зар кишини кечеси,

Кюню да бахчада эди,

Ол зар кишини акъылы,

Эси да ахчада эди.

Бахчасына 

Чыпчыкъ да къондурмагъанды,

Къоркъмай, аны бахчасына

Аяз да урмагъанды.

Харбыз бишер заман

Кючден жетгенди.

Ол зар киши

Къотур эшекчигин жекгенди.

Жекгенди да,

Харбызын гытысына элтгенди,

Гытысыны эшиклерин 

Къадаууна этгенди.

Харбызланы ючюсюн да

Бичакъ бла жаргъанды,

Жаргъанды да…

Агъаргъанды,

Кёгергенди,

Къызаргъанды.

Харбыз ташчыкъла,

Бал чибинле болуп,

Зууулдагъандыла,

Зар кишини,

Къырс къатынны да хаман

Талагъандыла.

Хаман талагъандыла,

Халек этгендиле,

Экисин да, тулукъланыча,  кёпдюрюп

Кетгендиле.

2004,сентябрь

ТИШХАНЧЫКЪЛА ТУТУШУ

Холамдамы эди, Басхандамы,

Чегемдеми эди, Малкъардамы?

Тейри Бызынгыда эди дейме,

Бир къарт кишичик жашап болгъанды

Къатынчыгъы бла къыйырда.

Бир ингирде: - Ач болгъанма, бийче,

Тур да, манга худур кибик этчи, -

Дегенди да, тери ийлейим деп,

Отжагъагъа жуукъ олтургъанды.

- Худур угъай, бишлакъ биширген да

Этер эдим, отун жокъду ансы. –

Деп, жууап бергенди къатынчыгъ а.

Къарт кишичик танг бла тургъанды,

Тургъанды  да, отуннга баргъанды,

Баргъанды да, турукъ аудургъанды, 

Аудургъанды да, отун этгенди.

Сора: - Тейри, кючлдю арыгъанма, -

Дегенди ол. Ташха таяннганды.

Кюн жылыугъа тынгылай кетгенди да,

Теке къалкъыу эте башлагъанды.

Къартчыкъ, нек эсе да, тынгысызды,

Жукъусу жукъады, нек эсе да.

Къулагъына таууш чалына да,

Къалкъый бара, уянып къалады.

Базыгъыракъ ауаз: - Ма, санга! – деп, -

Ма, санга! – деп, алай къычырады.

Назик ауазчыгъ а: - Ма, санга да!

Ма, санга да! – деп жауап береди.-

Тохтап бир тур, мен сени алыкъа

Сау дуньягъа кюлкюлюк этерме!

Базыкъ ауазлы уа: - Къой, кюлдюрме! – 

Деп, бютюн да жюрегин жарады.

Къарт кишичик тамаша болгъанды:

- Бу не сейир-аламат? – дегенди.

Ол таш тюбюне да къарагъанды,

Къарагъанды ол таш юсюне да.

Губуаякъ тюккюч тюбюнде уа

Эки тишхан, гёжефлеча, хаман

Тутуша тургъанларын кёргенди.

Бири арыкъ, зыккыл тишханчыкъды,

Семизчикди, добарчыкъ – бири уа.

Базыкъ арыкъны тюпге салгъанды.

Сора былай айтып къычыргъанды:

- Женгдир, женгдир, хорлатхарнма де да!

Угъай десенг, халек этерикме!

Кёпню кёрген кишичик бютюн да

Сейирге, тамашагъа къалгъанды:

Арыкъ тишхан – аны тишханыды,

Базыкъбел а – бай хоншусуну.

Эшекчигин аллына этгенди да,

Къарт юйюне ашыгъып келгенди.

Келгенди да къатынчыгъына

Тишханчыкъла хапарын айтханды.

- Кесибиз ачдан ёллюк болсакъ да,

Тишханчыкъны ач этмебиз энди,

Тап, патчахны чычханчыгъына да

Тишханчыгъыбызны тюйдюрмебиз.

Унчугъунгдан арпа гюттю эт да,

Алай ары сал да къой. Кече уа,

Тишханчыгъыбыз келип, ашар да,

Къарыу алып барыр тутушха.-

Къарт къатынчыкъ, кишичик айтханча,

Тишханчыкъгъа гюттючюк этгенди.

Ахыр къыстырыгъындан, къызгъанмай,

Татлы гюттю биширгенди ол.

Къарт кишичик танг бла тургъанды,

Танг бла тургъанды къатынчыкъ да.

Къарт кишичик, барып, къарагъанды,

Барып, къарагъанды къатынчыкъ да.

Гюттючюкню, бурхусун да къоймай,

Ашап тура эди тишханчыгъ а.

Къартчыкъ болмагъанча къууаннганды,

Къууаннганды къарт къатынчыгъы да.

Экинчи кюн ол эки къартчыкъ да,

Не боллукъ эсе да кёрейк деп

Кетгендиле, эшекчиклерин да

Алларына этип, ашыгъып.

Ол кишичик, ол къарт къатынчыкъ да

Букъгъандыла тюккюч артына.

Бир заманда къычырыкъ чыкъгъанды,

Тутуш башланнганды биягъы.

Базыкъ тишханчыкъ къыжырагъанды:

- Бюгюн, жан аурутмай, тюерикме!

Арыкъ чычханчыкъ да къычыргъанды:

Хатлама тюерсе, базыкъ, энди!-

Назикчик аны жети кере да,

Кётюрюп, жерге-жерге ургъанды.

- Бир кесек солут, маржа, - дегенди

Сора базыкъчыкъ арыкъчыкъгъа.

Кёк кырдыкга жатып, экиси да

Солугъандыла да: - Айтчы энди,

Тенгим, санга не болгъанды бюгюн? –

Деп базыкъчыкъ бек сейирсиннгенди.

Тенгим, дайым мен къытып тургъанма,

Бу не сейир, бу не аламатды?!

Сен манга кёз ачдырмайса бюгюн,

Тутханым, жыгъылгъаным да тенгди.

- Аны, тенгим, не айтыры барды?

Сен – бий тишхан, мен – жарлы тишханма.

Сен семизсе, мен а арыкъчыкъма, 

Ач къарын а токъну хорламаз.

Къарным тоюп сени бла бюгюн

Мен биринчи кере тутушама:

Арпа гюттю биширип бергенди

Аммачыгъым, къаймакъда басып.

- Тейри, арпа гюттю ашасам а,

Хорлар эдим гырнау киштикни да!

Жаным-тиним, ой, арпа гюттюдю,

Юлюшюнгден манга уа бермезменг?

Мен урлап-тырнап алай жашайма,

Кеслери уа бермейле бурху да.

Арпа гюттю ашата турсанг а,

Тейри, антлы шуёхунг болурма!

- Угъай, тенгим, бераллыкъ тюйюлме,

Алайсыз да къолайсыз жашайла.

Урлап алаллыкъ тюйюлме, тенгим,

Алаллыкъ тюйюлме мен тилеп да.

Базыкъ тишханчыкъ сагъыш этгенди,

Кёп сагъыш этгенди тишханчыкъ:

 Ахча келтирип турсам, - дегенди, -

Берип турурмуса гюттюнгден?

Арыкъ тишхан алай къууаннганды,

Къууанмай а аллай насыпха!

Къууаннганды жарлы къатынчыкъ да,

Жарлы кишичик да алайда.

Къатынчыкъ юйге чабып жетгенди,

Ун алгъанды бай хоншусундан.

Арпа гюттючюкле биширгенди,

Биширгенди онбеш  гюттючюк.

Окъа салып, чарыкъла тикгенди,

Къып-къызыл женгил чарыкъчыкъла.

Кёлек-кёнчекчикле да тикгенди,

Эки къалпакъчыкъ да алагъа.

Андан бери базыкъ тишханчыкъ

Кюн сайын бир кюмюш келтиреди.

Назик тишханчыгъ а базыкъгъа,

Жау жагъып, бир гюттючюк береди.

Сора, ашап, тоюп, экиси да

Эл башы аккун таугъа кетелле.

Тутушалла айыу балалача,

Гёжефлеча, алай тутушалла.

- Къой, хорларыкъ сунуп, бош кюрешме, -

Дейди назик тишханчыкъ. Базыгъ а:

- Тейри, кётюрюп урсам, чюйнюча,

Батдырып къоярма, бош кюрешме!

- Керти алай кючлю эсенг, кёрчю,

Хайда, аман кесинг, хайда, хайда! –

Дейди, къозутады назикчиг а.

Базыкъчыкъгъа хорлатмайды энди.

Къарт кишичик тирилгенди энди,

Семиргенди жауур эшеги да.

Ингир сайын тишханчыкълагъа

Жомакъ айта, юллесин тартады.

Къарт къатынчыкъны да энди жокъду

Къайгъысы: жюреги ырахатды.

Ингир сайын тишханчыкъланы

Кийимчиклерин жамап турады,

Жау чыракъчыгъын да жандырып.

1998, январь

АХЫРЫ БОЛМАГЪАН 

ЖОМАКЪ

Гумулжук эртте тургъанды,

Сора

Шаудан суучукъгъа баргъанды,

Сора

Къол жуугъанды, бет жуугъанды,

Сора

Гёбелекчик да къуугъанды,

Сора

Чыкъ тамчыгъа къарагъанды,

Сора

Мыйыкъчыгъын тарагъанды,

Сора

Тау кезде кюнню кёргенди,

Сора

Ол анга салам бергенди,

Сора

Жагъада жарау этгенди,

Сора

Юйге отунла элтгенди, 

Сора

Аначыгъы от жакъгъанды,

Сора

Юч ургъуй гаккы чакъгъанды,

Сора

Къуймакъчыкъдан бек тойгъанды,

Сора

Тамблагъа да къойгъанды,

Сора

Эшекчигине мингенди,

Сора

Абрек бюрчени женгнгенди,

Сора

Бир терен къолгъа киргенди,

Сора

Бир уллу айыу кёргенди,

Сора,

Къоркъмай, барып, тюбегенди,

Сора:

- Кел, тутушайыкъ! – дегенди,

Сора

Айыуну жерге ургъанды,

Сора

Деу эмегеннге баргъанды,

Сора,

Тартып, терек къобаргъанды,

Сора

Эмеген аман къоркъгъанды,

Сора

Секирип, ёрге къопханды,

Сора

Гумулжукчукъгъа чапханды,

Сора

Жыгъылып, эрнин къапханды,

Сора

Таугъа айланып къачханды,

Сора

Гумулжук юйге къайтханды,

Сора

Сютбаш бушто ашагъанды,

Сора

Юч жёрме да бошагъанды,

Сора

Эшекчигине миннгенди,

Сора

Агъач талагъа эннгенди,

Сора

Нарат терек аудургъанды,

Сора

Сюйреп, сыртха чыгъаргъанды,

Сора

Быхчысы бла жаргъанды,

Сора

Чёгюч, сюрме мажаргъанды,

Сора

Бийик агъач юй этгенди,

Сора

Къыз къачырыргъа кетгенди,

Сора

Ханны къызын урлагъанды,

Сора

Былай айтып жырлагъанды 

Сора:

- Гумулжук эртте тургъанды,

Сора

Шаудан суучукъгъа баргъанды,

Сора…

2004, ноябрь

АРПА ЖАШЧЫКЪ

1

Эртте-эртте, бир элде 

Жашагъанды бир къартчыкъ. 

Арбазында, мал болуп, 

Бир ийнеги, бир къою, 

Бир танасы бар эди;

Дагъы да арбазында:

Бир аты, бир эшеги, 

Бир тайы, бир гылыуу, 

Бир къадыры бар эди.

Андан сора да аны:

Балалы киштикчиги, 

Кючюклю да итчиги;

Доппанбаш тауукъчугъу,

Зада да хоразчыгъы 

Бар эди да, бар эди! 

2

Къартчыкъ малгъа къарай эди, 

Кишиу чычхан марай эди. 

Хоразчыкъ да жарай эди 

Къызыл кюнню, къызыу кюнню 

Танг сайын уятыргьа;

Итчиги да юре эди, 

Бёрюлени сюре эди.

3

Бир жол халал къатынчыгъы 

Эки гюттю биширгенди, 

Кюлге кёмюп, жаулу гюттю 

Биширгенди къартчыкъгъа.

Къарт кишичик келгенди да, 

Ийнек саууп келгенди да, 

Сютню ариу сюзгенди да 

Олтургъанды жылыугъа.

Сора арпа гюттюледен 

Бирин алып ашагъанды, 

Жаугъа булгъап, балгъа булгъап 

Ашагъанды ол къартчыкъ.

4

Аны кёрюп, башха гюттю 

Элгеннгенди да, къачып 

Тебрегенди. Эки къарт да 

Чапхандыла ызындан.

Къарт кишичик таякъ алып, 

Къарт къатынчыкъ таракъ алып, 

Кишиулары «мияу» эте, 

Гутчалары «гау-гау!» эте, 

Чапхандыла, чапхандыла, 

Къуугъандыла ызындан.

Ала – къуууп, гюттю – къачып,

Ала – къуууп, гюттю – къачып...

Къутулгъанды,

Къутулгъанды

Гюттю къачып аладан.

5

Къутулгъанды да киргенди, 

Къууанып алай киргенди, 

Махтанып алай киргенди 

Чурукъчуну юйюне.

Кёрюп жаулу гюттючюкню, 

Чурукъчу да, къатыны да, 

Къызчыгъы да, жашчыгъы да 

Чапхандыла тутаргъа.

Чурукъчучукъ – чурукъ алып, 

Къатынчыгъы – таракъ алып, 

Къызчыкълары – чёмюч бла, 

Жашчыкълары – чёгюч бла 

Къуугъандыла гюттюню.

Была – къуууп, гюттю – къачып, 

Была – къуууп, гюттю – къачып...

Къутулгьанды,

Къутулгъанды 

Гюттю къачып быладан.

6

Къутулгъанды да киргенди, 

Къууанып алай киргенди, 

Махтанып алай киргенди 

Базыкъ байны юйюне.  

Кёрюп жаулу гюттючюкню 

Бийчени, базыкъ бийни да 

Аууз суулары келгенди, 

Сора жаулу гюттючюкню 

Чапхандыла тутаргьа.

Бай ючайры сенек алып, 

Бийче тюпсюз челек алып, 

Къарауашы – элек алып, 

Эки жашы – эшек бла, 

Эрке къызы – тепшек бла 

Чапхандала тутаргьа.

Ала – къуууп, гюттю – къачып, 

Ала – къуууп, гюттю – къачып...

Къутулгъанды,

Къутулгъанды 

Гюттю къачып аладан.

7

Къутулгъанды да киргенди, 

Къууанып алай киргенди, 

Махтанып алай киргенди 

Патчахны къаласына.

Кёрюп жаулу гюттючюкню, 

Патчах былай буюргъанды:

– Тутугъуз да гюттючюкню, 

Келтиригиз, жау жагъып!

Гюттючюкню тутхандыла, 

Жау да, бал да жакъгъандыла, 

Сора арпа гюттючюкню 

Бергендиле патчахха.

– Сормай киргенинг ючюн, 

Ормай киргенинг ючюн,

Сени, арпа гюттючюк, 

Мен ашаргъа керекме!

– Мен аш тюйюл – таш кибикме, 

Таш да тюйюл – жаш кибикме! –

Деп, патчахны ургъанды да 

Алып къойгъанды тишин.

Ала – къуууп, гюттю – къачып, 

Ала – къуууп, гюттю – къачып... 

Къутулгъанды, 

Къутулгъанды 

Арпа жашчыкъ аладан.

Къутулгъанды да кетгенди, 

Арпа башчыгъы бла... 

Азауда жашайды энди 

Бал къалашчыгъы бла,

Он да жашчыгъы бла.

ШАУРДАТЧЫ ТИШХАНЧЫКЪНЫ

КЕЛЕЧИГЕ БАРГЪАНЫ

Макъа чёгюп тура эди, 

Макъа кёгюп тура эди, 

Чёгюп тура, 

Кёбюп тура

Эди бир ёхтем макъа.

Тишхан ётюп бара эди,

Тишхан кетип бара эди,

Ётюп бара,

Кетип бара

Эди бир чамчы тишхан.

Адетдеча, салам берип

Бара эди ол тишхан.

Ол келечи тишхан эди,

Ол Малкъардан чыкъгъан эди,

Тишхан эди,

Чыкъгъан эди         

Къарачайгъа, къыз тилей.

Макъа чёгюп тура эди, 

Макъа кёбюп тура эди, 

Чёгюп тура,

Кёбюп тура

Эди гынттылы макъа

Кесин жарым патчах сунуп

Тура эди ол макъа.

«Мен антсызма бу оспарны 

Дыгъылына къатылмасам»,–

Дегенди да айланнганды

Чамчы тишхан ызына...

Макъагъа былай соргъанды, 

Таягъына таянып, 

Макъагъа былай соргъанды,

Алчи кийип боккасын:

Окъа-мокъа-сокъа макъа, 

Мен къызынгы тилесем, 

Окъа-мокъа-сокъа макъа, 

Кюреширменг бермезге?!

Алайлай 

Чамланнганды макъа,

Алайлай 

Чарлагъанды макъа;

– Тырнакълы жаныуар! 

Къуйрукълу жаныуар! 

Терк къора кёзкюмден, 

Жиргенчли жаныуар! 

Уф, тюклю жаныуар! 

Уф, тишли жаныуар!

Сора чыбыкъ алып,

Угъай – чычкын алып,

Угъай – таякъ алып,

Угъай – къазыкъ алып,

Базыкъ къазыкъ алып

Къууа-сюре

Шауурдатчы тишханны 

Бахсандан Чегемге, 

Чегемден Холамгъа, 

Холамдан Бызынгы башына 

Бызынгы башындан а 

Уллу Малкъаргьа 

Аудургъанды макъа, 

Дейдиле.

БАГУШ ХАННЫ       

КИППЕ-КИРЛИ КЪЫРАЛЫНДА

Жети да тауну артында

Бир кирли аслан жашагъанды.

Ол, къолун-бетин жуумай, 

Ашын алай ашагъанды.

Хан эди кеси да,

Бар эди неси да:

Бийик тахы, уллу аскери,

Къыйырсыз, чексиз – жери.

Бар эди алтын къаласы,

Эки да сюйген баласы.

Жашыны аты Тухур эди,

Эсе да, Тыкыр эди.

Къызыны аты Буттукъ эди, 

Эсе да, Буштукъ эди.

Кесини аты уа – Баккуш.

Угъай!

Баккуш угъай, – Багуш.

Жауун жауса, аны жаны 

Тамагъына тыгъылгъанды. 

Къачама деп 

Абыннганды, 

Сюрюннгенди, 

Жыгъылгъанды.

Алай керек эди анга, 

Киппе-Кирли ханнга! 

Тишхан аула басып 

Къала мюйюшлерин, 

Кюе кесип кийизлерин, 

Кюйюзлерин.

Хан да, къызы да, жашы да, 

Къатыны, къарауашы да,

Мугут этип юслери, 

Ийис этип кеслери, 

Кирлеринде бише эдиле,

Дагъыда

Уллу сёлеше эдиле.

«Сапын» дегенни

Сатып ие эдиле. 

«Таракъ» дегенни 

Таргъа тыя эдиле,  

Уруп-тюйюп, 

Кепге жыя эдиле.

«Сибиртги» дегеннге уа, 

Итле кибик юргендиле, 

Сибиртгисин отха атып, 

Кесин Сибирьге сюргендиле.

Жаныуарла

Бу зорлукъдан      

Безгендиле. 

Да не этерик эдиле? 

Тёзгендиле!

Жукъ айтханны

Талап къойгъанды

Багуш хан.

Аз жаныуарнымы жойгъанды

Багуш хан!

Кирли ёзюрлерине

Ариу сёлешгенди, 

Бек кирлилерине

Майдалла

Юлешгенди.

Барын да къаты-къаты

Къучакълагъанды,

Уппа-чуппа этгенди,

Ийнакълагъанды.

Жуууннган не болгъанын 

Унутханды хан. 

Тёшегине, тешинмей,

Жатханды хан. 

Шимир тону юсюнден, 

Чирип, тюшгенди. 

Чабырларын а – 

Чачылсала, тешгенди.

Бир кюн ханны-къызы 

Тойгъа къуралгъанды. 

Ол, кюзгюге къарап, 

Къубулгъанды, 

Къууаннганды:

«Эки кёзюм хикки болуп, 

Къулакъларым кирден толуп, 

Юсюм-башым тозурап,–

Бир да тоймайма, къарап!

Токъсан тогъуз къой багъасы 

Жыйрыгъымы – минг тамгъасы!

Эки женгим сёгюлюп, 

Гызмаларым тёгюлюп...

Менден тапчыкъ болмаз жерде,–

Бир кир къапчыкъ болмаз жерде. 

Ариума бахча гинжиден

М-е-е-е-е-е-ен!»

Тойгъа-сыйгъа ханны жашы да

Тебрегенди,

Сымарлана,

Махтана, терлегенди:

«Мен кимден да кирлиме, 

Кесимден да кирлиме! 

Шимир къатып женглерим, 

Сукъланалла тенглерим!

Мени бла эришелле,     

Озаргъа бош кюрешелле! 

Той боллугъун билгенме, 

Кюлге аунап келгенме! 

Кошт бала да сукъланыр,

Аузу ачылып къалыр.

Ариума бахча гинжиден

Ме-е-е-е-е-ен!»

Ханны къатыны Хыштара уа

Ашын ёретин ашагъанды.

Аны къатында Къарт Къуртха

Мёлекге ушагъанды.

Къайры болса – ары тюкюргенди,

Бурнун,

Этеги бла сюртгенди.

Жууулмай табакълары,  

Къашыкълары...

Уф! Уф! Уф!

Айталмайма андан ары.

Бир кюн Суусарчыкъ

Сууда жуууннганды,

Аны бир жан да кёрмезлик

Суннганды.

Тилчи Чыкъинжиг’а

Кёрюп тургъанды,

Ол ханнга баргъанды да,

Баш ургъанды.

«Былай-былай...» – дегенди да

Тил этгенди.

Ханны мыртазакъларына

Жол юйретгенди.

Суусарчыкъны       

Тутаргъа буюргъанды хан,

Тар зинданнга

Атаргъа буюргъанды хан.

Гитче Суусарчыкъны

Тутхандыла да,

Элтип, тар зиднданнга

Атхандыла да,

Эшигине ма былллай кирит

Такъгъандыла;

Ай балталы къалауур да 

Салгъандыла.

Бу зорлукъну

Суу бла Сапын эшитгендиле,

Суусарчыкъны

Къутхарыр оноу этгендиле:

Тёзюмюбюз къалмады энди ханнга! –

Дегендиле да,–

Бир ачы къапдырайыкъ биз анга! –

Дегендиле да,

Экиси да Киппе-Кирли

Къыралгъа атланнгандыла,

Къан къазауатха,

Къыраннга атланнгандыла.

Багуш ханны аскери 

Юзмезден аз тюйюл эди, 

Багуш ханны миннген аты – 

Пил эди.

Багуш хан

Ёзюрлерин чакъыртханды,

Багуш хан

Акерлерин чакъыртханды.

Суу бла Сапынны 

Чекден бери ётдюрмегиз, 

Тутсагъыз а – мен баргъынчы 

Ёлтюрмегиз! –

Дегенди ол. –

Сууну кесим жутдурлукъма 

Къум аулакъгъа,   

Сапынны уа тутдурлукъма

Тутмакъгъа! –

Дегенди ол.

Алайлай, «шуу-шуу!» этип,

Суу жетгенди,

Сапын да бир къалын кёмюк

Этгенди.

Кёзлерине кирип, аман

Ачытханды.

Абызырагъандыла

Аскер да, 

Хан да. 

Сапын кёмюк аланы –

Аман хыштараланы

Кёзлерине кирип,

Алай ачытханды,

Алай ачытханды –

Ёкюртюп-ёкюртюп,   

Жилятханды.

Сора Сапын бла Суу

«Айтхандыла ханнга, 

Ол Киппе-Кирли аманнга:

– Хыштараны,

Буштукъну,

Тыкырны да ал да,

Къуруп кет

Бу жерледен артал да!

Хан, юйюрюн да алып, къачханды,

Алай къачханды,–

Къанатлы кибик учханды!

Жан-жаныуар бары къууаннгандыла,

Сау айны

Аяусуз жуууннгандыла.

Къаз да,

Агъаз да,

Кукук да,

Уку да, 

Лячин,

Сюлесин да,

Жур,

Жугъутур да,

Къоян,

Жубуран да, 

Биттир, 

Демметтир да,

Къамжакъ, 

Байрымжакъ да, 

Къаплан да, 

Тишхан да,

Зурнук,

Гумулжук да,

Айыу да, 

Бёрю да, 

Суусар да–

Хар къанатлы, 

Хар жаныуар да

Ашларын, къол-бет жуууп, 

Ашайдыла энди. 

Киппе-Кирсиз Къыралда 

Жашайдыла энди.

1993

ОКЪА БЁРК

Узакъдамы, 

Жууукъдамы, 

Жашаудамы, 

Жомакъдамы, 

Эртте-эртте, бек эртте, 

Чыпчыкъчыкъ жашап болгъанды, 

Анасыча, танг эрттен 

Чорбатдан жырлап болгъанды.

Ол жайны бир кюнюнде, 

Жубана тургъанынлай,

Оймакъчыкъ тапды кюлде,

Жуууна тургъанынлай.

Башына кийди аны, 

Къууанды, кёлге къарап. 

Бёркчюгю кюнде жана,

Башлады былай жырлап:

«Ханны кийиз бёркю, 

Мени окъа бёркюм! 

Ханны кийиз бёркю, 

Мени окъа бёркюм!»

Хан анымы эшитир, 

Хан алаймы элгенир, 

Къалтырай эринлери:

– Ой, бери, бери, бери!..

Тийре хахайдан толду:

– Атабыз, о не болду?! –

Деп, жетди кичи жашы,

Ийнагъы, кёзю-къашы.

Ызындан таматасы, 

Жапсарады атасын:

– Ким эсе да, мен аны

Ичинде къоймам жанын! 

Кергичибизге керирме, 

Бир уруп, минг ёлтюрюрме.

 ...Терекге ау атдыла да,

Чыпчыкъчыкъны тутдула да, 

Келтире келип, аны 

Зинданнга къамадыла.

– Асмакъгъа ас! – деп ханны 

Жашлары къадалдыла.

– Чыпчыкъгъа тауукъ ёлюм,

Ичейим шорпасындан!

Алайсыз кенгмез кёлюм!–

Деди Хан шапасына.

Шапаны жокъ амалы,

Жазыкъны бойнун тартды,

Билмей эдиле ала 

Не кюн келлигин артдан.

Чыпчыкъчыкъ, къаны бара,

Жырлады бютюн жарыкъ:

«Аман къанымы кетердинг! 

Аман къанымы кетердинг!»

Хан къычырыкъдан къырады, 

Шапасын ашыкъдырады. 

Чыпчыгъ а, тюгю бара:

«Аман тюгюмю кетердинг! 

Аман тюгюмю кетердинг!» –

Дейди, ачыудан жара.

Чыпчыкъчыкъны къазаннга

Атдыла да, ол Ханнга, 

Сау тийрени сагъайтып, 

Жырлады, былай айтып:

«Сууугъем да, 

Жылы этдинг!

Сууугъем да,

Жылы этдинг!»

Къан чабып кёзлерине, 

Шапасын тюеди Хан. 

Чыпчыкъны сёзлерине 

Ачыудан кюеди Хан...

Жарлы Чыпчыкъчыкъ бишди

Алтын табакъгъа тюшдю.

Хан аны, жангыз къабып, 

Эндирди тамагъындан. 

Жанына тынчлыкъ табып, 

Къарады табагъына.

Шорпадан да уртлады. 

Къызарып уууртлары:

– Арыгъанма, бир кесек 

Солуюм,– деди,– жатып. 

Чыпчыкъчыкъ бютюнда бек, 

Жырлады былай айтып:

«Ханны ичинде

Уя этдим!

Ханны ичинде

Уя этдим!»

Амалсыз болуп, базыкъ 

Хан хыны-хуну турду:

– Жашларым, бирер къазыкъ 

Алыгъыз! – деп буюрду.–

Кекирсем, чартлап чыгъар, 

Темирден эди жаны.

Хайырсыз къанат къагъар, 

Сиз къутултмагъыз аны!

Хан кекирди, чачыкъды,

Чыпчыкъчыкъ чартлап чыкъды.

Ой да, бош турама деп,

Чыпчыкъны урама деп, 

Керилип, кичи жашы  

Сермеген эди атасын? 

Абзырап, Ханны башын 

Тешгенди таматасы? 

«Ханны кюлкюлюк этдим,

Жашларын бедишлик этдим!

Ханны кюлкюлюк этдим,

Жашларын бедишлик этдим!» –

Деп, учуп кетди Чыпчыкъ,

Ол багыр къанатлычыкъ.

1980

БЮРЧЕ БЛА ГУМУЛЖУК


            1

Антлы тенгле – Бюрче бла Гумулжук,

Жер-суу кёре, атланнгандыла жолгъа.

Бара-бара, бир кёлге чыкъгъандыла.

Секиргенди да ётгенди Бюрчечик,

Гумулжуг’а кёл ортасына тюшгенди,

Кёл ортасына тюшгенди, жилягъанды, 

Жалыннганды: — Бюрчечик, Айыугъа бар да

Бир къыл тиле, мен суудан чыгъарча.

                            2

    Бюрчечик чапханды, жортханды, 

    Айыуну тапханды да айтханды:

              «Ой, Айыуум, Айыуум, 

              Бир къыл берсенг а манга? 

              Къыл бла шуёхуму  

              Суудан чыгъарлыкъма!»

« Бюрче, сен а манга балмы келтиргенсе?» –

                     Дегенди Айыу. 

                            3

    Бюрчечик чапханды, жортханды, 

    Бал Четенни тапханды да айтханды:

               « Бал Четен,

               Ой, Бал Четен,

               Бир къашыкъ бал бер манга. 

               Балны Айыугьа берликме, 

               Айыу манга къыл берликди. 

               Къыл бла шуёхуму

               Суудан чыгьарлыкъма»

« Бюрче, сен а мени Къушданмы къоруйса?» –

                   Дегенди Бал Четен.

                                4

     Бюрчечик чапханды, жортханды, 

     Къушну терк тапханды да айтханды:

                 « Ой, Уллу Къуш, 

                 Уллу Къуш,

                 Тийме сен Бал Четеннге. 

                 Четен манга бал берликди,

                 Балны Айыугьа берликме,

                 Айыу манга къыл берликди,

                 Къыл бла шуёхуму

                 Суудан чыгъарлыкъма!»

«Бюрче, сен а манга жюжекми бергенсе?» - 

                    Дегенди Къуш.

                               5 

    Бюрчечик чапханды, жортханды, 

    Гурт Тауукъну тапханды да айтханды:

                « Гурт Тауукъ, 

               Ой, Гурт Тауукъ, 

               Жюжекледен бирин бер. 

               Мен аны Къушха берликме,

               Къуш тиймез Бал Четеннге. 

               Четен манга бал берликди, 

               Балны Айыугьа берликме, 

               Айыу манга къыл берликди, 

               Къыл бла шуёхуму 

               Суудан чыгьарлыкъма!» 

«Бюрче, сен а манга нартюхмю бергенсе?» –

                    Дегенди Гурт Тауукъ.

                             6

    Бюрчечик чапханды, жортханды, 

    Дууну тапханды да айтханды:

                    «Ой, Толу Дуу,

                    Толу Дуу,

                    Манга уууч нартюх бер. 

                    Аны Тауукъгъа берликме,

                    Тауукъ жюжек берликди.

                    Жюжекни Къушха берликме,

                    Къуш тиймез Бал Четеннге.

                    Четен манга бал берликди, 

                    Балны Айыугъа берликме,

                    Айыу манга къыл берликди,

                    Къыл бла шуёхуму

                    Суудан чыгъарлыкъма!» 

«Бюрче, сен а мени Тишханданмы къоруйса?» –

                        Дегенди Дуу.

                                 7

    Бюрчечик чапханды, жортханды, 

    Чычханны тапханды да айтханды:

                  «Ой, Тишханчыкъ,

                  Тишханчыкъ, 

                  Тийме Дууда нартюхге. 

                  Дуу манга нартюх берликди, 

                  Аны Тауукъгъа берликме, 

                  Тауукъ жюжек берликди, 

                  Мен аны Къушха берликме, 

                  Къуш тиймез Бал Четеннге, 

                  Четен манга бал берликди, 

                  Балны Айыугъа берликме, 

                  Айыу манга къыл берликди, 

                  Къыл бла шуёхуму 

                  Суудан чыгъарлыкъма?»

«Бюрче сен а мени Киштикденми сакълайса?» –

                    Дегенди Тишхан. 

                                  8

     Бюрчечик чапханды, жортханды, 

     Киштикни тапханды да айтханды:

                «Ой, Киштикчик, 

                Киштикчик,

                Тийме сен Тишханчыкъгъа. 

                Тишхан а Дуугъа кирмез. 

                Дуу манга нартюх берликди, 

                Аны Тауукъгъа берликме, 

                Тауукъ жюжек берликди, 

                Жюжекни Къушха берликме, 

                Къуш тиймез Бал Четеннге. 

                Четен манга бал берликди, 

                Балны Айыугъа берликме, 

                Айыу манга къыл берликди, 

                Къыл бла шуёхуму

                Суудан чыгъарлыкъма!»

«Бюрче, сен а манга сюттямы  бергенсе?» -

                   Дегенди Киштик. 

                                9

    Бюрчечик чапханды, жортханды, 

    Ийнекни тапханды да айтханды:

                  «Ой, Уммочукъ, 

                  Уммочукъ,

                  Бир къашыкъ сют бер манга,

                  Аны Киштикге берликме,

                  Киштик тиймез Тишханнга,

                  Тишхан а Дуугъа кирмез.

                  Дуу манга нартюх берликди,

                  Аны Тауукъгъа берликме,

                  Тауугъ а жюжек берликди,

                   Жюжекни Къушха берликме, 

                   Къуш тиймез Бал Четеннге, 

                  Четен манга бал берликди, 

                   Балны Айыугъа берликме,

                   Айыу манга къыл берликди,

                   Къыл бла шуёхуму 

                   Суудан чыгъарлыкъма!» 

«Бюрче, сен а манга биченми бергенсе?» –

                      Дегенди Ийнек.

                                10 

    Бюрчечик чапханды, жортханды, 

    Чалгъычыны тапханды да айтханды:

                 «Ой, Чалгъычы, 

                 Чалгъычы,

                 Кырдык берсенг а манга. 

                 Аны Ийнекге берликме, 

                 Ол манга сюття берликди, 

                 Аны Киштикге берликме, 

                 Киштик тиймез Тишханнга, 

                 Тишхан а Дуугъа кирмез. 

                 Дуу манга нартюх берликди, 

                 Аны Тауукъгъа берликме, 

                 Тауугъ а жюжек берликди, 

                  Жюжекни Къушха берликме, 

                  Къуш тиймез Бал Четеннге. 

                  Четен манга бал берликди, 

                   Балны Айыугъа берликме, 

                   Айыу манга къыл берликди, 

                   Къыл бла шуёхуму 

                   Суудан чыгъарлыкъма!»

«Бюрче, сен а манга бозамы бергенсе?» –

                    Дегенди Чалгъычы.

                                 11

    Бюрчечик чапханды, жортханды, 

    Боза сюзе тургъан Ыннаны тапханды:

                 «Ой, Ынначыкъ,  

                 Ынначыкъ, 

                 Боза берсенг а манга.

                 Аны чалгъы чала тургъан

                 Чалгъычыгъа берликме.

                 Ол манга кырдык берликди,

                 Аны Ийнекге берликме, 

                 Киштик тиймез Тишханнга, 

                 Тишхан а Дуугъа кирмез.

                 Дуу манга нартюх берликди, 

                 Аны Тауукъгъа берликме,

                 Тауугъ’а жюжек берликди, 

                 Жюжекни Къушха берликме. 

                Къуш тиймез Бал Четеннге, 

                Четен манга бал берликди, 

                Балны Айыугъа берликме, 

                Айыу манга къыл берликди, 

                Къыл бла шуёхуму 

                Суудан чыгъарлыкъма!»

«Бюрче, сен а манга сууму  келтиргенсе?» –

                    Дегенди Ынна.

                                   12

                «Къыйынмыды бир челек 

                Суу келтирген Бюрчеге? 

                Челегигиз да къайда?!

                Черегигиз да къайда?!» –

Дегенди да, суу алып келгенди Бюрчечик.

             Ынна уа боза бергенди,

             Ол аны Чалгъычыгъа бергенди, 

             Чалгъычы кырдык бергенди,

             Кырдыкны Уммогъа бергенди,

             Уммо сюття бергенди,

             Сюттяны Киштикге бергенди,

             Киштик Тишханнга тиймезге айтханды,

             Тишхан Дуугъа кирмезге айтханды,

             Дуу а нартюх бергенди,

             Нартюхню Тауукъгъа бергенди,

             Тауукъ жюжек бергенди,

             Жюжекни Къушха бергенди,

             Къуш Бал Четеннге тиймезге айтханды,

             Бал Четен бал бергенди,

             Балны Айыугъа бергенди,

             Айыу къыл бергенди. 

             Бюрче къыл бла шуёхун 

             Суудан чыгъаргъанды. 

30 05 88 – 12 03 90

ЗАДА ХОРАЗ БЛА 

ЧУБУР ТЮЛКЮЧЮК

1

Эртте-эртте Къызгенде 

Хоразмы жашам эди? 

Ол къошакълы задачыкъ 

Кюннгеми ушай эди? 

Кьып-кьызыл кикириги 

Алтын тажымы эди? 

Арбазда къайын быкъы 

Бийик тахымы эди?

Эл кьыйыры агъачда 

Тюлкюдамы болгъанды?

Аны хыйласы тогъуз 

Тюрлю дамы болгъанды?

Башы аман акъылдан 

Топа-толуму эди? 

Тауукъ урларгъа андан 

Уста болурму зди?

Жазып, окъуп дерследе 

Ол къыйналмаймы эди?

Нёгер болун терслеге, 

Билим алмаймы эди?

Жохар хораз танг сайын 

Жырын айтамы эди? 

Камсык тюлкю танг сайын

Уудан къайтамы эди?

Хоразны эсчигинде –

Тюй бюртюк. Юсчюгюнде 

Гелефей кёнчекчиги,

Къатапа кёлекчиги.

Ичинде пура огъу 

Болгъан агъач героху. 

Белинде уа - къылычы!

Жыр айтханды къычырып:

- Кукурий, кукурий-кук! 

Къоркъакъ тюлкю, къач да букъ! 

Букъмасанг а - дертим бар, 

Сопакълар ниетим бар! 

Кукурйй, кукурий-кук! 

Энди жокъ санга тауукъ. 

Алырма да тишлеринги,

Ичирирме биляуукъ!..

Ол, кюнлени биринде, 

Жылтырай-жана кюнде, 

Мешхут тёбеге чыгъып,

Жырлагъанды къычырып:

- Ку-ку-рий-кук, мен шахма!

Ку-ку-рий-кук, патчахма! 

Мен ханма, ку-ку-рий-кук! 

Солтанма, ку-ку-рий-кук!

Акъ тауукъчукъларым, 

Къара тауукъчукъларым, 

Сары тауукъчукъларым, 

Къызыл тауукъчукъларым, 

            Жохар  тауукъчукъларым,

Менден ариу болурму жер юсюнде?! 

Менден батыр болурму жер жюзюнде?! - 

Акъ тауукъчукъла, 

Къара тауукъчукъла да, 

Сары тауукъчукъла, 

Къызыл тауукъчукъла да, 

Къарт тауукъчукъла, 

Жохар тауукъчукъла да, 

Жаш тауукъчукъла, 

Доппанбаш тауукъчукъла да 

Къанат таууш этгендиле, 

Чабып-чабып жетгендиле,

Ала гюрен тургъандыла, 

Хоразгъа баш ургъандыла:

- Кёз инжибиз, былайда 

Санга тенг боллукъ къайда?! 

Бийибиз, тауну, тюзню, 

Къум аулакъны, тенгизни 

Къыдырып да чыкъсынла, 

Сенича не тапсынла!

Жюрегибиз, жаныбыз,

Патчахыбыз, ханыбыз,

Санга тенг боллукъ айда

Угъай, кюнде да къайда?! -

Дегендиле,

Кока сёлешгендиле,      

Ариу тепсегендиле.

Бу сейирге тюлкю къарап болгъанды,

Хоразчыкъны кенгден марап болгъанды.

Сора, бугъуп, жууугъуракъ келгенди,

Лохбай кёрюп къоймазча, сакъ келгенди.

- Тюлкю келсе - тюберме, 

Аслан кибик теберме,

Алтын тонун тешип, кесим киерме!

Сюйсе  бёрю да келсин,

Сыдырырма терисин!

Жалан этип, къула тюзге иерме!

Айыугъа да азыкъ бар –

Бир жараулу къазыкъ бар! 

Тынч турмаса, мен аны да тюерме! –

Бийик чалманга къонуп, 

Къушдан, тюлкюден къоркъуп 

Турмагъанын билдире: 

Акъ тауукъчукъларын, 

Къара тауукъчукъларын, 

Сары тауукъчукъларын, 

Къызыл тауукъчукъларын, 

Жохар таукъчукъларын 

Къууандыра, кюлдюре,

Къубулта да болгъанды.

Камсык тюлкю тамашагъа къалгъанды.

- Керегинги бермесем, 

Мен да тюлкю тюйюлме. 

Этчигингден кёрмесем, 

Сора мен не тюлкюме?!-

Дегенди да тюлкючюк,

Тауукъланы, къуш тюгюнлей, чачханды.      

Ол махтанчакъ хоразчыкъны 

Таугъа алып къачханды.

Ой, алайлай, алайгъа,

Къычырыкъгъа хахайгъа

Бир мазаллы лохбай чабып жетгенди:

- Хап-хап-хап! Юйюгюзге 

От тюшген кибик, сизге 

Не болгъанды?! - деп, гузаба этгенди.

Тауукъчукъла къанкъылдап,

Ауазлары къалтырап,

- Ой, ахыбызны алап,

Ой, шахыбызны алып,

Къачып бара турады,

Жет да тала, басхан парий тюлкюню!

             Келеди да къарады,

Тут да тала, гуду-марий тюлкюню!

Ой-ой-ой-ой, азыбызыны элтмеди!

Ой-ой-ой-ой, тойгъан а бир этмеди! -

Дегендиле, бир бек жилягъандыла,

Жиляй-жиляй, былай жырлагъандыла:

- Жюрегибиз, ханыбыз,

Патчахыбыз, ханыбыз,

Сенден жигит жокъ эди, 

Сенден иги жокъ эди!

Сенден ариу а жерде 

Жан туумады ёмюрде.

Ой-ой-ой, не этейик, 

Энди къайры кетейик!

Эшигибиз жабылды,

Бек къалабыз оюлду.

Патчахыбыз къабылдн, 

Ой, бир аман жоюлду!            

- Тилинги къапдырмасам, 

Тюгюнгю бардырмасам, 

Жеринги тапдырмасам, 

Бахсан парий тюйюлме мен, хап-хап-хап!

Гуду-марий тюлкюме мен, хап-хап-хап! -

Дегенди бахсан парий, 

Бир огъурсуз хырылдап. 

Сора, чабып кетгенди

Тюлкюню ызын ызлап.

Лохбай тюлкюню жетип:

Къоймадынг да! - дегенди да,
Лохбай аллына ётюп:

Тоймадынг да! - дегенди да,

Тюлкючюкню ургъанды, къапханды,

Къычырыкъ этдирип, жилятханды.

Сора зада хоразчыкъны сыйыргъанды да,

                Юйге къайтханды.

Къайдханды да ол былай айтханды:

- Хап-хап, зада хоразчыкъ,

Сакъ бол энди кесинге,

Не тюшерин билмезсе

Тюлкючюкню эсине.

- Кукурий, кукурий-кук!

Кукурий, кукурий-кук! –

Деп бир къаты къычыргъанды задачыкъ. –

Ким сунады ол кесин?!

Къоркъмай эсе, биркелсин

Энди бери тюклюкъуйрукъ хатачыкъ!

Бурнум жезденди, жезден,

Кукурий, кукурий-кук!

Кесим ёзденме, ёзден,

Кукурий, кукурий-кук!

Бардырырма букъусун,

Къарынчыгъын тыймаса!

Къыт-къыт! Ёлюр жукъусун

Келтирирме, тынмаса! 

Къылышчыгъын суууруп,

Махтаннганды биягъы:

- Бапшын къыйпарма, уруп, 

Бир бассын да аягъы!-

Биягъы тауукъчукъла,

Ол къангкъылдауукъчукъла

Арбазда саф тургъандыла,

Хоразгъа къарс ургъандыла:

- Кёз инжибиз, жаныбыз,

Патчахыбыз, ханыбыз,

Сенден иги жокъ жерде!

Сенден жигит жокъ жерде!

Сенден акъыллы да жокъ!

Сенден окъуулу да жокъ! –

Деп къангкъылдагъандыла,

Ариу жырлагъандыла,

Гюрен-гюрен тепсегендиле,

Ойнагъандыла, кюлгендиле.

Багуш да къазгъандыла, 

Къурт да чёплегендиле.

Тюлкючюк жиляй бара, 

Жарасын жалай бара, 

Жюреги тарай бара, 

Ызына къарай бара,

Жут бёрюге жолукъгъанды,

Тюлкючюк аман къоркъгъанды.

Ой, къоркъгъанды, элгеннгенди,

Тюлкючюк не этсин энди?

- Не бодгъанды,- деп, - санга?-

Бёрю соргъанды анга. 

Жарсыгъанды, инжилгенди, 

Юйюне алып келгенди.

Сора эшигин этгенди,

Тишли аузун а ачханды:

- Тюлкю, ашайыммы эиди?! -

Ден, шытыларын чачханды.

- Къой, ашама, - дегенди тюлкю анга, -

Не хата этгенме мен санга?

- Аш юйюмю киритин

Ким ачханды?! Сен ачханса!

Жаулу жёрмеми урлап

Ким къачханды?! Сен къачханса!

- Ой, жаулу жёрме сени 

Болгъанын мен билмегенме,

Бёрю, ашама мени, 

Алыкъа мен ёлмегенме.

- Да сени буугъан манга 

Иш тюйюлдю? – деп, бёрю 

Кесин атханды анга,

Зарх-зурх эте тишлери.

- Сау къойсанг, зауукъ жашарса,

Барды аллай амалым.

Кюн сайын бир къой ашарса, -

Кёпдю Къызгенде малым.

Санга - ирик, манга - тауукъ.

Жашарбыз, бийлеча, зауукъ.

Дегенди хыйлачы тюлкю. –

Сениди ырысхым, мюлкюм.

- Сора терк элт мени ары, 

Бузма да Агъач тёрени!..

Басхан парийден хапары 

Жокъ эди сылхыр бёрюню.

(Агъачда тёре алайды:

Онглу онгсузну ашайды.)

Ингир ала Къызген элге

Эннгендиле экиси да.

Курму тюзге, Уллу таугъа

Къоннганды ингир къарангы. 

Бёрю тюшерикди баугъа, 

Тюлкю уа - тауукъ оруннга.

Баугъа къутулгъанлай бёрю, 

Тюлкючюк таууш этгенди.

Алайлай хырылдап, юрюп,

Мазаллы парий жетгенди.

Жетгенди да, бёрюге

Биз тишлерин чанчханды.

Тюлкючюк а хоразны 

Таугъа алып къачханды.   

- Тюгюнгю бардырмасам,

Тилинги къапдырмасам,

Жеринги тапдырмасам,

Басхан парий тюйюлме мен,

Хап-хап-хан! 

Гуду-марий тюлкюме мен,

Хап-хап-хап! -

Дегенди басхан парий, 

Бир огъурсуз хыпылдап. 

Сора чабын кетгенди, 

Тюлкюню ызын ызлап.

 
Лохбай тюлкюню жетип:  

«Къоймадынг да!» - дегендм да, 

Лохбай аллына ётюп: 

«Тоймадынг да!» - дегенди да,

Тюлкючюкню ургъанды, кьапханды,

Сора зада хоразчыкъны сыйырып, 

             Жалкъасын къайырып,

Огъурсуз хырылдагъанды, юргенди: 

- Думп бол кёзюмден! - дегенди.

Тюлкючюк къачып бара,

Жарасы ачып бара,

Баппуш кибик къычыра,

Сёлешгенди къыжырап:

- Кючюкнюча сынсытырма мен сени, 

Айгъа-айгъа улутурма мен сени! 

Сур айыугъа талатырма, тохта бир!  

Сау агъачны бедишинге къаратырма, тохта бир!

Бир деп бирин къоймам къаздан, тауукъдан,

Бир кесекден, бираздан, бир аууукъдан!

- Баппуш таууш этме да,

Кет, мардадан ётме да.

Хап-хап, барр, баррр жолунга,

Энди тюшсенг къолума,

Какаларынгы эзерме,

Къуйрукъчугъунгу юзерме! –

Дегенди Лохбай анга,

Ол гудучу аманнга…

Тюлкючюк жиляй бара, 

Жарасын жалай бара,

Тюбегенди, жолукъгъанды айыугъа, 

Сур Лохбайдан тарыкъгъанды айыугъа:

- Не этейим энди мен,

Къарным ашдан тоймайды. 

Тауукълагъа келепен 

Парий жууукъ къоймайды, 

Ой, къаймайды,

Къарным ашдан тоймайды, 

Ой, тоймайды.

- Къарачы сен ол итге! – деп,

Жаныгъанмыды айыу?

Хыны сермеп, нарат терек

Къобаргъанмыды айыу?!

Тырнакъларын жютю билегенмиди?

- Хайда, тебре аллымда! – дегенмиди? –

Бир тюбейим, жолугъайым мен анга,

Тауукъларын кеси ташыр уянга!

(Агъачда тёре алайды –

Онглу онгсузну ашайды.)

Ингир ала экиси да

Ындырчыдан эннгендиле:

            - Къоркъмай эсенг, бери чыкъчы,

Аман парий! – дегендиле.

Басхан парий ёмюрюнде

Къоркъмагъанды бир жукъдан да.

Баймакъ аякъ айыу бла

Ол демлеширге чыкъгъанды.

Жан-жанында чаба, лохбай

Айыуну онгун алгъанды,

Мараучу да къауалына

Чечмели огъун салгъанды.

Сора ол, айыугъа буруп,

Къауалан кюкюретгенди.

Айыу ассыры къоркъгъандан,

Ачы къычырыкъ этгенди.

Баймакъ аякъ къачама деп

Тауукъ орунну чачханды.

Камсык тюлкючюк биягъы

Хоразны алып къачханды.

Къачса – къачсын! Лохбай аны кёргенди, 

Кёргенди да, тауукъчуну сюргенди.

Жете келип, аягъындан тутханды,

Тутханды да сынсытхан, улутханды,

     Зада хоразчыкъны сыйырып,

        Жалкъасын къайырып,

Огъурсуз хырылдагъанды, юргенди.

- Энди тюшсенг аузума, - дегенди ол, -

Сау къайтмазса ызынга! – дегенди ол.

     Сора омакъ къуйрукъчугъун 

         Къабып-къабып юзгенди.

                      *       *      *

Чубурчукъну жашчыгъы

Кирмейди гедешлеге.

Бек сюедиле аны,

Окъуйду да бешлеге.

Алай чубур кесчиги

Къоймайды къылыкъчыгъын.

Сау агъачха къычырып,

Айтыучуду жырчыгъын:

- Ма зауукъ десенг – зауукъ, -

Бир къаз бла бир тауукъ!

Алай андан да зауукъ, -

Он къаз бла он тауукъ!

13 10 93

КЪЫЛЫКЪСЫЗ ТИШХАНЧЫКЪНЫ 

ЖОМАГЪЫ

С. Маршакдан

Уяда тишхан жырлайды:

– Балачыкъ, татлы жукъла, 

Къоянчыкъ, къоркъуп, жиляйды, 

Сен а къоркъмайса жукъдан.

Тишханчыгъ’ а чюуюлдейди:

– Ауазынг инчгеди, – дейди. –

Узакъда тюйюлдю кёл, 

Баппушну чакъыр да кел.

Анасы чыгъып кетди, 

Баппушха чабып жетди:

– Баппуш, сен бизге келсенг а, 

Баламы тебиретсенг а.

Баппушчукъ келип жырлайды:

– Къакъ-къакъ-къакъ, хар не жукълайды. 

Бешигинге бёлейим, 

Жауун къурт да берейим.

Тишханчыкъ кёбюп жатады, 

Баппушха былай айтады:

– Асыры къаты жырлайса.

Тот безгича, къыжылдайса.

Анасы чыгъып кетди,

Байталгъа чабып жетди:

– Байтал, сен бизге келсенг а,

Баламы тебиретсенг а.

Бешик жыр айтды байтал:

– Жукъла сен, жукъла да къал. 

Арпа къалачла берликме, 

Илляула да келтирликме.

Тишханчыкъ кёбюп жатады, 

Байталгъа былай айтады:

– Асыры ачы жырлайса, 

Къоркъутурча пырхылдайса.

Анасы чыгъып кетди, 

Балыкъгъа чабып жетди:

– Балыкъ, сен бизге келсенг а, 

Баламы тебиретсенг а.

Жырлады балыкъ, келип, 

Аузун да кенгнге керип. 

Кетерге ашыкъмайды, 

Тауушу уа чыкъмайды.

Тишханчыкъ кёбюп жатады, 

Балыкъгъа былай айтады:

– Ачылса да ауузунг, 

Эштилмейди тауушунг.

Анасы чыгъып кетди, 

Макъагъа чабып жетди:

– Макъа, сен бизге келсенг а, 

Баламы тебиретсенг а.

Макъа айтады жырын, 

Гъурулдайды акъырын:

– Жукъласанг, ургъуй берликме, 

Тамбла да келтирликме.

Тишханчыкъ кёбюп жатады, 

Макъагъа былай айтады:

– Жаратмайма жырынгы, 

Бу къужур гъургъурунгу!

Анасы чыгъып кетди, 

Тонгузгъа чабып жетди:

– Тонгуз, сен бизге келсенг а, 

Баламы тебиретсенг а.

Мегежин хурт-хурт этеди, 

Тишханны тебиретеди:

– Хурт-хурт-ляу, хурт-хурт-хурт-ляу. - 

Ма санга картох илляу.

Тишханчыкъ кёбюп жатады, 

Тонгузгъа былай айтады:

– Алаймы айталла жыр, 

Жырынг, ишинг да – къужур!

Анасы чыгъып кетди, 

Тауукъгъа чабып жетди:

– Тауукъ, сен бизге келсенг а, 

Баламы тебиретсенг а.

Къангкъылдайды тауукъчукъ:

– Кок-кок-кок! – дейди очукъ. 

Жукъла, жагъын этме да, 

Тюй берликме энтта да.

Тишханчыкъ кёбюп жатады, 

Тауукъгъа былай айтады:

– Ой-ой-ой, ачы жырлайса, 

Ёренге дауур-хахайса!

Анасы чыгъып кетди, 

Киштикге чабып жетди:

– Кишиу, сен бизге келсенг а, 

Баламы тебиретсенг а.

Жыр айтады киштикчик:

– Мияу, хата тишличик, 

Мияу-мияу, жатайыкъ,

Къуш тёшекге батайыкъ;

Тишханчыкъ къалкъый барады, 

Киштикге былай сорады:

– Бир хычыуун макъыраса, 

Ариу тюшмю чакъыраса?

Чабып келди анасы, 

Къайда алтын баласы?.. 

Ана чычхан жиляйды,

Киштик эрнин жалайды.

БАТЫР ЧЫПЧЫКЪ

К..Кубилинскасдан

Жомакъда былай эди: 

Бир чыпчыкъ жырлай эди 

Назы терекге къонуп,

Базыкъ терекге къонуп:

 - Мен назы терек кесерме,

Бир уллу къазыкъ этерме;

Тюлкюню да, къоянны да,

Бёрюню да, къабанны да, 

Айыу болсун не суусар,

Къалдырмай жан-жаныуар

Тюерме, аман тюерме!

Къоян аны эшитип,

Къоркъандан жаны кетип, 

Чабып жетди тюлкюге,

Хапар этди тюлкюге.

Тюлкю ууакъ къалтырай,

Кёзчюклери жылтырай:

- Кел, бёрюге барайыкъ, 

Чыпчыкъдан тарыгъайыкъ.

Акъылы, эси да бар, -

Деди,- бир амал табар.

Къоянчыкъ окъдан къаты, 

Тюлкю къояндан къаты, 

Жол айырмай чапдыла, 

Жут бёрюню тапдыла.

Тюлкю бёрюге жиляйды:

- Чыпчыкъчыкъ была жырлайды:

«Мен назы терек кесерме, 

Бир уллу къазыкъ этерме;

Тюлкюню да, къоянны да, 

Бёрюню да, къабанны да, 

Айыу болсун, не суусар,

Къалдырмай жан-жаныуар 

Тюерме, аман тюерме!»

Тепсе да къоркъду бёрю, 

От чакъдыла тишлери:

- Биз къабаннга барайыкъ, 

Ол айтханнга къарайыкъ.

Къарт къабан бизден эслиди, 

Бек къарыулуду кеси да!

Къоянчыкъ окъдан къаты, 

Тюлкю къояндан къаты,

Ызларындан а бёрю,

Зарх-зурх эте тишлери,

Жол айырма, чапдыла, 

Къарт къабанны тапдыла.

Бёрю къабаннга жиляйды:

- Чыпчыкъчыкъ былай жырлайды:

«Мен назы терек кесерме,

Бир уллу къазыкъ этерме,

Тюлкюню да, къоянны да, 

Бёрюню да, къабанны да, 

Айыу болсун, не суусар,

Къалдырмай  жан-жаныуар

Тюерме, аман тюерме!»

Абызырады къабан да: 

- Хурт-хурт-хурт, - аны бир жан да 

Хорлаялмазча ол неди?! 

Къабаннга ол бош кюледи!-

Десе да, къоркъады ол да.

Къоркъмазлыкъ баймакъ хуболду.

- Биз айыугъа барайыкъ, 

Ол айтханнга къарайыкъ.

Сау агъачны иесиди,

Бек къарыулуду кеси да!

*     *       *

Озалмай бир бирин

Къоянчыкъ, тюлкю, бёрю,

Къарт къабан да чапдыла,

Бий айыуну тапдыла.

Къабан айыугъа жиляйды:

- Чыпчыкъчыкъ былай жырлайды:

«Мен назы терек кесерме,

Бир уллу къазыкъ этерме,

Тюлкюню да, къоянны да,

Бёрюню да, къабанны да

Айыу болсун, не суусар,

Къалдырмай жан-жаныуар,

Тюерме, аман тюерме!»

Аман къутурду айыу,

Былай къычырды айыу:

- Къарачы сен ол серге!

Сора терек кесерге

Айтады ол. Бизни да,

Сабийлерибизни да

Аны бла тюерге!

Бир кесек тынгылады да,

Этерин ангылады да:

- Былай этип кёрейик, -

Деди, - тиреу тирейик,

Назы терек аумазча,

Базыкъ терек аумазча.

Аумаз, биз алай этсек, 

Ары теркирек жетсек.

*     *     *

Озалмай бири бирин,

Къоянчыкъ, тюлкю, бёрю,

Къарт айыу, кирпи, къабан да,

Сюлесин, эрлен, жубран да 

Жол айырмай чапдыла,

Чыпчыкъчыкъны тапдыла.

- Мен назы терек кесерме,

Бир уллу къазыкъ этерме,

Тюлкюню да, къоянны да,

Бёрюню да, къабанны да,

Айыу болсун, не суусар,

Къалдырмай жан жаныуар,

Тюерме, аман тюерме! – 

Деп жырлайды чыпчыкъчыкъ,

Ол батыр къанатлычыкъ.

*     *     *

Жаныуарла хырылдай,

Улуй айтдыла былай:

- Азбыз, азбыз, азбыз биз,

Ой, хорлайялмазбыз биз,

Хоншула болушсунла,

Ала да къошулсунла.

Сур улуду жут бёрю:

- Жан-хашуар, жет бери!

Чакъанла эшитсинле,

Мычымайын жетсинле!

Туз киштикле, къузгъунла да,

Суусарла да, агъазла да

Къуршадыла терекни,

Ол аумазгъа керекни.

Алайлай, ой, алайла,

Шууулдап, жел ургъанлай,

Кишиу тюшдю терекден,

Ол аумазгъа керекден.

Къоянчыкъны башнамы, 

Къоркъакъчыкъны къашынамы

Тийди ол кишиу келип.

Къоянчыгъ а, элгенип

Къычырыкъ этди, хахай:

- Жаныуарла, охахай,

Терек аууп барады,

Чыпчыкъ бизни къырады! –

Сынсыдыла тюлкючюк да,

Хуболчукъ, бёрю кючюк да:

- Терек аууп барады,

Чыпчыкъ бизни къырады!

Керти да ауады деп,

Деу айыу, аякъ тиреп,

Къарыуун, кючюн салды.

Мингжыллыкъ назы терек,

Ол бийик, базыкъ терек,

Чыкъырдап, аууп къалды.

Ауду да, тюлкючюкню,

Ол алтын тюключюкню

Басды от къуйрукъчугъун,

Жыртды мёз жыйрыкъчыгъын.

*     *     *

Чыпчыкъчыкъ учду кёкге,

Къонду нарат терекге.

Биягъы жырын айтды,

Жыртхычланы сагъайтды:

- Мен назы терек кесерме,

Бир уллу къазыкъ этерме,

Тюлкюню да, къоянны да,

Бёрюню да, къабанны да,

Айыу болсун, не суусар,

Къалдырмай жан-жаныуар,

Тюерме, аман тюерме!

- Нарат назыдан базыкъды,

Нарат жараулу къазыкъды, -

Деп жиляды къоянчыкъ,

Узункъулакъ къоркъакъчыкъ.

Жыртхычла тиледиле:

- Тюйме бизни, - дедиле.- 

Сизни уяларыгъызгъа,

Не да балаларыгъызгъа

Тиймебиз мындае ары,

Кетербиз узакъ жары.

- Тиймезме, - деди чыпчыкъ, -

Тюймезме, - деди чыпчыкъ. –

Алай а жырлагъыз сиз,

Мени бек махтагъыз сиз,

Башха жаныуарлагъа

Дерс болурча. Алагъа

Къаты айтыгъыз: хата

Этселе, тутуп, къаты

Тюерикме, билсинле.

Чып-чып! Титиресинле!

*      *      *

Юч атлай да, бир тохтай,

Батыр чыпчыкъны махтай,

Кетди жаныуар жыйын –

Къууар да бууар жыйын.

29 09 84+

БУДАЙ БЮРТЮК 

Н. Юсуповдан

                    1

Бюртюк тапды кёгюрчюн, 

Былай айтды кёгюрчюн: 

- Сени кёп изледим мен, 

Тапмай къоймам, - дедим мен, 

Алтын будай бюртюкчюк, 

Татлы будай бюртюкчюк.

Ётдюм мен кёп тюзледен, 

Къыйырсыз тенгизледен. 

Узакъда - къум аулакъда,

Таулада да изледим –

Сени, алтын бюртюкчюк, 

Сени, татлы бюртюкчюк. 

    Юч аууз аяусуз, 

    Аяусуз юч аууз:

    «Ачбыз!» - диле, 

    Гыржын тилейдиле.

Энди уа, алтын бюртюк,

Энди уа, татлы бюртюк - 

Гур, гуру-гуру, гур-гур – 

Балаларымы тойдур.

Былай айтды бюртюкчюк:

- Жангызчыкъма мен, бирчик.

Мени къапдыр бирине, 

Ол экисине уа  не

Берликсе сен? Былай эт:

Уянг болгъан жерге элт, 

Сора басдыр да жерге,     

Болгъан ишни кёрюрсе, 

Этеринги билирсе.

Къызгъанса да, бюртюкчюкню басдырды,

Татлычыкъны, алтынчыкъны басдырды.

                       2

Кёгюрчюн эртде турду:

«Ой, башсыз!» - деп къутурду,

Бек урушду кесине,

Не келмеди эсине?

Бюртюкге учуп барды,

Къыйналып, жунчуп барды.

.

Ма тамаша, ма сейир! –

Къара топуракъдан бир

Сары зыгыт къарайды,

Айтханчыгъы былайды:

- Кёгюрчюн, суусапма мен,

Булутлагъа чыкъ да сен 

Жауун булутха тюбе,

Бир тамычы суу тиле.

Алайсыз - ишинг зая,

Балаларынгы ая.

Кёгюрчюнчюк бийикге учуп кетди, 

бек тамата булутну къуууп жетди.

Ачыуланды да булут, 

Кёмюрден къара болуп, 

Къычырды кёгюрчюннге:

- Бери ёлюр ючюннге
Чыкъгъан болурса, - деди,
От чакъды, кюкюреди.

Булут аны юшютюрге кюрешди, 

Кёгюрчюн а анга батыр сёлешди:


- Юч аууз аяусуз,

Аяусуз юч аууз,

«Ачбыз!» - дейдиле,

Гыржын тилейдиле.

Зыгыт кьуруп барады,

Тамычы суу бер анга; 

Жауун жаумай турады, 

Булут, бир болуш манга.

Кёгюрчюннге ышара къаштюй булут,

Былай айтды: - Къайгъыларынгы унут.

Ишни сюйген хар къайда да махталсын, 

Тутхан иши сюйгенича къуралсын!

Жауун жаууп башлады 

Ёзенледе, башлада. 

Суусап къысхан жер да, 

Букъу басхан жерк да 

Жаууннга къууандыла, –

Таш, агъач да къандыла;

Зыгытчыкъ да къууанды, 

Ол да жауундан къанды.

                3

Танг эрттен кёгюрчюнчюк

келди да ол бюртюкчюк

Зыгытчыкъ этген жерге

Къалды уллу сейирге.

Зыгытчыкъ эртденликге 

Бурулду да резикге,

Тиледи кёгюрчюннге:

- Учуп бар да сен кюннге,

Зыгытха тиле жылыу,

Чиритгинчи аны суу.

Алайсыз - ишинг зая,

Балаларынгы ая.

Кёгюрчюнчюк кюннге терк учуп кетди,

Булут башы кюннге бек жунчуп жетди.

Кюн кёгюрчюннге къызды,

Ачыудан бютюн къызды:

- Жууукъ келирге кюннге

Жарамайды кёгюрчюннге!

Кюерле къанатларынг,

Жилярла балаларынг.

Эй эссиз, терк къайт жерге,

Сюймей эсенг кюерге!

Къанатлары кюн жарыкъда жылтырай,

Кюгюрчюнчюк кюннге сёлешди былай:

Юч аууз аяуусуз,

Аяусуз юч аууз:

«Ачбыз!» - дейдиле,

Гыржын тилейдиле.

Жибигенди резикчик,

Къарыусузчукъ, назикчик.

Теркирек жылыт аны –

Ая балачыкъланы.

Бюсюреди кюн батыр кёгюрчюннге:

- Болушурма, - деди, - сен а терк къайт юйюнге. -

Ишни сюйген хар къайда да махталсын,

Тутхан иши огъур бла къуралсын.

Кюн башлады кьызынын, 

Жерни юсюн къыздырып. 

Резикчик иги болду, 

Алтын кюннге созулду.

                  4

Танг ала кёгюрчюнчюк 

Келди да, ол чирчикчик 

Резикчик болгъан жерге,

Къалды уллу сейирге: 

Резикчик сабакъ болуп, 

Башы будайдан толуп.

Кёгюрчюнчюкге будай

Къууанып айтды былай:

- Сен теркирек жетдир мени уянга, 

Сен теркирек тойдур юч да балангы!..

Юч бала да бюртюкчюклени чёплей 

Бу жырчыкъны айтдыла ойнай, тенсей:

- Махтау, махтау булутха, –

Резикчикге суу берди!

Кюннге да махтау, махтау, -

Сабакъгъа жылыу берди!

Махтау, махтау жайгъыда

Будай ёсген талагъа!

Махтау, махтау къыйналып,

Бизге бакъгъан анагъа!

БУРМА КЪОЗУЧУКЪ

О. Дризден

Бир къарт къатынчыкъ -

Таягъы къолунда,-

Топчукъ эслегенди 

Баргъан жолунда.

Ол жюн токъалчыкъ эди,

Бош, гитчечик.

Жюжек тенгличик эди, 

Тош* тенгличик.

- Жокъдан жукъ эшмезсе, -

Дегенди ынна.

Терен ахтынып,

Кючсюннгенди ынна.

Халы топчукъну

Къоюп жол юсюнде,

Кетип тебрегенди

Жарлы юйюне.

- Сени насыбынгма, -

Дегенди очукъ.

Жолда къоймазын

Тилегенди очукъ:

____

*Тош – гриб.

- Кече узуну,

Къыйналсанг да, кюреш,

Тангнга бир семиз,

Бир бурма къозу эш.

Эринме, эрикме, -

Дегенди анга, -

Мен юй, харакет да

Берирме санга! –

Зыккыл жыйрыкълы,

Къарыусуз, тизгинсиз

Ынна насыпха

Къууаннганды кемсиз.

Жулдуз тамчыла

Бийикде къалтырай,

Чыкъ мынчакъла

Кырдыкда жылтырай,

Кече узуну

Кюрешгенди ынна,

Бурма къозучукъ

Эшгенди ынна.

Къозу ыннагъа 

Сёлешгенди: - Ме-ме, 

Ой, ынна, ненге да 

Жарарма ме-мен. –

Халы къыйырын

Узатханды анга. –

Сен энтда чык сал, -

Деп айтханды анга.-

Халы токалчыкъча

Къалмам бошалып,

Эшерсе жыйрыкъ, 

Оюула да салып.

Эшерсе тапчан,

Чырахтан, сибиртги,

Шинтик, ундурукъ,

Орунчукъ да итге.

Жылы уюкъла да, 

Киерча къарда,

Киштик балачыкъ да

Эшерсе артда:

Ёчдюле жюн тишханла

Къаймакъгъа,

Жаугъа, къыймагъа,

Жёрмеге, бишлакъгъа.

Тулукъ да, чыккыр да

Тешеди тишхан,

Алай уяламы 

Биледи тишхан?!..

Чегем черегича 

Къыстауду заман.

Ынна, байыгъып,

Бузулгъанды аман.

Жюнден жаулугъу,

Бичагъы, элеги,

Жюнден таягъы,

Чындайы, кёлеги.

Адыр тапкасы,

Табагъы да – жюнден,

Шиши, къашыгъы,

Къалагъы да – жюнден.

Бирде уа кече

Къатынны эсине

Тюшгенди аман акъыл:

- Мен кесиме

Эшгенме къалдырмай

Керек затымы,

Табама эркин

Тузуму-хантымы.- 

Бурма къозуну

Кесерге къызынды:

- Этин биширирме

Мен жюн къазанда.

Кеси-кесими

Тойдурурма иги,

Башын а атарма

Калак итлеге.

Жюн жаулугъу

Эшитгенди аны,

Бурма къозугъа

Ауругъанды жаны.

Ол сора шумсуз

Шинтикни уятып,

Айтханды харам

Ыннаны муратын.

Шинтик киштикге

Билдиргенди аны,

Тутханды киштиг а

Бир жюн тишханны:

- Мычымай жетерсе

Бурма къозугъа,

Былай-былай дерсе

Бурма къозугъа. 

Танг да атдырмай

Тургъанды ынна,

Жюн бичагъын

Букъдургъанды ынна.

Кирит да салып

Жабагъы эшикге,

Чыкъгъанды сырсыз

Къатынчыкъ эшикге.

- Ме-е! Неди менден

Букъдуруп келгенинг,

Танг да атдырмай,

Туруп келгенинг, -

Дегенди къозу

Ыннагъа, макъырып,

Билмей тургъанча

Аны акъылын.

Ынна уа хыйла

Сёлешгенди анга:

- Къарачы, кампет

Келтиргенме санга. –

Бурма къозуну

Тутаргъа узала:

- Быхы да берликме, -

Дегенди… Алай,

Артха секиргенди да

Акъ къозучукъ:

- Кетеме! – дегенди да

Акъ къозучукъ,

Къачханды, къачхан,

Халысын да тартып,

Ынна къычыргъанды

Элни къаратып:

- Болушугъуз, жанларым,

Къартма, онгсуз.

Къалай жашарыкъма

Бурма къозусуз?!

Къарагъыз, барады

Юйюм сёгюлюп,

Къалама да, ой,

Арбазгъа тёгюлюп!

Жюн кюбюрюм да,

Ой, жюн шинтигим…

Жюн тапчаным да,

Ой, жюн киштигим…

Къозучукъ, къайт,

Жан аурут да манга,

Ёз баламача

Къарарма санга.

Къалай да тюшдю

Бу къырслыкъ эсиме?

Ой, жюн бичакъны окъун

Къой кесиме-е-е.

Жарлы башымы 

Къалдырдым палахха, 

Батмайды-батмай,

Тишим гиряхха…

Халал жюрекли эди

Акъ къозучукъ:

- Охо, къояйым, - деди

Акъ къозучукъ. –

Къырс ынна, 


Энди олтур да терге                                                 

Жюн бичакъчыкъ бла                        

Не кесерге,

Не туураргъа боллугъун.

Таза адамгъады 

мени къуллугъум!

МУХАР

Мухар Тёбен-Къабакъгъа 

Барды бир жол къонакъгъа.

Къонакъбай Чомарт эди, 

Къонагъы Момарт эди.

Ашладан толду къанга, 

Кереги да ол — анга.

Ол ашады, ашады, 

Хычинлени бошады.

Жёрмеге да узалды, 

Сохтагъа да боялды.

Баш-аякъ да кемирди, 

Кёзюм кёре семирди.

Бир бурху да къоймады, 

Алай кёзю тоймады.

Ашады ол тауаны да, 

Къабыргъада къауалны да;

Эшикни да, бешикни да, 

Жастыкъны да, тёшекни да;

Тапчанны да, кюбюрню да, 

Жана тургъан кёмюрню да;

Тапканы да къоймады,— 

Алай кёзю тоймады.

Ашады атын, тайын да,

Къоймады тангкы зайын да, 

Ёгюзюн да, ийнегин да,

Гылыуун да, эшегин да.

Ашады ол къойларын да,

Аямады къочхарын да; 

Тауукъларын, хоразын да,

Къычыра тургъан къазын да;

Къадырын, гураларын да,

Къоянчыкъланы барын да;

Киштикни да къоймады,—

Алай кёзю тоймады.

Жутду юйюн, халжарын да,

Айырмады къанжалын да.

Ашады къара итин да,

Алай ач болду бютюнда! 

Ашады хоншу юйню да,

Тот кесип тургъан чюйню да.

Ол — юйден-юйге ётдю...

Ол — элден-элге ётдю...

Жетди бизни элге да,

Кирди бизни юйге да... 

Ой, алай уянмасам,

Ой, алай уянмасам,

Мени да жутар эди...

Ма алай мухар эди!

Ол — шахардан-шахаргъа,                                                                                     

Ол — къыралдан-къыралгъа

Жел этип жетер эди,

«Тоймагъанма!» - дер эди.

Жутар эди жер жюзюн да,

Ай дингилин, кюн кёзюн да, 

Бир жулдуз къоймаз эди, 

Дагъыда тоймаз эди!

Ой, алай уянмасам, 

Ой, алай уянмасам,

Мени да жутар эди…

Ма алай мухар эди!

БОЙНАКЪ АЙЫУЧУКЪ БЛА

АНЫ ЖАНГЫ ШУЁХЧУКЪЛАРЫ

Ж о м а к ъ

БАШЛЯМИШ

    Агъач ичи бир уллу эмен терекни тюбюнде, жаныуарчыкълагъа, къанатлычыкълагъа деп школ ачылды да, айыучукъла, кийик улакъчыкъла, бёрю, тюлкю кючюкле, эрленчикле, агъазчыкъла, не билейим, тюрлю-тюрлю чыпчыкъчыкъла да дерслеге жюрюп башладыла.

   Устазлары кёкде ненча жулдуз, жерде ненча таш, сууда ненча чабакъ болгъанын  бил-ген  У-ду Ду укуду. Къонгуроу  къагъыучулары  уа Таркъ-таркъ-таркъ - агъач къакъгъыч.

   Хар эрттен сайынча, бюгюн да жаныуарчыкъла, къанатлычыкъла да, тизгинлерин жыйып, китапчыкъларын алып, школгъа келгендиле. Келгендиле да, дерс этип башлагъандыла. «А», - дейди агъазчыкъ, «Л», - дейди лячинчик, «М», - дейди уллуаууз макъачыкъ, асланчыкъ: «А», – деп къошады. Кирпичиг а, къангагъа жазып барады да, «АЛМА» деп чыгъарады.

   - Аперим, кирпичик! – деп махтады алим У-ду Ду, аны башындан сылай. 

   Укудан дерс алыргъа сюймеген жалан да Бойнакъ айыучукъ эди. Ол эрттен сайын, школгъа баргъан кибик этип, кёзден таша болгъанлай, кесини жырчыгъын да мурулдай, не Чабакълы кёлге, неда Наныкълы талагъа къутула эди.

    Ма ол жырчыкъ:

Ариучукъду айыучукъ, 

Боюнчугъу  акъды.

Айыучукъду ариучукъ,

Аты да  Бойнакъды.

Сапран чабакъ тутады

Айыучугъум, ой-ра!

Къабанны да утады

Ариучугъум, ой-ра!

А, Б, В  деп окъусун

Тюлкю кючюк энди.

Жарты этип жукъусун,

Къыйналсын эрлен да!


Наныкъ, дугъум ашайды

Айыучугъум, ой-ра!

Бир да зауукъ жашайды

Ариучугъум, ой-ра!

Айыучукъду ариучукъ,

Быдырына сакъды.

Ариучукъду айыучукъ,

Аты да  Бойнакъды!

       Наныкъдан иги да тоюп, кюннге къызып жатхан айыучукъгъа:

      - Бойнакъчыкъ, ой, Бойнакъчыкъ,

Туугъанлы да баймакъчыкъ,

                  Айланма да терсине,

                  Кел укуну дерсине! –

дей эдиле эрленчикле терекден. Бойнакъчыкъ къулакъ этмесе:

- Бой-накъ, Бой-накъ,

Аякъларынг – бай-макъ,

Къатыбызгъа къоймакъ,

Бетибизни жой-макъ! -

деп, эриклеп къача эди.

     Секиртме макъачыкъла уа, жипи суудан башчыкъларын къаратып:

Гур-гур-гур, мамурашчыкъ!

Гур-гур-гур, кирли жашчыкъ!

Гур-гур, гюрбежи ожакъ, 

Жангыз боюнчугъунг - акъ!

Биз кирлини тутайыкъ,

Тутайыкъ!

Кёлюбюзге атайыкъ,

Атайыкъ!

Жууайыкъ юсюн-башын,

Сылайыкъ кёзюн-къашын.

Аны жарлы  анасы

Таныялмаз баласын! –

деп, кюле эдиле. 

       Кюнлени биринде Чыкъын-Жик Бойнакъчыкъгъа къагъыт алып келди. 

        - Муну санга Чегет таладан тюлкючюк  Сакъ Аяз ийгенди. Ач да окъу, - деп кетди.

        Энди не этсин окъуй билмеген, къара таныргъа сюймеген Бойнакъчыкъ? Кимге барсын тилей-жалына?

         - Борсукъчукъдан тилерми эдим? – деп, Бойнакъ бир уууч наныкъ жыйып, барды.

        Борсукъчугъ а:

- Бай-макъ, бай-макъ,

Тап-када къай-макъ.

Бар да аны тап,

Тилинги къап! –

деп, аны къыстап ийди.

        - Къоянчыкъгъа жалынырмы эдим? Окъур эсе уа? – деп, Бойнакъчыкъ 

бир уууч къызыл  ишхилди алып, барды.

        Къоянчыгъ а:

- Бой-накъ, Бой-накъ,

Акъылынг – бир ой-макъ,

Санга къурмач къой-макъ! –

деп, айыучукъгъа тилин чыгъарып,  къачды.

     - Бёрю кючюкден тилерми эдим? Шуёхла эдик да, - деп, Бойнакъчыкъ, бир уууч ду-гъум алып, барды.

     Бёрючюк да:

- Ху-бол, ху-бол,

Кёзюм-ден думп бол!

Бал кертме къап-хын,

Тиш ауруу тап-хын! -          

 деп, ол да Бойнакъчыкъны къыстап ийди.

      Айыу балачыкъ, баш тёбен болуп бара, нарат терекден биягъы  эрленчикле: 

- Хуболчукъ, мамурашчыкъ,

Эрке, эринчек жашчыкъ,

Жокъду башха амалынг,

Бар да, бюрчеге жалын, -

ден аны къозутдула.

      Бойнакъчыкъ бу бедишни уа кётюралмады: аллы айланнган жанына, башын алып, къачды.

БОЙНАКЪ АЙЫУЧУКЪ, ЖЕНГИЛ АГЪАЗАЧЫКЪ, БАГЪЫР-БАШ 

ЖИЛЯН СОРА ТАСХАСЫ БОЛГЪАН КЕРТМЕ ТЕРЕК

Бойнакъчыкъ, бир уллу агъач кертме терекни кёрюп:

      - Ачдан ёле тура эдим да, не тап болду! – деп, къууанды.

Алай не кёп кюрешди эсе да, кертмелеге уа жеталмады.

     Таш юсюнден эссиз айыучукъгъа къарап тургъан женгил Агъазачыкъ:

     - Ой, санга не уа! – деп, кюлдю.

     - Мангамы кюлесе? Сенчик да мангамы кюлесе?!

     - Бу терек бош терек тюйюлдю, тасхасы барды сора уа!

     - Угъай, сенчик да мангамы кюлюрге кюрешесе?! Бусагъат керекчигинги берейим, тыш-ханбуучукъ!

     - Сенича баймакъгъа кесин ким тутдурады! – деп, Агъазачыкъ, къачып, таш тюбюне кирди.

     - Чыкъ бери! – деп, жаныды айыучукъ.
             Тишхансойчукъ, чыкъмасанг,

             Къоркъакъ дерме атынга.

             Тутуп сени жыкъмасам –

             Жетмейим муратыма!

      Агъазачыгъ а:

             - Чыгъайым, чыгъайым,

             Махтанчакъны жыгъайым,

             Гыстыныча, атайым,

             Бир иги жилятайым! –

деп, ауазын тюрлендирип, тишлерин къыжылдатып, таш тюбюнден башын къаратды.

      Айыучукъ къоркъгъанмы этди – сермеп таш алгъанлай, ахы кетди:

ол ташны тюбюнде багъырбаш жилян чулгъанып тура эди.

      Жилян, башын кётюрюп:

- Сссс…

Кимди жукъуму бёлген?! 

Сссс…

Кимди ёллюгю келген?!

Урайым, къабайым,

Гып-гыжы къатдырайым! –

деп, айры тилин чыгъаргъанлай, Агъазачыкъ кесин жиляннга атды. Кёз илинмей эди аланы сермешлерине.

      Багъыр-Баш, къачып, тешикге къутулмаса, Агъазачыкъ аны буууп къоярыкъ эди.

      - Уфф! – Агъазачыкъ, терен солуй, терлегенлерин сюртдю. – Уу жилян эди, алай жет-месем, уруп къоя эди да! Уфф-уфф!

     - Урупму? Мени урупму дейсе?!

     - Хау, уруп, къурушдуруп къоя эди, алай жетмесем.

     - Мен аны жерге жагъып къоярыкъ эдим, ма былай, ма былай! Жанын тили бла суууруп аллыкъ эдим, ма былай, ма былай! – деди айыучукъ, батыр болуп.   

     - Сора олмуду манга ыспасынг? – деди Агъазачыкъ, ёпкелеп. – Жилянны хорлагъан – мен, махтаннган а – сен!

     - Сен да махтан, ким угъай дейди.

     - Махтана билмейме ансы… Сен а бир иги махтанаса…

     - Сора сени ючюн мен махтанайым. Сен а юйреннген эт, - деп, Бойнакъчыкъ жыр ай-тып башлады:

Бойнакъ, Бойнакъ, Бойнакъчыкъ,

Ашап ашдан тоймакъчыкъ,

Тогъуз ауушдан ауду,

Тутуп, маралны сауду.

Махтау, махтау Бойнакъчыкъгъа,

Ашап, ашдан тоймакъчыкъгъа!

Бойнакъ, Бойнакъ, Бойнакъчыкъ,

Бек сюйгени -  къаймакъчыкъ.

Бёрюню сууугъа атды,

Сюлесинни жилятды.

Махтау, махтау Бойнакъчыкъгъа,

Бойнакъ сюйген къаймакъчыкъгъа!

Бойнакъ, Бойнакъ, Бойнакъчыкъ,

Бойнакъчыкъ – бойну акъчыкъ,

Уу жилянны да къууду…

      - Тохта, бир тохта, Бойнакъчыкъ, мени ючюн махтана эсенг, кесинги махтама да, мени махта!

    - Сени ючюн деп жырлай ушайма да!

    - Алаймыды? – Бойнакъчыкъ, сагъышлы болуп, желкесин къашыды.

      - Былай этейик, – деди Агъазачыкъ, - сен мен бол, эсе да мен болгъанча бол да, алай жырла, -  ангылаймыса?

    - Ангылап турама: мен сен болама да, жыр айтама, алай, - деди, биягъы желкесин къашый, Бойнакъчыкъ, - алай уллу айыу гитче агъазчыкъ къалай болалсын ансы, кенг куркада жашагъан, тар тешикге къалай киралсын ансы, къабан буугъан, чычхан къалай тутсун ансы?

    - Угъай, угъай, Бойнакъчыкъ. Сен мен болгъанча боласа ансы, сен мен болмайса. Болгъанча боласа ансы, болмайса.

    Агъазачыкъ Бойнакъчыкъны башын бютюн да къатышдырды.

   - Мен билгенден, экибизден бирибиз тели ханс ашагъанды, - деп, жарсыды Бой-накъчыкъ.

   Хыйлагъа уста Агъазачыкъ былай деди:

   - ''Сен-менлени'' къояйыкъ да, шуёхум, ''Бойнакъ'' деген жерде ''Агъазчыкъ'' деп айт, алай жырла.

   - Андан бери, къыйнап турмай, алай айтып къойсанг а, - деп, къууанды Бойнакъчыкъ. – Гитче эсенг да, акъылынг – уллу. Жангыдан башлайым, сен а тынгыла:

Агъаз, агъаз,агъазчыкъ,

Агъазчыкъ – чёрчек жашчыкъ…

«Агъазчыкъ – жашчыкъ», не эсе да былайчыгъын жаратмайма, - деди Бойнакъчыкъ кеси кесине. – агъазчыкъ – базчыкъ – къазчыкъ, - деп мурулдады.

· Хы, тапдым, тапдым!
Агъаз, агъаз, агъазчыкъ,

Бир гитчечик, бир азчыкъ…
- Угъай, угъай! Гитчечик эсем да, азчыгъ а нек болама?! – деп, ёпкеледи Агъазачыкъ.

- Да ''гитчечик'' бла ''азчыкъны'' не башхалыгъы барды?

- ''Уллу'' бла ''гитче'', ''кёп'' бла ''аз'' – бармыды башхалыкълары? – деп сорду Агъаза-чыкъ.

- Айхай барды. Алай ''гитче'' бла ''азны'' уа башхалыкъларын кёрмейме. Гитче да – гитче, аз да – гитче. Санга бир уллу таба хычинден бир гитче тууракъчыкъ жетсе, ол санга азлыкъ этерик тюйюлмюдю? – деп айыучыкъ Агъазачыкъгъа хорлатмады.

Бу жол Агъазачыкъны башы къатышды.

- Гитчени да гитче биледи, - деп жапсарды айыучукъ аны. – Гитче къыбанчыкъ бал къабынчыкъ эсе, ол кёпню тутады.

- Бойнакъчыкъ, кел, тенгинг кибик кёр да, ''аз'' дегенни ''баз'' деп тюрлендир.

- Жанынг разылай, ол манга ишмиди! – деп махтанды да, Бойнакъчыкъ жырлап баш-лады:

       Агъазачыкъ, Агъазачыкъ,

       Пилге, арсланнга базчыкъ…

- Ма алай, ма алай, - деп къууанды Агъазачыкъ.

Тогъуз ауушдан ауду,

Тутуп маралны сауду.

Махтау агъазгъа!

Махтау агъазгъа!

Агъаз, агъаз, агъазчыкъ,

Пилге, арсланнга базчыкъ.

Сюлесинни тутар ол,

Бёрюню да къытар ол.

Махтау агъазгъа!

Махтау агъазгъа!


- Къалай къарыулума мен, къалай батыр! – деп махтады Агъазачыкъ, жилянны къутул-туп ийгенине да къарамай. – Къалай кючлюме, къалай жигит! Барып, атамы, анамы да бир къууандырайым, - деп, Агъазачыкъ юйюне къууулду.

- Тохта, алай бир тохта! – деп  Бойнакъчыкъ Агъазачыкъны ызындан къычырды. – Бу Терекни тасхасын айта бар!

- Заманым жокъду, барып, анама бла атама бир иги махтанайым, - деди Агъазачыкъ, чабып бара. Алай, ач айыучукъгъа жан аурутуп, ызына бурулду да:

- Терекге жеталмагъан миннген этеди-и-и! – деп къычырды.

- Махтанчакъ,

Чепкен этеклеринг – ча-чакъ! –

деп къычырды Бойнакъчыкъ да ызындан.

БОЙНАКЪ АЙЫУЧУКЪ, АДЕПЛИ СЮЛЕСИНЧИК СЮЛЕЙ, СЕКИРТМЕ БЮРЧЕЙ, 
ОГЪУРСУЗ БАЛ ЧИБИНЛЕ СОРА КЪЫЛ КЪОБУЗ СОКЪГЪАН СЕНГИР-ЧЕКЧИК
Бойнакъчыкъ бир ариу ишленнген агъач юйчюкге келип тохтады.

- Эй, ким барды юйде? – деп сёлешди ол.

Тауушха юйден бир тизгинли сюлесинчик Сюлей чыкъды:

- Сау кел, жууукъ бол, Бойнакъячыкъ.

- Сау келдим, жууукъ да болдум! – деди Бойнакъчыкъ. – Бир къабар затынг жокъму-ду? Ачдан ёлюп къалама да!

- Кел, юйге кир, аш да, суу да табылыр, - деп, жарыкъ болду Сюлейчик.

- Юйге кире турур заманым а жокъ эди, алай, бек тилей эсенг, кирейим, туз-дамынгдан кёрейим.

Сюлейчик эки агъач аякъ бла сют баш келтирди. Къангагъа сохта да салды. Бойнакъчыкъ, эрлай, къанга юсюнде болгъанны аллына тартды да, ашха жарашды.

Сюлейчик къангагъа олтурургъа, Бойнакъчыкъ хантдан бурху да къоймады, агъач аякъны жалагъан окъуна этди. Какаларын чепкен этеклерине сюртдю да:

- Къара таныргъа деп жайылгъан эдим. Шуёхум Сакъ Аязчыкъдан къагъыт алгъанма да, жазылгъанын чыгъаралмайма. – Бойнакъчыкъ хуржунундан къагъытын чыгъарып, кёргюзтдю. – Окъуй а билемисе?

- Билеме. – Бу соруугъа Сюлейчик бек сейирсинди.

- Ётюрюк айта уа болурмуса?

- Ол дегенинг, айыучукъ?

- Алдамаймыса дейме!

- Алдагъан дегенинг а неди? Мен аллай сёзлени билген угъай, эшитген да этмегенме.

- Билеме деген да – сен, билмейме деген да – сен! – Бойнакъчыкъ, Сюлейчикге ачыуланып, къагъытын артха салды.

- Мен окъуй билеме дей эдим.

- Сен кимни алдаргъа кюрешесе, телигеми санайса мени?!

Ариу къылыкълы Сюлейчик ''тели'' деген сёзню да билмей эди. Бойначыкъдан асыры уялгъандан, не этерге билмей, баш тёбен болду.

- Ётюрюкчюдю деп, алдауукъчуду деп, сеничалагъа айтадыла. Махтанчакъ деп да.- Бойнакъчыкъ кетерге тебреди.

- Ахшы жолгъа, - деди Сюлейчик, Бойнакъчыкъны ашыра.

- Охо, охо! Ахшы жолгъа барайым, билгенледен сорайым! – деп, Бойнакъчыкъ ойнай-ойнай кетди.

''Сенгирчкеме, сенгирчке,

Ори-ори, орайда!

Мени озалмаз бюрче,

Ори-ори, орайда!

Секиреме, учама да,

Ори-ори, орайда!

Жауларымдан къачама да,

Ори-ори, орайда!

Кёк кырдыкда бугъама да,

Ори-ори, орайда!

Къобузуму согъама да,

Ори-ори, орайда!

Татлы кырдык татама да,

Ори-ори, орайда!

Къобузуму тартама да,

Ори-ори, орайда!''

Бойнакъчыкъ, бу ариу жырны эшитип:

- Кимсе, къайдаса кесинг да? – деп сёлешди.

- Бойнакъчыкъ, менме! Эслеп атла, эзип иш къоярса.

- Сенмисе, Сенгир-Чекчик?! Къыл къобузда не ариу ойнайса кесинг да, не ариу жырлайса! – деп сейирсинди Бойнакъчыкъ.

- Жаратамыса?

- Хау, аламат согъаса, аламат жырлайса!

- Сюе эсенг, сыбызгъы да согъайым?

- Сокъ, Сенгир-Чекчик, сокъ. Мен а бир кесек солуюм.

- Кел, Бойнакъчыкъ, бугъулуч, ойнайыкъ, - деди ол, тартыуун бошап.

- Энди ойнаргъа да боллукъду, мен бугъайым,  сен а - изле!

- Угъай, алай жарамайды. Санайым да, ким чыкъса да, ол бугъарыкъды:

Бир, эки, юч, -

Балта, салта, чёгюч.

Тёрт, беш, алты, -

Багъыр, кюмюш, алтын.

Жети, сегиз, тогъуз, он, -

Чабыр, чарыкъ, чепкен, тон! 

Мен  бугъама, сен а – изле.          

Бойнакъчыкъ, ыразы болмаса да:

- Хайда, букъ, - деди.

- Кёзлеринги къат-т-т-ты къысып, оннга дери сана.

- Мен алай ойнамайма! Излерик да – мен, санарыкъ да – мен! Угъай, мен алай ойнамайма, – деп тохтады Бойнакъчыкъ.

- Ойнамасанг, ойнама. Санга жалынып нек кюрешеме! барып, Сюле-Син бла ойнасам а.

- Угъай … тохта … ючге дери санайым.

- Ол кезиучюкге къайры бугъарыкъма мен?

- Эки кере санасам а?

- Юч кере сана, - деди Сенгир-Чекчик.

- Бир, эки, юч, бир, эки, юч, бир, эки, юч! Бугъундунгму? – деп къычырды Бойнакъчыкъ.

- Букъду-у-ум!

Айыучукъ Сенгир-Чекчикни терк окъуна тапды.

- Сен мени хыйлалыкъ бла тапханса. Саналмайды! Жангыдан бугъама, - деди Сенгир-Чекчик.

- Нек саналмайды? Изледим – тапдым!

- Сен ''букъдунгму'' деп нек соргъан эдинг? Къайры букъгъанымы билирге сора эдинг! Саналмайды, саналмайды!

- Саналады! Саналады! Сен букъдунг, мен а – тапдым! Хайда, кёзлеринги жум. Энди мен бугъама!

Сенгир-Чекчик, оннга дери санады да:

- Букъдунгму, Бойнакъчыкъ?! – деп къычырды.

Бойнакъчыкъ, чууун чыгъармай, барып, эмен терекни артына букъду. Ол терекни тешигинде уа бал чибинле уя этип эдиле. Бойнакъчыкъны бурунуна бал ийис ургъанлай, оюнун унутду.

Бойнакъчыкъ бош къууана эди.

Бал чибинле айыучукъну кёрюп, къозгъалдыла, къаугъа этдиле:

- О-ха-хай, гудучу!

О-ха-хай, уручу!

Уругъуз, тюйюгюз,

Жилятып ийигиз!

Бал чибинле, тул-туман болуп, Бойнакъчыкъны юсюне басындыла.

- Ох! Ах! Ух! О-о-о-о-о! – Бойнакъчыкъ, къачып барып, суугъа секирди.

Жагъада чабакъ тута тургъан Сюлейчик:

- Бекми таладыла? – деп жарсыды, Бойнакъчыкъ жагъагъа чыкъгъандан сора.

- Ашап къоя эдиле да. Бу аман чибинле, былай огъурсузладыла деб а кимни эсинде бар эди? - Бойнакъчыкъ кийимлерин тешди да, сыгъып-сыгъып, кюннге жайды.

Сенгир-Чекчиг а, Бойнакъчыкъны излей, чёпден-чёпге, ташдан-ташха секире, суу жагъагъа кел-ди да, Бойнакъчыкъны, Сюлейчикни да кёрюп, къууанды.

- Бойнакъчыкъ, бу этгенинг неди? – деди Сенгир-Чекчик, - сени излеп, жетмеген жерим къалмай айланама.

- Къой, сорма. Бал чибинле ашап къоя эдиле да!

- Нек сора, Бойнакъчыкъ?

- Бал ашарыгъым келгени ючюн, ёзге уа нек! Кеслеринден сора бал жарашхан жокъ суна болурла, - деп тарыкъды ол. - Кеслери  ашап, манга уа бермей…

- Сормай алыргъа жарамайды, - деди бир ауазчыкъ.

- Кимди ол манга акъыл юйретген?! – деп къозуду Бойнакъчыкъ. – Кимди?! Къоркъмай эсенг, былай бир чыкъчы!

- Ол а Бюрчейди. Устазыбыз, - деп къошулду ушакъгъа Сюлейчик.

- Устазмы дейсе?!

- Хау.

- Не иги болду! Бир окъуй билген табар эсем деп айлана эдим.

- Тохта, тохта! Окъуй билмеймисе сора?!

- Санай да, - деп къошду Сенгир-Чекчик, - тергей да.

-  Аны уа къайдан билесе?!

- Санай билмеген, тергей да билмейди, - деди Сенгир-Чекчик. – Сени бир кертменг, мени эки кертмем, Сенгир-Чекни юч кертмеси. Ненча боладыла кертмеле?

- Бир кертменг сени болсун, нек болады мени бир кертмем!

- Къойчугъуз, даулашмагъыз, - деп, Бюрчей экисин да тыйды. – Бойнакъчыкъ  болушлукъ излей келгенди, биз анга къара танытыргъа керекбиз.

Алайлай:

- О-ха-хай, гудучу!

О-ха-хай, уручу!

Уругъуз, тюйюгюз,

Жилятып ийигиз!

Бал чибинле, тул-туман болуп, биягъы айыучукъгъа чапдыла.

-Ох! Ах! Ух! – деп, Бойнакъчыкъ къуруй тургъан кийимчиклерин да сермеп алып, къачалгъанын къачды. Къарыуун тауусхан Бойнакъчыкъ абынып жыгъылды да, къобаргъа къоркъуп, кёп турду. Бал чибинле бу жол айыучукъгъа ойнап чаба эдиле. Чибин таууш узайгъанлай, Бойнакъчыкъ башын кётюрдю. Кётюрдю да, бек къууанды: бал чибинле анга къошун бла бир бал къоюп кетип тура эдиле.

БОЙНАКЪ АЙЫУЧУКЪ, АЛТЫНМЮЙЮЗ БУУ-УК, ОГЪУРСУЗ БЁРЮК  СОРА ЧЫКА-ЧЫКА ЭТИП ЖЮРЮГЕН ЗЫККЫЛ БОДУРКЪУТ

Бойнакъчыкъ Балдыргъанлы къолда кетип бара, аны тёш башындан биреу чакъырды. Ол Алтынмюйюз Буу-Ук эди.

- Кел, кел, Бойнакъчыкь, жууукь бол! - деп, Алтынмюйюз Буу-Ук Бойнакъчыкъгъа жарыкъ тюбеди. Алай Бойнакъчыкъ не жумуш бла айлан-нганын билгенинде уа, Буу-Ук бек ачыуланды:

- Бусагъат быкъыгъа байлап, букъунгу бардырмасам, мен да буу тюйюлме!

       Сен, къошулмай терслеге,

       Жюрюсенг а дерслеге! –

деп да къошду.

Алтынмюйюз Буу-Ук керти да  чамланнган эди. Бойнакъчыкъ, бурунчугъун тарта, олтурады.

- Мен буума, атым а Буу-Укду, - деди ол, бир кесек жумушап. - Сени атынг а - Бойнакъ. Экибиз-ни атларыбыз да бирча башланадыла: Буу-Ук, Бойнакъ. Аны ючюн биз Б харфны артыгъыракъ сюерге керекбиз. Бу биринчи дерсибизни да Б-дан башлайыкь, - деп, Алтынмюйюз Буу-Ук бу назмучукъну айтды:

Бап, бап, баппахан,

Басха, балыкъ, беккяхын,

Билямукь, балас, балта,

Бахча, бохча, балата...
          Бойнакъчыгъ а, кёзлерин къат-т-ты къысып:

Бал, бал, бал батман!

Бал, бал, бал батман!

деп, къычырып ийди.

Буу элгеннген  окъуна этди, алай а бек къууанды.
Бойнакъчыкъ бу жырчыкъны да айтды:
- Бара-бара, нал тапдым,

Нал тапмадым, бал тапдым.

Балгъа башламиш болдум,

Болгъа ортамиш болдум,

Балгъа жалямиш болдум.

Бал бар эди - жокъ болду,

Кимни къарны токъ болду?

- Бойнакъчыкъны, Бойнакъчыкъны! – деп, асыры къууаннгандан, бузоучукъча ойнакълады Ал-тынмюйюз Буу-Ук. – Эсли затчыкъ кёреме сен а. Тутчу, къагъытчыгъынга бир къарайым, не айта эсе да.

Бойнакъ айыучукъ, нек эсе да,  арсар болду.

- Тут бери, тут! Къагъыт не айта эсе да, керейим, - деп, Буу-Ук къаты болду.

- Угъай, - деди Бойнакъчыкъ. - Угъай. Мында жазылгъанны кесим чыгъарыргъа керекме.

- Ай, аперим! - деп къууанды Алтынмюйюз Буу-Ук. – Ай, машалла!

Алтынмюйюз Буу-Ук Бойнакъчыкъны жараулу сыйлады, артмагъына жол  азыкъ да салды. Сора:

- Бодуркъум жол нёгеринг болур, хайда, ашхы жолгъа, - дегенлей, бир зыккыл бодуркъу, чыка-чыка эте, къатларына келди.

Бойнакъчыкъ, Бодуркъудан асыры къоркъгъандан, не хау, не угъай деялмады. Баштёбен болуп, зыккыл Бодуркъутну ызындан  тебиреди.

Бойнакъчыкъны къоркъгъанынмы сезди, огъесе аны булжутургьамы сюйдю, чыка-чыка эте баргъан Бодуркъут, жыр айтып башлады:

- Ой, дуркъу, дуркъу, дуркъу,

Бодуркъума, бодуркъу.

Менден къаплан да къоркъа!

Менден къабан да къоркъа!

Пил да къоркъа, бёрю да!

Базмайдыла бири да

Мен болгъан жерге

Жууукь келирге!
Алай, нек эсе  да,  Бодуркъутну ауазы мудах эди.

- Билемисе, - деди ол Бойнакъчыкъгъа, бир кесек тынгылап баргъандан сора, - мени бир деп бир шуёхум жокъду. Менден къоркъгъан этедиле. Къоркъмай да не этсинле: кёресе да жапымы.

Бойнакъчыкъ мудахсынды. "Мен бу зыккыл бодуркъудан бош къоркъа эдим",- деди ичинден. Сора ыннасы айтыучу жырчыкъны эсине тюшюрюп, айтды:

- Ой, бодуркъу, бодуркъу,

Уркъу-дуркъу, бодуркъу!

Жер къобузу согъулду,

Той болду, оюн болду.

Ой, бодуркъу, бодуркъу,

Уркъу-дуркъу, бодуркъу!

Ол къычыргъан кукукду,

Къанат къакъгъан укуду.

Ой, бодуркъу, къарсды ол!

Уркъу-дуркъу, къарсды ол!

Тепсемесенг – сууукъ бол,

Шайтанлагъа жууукъ бол!

Бу жырчыкъны Чыка-чыка Бодуркъут бек жаратды. Бетинден мудахлыгъы да кете башлады.

Экиси да ойнай-кюле баргъанлай, алларын Огъурсуз Бёрюк тыйып   тохтады да:

- Къайры ашхы жолгъасыз?! – деп, тишлерин ышартды.

- Да былай ары, - деди Бойнакъчыкъ, къоркъуп.

- Агъач – мени, таш – мени! Сормай, нек киргенсиз иелик жериме?

- Да билмей эдик, ансы…

- ''Билмей эдик'', - деп эрикледи Бёрюк Бойнакъчыкъны. – Энди билирсиз. Ючюшер алтын ахча беригиз манга! Алайсыз, биригизни ашайма!

Бусагъатха дери тынгылап тургъан Чыка-чыка Бодуркъут, Огъурсуз Бёрюкге жууукъ келип:

- Кёргюзтчю ол иелик къагъытынгы, биз да бир кёрейик, - деди. - Ётюрюк айта эсенг а?

- Къарачы сен мынга! – деп ачыуланды Бёрюк. – Къачан ётюрюк айтханма мен?! Айтчы бир, къачан ётюрюк айтханма?!

- Бош къычыраса, къылыкъсыз болгъанынгы алайсыз да билебиз! - деди Бодуркъут, ауазын кётюрюп. - Сенича оспарлагъа мен ийнанмаучума! Не къагъытынгы кёргюзт, не жолубузгъа барма къой!

- Нек къычыраса?! Мен  ол сен къоркъутуучу къоянчыкъладан тюйюлме.

- Да кёрейик, алай эсе, - деп Чыка-чыка Бодуркъут Огъурсуз Бёрюкню къуйругъундан сермеп тутду да, къазыкъ къолуна чулгъады. - Тутчу бери ол кюйрюч таякъны, - деп Бойнакъчыкъгъа сёлешди.

Бойнакъчыкъ жол юсюнде атылып тургъан таякъны Бодуркъутха узатды. Бёрюк кангк-кунгк этди, алай Чыка-чыка Бодуркъут аны букъусу баргъынчы тюйдю. Бойнакъ айыучугъ а, батыр болуп, Бодуркъут Бёрюкню ургъаны сайын:

- Ма санга алтын ахча! Ма санга кюмюш ахча! – деп, кёл кенгдирип турду.

Огъурсуз Бёрюк жууаш болду, жиляды-жалынды:

- Терс болдум, бу жолну бир кечигиз, - деп тиледи да, Чыка-чыка Бодуркъут Бёрюкню бошлады.

- Хайда, бар! Экинчи тюбесенг, теринги сыдырып алырма! – деп, Огъурсуз Бёрюкню къыстап ийди.

- Нечик батырса, нечик къарыулуса! – деп къууанды Бойнакъчыкъ. – Сюе эсенг, кел, шуёхла болайыкъ.

- Кертими айтаса?

- Хау, кеппе-керти айтама, - деди Баймакъчыкъ. – Бюгюнден ары мен сени антлы тенгингме, болсун да?

- Болсун, болсун! – дегенни айтды Чыка-чыка Бодуркъут, биягъы къазыкъ билеклерин ойната. Сора былай жырлады:

- Мени да барды тенгим энди.

Ол тогъуз тау аууп келгенди,

Мени излеп, мени сурап,

Тюзде жюрюп, таудан къарап!

Мени да барды антлы тенгим,

Керти шуёхум, татлы тенгим.

Мени да барды тенгим энди.

Ол ниетими тюз билгенди.

Къоркъурукъ тюйюлдю менден.

Къарарыкъ тюйюлдю кенгден!

Мени да барды антлы тенгим,

Керти шуёхум, татлы тенгим! -

деп къууанды да, Чыка-Чыка Бодуркъут, чыка-чыка эте, ызына айланды.

БОЙНАКЪ АЙЫУЧУКЪ, БУЛУТ АТЧЫКЪ - ТАЙКА, АКЪ БУЛУТ, КЪАРА БУЛУТ  СОРА И-ЛЯ-ЧИН КЪУУГЪАН  КЁГЮРЧЮНЧЮК ГУР-ГУР

Бойнакъчыкъ кеси жангыз кетип баргъанлай, кёкден анга булут атчыкъ - Тайка энип келди.

- Бойнакъчыкъ, сюе эсенг, кел, учурайым, кёкге чыгъарайым! – деди ол, тепсей, пырх-чырх эте.-    Мин, къоркъма!

- Ким къоркъады да! – деп, Бойнакъчыкъ, эрлай секирип, Булут Тайкагъа минди. Минди да, жангы жырчыкъ айтды:

Булут тайчыгъым

Учады кёкде.

Тайым талчыгъып

Къалмаз бийикде!

Учады къызыу

Бу базгъынчыгъым.

Къушланы зуу-зуу

Деп озгъанчыгъым!

Булут Тайка, учуп барып, бир уллу акъ булутха къонду.

Акъ булут, къуш жастыкъ кибик, жумушакъ эди.

Тайка да, Бойнакъчыкъ да булут юсюнде  эрикгинчи ойнадыла.

- Кел, Булут Тайка, бу Уллу Акъ Булутну къыйырындан жерге бир къарайыкъ. Аз сейирлик кёрюнмез! – деди Бойнакъчыкъ.

- Кел, бир къарайыкъ! – дегенни айтды Булут Тайка да.

Бийикден жер алай уллу кёрюне эди, алай ариу – Бойнакъчыкъныаузу  ачылып къалды. Кеси жашагъан къалын агъачны кёргенинде уа, бютюн да къууанды. Алай, агъач таланы къыйырында уллу ариу юйлени кёргенинде уа, эсине анасы, атасы тюшюп, мудах болду, аланы кёрлюгю келди. Бусагъатчыкъда юйге тюшюп къалса, къалай къууанырыкъ эди ол! Алай къара танымай а къалай къайтсын Бойнакъ юйге?! Эриклегенлери аз эди да, бедиш этип да бир башласынла. Угъай, Бойнакъчыкъ, къара танымай, юйге къайтырыкъ тюйюлдю. Шуёхчугъундан келген къагъытны кеси окъугъунчу, артха жол жокъду анга. Хау, ол къагъытны жазыуун Бойнакъчыкъ кеси чыгъарыргъа керекди.

Алайлай  кёгюрчюнчюк Гур-Гур, учуп келип, къызыуу бла Бойнакъчыкъны къоюнуна кирди.

- Гур-Гурчукъ, не болгъанды санга, кимден къачып келесе?! – деп сорду айыучукъ, къайгъы этип.

- И-ля-Чин къуууп келеди, И-ля-Чин! – деп жиляды Гур-Гурчукъ. – Букъдур, ансы мени алып кетерикди!

- Къоркъма, Гур-Гурчукъ, мен сени анга бермем. Бер деп да бир келсин!

Бойнакъчыкъ анга  алай айтыр-айтмаз, И-ля-Чин учуп жетди.

- Айыучукъ, бер кёгюрчюнюмю, ол мени кёгюрчюнюмдю! – деп, дау этип тохтады.

- Сора нек болады ол сени кёгюрчюнюнг?!

- Ачма да – андан! - деди И-ля-Чин.

- Мен да ачма, алай сен менисе деп айтмайма да!

- Туталсанг, айтыр эдинг!

- Тутсанг, сен да айтырса! – деп, Бойнакъчыкъ Гур-Гурчукъну И-ля-Чиннге бермеди. Булут Тайка да Бойнакъчыкъ жанлы болду. Болмазын кёргенде, И-ля-Чин учуп кетди.

- Сау бол, - деди Гур-Гурчукъ Бойнакъчыкъгъа. – Сен да,  Булут Тайка. Балачыкъларым аллыма къарап тура болурла, барайым, - деп, Гур-Гурчукъ да учуп кетди.

Булут Тайка да, Бойнакъ айыучукъну махтап, былай айтды:

Бойнакъ айыучукъ

Ахшы жашчыкъды,

Игичиклеге

Ол жууашчыкъды.

Къалач да берир,

Къурмач да берир,

Юркюн да берир,

Бёркюн да берир.

Бойнакъ айыучукъ

Керти батырды,

Хыличилеге

Ол бек къатыды.

Тутхан да этер,

Ургъан да этер,

Тюйген да этер,

Ийген да этер.

Сора:

- Мин сыртыма, - деди Булут Тайка.  – Энди Уллу Къара Булутха барайыкъ, жерге андан да бир къарайыкъ.

Экиси да, учуп барып, Уллу Къара Булутха къондула.

Уллу Къара Булут, аланы дауурларына уянып:

- Кимледиле бу юсюмде чапханла, жортханла! – деп, ачыуланды.

- Бойнакъчыкъ бла мен! – деди Булут Тайка, жортханын тыялмай.

- Юсюмден къорагъыз бусагъатдан! Къутуруп тургъан кезиуюмдю, бир жугъугъузну ачытырма! - деп гюрюлдеди Уллу Къара булут.

Алайлай, ''тыхар-тухур'' этип кюкюреди да, Уллу Къара Булут булгъанып-чулгъанып башлады.

Бойнакъчыкъ, терк окъуна, Булут Тайкагъа минип, аяусуз къачды.

БОЙНАКЪ АЙЫУЧУКЪ, БЕЛЯ ГУ-МУЛ  ЖУКЧУКЪ СОРА ЭЛБЕР 

АЙТЫРГЪА СЮЙГЕН КЪОЯНКАЙ

Эмен тюкгючге олтуруп, бал ашай тургъан Бойнакъчыкъ:

- Бойнакъчыкъ, манга да балынгдан бир къапдырсанг а, - деген назик ауазчыкъны эшитип, ары бурулду.

Ол гумулжук эди, Беля Гу-мул Жукчукъ.

Бойнакъчыкъ къызгъаншчыкъды деп кёлюгюзге алай келмесин. Бек халалчыкъды кесчиги.

- Не балды ол? Къайда? Къалайда?! – дерге кюреше, къошунчугъун букъдудур адыргы этди.

- Мен – беля атчыкъ,

Мен – талмаз затчыкъ!

Ач болгъанма бек,

Бал бер теркирек, -

деди  Гу-мул Жукчукъ, ёпкелеп.

          Бойнакъчыкъ, этгенинеми уялды, амалсыз болуп:

- Аша, аша! Экибизге да жетерикди. Къошун алыкъа толуду, - деп, тал чапыракъгъа бал тамызып берди.

- Юлюшлю бол! – деди Гу-мул Жукчукъ, ашап тойгъандан сора.- Менден болушлукъ керек эсе, айт, уялма.

- Болушаллыкъ эсенг, айхай-айхай!

- Айт, кёрейим.

- Къара таныр мадар излеп айланама, - деди, уяларакъ болуп, Бойнакъчыкъ.

- Да Къоянкайгъа барып къалсанг а, кеси да былайда жашайды.

- Кертими айтаса?! – деди Бойнакъчыкъ, къууанып.

- Къоянкай мени ахшы тенгимди да, аны халын мен уста билеме, - деди Беля Гу-мул Жукчукъ. – Барсанг, ол элбер айтмай къоймаз. Билсенг – ишинг къуралыр. Билмесенг а, сёз къоратып да кюрешмез. Хайда, ишинг къуралсын! – деп, Гу-мул Жук, жюгюн кётюрюп, кетди.

Балы азлыкъмы этди да, тауусулгъанлай, Бойнакъчыкъ ызына къайтыргъа сылтау излей башлады: ''Къошунчугъугъузну алып келеме, бу тап затчыкъ зыраф болуп къалмасын!'' – десем, къонакъбайлыкъ этмезлеми биягъы?

Бойнакъчыкъ, къошунчукъну артмагъына атып, ызына айланып, чабып башлады. Кёпмю, азмы барды – бал чибинлени огъурсузлукълары эсине тюшюп, арсар болуп, тохтады: ''Ол мен кёрген келепенлеге ышаныу  жокъду, андан эсе, жолума барайым. Баллары да ачы эди, ачдан ашадым ансы'',  - деп, кеси кесин жапсара, жолуна тебиреди.

Жол айырылгъан жерде Бойнакъчыкъ, Къоянчыкъны юйюн кёрюп, ары бурулду. Тюз да ол кезиучюкде, тёгерекни дауургъа алдырып, вертолёт кёк талачыкъгъа къонду. Верталётдан Къоянкай, ызындан а  жыйырма  къоянкайчыкъ чыкъды. Беля Гу-мул Жук айтхан тюз эди.  Къоян-кай, Бойнакъчыкъны кёргенлей, элбер айтды:

- Ёгюз тюйюлдю,

Мюйюзлери уа бар.

Ат да тюйюлдю,

Иери уа бар.

Арба да тюйюлдю,

Чархлары уа бар.

Тайчыкъ да тюйюлдю,

Къонгуроучугъу уа бар!

Неди ол?

Бойнакъчыкъ, муш-муш эте, кёп сюелди, жууабын а табалмады.

Ол къалай этерге билмей тургъанлай, къоянкайчыкъладан бири аякъ машинагъа минип, арбазгъа кирди.

- Ор-рай-да! Ор-рай-да! Билдим, билдим! – дей, Бойнакъ ёрге-ёрге секирди.  – Билдим, аякъ мешинады ол!

Къоянкай Бойнакъчыкъгъа кёп ариу сёз айтды, саугъагъа жаппа-жангы аякъ машина да берди.

Бойнакъчыкъ, аякъ машинасына асыры къууаннгандан, нек келгенин окъуна унутду. Ол, жолну букъугъа алдырып, жангы жол жырчыгъын да айта, къууулуп кетди:

- Темир атчыкъгъа минип,

Чархларын бурама.

Минип темир атчыкъгъа,

Жел этип барама.

Эй-хей,

Эй-хей,

Жел этип барама!

Бёрю мени озалмаз,

Къушну да жетерме.

Мени озалмаз бёрю, -

Кюлкюлюк этерме!

Эй-хей,

Эй-хей,

Кюлкюлюк этерме!

Айыучукъма, Бойнакъчыкъ.

Менден зауукъ жокъду!

Бойнакъчыкъма, айыучукъ.

Атым – желди, окъду!

Эй-хей,

Эй-хей,

Атым – желди, окъду!

БОЙНАКЪ АЙЫУЧУКЪ, ЖУР УЛАКЪЧЫКЪ УЛАККА, АЛИМ УКУ У-ДУ ДУ  СОРА 

УММОЧУКЪНУ КЪАПХАН УРГЪУЙ УРГЪУЙКА

- Таш, агъач – онгум, солум.

Къыйын эсе да жолум,

Жыр айта,

Жыр айта,

Жыр айта, барама!

Къарынчыгъым ач эсе да,

Макъача, гъур-гъур этсе да,

Жыр айта,

Жыр айта,

Жыр айта, барама!

Мен арып-талып къалмам,

Мытыр, эринчек болмам! –

Жыр айта,

Жыр айта,

Жыр айта, барама!

Бойнакъчыкъ, экинчи жол жырчыгъын айта, аякъ мешинасына минип баргъанлай, ташдан ташха секире, ойнай-ойнакълай тургъан Жур Улакканы кёрюп, тохтады.

- Сен кимсе? – деп сорду Бойнакъчыкъ.

- Улакъчыкъма, улакъчыкъма,

Жезмюйюз, жезтуякъчыкъма!

Ташдан ташха секиреме,

Тереклени кемиреме!

Атым Улакка! Сен а кимсе?! –

деп сорду Жур Улакка да.

- Кёрмеймисе да, айыучукъма! Бойнакъчыкъ! Сау агъачда менден къарыулу, менден батыр жан жокъду! – деп махтанды ол.  – Таш атама, терек къобарама …ы-ы-ы…. Сора терек да къобарама! Билдингми?!

-Танымайма, билмейме,

Билирге да сюймейме! –

деп къозутду аны Жур Улакка таш башындан.

- Тутуп, ташха жагъарма да, билирсе сора!

Бойнакъчыкъ ташха ёрлеп баргъанлай, улакъчыкъ аны, шиш туруп, уруп ийди.

- Ой-ой-ой-ой! Ёлтюрюп къоя эдинг да! - деп, Бойнакъчыкъ жеринден кючден къопду. – Ол башынгдагъыларынг а нелерингдиле? – деди, ынычхай-ынычхай.

- Кёрмеймисе да?! Сенича махтанчакълагъа – бичакъларым! – деп, былай эрикледи:

- Батырчыкъды айыучукъ,

Батырчыкъды айыучукъ,

Къоянчыкъдан да,

Чычханчыкъдан да

Батырчыкъды!

Кючлючюкдю Бойнакъчыкъ,

Кючлючюкдю Бойнакъчыкъ,

Киштикчикден да,

Кирпичикден да

Кючлючюкдю!

Махтанчакъды Бойнакъчыкъ,

Махтанчакъды Бойнакъчыкъ,

Хар кимден да махтанчакъды,

Кесинден да махтанчакъ!

Ма алайды! – Жур Улакка, таш башындан секирип тюшдю да, Бойнакъчыкъны къатына барды:

- Бекми ачытдым? Кёлюнге тиймесин, махтанчакъланы сюймейме да, кёрсем – къутуруп къала-ма.

- Махтаннганмы этген эдим да? Бош алай айтхан эдим. Сен а тюйдюнг да башладынг. Ой, кака-а-ам!..

- Мен а, махтаннган сунуп…

- «Махтаннган сунуп! Махтаннган сунуп!» Ёлтюрюп къойсанг, не этерик эдинг? Мени ючюн сен-ми биллик эдинг харфланы? Сенми   окъурукъ эдинг манга келген къагъытланы?

- Не харфланы, не къагъытланы? – Жур Улакка жукъ да  ангыламады.

- Къара таныргъа келе эдим. Сен а урдунг, тюйдюнг.

- Охо! Эндиге дери окъуй-жаза билмей, ненге базына эдинг? Къумурсхагъа да жетерик тюйюлдю кючюнг, къарайма да.

- «Къарайма да!» Неме къарайса?! Ёрге-ёрге секир, бал кекир энди, бутуму сындыргъанса. Ой-ой!..

- Болма былай жиззе, - деди Жур Улакка. – Башынгда догъуранг окъуна жокъду.

    «Удуду, удуду», - деген таууш чыгъып, Бойнакъчыкъ сагъайды.

- Кимди ол! Биягъы сенми эриклейсе мени?! Тохта бир…

- Угъай, Бойнакъчыкъ, ауузумдан сёз да чыкъмагъанды.

- Ол «Урдум, тюйдюм!» деп къычыргъан мен болур эдим сора?!

Бойнакъчыкъ Жур Улакканы, мюйюзлеринден тутуп, бир жанына атып ийди.

- Алаймыса?! – деп, Жур Уакка бек ачыуланды.

- Биягъында кесинг алай эдинг да, манга уа алай болургъа нек жарамайды?!

Уруп, ташдан атдынг,

Бедиш сёзле айтдынг.

Шиш тура да, ура,

Чыгъардынг догъура!

Озуп башлагъанса! –

Жур Улакка, чаба келип, Бойнакъчыкъны урду да, экиси да жыгъылдыла.

- Удуду! Удуду! Тыныгъыз бусагъат!

Алим У-ду Ду  ол а.

- Бош, алай ойнай тура эдик, - деди Жур Улакка.

- Хоу, бош… ойнайбыз деп… - деди Бойнакъчыкъ да, кёнчекчигин къагъа.

- Байханатны Уммосун Ургъуйка къапханды,

Жан-жаныуар  ары чапханды.

Сиз а былайда жыртыша турасыз,

Зада хоразлача, жулкъуша турасыз,

Ары чабыгъыз! –

деди У-ду Ду.

- Къайры?! Къайсы жары?!

- Ызымдан бол! – деп, чапды Жур Улакка.

- Зззууу, зззууу! Къайры талакъ солуу этип барасыз? – деп кюлдю бир назик ауазчыкъ. – Мен былайдама. Иги болду тюбеп къалгъаным.

Къаныгъыздан тояйым,

Тояйым!

Экигизни да жояйым,

Жояйым!

- Ургъуйну ауазыды, - деди Жур Улакка.

- Кёзюме уа бир илин! – деп ачыуланды Бойнакъчыкъ.

- Тюгюгюзге кирейим,

Кирейим!

Керегигизни берейим,

Берейим! –

- Зззууу, зззууу, - деп къозутду биягъы Ургъуйка.

- Ой-ой! – Къычыргъан Жур Улакка эди. – Къулагъымдан къапды.

- Ой-ой-ой! Мени да! Къаш башым, ой!

Бойнакъчыкъ Ургъуйканы тутаргъа кюрешди. Улакъчыкъ ургъуйчукъну мюйюзлери бла урургъа кюрешди. Алай кёз илинмеген затчыкъны къалай тутхун, къалай ургъун?!

Ургъуйка, бирин къаба да, бирсине чаба, экисини да онгларын алды.

- Кел, суугъа секирейик! – деди Бойнакъчыкъ. – Къоярыкъ тюйюлдю, аман къутургъанды!

Улакъчыкъны: ''Ме-ме, мен жюзе билмейме, сора уа-а!'' – дегени бла тенг: ''Ой, кесди! Ой, сойду!''  - деген къычырыкъ да чыкъды.

- Ол а кимди? – деп сагъайды Бойнакъчыкъ.

- Ургъуйка къычырады. Губу аугъа тюшген болур.

- Ашама къой! – десе да, Бойнакъчыкъ тёзалмады.

Экиси да Ургъуйканы Гу-Бук аузундан кючден алдыла.

Гу-Бук аны къанын ичсе да, жаны ичинде эди.

- Къалайды къан ичген? – деп сорду Бойнакъчыкъ.

- Бош алдыкъ дейме муну Гу-Бук ауузундан. Ашасын да къойсун, ызына атайыкъ! – деп къор-къутду Жур Улакка да.

- Угъа-а-ай! Угъа-а-ай! – ургъуйчукъ жиляды, жалынды.

Дауургъа биягъы У-ду Ду учуп жетди.

- Ийигиз да къоюгъуз. Ургъуйка терслигин ангылагъанды. Алаймыды, Ургъуйка? – деп сорду ол.

- Зззууу, зззууу, ангылап турама. Ийигиз да къоюгъуз.

Ургъуйка, жиляй-жиляй, учуп кетди.

БОЙНАКЪ АЙЫУЧУКЪ, АНЫ ТАТЛЫ ТЮШЮ, ЖУР УЛАККА, СОРА ЖЮРЮЙ, СЁЛЕШЕ ДА БИЛГЕН ЭМЕН ТУРУКЪ

Жангы шуёхларындан айырылып, Бойнакъчыкъ агъач ичи жолчукъ бла кёп барды. Аякъ мешинасын терекге таяндырып, артмакъчыгъын ачды. Алай артмакъчыгъы къуру эди. Бурунуна наныкъ ийис урду да, Бойнакъчыкъ тирилди:

- Наныкъ ийис урады,

Бурнум сезип турады,

Ой, орайда, ой, да!

Тырнагъынгы кемире

Турма да, жолгъа тебре,

Наныкъладан той да!

Бал наныкъ – жаным-тиним!

Дыгъыл этеди тилим,

Ой, орайда, ой, да!

Сол каканг бла аша,

Онг каканг бла аша,

Жарсыуунгу къой да!

Бойнакъчыкъ, наныкъ таланы кёргенинде, бар къайгъысын унутду. Ол аппасы ючюн да, ыннасы ючюн да, атасы ючюн да, анасы ючюн да, кеси ючюн да ашады. У-ду Ду ючюн, Жур Улакка ючюн да къапды. Ургъуйка ючюн а – унамады.

- Ач къалсын, - деп къойду. Сора, ауанагъа кирип, татлы жукъугъа батды. Ол керти да татлы тюш кёре эди – анасы, уллу агъач аякъны балдан толтуруп, аллына салады:

- Аша, Бойнакъчыгъым, алтын къашыкъчыгъым. Атанг да келе болур, наныкъ жыйып, дугъум жыйып. Аша, аша, таным.

Бойнакъчыкъ уллу агъач аякъдан уллу агъач къашыкъ бла бал ашайды, эринлерин жалайды: алай татлыды бал:

- Бал чибин зззууу-зззууу этеди,

Бал батманнга бал элтеди.

Учады, учады къыз-з-зыу…

Зззууу, зззууу, зззууу!

Бал таракъгъа бал къуяды.

Балны ол кимге жыяды?

- Манга, ёзге уа кимге?! – дейди Бойнакъ айыучукъ кеси кесине,    агъач къашыгъын жалай:

Учады, учады къыз-з-зыу:

Зззууу, зззууу, зззууу!

Бойнакъчыкъ, балдан тоюп, куркадан чыгъады. Чыкъса, анасы арбазда быстыр жууа тура.

- Кел, таным, жууундурайым ансы, кирден бишип къаласа, - дейди ол, - кийимчиклеринги да жангыртайым.

- Тюнене жууундургъан эдинг да…

- Сени «тюнененгден» бери  сау ыйыкъ озгъанды, бала, жагъын эте турма да, былай кел. Ансы эрленчикле эриклерле, кюлюрле:

«Мамурашчыкъ, хуболчукъ,

Чепкен женгчигинг – балчыкъ!

Бахча гинжи кибиксе.

Чарыкъчыкъларынгы, ой,

Биягъы терс кийипсе!

Хуболчукъ, мамурашчыкъ,

Кирли, хыштара жашчыкъ,

Ожакъ буштукъ кибиксе!

Кёлегинги биягъы

Чюйресине кийипсе!» -

деп.

- Сапын бламы жууундурлукъса?

- Хау, балачыкъ.

- Жилясам а?

- Жилясанг а:

- Кёкмю кюкюрейди?

- Угъай.

- Жауунму жауады?

- Угъай.

- Бу дауур неди да?

Бу жауун неди да?

- Бойнакъчыкъ жиляйды!

Баймакъчыкъ жиляйды! -

дерле да, къозутурла макъачыкъла.

Кёзлерине сапын суу кирди да, Бойнакъчыкъ къычырып уянды.

- Удудууу! Удудууу!  Элгендиргенми этдим? Сау сагъат кюрешеме, сени уяталмай.

Уку, учуп, терекге къонду:

- Тур, кеч болады. Таныгъан агъачынг тюйюл. Ажашырса да къалырса, - деди ол, - алай батыр жан да тюйюлсе.

- Къоянчыкъмы болгъанма мен санга?!

Алайлай, У-ду Ду къонуп тургъан Эмен Турукъ, бутакълары да чыкъар-чукъур эте, тамырларын жерден чыгъарып башлады.

У-ду Ду, къычыра-къычыра, учуп кетди, Бойнакъчыкъны уа эки аягъы да жерге битдиле.

- Ол Терек-къобар Къоркъмаз сенмисе? – Эмен Турукъ, къаяланы зангырдата, кюлдю:

- Ха-ха-ха!

Бойнакъ айыучукъ, аякъ мешинасына кючден минип, къачалгъанын къачды. Эмен Турукъ тамырларын жерден чыгъарып бошагъынчы, ол иги да узайды.

- Тутугъуз, тутугъуз! Къутулады, ха-ха-ха! – деп кюле эди терег' а Бойнакъчыкъны ызындан…

Танг атаргъа Бойнакъчыкъ агъачдан чыкъды.

- Ана, аначыгъым, - деп жиляды ол.

- Ме-ме-ме-е, Бойнакъчыкъ, нек жиляйса?

Къараса, ол а – Жур Улакка.

- Анама тансыкъ болуп, ёзге уа нек? – деди Бойнакъчыкъ, жилямукъларын жашыртын сюрте. – Жукъ айтмай кетгенме да, не сунуп тура болур? - Бир кесекчик тынгылады да: - Улакъчыкъ, бир къабар затчыгъынг жокъмуду? -  деп   сорду. Жур Улакка кёнчек хуржунчугъундан гырт бал туз чыгъарып, аны эки этди да, уллурагъын Бойнакъчыкъгъа берди. Алай Бойнакъчыкъ, юлюшюн терк окъуна къабып, журчукъну бал тузуна  къарап тохтады.

- Ма, муну да аша.

- Кесинг а? – деди Бойнакъчыкъ, арсар бола.

- Мен… мен тоюп турама.

Улакъчыкъ ётюрюк айта эди. Шуёхун алай ач болуп кёргенинде, юлюшюн ашаргъа кёлю бармады.

- Аша да къой, мен хуржунум бла бир кампет ашагъанма. Кёремисе, къалай тоюп турама, - деди, быдырчыгъын кёпдюрюп.

- Шуёх деген – балдан татлы.

Жашауунг болур къууатлы.

Татлыракъ болур балынг да,

Тынчыракъ болур жолунг да!

Шуёх асланнга да керек,

Шуёх къояннга да керек.

Улакъчыкъ мени тенгимди!

Манга сукъланмазлыкъ кимди?! -

деп жырлады Бойнакъчыгъ' а. Сора, Жур Улаккны  къаты къучакълап, биягъы жолуна кетди.              

БОЙНАКЪ АЙЫУЧУКЪ, УРЛАННГАН ЖОРТ-ЖОРТЧУКЪ, ГУДУЧУ ГАККЫ-БАШ,

ТЕМИРЧИ ГЫ-РАЙТ СОРА  ЖАНГЫ ТИШ САЛДЫРЫРГЪА КЕЛГЕН ОГЪУРСУЗ БЁРЮК

Бойнакъчыкъ, жол жырчыгъын да айта, кетип баргъанлай, жиляй тургъан гылыучукъну кёрюп, тохтады.

- Жорт-Жортчукъ, не болгъанды, нек жиляйса? – деп сорду, къатына келип.

- Кёрмеймисе да кишенленип тургъанымы, - деп, ол бютюн да бек жиляды.

- Жиляма, Жорт-Жортчукъ, - деди да, Бойнакъчыкъ аякъ мешинасын терекге таяндырды. Сора гылыучукъну аякъларындан кишенин тешерге башлады.

- Угъай, угъай! – деди Жорт-Жортчукъ, къоркъуп.

- Сора нек?

- Ием унамаз, сени да тутар. Андан эсе былайдан къачаргъа кюреш.

- Кимди иенг, кеси да къайдады?! – деп чамланды Бойнакъчыкъ. – Бир кёргюзтчю аны манга!

- Акъырын сёлеш, Бойнакъчыкъ, акъырын сёлеш. Аны ким болгъаны неге керекди санга? Кет былайдан, бир палахха къалгъынчы, кет да къал.

- Сени былай къоюб' а къалай кетер эдим?! – Бойнакъчыкъ кишенни тешип, бир жанына атды. – Айтчы энди, ким эсе да ол къылыкъсыз, - деп къадалды.

- Гак-кы-баш, - деп шыбырдады Жорт-Жортчукъ.

- Не за-а-ат?

- Гак-кы-баш, Гак-кы-баш дейме.

- Гаккыбашмы? – деп сейирсинди Бойнакъчыкъ. – Гаккыбашчыкъ! Башчыгъы гаккы … ха-ха-ха!

- Тын, эшитдирип къоярса, тын. Гаккы-Баш эл таныгъан гудучуду, огъурсуз урлака. Къаура-Бут, Къыл-Тамакъ деп эки къарындашы да барды. Сен суннганча гитчечик да тюйюлдю ол.

- Эмеген ол эсе да, къоркъуп, артха турлукъ тюйюлме! Нек къыйнайды сени былай?!

- Ала мени бери урлап келтиргендиле. Тонагъанларын сыртыма жюк этип, сюредиле, тюедиле.          Жорт-Жортчукъ биягъы жиляды:

- Мен – харип гылыучукъ,

Бир жарлы гылыучукъ,

Ий-я, ий-я, ий-я.

Юч гудучу къарындаш,

Юч къылыкъсыз къарындаш,

Юч огъурсуз къарындаш:

Къыл-Тамакъ,

Къаура-Бут,

Гаккы-Баш,

Мени урлап кетдиле,

Жесир гылыу этдиле,

Ий-я, ий-я, ий-я!

Мен – харип гылыучукъ,

Бир жарлы гылыучукъ,

Ий-я, ий-я, ий-я.

Юч гудучу къарындаш,

Юч къылыкъсыз къарындаш,

Юч огъурсуз къарындаш:

Къыл-Тамакъ,

Къаура-Бут,

Гаккы-Баш,

Жюгюмю ауур этелле,

Сыртымы жауур этелле,

Ий-я, ий-я, ий-я.

- Жиляма, Жорт-Жортчукъ, жиляма, - десе да, Бойнакъчыкъны кёлю толду. Сарыуу къайнап:  - Мен алагъа этерикни кесинг кёрюрсе. Къайдаса, Гаккы-Баш, былай туурагъа бир чыкъчы! – деп, къычырып сёлешди.

- Къой, къычырма, Бойнакъчыкъ, - деп жалынды гылыучукъ.– Сен аланы танымайса, билмейсе.

- Ала къойсунла, биз нек къоябыз?! Чыкъ бери, башчыгъы гаккы! Таккы тийгинчи башынга, чыкъ бери!

- Кимди ол мени излеген? – деп, агъачдан, аууш-сюрюш эте, не адамгъа, не жаныуаргъа, эсе да, адамгъа, жаныуаргъа да ушамагъан биреу чыкъды. Башы кесича юч болур эди. Башы – гаккы, тёммеги – маймул тёммек. Къоркъмай эсенг, кёз аллынга бир келтирчи аны. Бойнакъчыгъ' а къоркъмады, къачып, тюккюч артына букъмады. Къоркъду эсе да, аны гылыучукъгъа, Гаккы-Башха, тап, кесине да билдирмеди. Аперим!

- Ишимден чырмагъан кимди дейме да?! – деп ёкюрдю ол.

- Менме сен излеген. Мен – айыу! – деди Бойнакъчыкъ. – Алай, киши эсенг, мени кишенлеп бир кёрчю!

 - Сенчикними, сенчикни?! – деп Гаккы-Баш, харх этип кюлдю. – Неге базынаса, жарлы сен? Мен а… Биз а

- Тогъуз элни жилятхан

Юч да залим къарындаш:

Къыл-Тамакъ,

Къаура-Бут,

мен а – Гаккы-Баш!..                     

- Сен а – жаланбаш! – деп къозутду Бойнакъчыкъ.

- Ти-ти-ре, къал-ты-ра,

Къал-ты-ра, ти-ти-ре!

Къууайым, тутайым,

Бир сомгъа сатайым!

Юч шахарны сарнатхан

Юч да батыр къарындаш:

Къыл-Тамакъ,

Къаура-Бут,

Мен а – Гаккы-Баш!..

- Сен а – тангкыбаш! – деди биягъы Бойнакъчыкъ.

- Ти-ти-ре, къал-ты-ра,

Къал-ты-ра, ти-ти-ре!

Байлайым терекге,

Сатайым капекге! –

деп, Гаккы-Баш Бойнакъчыкъны тутар акъыл этди.

- Коркъмай эсенг, тийчи бир

Батыр эсенг, тюйчю бир!

Гаккы башынга – таккы! –

Тарс деп жарылыр гаккы! –

деп, Бойнакъчыкъ анга батыр-батыр сёлешди.

Гаккыбаш арсар болду, башына тийип-тийип кёрдю.

- Менден къоркъмаймыса сора?

- Нек къоркъама да?!

- Сора гаккы башыма  таккы тийирирге айтаса?

- Хау, къашынгы тешерге, башынгы жарыргъа айтама! – деп, Бойнакъчыкъ бютюн да батыр сёлешди, кёзюне-кёзюне тебинди, Жорт-Жортчукъ да, Гаккыбашны арсарлыгъын кёрюп:

- Мен а ачы-ачы окъурукъма,

Табанларыкъма, урлукъма!

Мен а… Мен а къабарыкъма,

Уруп, ташха жагъарыкъма

Гаккы башынгы!

Ий-я, ий-я, ий-я! –

деп, къычырып окъуду.

Гаккы-Баш энди керти да къоркъду.

- О-ха-ха-а-ай, Къаура-Бут! О-ха-ха-а-ай, Къыл-Тамакъ! – деп чакъырды къарындашларын. – Кеседиле, соядыла, терк жетигиз бери!

Накъут-налмасдан, алтындан, кюмюшден толу дорбунларында, кийизлеге, кюйюзлеге тёнгереп, жетинчи тюшлерин кёре тургъан Къаура-Бут бла Къыл-Тамакъ Гаккы-Башны хахайын къайры эшитирик эдиле!

- Кел, айыучукъ, Гаккы-Башны терекге байлайыкъ да, къачайыкъ, - деди Жорт-Жортчукъ.

 - Къысайыкъ, байлайыкъ,

Бир къазыкъ сайлайыкъ,

Бир базыкъ да къазыкъ

Сайлайыкъ!

Кезиулеп тюейик,

Жилятып иейик,

Жилятып, сарнатып

Иейик! –

деп къоркъутду Бойнакъчыкъ да. – Къайдадыла къарындашларынг а?!

- Угъай, угъай! Урмагъыз, тюймегиз! – деп жалынды Гаккы-Баш. – Гаккы башым жарылыр да къалыр! Тиймегиз, тюймегиз! Къарындашларым а гудудадыла.

Гаккы-Баш ёкюрюп жиляды.

Бойнакъчыкъ бла Жорт-Жортчукъ бир-бирге къарашдыла.

- Барсын, - деди Жорт-Жортчукъ, - бир эриулю жиляйды.

- Кёзюбюзден къуру, гуду-гуду-гудукай! – Бойнакъчыкъ, Жорт-Жортчукъ да Гаккы-Башны къыстап ийдиле.

Гаккы-Баш, къача барып, тохтады да, жумдурукъ этип:

- Биз сизге этерикни кёрюрсюз! – деди, жиляй-ёкюре.

Бойнакъчыкъ, Жорт-Жортчукъ да Гаккы-Башны къуугъан кибик этдиле да, Гаккы-Баш, хахайын бузмай, агъачха кирип кетди.

- Мени да биргенге ала барсанг а, Бойнакъчыкъ, - деди Жорт-Жортчукъ анга.

- Да, сюе эсенг, кел.

- Сюеме, сюеме! – деп, къууанды Жорт-Жортчукъ.

- Былай тохтачы, Бойнакъчыкъ! – деп тиледи Жорт-Жортчукъ, эл къыйырына жетгенлей. – Былай, бу гюрбежи аллында тохта.

Гюрбежи аллында экиси да аякъ мешинадан тюшдюле.

- Кел, Бойнакъчыкъ, аппамы кёре кетейик, ол кеси да бек уста темирчиди. Танып къалсанг сюеме.

- Аппанг эсе, кирмей а, Жорт-Жортчукъ. Юсю бла озуп кетсек, айып болур, - деп, Бойнакъчыкъ эсли сёлешди.

- Билемисе, Бойнакъчыкъ, - деди Жорт-Жортчукъ, кёлю кётюрлюп, - бу гюрбежиге келмеген, жюрюмеген жан-жаныуар жокъду. Уллу Агъачны ол жанындан окъуна келедиле, кими – мюйюзюн, кими – тишин, кими – тырнагъын сындырып, кими да нал  салдырыргъа деп.

 Гылыучукъны аппасы Бёрюкге тиш сала тура эди. Бойнакъчыкъ бёрюню таныды: ол Бодуркъу тюйген Бёрюк эди. Алай Бойнакъчыкъ тынгылап къойду, ишни болушун Темирчи Гы-Райтха айтса, Бёрюк алайдан сау къутулмазлыгъын билип.

- Гылыу-гылыу, гылыучугъум,

Гылыучукъгъа – галаучугъум.

Гюттючюгюм, гагуларым,

Гюрбе толу зынтхым, тарым!

Сени излеп жетмеген жерибиз къалмагъанды! – деп туудукъчугъун – Жорт-Жортчукъну къаты къучакълады Темирчи Гы-Райт. – Ажашып кетгенинги билип тура эдим мен.

     - Ай, мдет а! – деп ачыу этди Бёрюк, темир тиши жылтырай. – Ай, башыма ат ургъан а, мен къайсы ахыратда эдим? Къаллай къабынчыкъдан къуру къалдым! Ууу-ууууу!..

     - Башынга эшек ургъанны да бир кёр, хатерсиз жаныуар! – Жорт-Жортчукъну темирчи аппасы Бёрюкню эки аягъы бла да тенг сермеди.

     «Кау-куу» этип, ачы сынсыды Бёрюк:

     - Салгъан тишлеринги алып къойдунг да-а…

     - Думп бол, башха тишлерингден да къуру къалгъынчы! – деп Гы-Райт салтасы бла керилди. –  Къарачы сен ол налатха!

     Бёрюк улуй-сынсыу, гюрбежиден къачып чыкъды.

     Жорт-Жортчукъ, Бойнакъчыкъ да, Бёрюкге кёл кенгдире, кюлдюле, ызындан сызгъырдыла, къычырдыла да, ол бютюн да бек къачды.

     - Къонагъынг да болур деймк, жашым? – деди Жорт-Жортчукъну аппасы, Бойнакъ-чыкъны башын сылай.

     - Бу энди мени антлы шуёхумду, аппа. Аты да Бойнакъды, - деп махтанды Жорт-Жортчукъ.

БОЙНАКЪ АЙЫУЧУКЪ, ЖУБУ ЭРЛЕНЕК, ТЮЛКЮЧЮК САКЪ АЯЗ, ЮЙЛЮ ТИШХАНЧЫКЪ ПИ-ПИК, САКЪАЛЛЫ УУЧУ, САЛПЫКЪУЛАКЪ ЛОХБАЙ СОРА ЧЮЙКЕ ОЙНАГЪАН АГЪАЧ ТИШХАНЧЫКЪЛА

Бир уллу эмен терекни тюбюнде тишханчыкъла чюйке ойнай тура эдиле да, Бойнакъчыкъ оюннга къошулургъа сюйдю. Аякъ мешинасын алай къоюп, тишханчыкълагъа келди да: «Оюнугъузгъа мени да къошугъуз», - деп тиледи.

- Сакъ ойнарыкъ эсенг, къошул! – дедиле тишханчыкъла.

- Охо, - деди Бойнакъчыкъ, оюннга къошула.

Ол арыгъынчы зауукъ ойнады, сора кийиз къалпагъын башына къаплап:

- Жолум узакъды, къыйынды, кете баргъаным хайыр болур, - деди, юсюн-башын къагъа, - Ач да болгъанма, наныкъ, юркюн  юлкю тапсам да, бир къарайым.

- Эмен кишиучукъла ашарменг? – деди тишханчыкъладан бири.

- Ашамай а! – деп къууанды Бойнакъчыкъ. – Къайда кишиуларынг?!

- Терекде, эмен терекде!  Къарачы, къалай кёпдюле!

- Сен былай олтуруп тур, биз а терекге минип, эмен кишиучукъланы башынгдан къуяйыкъ! – деди тишханчыкъла таматасы.

- Охо-оха! Теркиракъ болугъуз, ансы ачдан ёлюп къалама!

Тишханчыкъла терк окъуна терекге миндиле, Бойнакъчыгъ а кесин ашха жарашдырды.

- Кишиула бир жауа эдиле да, буз да урмайды алай.

Бойнакъ эки какасы бла да тенг ашады. Къарынчыгъы тойгъунчу, какачыкълары арыдыла да, ол, сыртындан тюшюп, ауузчугъун ачып тохтады. Тири тишханчыкъла, аны кёрюп, бютюн бек къууандыла: кишиуучукъланы, аузун-аузун марап, атдыла. Бойнакъчыкъ энди жалан да чайнагъан эте эди, жутхан.

Тюз ол кезиучюкде, тюз алайчыкъгъа, тюлкю ызын ызлап, Сакъаллы Уучу сакъ келе эди, ушкогун хазыр этип, Салпыкъылакъ Лохбай да шыхыртсыз атлай.

- Эшитемисе, - деп шыбырдады Салпыкъулакъ Лохбай, ал аякъларындан бирин кётюрюп.

- Угъай, - деп шыбырдады Сакъаллы Уучу.

Ала биягъы шыбыртсыз бир кесек бардыла да, тохтап, тёгерекге къулакъ салдыла.

Лохбай къуйругъун терк-терк булгъап башлады.

- Не, жукъму эслединг? – деди Уучу акъырын.

- Хау, - деди Лохбай, - хау-хау-хау-хау.

- Хоразыбызны элтген тюлкю тюйюлмюдю?

- Угъай, - деп шыбырдады Лрохбай, - айыу балачыкъды, мамурашчыкъ. Эмен кишиучукъла бла жубана турады, кёрмеймисе?

- Хау, кёрдюм. Аламат мамурашчыкъды да! – деп, къууанды Сакъаллы Уучу.

- Тсс, тсс… - деди Лохбай. – Элгендиресе. Артындан барып тутмасакъ, талап, халек этер, ызымдан тауушсуз кел. Сакъаллы Уучу машогун Бойнакъчыкъны башына къапларгъа хазыр этди.

Нарат терекде нарат кишиучукъ бла жубана тургъан Жубу Эрленекчик Уучуну, Лохбайны да кеч эследи. Болса да: «Уучу, Уучу!» - деп къаты къычырды. Тишханчыкъла, къаячып-къачып, тешиклерине букъдула. Бойнакъчыгъ а къачалмады.

Сакъаллы Уучу Бойнакъчыкъны машогуна сукъду да,  аны юйюне алып кетди.

- О-ха-хай, болушугъуз! Ой бир болушлукъ! – деп айыучукъ машокдан къычыргъан-лыкъгъа, болушлукъ тапмады. Сакъаллы Уучудан къоркъмагъан жокъ эди ол тийреде.

Сакъаллы Уучуну юйю агъач къыйырында эди. Уучу юйюне кире келгенлей, жашчыгъына: 

- Жашым, бери келчи, санга бир аламат саугъа алдып келеме! – деп сёлешди.

- Къайда, къайда саугъам?! – деп къууанды жашчыкъ.

- Ма бу машокда.

- Да чыгъар, не саугъа эсе да, бир кёрейик, - дей, жашчыкъны анасы да алайгъа келди.

Сакъаллы Уучу машокдан Бойнакъ айыучукъну чыгъарып, жашчыкъны аллына сюеди. Ол, ассыры къууаннгандан, ёрге-ёрге сектрди, Бойнаукъчыкъны башчыгъын сылады, хуржунундан чыгъарып, кампет да берди.

Бойнакъчыкъ   терк окъуна жашчыкъ бла шуёх болду. Болмай а, жашчыкъ бал татдырып турса.

Ингирде, жашчыкъ да угъай дей тургъанлай, Бойнакъчыкъны, элтип, гумугъа къамадыла да, 

Сакъаллы Уучу аллындан къадау салды. Къадау салгъан бла да къалмай, Лохбайгъа да: «Къачырып иш иерсе!» - деп къаты айтды.

Бойнакъчыкъ, гумуда кеси къалып, тауушсуз жиляй эди. Берген баллары, кампетлери да татлы кёрюнмей эдиле энди. Анасы эсине тюшюп, тенглери-шуёхлары да эсине тюшюп, жиляй эди Бойнакъчыкъ. Жиляй эди, юйлю тишханчыкъ Пи-Пик анга къарап тургъан да билмей.

- Не болгъанды, нек жиляйса? – деп таууш этди Пи-Пик.

- Юйюме барлыгъым келип, андан, - деди Бойнакъчыкъ, гитче тишханчыкъдан да уялмай.

- Юйюнг а къайдадй?

- Къалын Агъачда, тюз да Чабакълы кёлчюкню къатчыгъында, - деди, кёзчюклерин сюрте.

- Узакъдады сора.

- Хау, узакъдады. Былай этип турлукъ эселе, мен кетеме. – деп тохтады Бойнакъчыкъ.

- Кетген иги да этер эдинг, чыгъалмазсса ансы.

- Нек чыгъалмай эдим да?!

- Аллынгдан къадау салгъандыла, эшикни ачаллыкъ тюйюлсе.

- Ачалсам а?!

- Ачалсанг да, къачаллыкъ тюйюлсе!

- Сора нек къачалмай эдим?

- Эшик аллын Лохбай сакълайды.

- Сен болушсанг дамы? – деп, Бойнакъчыкъ Пи-Пикчикге умутлу къарады.

- Болушмасам а?! Не этериксе болушмасам?!

- Аман тишханчыкъ кёреме сен а, - деп ахтынды Бойнакъчыкъ.

- Иги тишхан къайда кёргенсе сен?

- Агъачда кёргенме. Ала мени шуёхчукъларымдыла. Сен а аман тишханчыкъса.

- Угъай, Бойнакъчыкъ, мен аман чычханчыкъ тюйюлме, сени кетеринги сюймеген тишханчыкъ-ма. Сен мени шуёхум болсанг сюеме. Кел, шуёхла болайыкъ.

- Угъай, болмайма!

- Нек сора?!

- Шуёх шуёхун ариу кёреди, анга игилик этеди. Тенги бир къыйынлыкъгъа тюшсе, кесин унутуп, анга болушады. Сен а Сакъаллы Уучу мени мында тутса сюесе.

Юйлю тишханчыкъ, чабып барып, бир туурам бишлакъ алып келди.

- Ма аша, татлы бишлакъчыкъды. Кесиме асырап тура эдим, алай энди сен ашасанг сюеме.

- Сау бол, Пи-Пикчик, ач тюйюлме.

- Сора къачарыгъынг келеди?

- Кетеригим.

- Кетеригинг келеди сора, кетеригинг, - деп, Пи-Пикчик сагъышлы болду. – Мен эшик къадауун ачалсам да, Лохбайны къыстаяллыкъ тюйюлме.

Экиси да мугурайып тургъанлай, къабыргъа жепиден Эрленекчик кирди.

- Эрленек, Жубу  Эрленкчик! -   деп къууанды Бойнакъчыкъ.

- Мен ызыгъыздан келип тургъанма, сени къайры элтириклерин билир ючюн. Шуёхчугъунг Сакъ Аяз да былайдады,  не амал этерге билмей турабыз ансы.

Бойнакъчыкъ аны эшитгенде бютюн да къууанды.

- Мен эшик къадауун ачайым! – деди Пи-Пикчик.

- Мен а итни чалпытайым, - деди Сакъ Аязчыкъ тышындан.

- Хайда, Пи-Пикчик! – деп, ашыкъдырды Бойнакъчыкъ

- Шуёхлукъ ючюн! – деп чуюлдей, Пи-Пикчик эшик жепиден тышына чыгъып кетди.

Бир кесекден Пи-Пикчик эшик къадауун тауушсуз ачып, Жубу Эрленекчикге белги берди. Эрленекчиг а:

- Сакъ Аязчыкъ, энди кезиу сениди, хайда бол, - деп шыбырдады, Лохбай эшитип къоймаз ючюн.

- Тюлкю жыйысын сезген Лохбай тынгысыз бола башлады да, тюлкючюк аны аллы бла агъачха къачды. Лохбай да, ачы юре, аны ызындан сюрдю.

- Бойнакъчыкъгъа кереги да ол эди. Пи-Пикчикге ыспас этип, Эрленекчик, Бойнакъчыкъ да аямай къачдыла.

Пи-Пикчик игилик не болгъанын бюгюн билди. Къачып баргъан шуёхуну ызындан къарап, къууана эди ол. Къууана эди, игилик этип: жангы шуёхун тузакъдан къутултуп.

БОЙНАКЪ АЙЫУЧУКЪ, АГЪАЧ ХАЛКЪЫ СОРА МАХТАУ ЖЫР АЙТХАН АГЪАЧ ТИШХАНЧЫКЪЛА

Танг атаргъа Бойнакъчыкъ да, Жубу Эрленекчик да агъач тишханчыкъла жашагъан эмен терекни тюбюне жыйылдыла. Бир кесекден Сакъ Аязчыкъ да келди. Барындан да ол тозурап эди. Огъурсуз Лохбайдан къутулгъан къыйын болса да, Сакъ Аязчыкъ аны алдаялгъанды. Аперим тюлкючюкге! Шуёхлукъ ючюн тартынмады, ит тишлеринден къоркъуп къалмады.

Эрленчикди – Эрленек,

Уучуну марап баргъан.

Эрленчикди – Эрленек,

Бойнакъчыкъны къутхаргъан.

Жюз махтау эрленчикге!

Минг махтау эрленчикге!

Чычханчыкъды - Пи-Пикчик,

Бойнакъчыкъгъа жарагъан.

Чычханчыкъды - Пи-Пикчик,

Бойнакъчыкъны къутхаргъан.

Жюз махтау чычханчыкъгъа!

Минг махтау чычханчыкъгъа!

Тюлкючюкдю – Сакъ Аяз,

Итни ачыудан жаргъан.

Тюлкючюкдю – Сакъ Аяз,

Бойнакъчыкъны къутхаргъан.

Жюз махтау тюлкючюкге!

Минг махтау тюлкючюкге -

деп жырлай эдиле, тепсей эдиле агъач тишханчыкъла уа, гюрен туруп.

    Тюлкючюк Сакъ Аяз, чабып барып, Бойнакъчыкъны къаты къучакълады, сора агъач халкъына айланып:

- Агъач халкъы, туугъан кюнюме келмей къалма деп,  Бойнакъчыкъгъа къагъыт ийген эдим да, татлы тенгим, къоркъмай, къыйын жол къыдырып,  манга къонакъгъа келгенди – деп къууанды.- Барыгъызны да къурманлыкъгъа чакъырама, келмей къалмагъыз!

- Келмей а! – деп къууанды агъач халкъы.

Бойнакъ айыучукъ къара танымагъанын Сакъ Аязчыкъдан жашырды. «Охо, къагъытны кесим окъуп келген сунсун. Алай, юйге баргъанымлай а, дерс алып башламай амалым жокъду!» - деп къаст этди. Аны жангы шуёхчугъу – Пи-Пикчикге уа,  къызыл жюлгюшчюгюн саугъа этип батыр Эрленекчикден ийди.

ЖАЛЯМИШ

Бойнакъ айыучукъ, сюйген тенги – Сакъ Аязчыкъны кёрюп келгенли бери, школгъа, жангыз бир дерсден къалмай, жюрюйдю.

Энди ол кёл салып, къадалып окъуйду. Солуу кюнледе уа жангы шуёхчукъларына аякъ мешинасы бла жетип къайтыучуду.

Бюгюн а Бойнакъчыкъ шуёхчукълары – Чыка-чыка Бодуркъутха бла Жорт-Жортчукъгъа бирер жангы китапчыкъ алып, жолгъа чыкъгъанды:

- Темир атчыкъгъа мнип,

Чархларын бурама.

Минип темир атчыкъгъа,

Жел этип барама.

Эй-хей, эй-хей,

Жел этип барама!..

Нальчик, 1987
АГЪАЧ ХАЛКЪЫ

НЕДА НАЗЫ ТЕРЕКЧИКНИ ЖЫРЧЫГЪЫ

     Къол ичи къалын агъачда бир айыучукъ жашагъанды.  Агъач этеги элде уа — бир гылыучукъ. Айыучукъну аты Мамурашчыкъ  эди, гылыучукъну уа – Жоргъачыкъ.

     Бир кюн Жоргъачыкъ отуннга баргъанды да, Мамурашчыкъгъа тюбегенди.

     Экиси да, эрикгинчи, ойнагъандыла.

     Сора Мамурашчыкъ:

     — Жоргъачыкъ, Жангы жыл бла мени бир тюбетсенг а. Анда болгъан къууанчны, зауукъну, саугъаны айтып айталмайдыла,— деп тилегенди.

     — Сора сен Жангы жылгъа бир да тюбемегенмисе?! — деп, сейирсиннгенди Жоргъачыкъ.

     — Бирчик да угъай,— дегенди Мамурашчыкъ, мудах болуп.

     — Сора нек? — деп, бютюнда сейирсиннгенди ол.

     — Биз, айыула, къыш узуну жылы куркаларыбызда жукълап турабыз.

     — Ачдан ёлмей а къалай къаласыз? — деп, жарсыгъанды Жоргъачыкъ.

     — Табанларыбызны жалайбыз, татлы тюшле кёребиз. Ач болмайбыз.

Жоргъачыкъ жукъ ангыламады эсе да:

     — Къайгъы этме, Мамурашчыкъ, Жангы жыл жууукълашса — келип уятырма,— деп, отунчукъ-ларын да кётюрюп, элге эннгенди.

     Къыш келгенди.

     Жоргъачыкъ, айтханыча, агъачха барып, къычырып окъугъанды да, Мамурашчыкъны уятханды. Сора экиси да жолгъа тебрегендиле.

     Мамурашчыкъ, арып, артха къала башлагъанда, Жоргъачыкъ аны сыртына миндиргенди. Ол а, эрикгенденми болур эди, — жыр айтып башлагъанды:

— Мен айыу балама,

Бек арып барама.

Гылыучукъну ат этип,

Къамичи урама.

Учух, учух, гылыучукъ!

Ой, сен хомух гылыучукъ.

Мен айыу балама,

Ашыгъып барама.

Атчыгъым а тепмейди,

Айтханымы этмейди.

Учух, учух, гылыучукъ!

Ой, сен хомух гылыучукъ.

Жоргъачыгъ' а:

                   — Ким этеди дау,

                  Хайда, бар жаяу! —

дегенди да, Мамурашчыкъны, чочуп, сыртындан атханды.

     — Бусагъатчыкъдан мен сени къалай тюйсем да, кёрюрсе, — дегенди Мамурашчыкъ, куртдан кючден чыгъа.

     — Тийчи да бир! Алай табанларма да, алай табанларма... Тийчи да бир!..

Была даулаша тургъанлай, дауургъа Тюлкнай келгенди да:

     — Не болгъанды сизге, не юлешесиз, нек тюйюшеиз? — деп соргъанды.

Хыйлачы Тюлкюнай игилик сакълама.

     — Жоргъачыкъ мени куртха атханды!

     — Ол а, сыртыма да минип, мени нек хыликкя эте эди?

     — Энди ангыладым, — дегенди Тюлкюнай. — Экигиз да терс болгъансыз. Ызыгъызгъа къайты-гъыз да, Мамурашчыкъ, сен Жоргъачыкъны кётюрюп кел. Былайгъа жетсенг а, сен да аны куртха кёмерсе. Хайда, барыгъыз.

     Хыйлачы Тюлкюнай, айыучукъну бла гылыучукъну жол азыкъларын тюкгюч юсюне жайып, ашай тургъанай, алайгъа Бёраз келип къалгъанды:

— Мен алынып, къутуруп

Айланнганымда ачдан,

Биягъы сен, букъдуруп,

Не ашайса агъачда?!

Агъач — мени, суу — мени!

Къабан — мени, буу — мени!

Уруп, жагъайым ташха!

Манга къоймадынг башха

Амал. Сен менден таша,—

Чычхан, жубуран аша.

Тийме аладан башха

Ашха-а-а! —

дегенди Жут Бёраз, кёзлери жана, тишлери от чагъа. Хыйлачы Тюлкюнай а:

— Кел, жууукъ бол, жууукъ бол, ой, хан паша,

Шербет суу ич, хычин, жёрме да аша! —

дегенди, бёрюге эшитдирип.

— Кена, сени аман итле жыртсынла,

Мыллыгынга къаргъала жыйылсынла,—

дегенди шыбырдаб'а.

— Ёт, тёрге ёт! Халыуа, хурма да бар!

Жаулу сохта, къыйма, къууурма да бар! —

дегенди, биягъы эшитдирип.

— Кена, къабан сюегинден къарылгъын,

Узунунга  «тарс!»  деп, эки жарылгъын! —

дегенди, биягъы шыбырдап.

     Ач Бёраз, терк окъуна, тюкгюч юсюнде азыкъны къабып бошагъанды да, Тюлкюнай кёзюне жут къарап тохтагъанды.

     — Бусагъат мен сени жараулу сыйлайым, ханым, бийим,— дегенди Хыйлачы Тюлкюнай, мардасыз къоркъуп.

     — Теркирек бол, эгечим!

Къалай ачма, у-у-у!

Алай ачма, у-у-у! —

деп улугъанды Бёраз,—

Бир ажир,

Эки теке,

Беш геммеш,

Тогъуз тонгуз,

Жюз ёгюз

Ашар эдим,

Терк окъун бошар эдим.

Бир тюк да къоймаз эдим,

Дагъыда тоймаз эдим!

У-у-у... Алай ачма!

У-у-у... Къалай ачма!

     — Бусагъатчыкъдан былайгъа  Жоргъачыкъ бла Мамурашчыкъ келликдиле. Экиси да сени болсунла, бийим,— дегенди Тюлкюнай.

     — Кертими айтаса! — деп къууаннганды Жут Бёраз.

     — Кел, бугъайыкъ. Кёрюп къоймасынла,— дегенди Тюлкюнай.

     — Бугъайыкъ, бугъайыкъ, экисин да бууайыкъ! — дегенди Жут Бёраз а.

     Ол кезиуге гылыучукъ, айыучукъ да келгендиле.

     — Айтхан эдим да,— дегенди Жоргъачыкъ,— кесибизни алдап, ашыбызны ашап кетип турады.

     — Кёзюм а бир кёрсюн аны! — деп жаныгъанды Мамурашчыкъ.

     — Да, ма кёр—былайдама! — деп кюлгенди Тюлкюнай.

     — Мен да былайдама! — дегенди Жут Бёраз да. — Къайсыгъызны алгъа ашайым-м-м?!

     Мамурашчыкъ, Жоргъачыкъ да бек къоркъгъандыла.

— Алгъа семиз гылыучукъну ашайым,

Ызы бла айыучукъну ашайым.

Тюлкюге уа къояйыммы? Къояйым!

Угъай-угъай! Кесим ашап тояйым! —

деп жырлагъанды Жут Бёраз.

— Кесинг аша, кесинг той.

Ач тюйюлме, ойри-ой! —

дегенди Хыйлачы Тюлкюнай эшитдирип.

— Кена, аман окъ тийсин,

Къабыргъангдан къан сийсин! —

дегенди шыбырдаб'а.

     — Жоргъачыкъ, къоркъма, ачыта турлукъ тюйюлме — жутуп къоярыкъма! — деп кюлгенди Бёраз.

       Мамурашчыкъ, уллу назы терекни тюбюнде къурулуп тургъан къапханны кёрюп, батыр-батыр сёлешгенди:

     — Ай, аман бюрчетон, сен да кимни ашар умут этесе?! Алай тюерме да, алай тюерме,— зыккылларынгы бардырып иерме!

       Бёраз, кёзлерине къан чабып, хырылдагъанды да, кесин Мамурашчыкъгъа атханды. Мамурашчыгъ 'а, телимиди — бир жанына тургъанды да, Бёраз къапханнга тюшгенди: къычырыкъ этгенди, сынсыгъанды, улугъанды. Аны кёрген Тюлкюнай, башын алып къачханды.

Мамурашчыгъ'а:

— Алай керек эди санга,

Алай керек эди санга,
Алай керек эди!

Сени кибик аманнга,

Сени кибик аманнга

Алай керек эди! —

деп, Жут Бёразгъа кёл кенгдиргенди.

     Мамурашчыкъ бла Жоргъачыкъ Бёразгъа жан аурутуп, аны къапхандан ычхындыргъан-дыла да: «Кёзюбюзден думп бол!» — деп къыстап ийгендиле. Жут Бёраз, асхай-асхай, агъачха кирип кетгенди.  Шуёхла уа  терекден терекге секире баргъан Эрленчикни кёрюп, былай соргъандыла:

— Жигер, женгил эрленчик,

Бир болушлукъ этсенг а?

Къар жапханды жолланы,—

Бизге жол юйретсенг а?

Эрленчиг'а:

— Мен ашыгъып барама,

Жангы жылгъа тюберге.

Сиз ызымдан келигиз

Назычыкъ ёсген жерге,—

деп, биягъы терекден терекге секире, кетип къалгъанды.

     Эрленчик кёзден таша болгъанлай, учуп баргъан къаргъачыкъны кёрюп, анга да къычыр-гъандыла:

— Къаппа-къара Къаргъачыкъ,

Бир болушлукъ этсенг а?

Къар жапханды тийрени,

Бизге жол юйретсенг а?

Къара Къаргъачыкъ башларындан:

— Мен ашыгъып барама,

Жангы жылгъа тюберге.

Сиз ызымдан келигиз

Назычыкъ ёсген жерге! —

деп, ол да учуп кетгенди.

     Мамурашчыкъ, Жоргъачыкъ да мугурайып тургъанлай, чабып баргъан Къоянкайны кёрюп, бек къууаннгандыла:

— Женгилаякъ Къоянкай,

Бир болушлукъ этсенг а?

Ажашып турабыз биз,—

Бизге жол юйретсенг а? —

деп тилегендиле.

     Женгилаякъ Къоянкай да:

— Мен ашыгъып барама,

Жангы жылгъа тюберге.

Ызым бла келирсиз

Аппа жашагъан жерге,—

деп, чабалгъанын чабып кетгенди.

     Айыучукъ бла гылыучукъ, ариу жасалгъан назы терекчикге келгенде, агъачда жашагъан жан-жаныуар аны тёгерегине гюрен туруп, «Назы Терекчикни жырчыгъын» айта тура эдиле:

Ариу Назы терекчик,—

Жылтырайды жулдузу.

Бутагъында Эрленчик

Тап согъады къобузун.

Сау кел, Жангы жыл,

Агъачха, таугъа.

Аппа келтирир

Бизге кёп саугъа.

Агъач Къакъгъыч жанында

Дауурбасын къагъады.

Сюлесинчик жангыдан

Той арагъа чыгъады.

Сау кел, Жангы жыл,

Агъачха, таугъа.

Аппа келтирир

Бизге кёп саугъа.

Къоян бла тюлкючюк

Къадалып къарс уралла.

Жур улакъ, бёрю кючюк

Бузда хайнух буралла.

Сау кел, Жангы жыл,

Агъачха, таугъа.

Аппа келтирир

Бизге кёп саугъа.

Къууанчыбыз, кюн тийген

Кибик, жарытып турсун,

Оюн-кюлкюню сюйген —

Тоюбузгъа къошулсун!

     «Назы Терекчикни жырчыгъы» бошалыргъа, Акъ-сакъал Аппа саугъала алып келгенди да:

— Барны, жокъну жокълагъанча,

Бу къууанчны сакълагъанча,

Бир ариу тийгенди  ай да.

Къар, окъача жылтырайды.

Жылтырайды, от жанады,

Агъач халкъы къууанады.

Мен бюгюн алгъыш этерик,

Мен бюгюн сизден тилерик:

Бир биригизге иги болугъуз,

Къууанчдан, насыпдан толугъуз!

Уллу гитчени жилятмасын,

Къыйынлыкъ келгенде — атмасын.

Къарыулу къарыусузну урмасын,

Ашын сыйыра турмасын.

Жашагъыз бек ариу, бек татлы,

Жашауугъуз болсун къууатлы! —

деп, алгъыш этгенди. Сора:

     — Саугъала юлешир заман болгъанды,— деп, Кирпичикни къатына баргъанды.

К и р п и ч и к

Кирпичикме, Кирпичик.

Тюйюлме мен кирличик.

Шинжи тонду кийгеним,

Бал кертмеди — сюйгеним.

А к ъ - с а к ъ а л  А п п а

Шинжитон Кирпичик,

Ма санга кертмечик,—

Аша да той.

А й ы у ч у к ъ

Мамурашчыкъма,

Иги жашчыкъма.

Жазда — отлайма,

Къышда — жукълайма.

А к ъ - с а к ъ а л  А п п а

Ой, къонакъ мамурашчыкъ,

Ма санга — бал къалашчыкъ,—

Аша да къой.

К ъ о я н ч ы к ъ

Къоянчыкъды къоркъакъчыкъ,

Къоркъакъчыкъды къоянчыкъ,—

Деп манга кюледиле.

Ала не биледиле?!

А к ъ - с а к ъ а л  А п п а

Санга уа, къоянчыкъ,

Санга уа, къоркъакъчыкъ,

Ма — турма!

Т ю л к ю ч ю к

Мен тюлкючюкме,

Тюлкю кючюкме.

Бек тапчыкъма,

Хыли къапчыкъма.

А к ъ - с а к ъ а л  А п п а

Санга уа, тюлкючюк,

Санга уа, тюключюк,

Ма — хурма.

Б ё р юч ю к

Тишим — темир, кёзюм — от.

Сууда жюзген къазмамы?

Къылыкъсызма, огъурсуз —

Тюзелип къалмазмамы?

А к ъ - с а к ъ а л  А п п а

Услу бёрючюкге,

Кёксюл теричикге,—

Гюттю.

Ж у р  у л а к ъ ч ы к ъ

Жур улакъчыкъма,

Бек сакъчыкъма.

Кырдык отлайма,

Тойсам — ойнайма.

А к ъ - с а к ъ а л  А п п а

Жур Улакъчыкъ, санга,

Ма — чайыр саугъа,—

Ышныр эт.

Э р л е н ч и к

Женгилчикме, топ кибик,

Къуйрукъчугъум — от кибик.

Кишиуладан тояма,

Артдама да къояма.

А к ъ - с а к ъ а л   А п п а

Эрленчикге, тиричикге,

Жигерчикге, жигитчикге —

Нарат кишиу.

К ъ а р г ъ а ч ы к ъ

Къар-р! Къар-р! Къаргъачыкъма,

Къурум кибик къарачыкъма.

Къурт-къумурсха табама,

Къоз кёрсем да — къабама.

А к ъ - с а к ъ а л   А п п а

Акъыллы, сакъ къаргъагъа уа,

Къапталы къап-къарагъа уа —

Къоз берейим.

Г ы л ы у ч у к ъ

Жоргъа-жоргъа-жоргъачыкъма,

Базынмагъан — жолгъа чыкъма!

Базыннган а — кёрюшсюн,

Мени бла эришсин.

А к ъ - с а к ъ а л  А п п а

Жюйрюк гылыучукъгъа уа,

Узун къулакъчыкъгъа уа —

Ашлыкъ.

      Акъ-сакъал Аппа саугъаларын юлешип бошагъанлай, жаныуарчыкъла, къанатлычыкъла да, гюрен туруп, «Назы терекчикни жырчыгъын»  жангыдан айтхандыла, той-оюн этгендиле. Сора, саугъаларын да алып, юйлерине кетгендиле.

ЧУУ-ЧЕУЧЮК БЛА ЧУУ-ЧАУЧУКЪ

     Чуу-Чеучюк бла Чуу-Чаучукъ деп эки тишханчыкъ татлы жашап болгъандыла. Чуучаучукъ Чуу-Чеучюкню кичиси эди.

— Чом, чом, чом терек,

Чуучеучюкге не керек?

Чом, чом, чом терек,

Чуучеучюкге сом керек.

Чурукъчу чомарт Чау-Ка,

Чурукъ керек Чуу-Чаугъа! —

дегенди да, Чуу-Чеучюк къарындашына саудюгерчи Чау-Кадан къып-къызыл чурукъчукъла алып бергенди.

— Чум, чум, чум терек,

Чуучаучукъгъа не керек?

Чум, чум, чум терек,

Чуучаучукъгъа ун керек.

Чоюн бла билямукъ,—

Чуучеучюкгеди зауукъ! —

дегенди Чуу-Чаучукъ да.

     Билямукъ биширип, къарындашын сыйлагъанды. Сора экиси да былай айтып жырлагъандыла:

— Чуу, чуу, чуу ала,

Эки тишхан суу ала,

Гутча боза бишире,

Киштик башын тюшюре!

Тюшюре,

Тюшюре,

Киштик башын тюшюре!

     Аланы жаз айтхан, жай айтхан, кюз айтхан, къыш айтхан жырчыкълары да бар эдиле.

     Жаз:

Чабы-чабы, жаз келе,

Чагъа келе, баз келе.

Чуу-Чеу бла Чуу-Чаучукъ

Чарыкъ, чепкен кийсинле,

Чабып чыгъып, арбазда

Чюйке оюн этсинле! —

деп жырлагъандыла, жанкъозла жыйгъандыла, чюйке ойнагъандыла.

     Жай:

Чабы-чабы, жай келе,

Чаба-жорта, бай келе.

Чуу-Чеу бла Чуу-Чаучукъ

Чабыр, чепкен кийсинле,

Чалгъы чалып, дырынны

Гебен-гебен этсинле! —

деп жырлагъандыла, чалгъы чалгъандыла, дырын жыйгъандыла.

     Кюз:

Чабы-чабы, кюз келе,

Чомарт келе, тюз келе.

Чуу-Чеу бла Чуу-Чаучукъ

Чабыр, чепкен кийсинле,

Челеклери бла бир

Чеплеу къагъып келсинле! —

деп жырлагъандыла, чеплеу къакъгъандыла, чертлеуюк жыйгъандыла.

     Къыш а:

Чабы-чабы, къыш келе,

Чимдий-къаба, къыш келе.

Чуу-Чеу бла Чуу-Чаучукъ

Чабыр, тон да кийсинле,

Чеге-чеге-чегетде

Чана оюн этсинле! —

деп жырлагъандыла,  бузда хайнух бургъандыла, ашыкъ ойнагъандыла.

     Бир эрттенликде Чуу-Чаучукъ къар кюрей тургъанлай, бир уллу, бир татлы чертлеуюк тапханды.

Чертлеуюк тапдым,

Чертлеуюк тапдым,

Уллу чертлеуюк,

Татлы чертлеуюк! —

дегенди да, чертлеуюгюн тамата къарындашына бергенди:

     — Къар кюреп бошасам, къол-бет жуууп, экибиз да ашарбыз,— деп, тышына чыкъгъанды.

Арып, ач да болуп келгенди да Чуу-Чаучукъ:

     — Энди ашаргъа да боллукъду, чертлеуюкню чыгъар,— дегенди.

     — Мен... мен, билмей, ашап къойгъанма,— деп къарындашы баштёбен болгъанды.

     — Къар кюреген да — мен, чертлеуюк тапхан да — мен, жатхан а — сен, ашагъан а — сен! — деп ачыуланнганды ол. — Арабызны тёре айырсын, кел тёреге!

— Уялтма мени,

Жилятма мени, -

деп жалыннганды Чуу-Чеучюк, алай Чуу-Чаучукъ кечерге унамагъанды.

     Была тёреге бара тургъанлай, алларына Тюлкюнай чыкъгъанды, эрнин-бурнун жалагъанды.

     — Эй, жол болсун, къайрысыз кесигиз да? — деп соргъанды Тюлкюнай.

     — Тёреге барабыз!

     — Не болгъанды, нек барасыз?

     — Арбазыбызгъа терен къар тюшген эди да, мен  къарындашымы аяп, кесим къар кюрей тургъанлай, бир уллу, бир татлы чертлеуюк табама. Сора: «Къар кюреп бошасам, экибиз да бирге ашарбыз»,— деп, аны Чуу-Чеуге береме...

     — Ыхы,— деди да Тюлкюнай тишханчыкълагъа жууугъуракъ турду. — Сора уа, сора?

     — Сора уа, алай айтып тышына чыгъама. Арып, ач да болуп юйге кирсем — Чуу-Чеучюк черлеуюкню ашап тура. «Къар кюреген да — мен, чертлеуюк тапхан да — мен, жатхан а — сен, ашагъан а — сен! - деп ачыуландым», — дегенлей, Тюлкюнай «хап!» деп Чуу-Чеучюкню жутуп къойгъанды.

     Тюлкюнай «хап!» деп аны да къапханды. Алай Чуу-Чаучукъ Тюлкюнайны тамагъына тирелип, тырнакълап башлагъанды.

     — Ой-ой! — деп ойсурагъанды да Тюлкюнай «апчхий!» — деп чючкюргенди. Чуу-Чаучукъ аны тамагъындан чартлап чыкъгъанды да, къача барып, къар тюбюне киргенди.

Къар тюбюнден Чуу-Чаучукъну жалан да бурунчугъу  къарай эди.

     Тюлкюнай излей кетип, Чуу-Чаучукъну тапханды да:

     — Бурунчугъунг къардан къарап эсе, жюйрюк аякъчыкъларынгы да бери чыгъар,— деп, татлы сёлешгенди.

     Чуу-Чаучукъ аякъчыкъларын къардан къаратханды.

     — Жюйрюк аякъчыкъларынгы, къара кёзчюклеринги къардан къаратды эсенг, къулакъчыкъ-ларынгы да бери къарат.

     Чуу-Чаучукъ къардан къулакъчыкъларын да къаратханды.

     — Жютю къулакъчыкъларынгы, къардан къаратды эсенг, сыртчыгъынгы, узун къуйрукъчугъунгу да кёргюзт,— деп тилегенди хыйлачы Тюлкюнай.

     Чуу-Чаучукъ сыйдам сыртчыгъын, узун къуйрукъчугъун да къардан къаратханлай, Тюлкюнай Чуу-Чаучукъну биягъы «хап!»  деп къапханды. Чуу-Чаучукъ да биягъынлай Тюлкюнайны тамагъына тыгъылгъандыды, тырнагъанды, талагъанды.
       - Ой-ой-ой! — деп сынсыгъандыды Тюлкюнай. Биягъы  «апчхий!» — деп чючкюргенди ол. 
        Чуу-Чаучукъ Тюлкюнайны аузундан  чартлап чыкъгъанды да, аямай къачып барып, къар              тюбюне  киргенди.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                 «Къарындашыма ачыуланмасам, биз бу кюннгеми къаллыкъ эдик»,— деп жилягъанды ол. 
Сора, къарындашына жаны ауруп, аны къутхарыргъа таукел болгъанды. Болгъанды да: «Ёлсек да, бирге ёлейик»,— деп ызына айланнганды.

     Ызын ызлап келген Тюлкюнайны кёрюп, Чуу-Чаучукъ огъурсуз-огъурсуз сёлешди:

     — Эй, бюрчетон, айтчы бир, къарындашымы нек  жутханса? Бусагъатдан бурнунга кирип, къанынгы  ичейимми?!

     Тишханчыкъны тюлкюге къычырып ким кёргенди?

     Тюлкюнай Чуу-Чаучукъдан къачып бара, Чилла-Якъгъа  тюбегенди.

     — Кимден къачып бараса былай? — деп сейирсингенди ол.

     — Къой, сорма, къарындашым. Чуу-Чаучукъ бурнума кирип, къанымы ичерге айтады. -Чилла-Якъ, Чуу-Чаучукъ не эте тура эсе да, бир къарап кел,— деп  тилегенди Тюлкюнай.

     Чилла-Якъ Чуу-Чаучукъгъа учуп баргъанды да, аны ары-бери огъурсуз чаба, хар тешикге, хар тыгъырыкъгъа къарай айланнганын кёргенди.

     — Чуу-Чаучукъ, не этесе, излегенингми барды? — деп, соргъанды ол.

     — Тюлкюнай къарындашымы жутханды. Мен аны бурнуна кирликме, къанын ичерикме!

     Чуу-Чаучукъну халинден Аюб да къоркъар эди.

     — Чуу-Чаучукъну кёрдюнгмю? — деп соргъанды Тюлкюнай, Чилла-Якъ къона келгенлей.

     — Хау, кёрдюм.

     — Не эте эди, не айта эди?

     — Жер къаза эди, таш-агъач ашай эди. «Тюлкюню табарма, эшигин жабарма!» - дей эди.

     — Ой, мен жарлы! Ой, мен харип! — Тюлкю жилягъанды, жалыннганды:

     — Чилла-Якъ, мени кёкге чыгъар, Чуу-Чаучукъдан къутхар, игилигинги ёмюрде да унутмам!

     Чилла-Якъ Тюлкюнайны сыртына миндирип, кёкге чыгъаргъанды.

     — Чилла-Якъ, Чуу-Чаучукъ не эте тура эсе да, энтда  бир къарап кел,— деп тилегенди  тюлкю.

     Учуп келип, Чилла-Якъ Чуу-Чаучукъну къатына кьоннганды:

     — Чуу-Чаучукъ, не эте тураса энди уа? - деп соргъанды.

     — Тюлкюнайны кёкге къачхан хапары барды да, басхыч ишлей турама. Басхыч бла кёкге чыгъарыкъма да, тюлкюню тутарыкъма да, бурнуна кирликме да, къанын ичерикме!

     — Чилла-Якъ, не кёрдюнг, не эшитдинг? — деп жалыннганды Тюлкюнай, ол ызына къайт-ханлай.

     — Чуу-Чаучукъ басхыч ишлей турады.

     — Не-е-ек?

     —«Басхыч бла кёкге чыгъарыкъма да, Тюлкюнайны тутарыкъма да, бурнуна кирликме да, къанын ичерикме!» - дейди, -  дегенди Чилла-Якъ.

     Тюлкюнай, асыры къоркъгъандан, кёкден кетип, жерге тийгенди да: «Ой-ой-ой!»  — деп къычырыкъ этди.

     — Чыгъар бери  къарындашымы!— Чуу-Чаучукъ огъурсуз-огъурсуз сёлешгенди.

     Тюлкю аузун кенг ачханлай, Чуу-Чеучюк аны ичинден чабып чыкъгъанды.  Тюлкюнай кеси уа, ахсай-ахсай, къачып, агъачха къутулгъанды.

КЕСИНЕ ЖАНГЫ АНА ИЗЛЕГЕН ЖУБУРАН 

Азау талада бир жуляуукъ, бир жагъынлы, бир жараусуз Жубу-Ранчыкъ жашагъанды. Ол Ана Жубуранны жангыз жашы эди. Ингирликде жатаргъа унамагъан, эрттенликде къобаргъа унамагъан, жиляп башласа, тохтай-тына билмеген бир къылыкъсыз, бир сейирлик.

Аны эки жырчыгъы болгъанды: Жарыкъ жырчыгъы бла Жагъынлы жырчыгъы.

Жарыкъ жырчыгъы былай эди:

— Жилек бер, жилек сюеме!

Житча бер, житча сюеме!

Жюзюм бер, жюзюм сюеме!

Жырна бер, жырна сюеме!

Жёрме бер, жёрме сюеме!

Жагъынлы жырчыгъы уа былай болгъанды:

— Жилекни жюжек ашады,

Житчаны гутча ашады,

Жюзюмню жюзгюч ашады,

Жырнаны турна ашады,

Жёрмени эрлен ашады!

Жёрмем, жаулу жёрмем,

Жёрмем, даулу жёрмем!

     Бир кюн Жубу-Ранчыкъны жагъыны тутады да, кесин жерге-жерге тюйгенди. Анасыны жаны къуруп:

-  Бузма былай кесинги,

Жаным, алтын кесегим,

Не керекди, айт? —

деп, ариу-ариу сёлешгенди.

Жагъынлы Жубуранчыгъ'а:

— Сютбаш къошуп айраннга

Бушто этип бер манга-а-а! —

деп жилягъанды, юсюн-башын талагъанды.

Ана Жубуран бушто этип, аны аллына салгъанды: «Аша, аша, балам»,— деп, башын сылагъанды. Жагъынлы Жубу-Ранчыгъ'а буштосун бир жанына тюртгенди, хахайы тюзде журну, тауда жугъутурну юркютгенди.

— Ой, не болду биягъы,

Къуш балам, кёз чырагъым,

Не керекди, айт! —

дегенди жарлы анасы,— сенден алгъа ёлейим, айт, не керек эсе да?

— Энди... Энди айрандан

Бер сютбашны айыры-ы-ып!

Ана Жубуран баласына сютбаш бушто этип келтиргенди:

— Аша, аша, балачыгъым, алтын къалачыгъым, къаймакъ да берейим, къурмач да къууурайым, жиляма ансы.

— Жюзюм сюеме сора уа, жилямай не этейи-и-им!  Бушто уа кесинг аша!

— Жиляуукъ жиляйды,

Жилямукъ жалайды.

Жангыдан жиляйды,

Жангыдан жалайды,—

дегенди Ана Жубуран жагъынлы Жубу-Ранчыгъын уялтыргъа кюреше.

— Алаймыса?! Жиляуукъма сора? Кесиме жангы ана табалмазмы сунаса? — деп, жагъынлы-чыкъ юйден къачып кетгенди.

Жагъынлы Жубу-Ранчыкъ, бара-бара Тюлкюнайгъа жолукъгъанды.

— Эй, жол болсун, ашхы улан! — дегенди Тюлкюнай, — къайры ахшы жолгъаса?

— Таныялмай турама, кимсе? Не ариу тонунг бары кесинги да!— деп, сейирсиннгенди Жубуранчыкъ.

— Тюлкюме мен, Тюлкюме,

Сары алтын тюклюме.

Тауукъ этле ашайма,

Зауукъ этип жашайма,—

деп жырлагъанды Хыйлачы Тюлкю,— сен а кимсе?

— Мен а Жубу-Ранчыкъма! Кесиме ана излей айланама.

— Жубуранчыкъса сора, семиз жубуранчыкъ, хи-и-хи, семиз жубуранчыкъ!

— Аллай бир неге къууандынг? — дегенди жагъынлычыкъ, къоркъаракъ болуп.—

Сёзлеринги ушатмайма,

Тишлеринги жаратмайма,

алай нек къууандынг? — дегенди ол биягъы.

— Къууанмай а? Бек къууандым. Сен кесинге ана излей айланаса да?

— Хау, кесиме жангы ана излей...

— Мен а кесиме бала излей жайылгъанма, сюе эсенг — жашым бол да къал.

Къуу тёшекде жатарса,

Жаугъа, балгъа батарса.

Сюйгенинги ашарса,

Зауукъ этип жашарса!

— Сора сен мени жангы анамса?

— Хау, татлычыгъым, жангы ананг, жаппа-жангы!

— Алай эсе,— дегенди жагъынлы Жубуранчыкъ, кесин эрттен азыкъгъа жарашдырып,—

Жилек бер, жилек сюеме!

Житча бер, житча сюеме!

Жюзюм бер, жюзюм сюеме!

Жырна бер, жырна сюеме!

Жёрме бер, жёрме сюеме!

— Юйге барайыкъ да — жилек да берейим, житча да берейим, жюзюм да берейим, биргеме жугъум да жокъду, кёресе да, жау гулмакчыгъым, эсе да —  жанчыгъым, ханчыгъым.

— Жилек бер, жилек сюеме, дейме да!

Житча бер, житча сюеме, дейме да!

Жюзюм бер, жюзюм сюеме, дейме да!

Жырна бер, жырна сюеме, дейме да!

Жёрме бер, жёрме сюеме, дейме да-а-а! 

Ач болгъанма, ачдан ёлеме! – деп хахайлагъанды Жагъынлычыкъ, кёзлерин къаты  къысып къаты, тишчиклерин къыжылдатып.

Тюлкюнайны ахы къуругъанды, ашап къояды деп мардасыз къоркъгъанды.

— Бусагъат, балачыгъым, бусагъат, бир кесекчик тёз. — Тюлкюнай, артха туракълай кетип, алай къачханды, алай да — аягъы басханны кёзю кёрмей, алайдан думп болуп къалгъанды.

Жагъынлы Жубу-Ранчыкъ жаяу жолчукъну кетип бара, Бёрю-Бекге жолукъгъанды.

— Эй, жол болсун, ашхы улан! Къайры ахшы жолгъа бараса былай ашыгъып? — дегенди Бёрю-Бек татлы къабынчыкъгъа къууанып.

— Таныялмай турама, кимсе? Не залим бойнунг барды кесинги да! — деп сейирсиннгенди жагъынлычыкъ.

— Кёзтоймаз бёрюме мен,

Жанкъоймаз бёрюме мен!

Тауда, тюзде чабама,

Жетгеними къабама! —

деп хырылдагъанды Бёрю-Бек. — Сен а кимчиксе?

— Мен а Жубу-Ранчыкъма! Кесиме ана излей айланама.

— Жубуранчыкъса сора, семиз жубуранчыкъ, хи-хи-хи, семиз жубуранчыкъ.

— Аллай бир неге къууандынг? — дегенди жагъынлычыкъ, къоркъаракъ да болуп.—

Сёзлеринги ушатмайма,

Тишлеринги жаратмайма,

алай нек къууандынг? — дегенди ол биягъы.

— Къууанмай а? Бек къууандым. Сен кесинге ана излей айланаса да?

— Хау, кесиме жангы ана излей айланама.

— Мен а кесиме бала излей жайылгъанма, сюе эсенг — жашым бол да къал.

Къуу тёшекде жатарса,

Жаугъа, балгъа батарса.

Сюйгенинги ашарса,

Зауукъ этип жашарса.

— Сора сен мени жангы анамса?

— Хау, балачыгъым, жангы анангма.

— Алай эсе,— дегенди жагъынлы Жубу-Ранчыкъ, кесин тюш азыкъгъа жараш-дырып,—

Жилек бер, жилек сюеме!

Житча бер, житча сюеме!

Жюзюм бер, жюзюм сюеме!

Жырна бер, жырна сюеме!

Жёрме бер, жёрме сюеме!

— Юйге барайыкъ да — жилек да берейим, житча да берейим, жюзюм да берейим, биргеме жугъум да жокъду, кёресе да, татлы къабынчыкъ, эсе да — татлычыгъым.

— Жилек бер, жилек сюеме, дейме да!

Житча бер, житча сюеме, дейме да!

Жюзюм бер, жюзюм сюеме, дейме да!

Жырна бер, жырна сюеме, дейме да!

Жёрме бер, жёрме сюеме, дейме да-а-а!

Ач болгъанма, ачдан ёлеме! — деп хахайлагъанды жагъынлычыкъ, кёзлерин къаты къысып, тишчиклерин къыжылдатып.

Бёрю-Бекни ахы къуруп, ашап къояды деп, мардасыз къоркъгъанды.

— Бусагъат, татлычыгъым, бусагъат, бир кесекчик тёз! — Бёрю-Бек, артха туракълай кетип, алай къачханды, алай да — аягъы басханны кёзю кермей,  алайдан думп болуп къалгъанды.

Жагъынлы Жубу-Ранчыкъ, жол ташха чёгюп, жиляй тургъанлай, юсюне Аюк чыкъгъанды.

— Нек жиляйса? Ким тийгенди жанынга? — деп соргъанды ол.

— Сюйюпдамы жилярса ананг юйден къыстаса, Тюлкюнай алдаса, Бёрю-Бек алдаса-а-а...

— Ананг а юйден нек къыстагъанды? — деп жарсыгъанды Аюк.

— Ке-ке-кесим къачып кетгенме-е-е...

— Анасындан къачхан бала боламыды да?

— Жилек бер, дегенме да,

Житча бер, дегенме да,

Жюзюм бер, дегенме да,

Жырна бер, дегенме да,

Жёрме бер, дегенме да,

и-хи-хи, анам а бушто бергенди,

Жилек сюеме мен а,

Житча сюеме мен а,

Жюзюм сюеме мена,

Жырна сюеме меен а,

Жёрме сюеме-е-е мен а-а-а...

— Тын, таным, тын, жиляма,— дегенди Аюк,— жилек да табылыр, наныкъ да табылыр, жиляма.

— Кесинге жаш этип алсанг а мени,— деп сагъайгъанды жагъынлычыкъ. —

Къуу тёшекде жатар эдим,

Жаугъа, балгъа батар эдим,

Сюйгеними ашар эдим,

Зауукъ этип жашар эдим!

— Жагъын этме да, кел, таным, юйюнге элтейим, ананг тынгысыз болур.

— Кесинге жаш эт мени, ач болгъанма, ачдан ёлеме, кесинге жаш эт! — деп тохтады жагъынлы Жубу-Ранчыкъ. Сора биягъы кёзлерин къаты къысып, тишчиклерин къыжылдата, хахай этгенди.

— Тын бусагъатдан, жагъынлы жаныуар!— деп ачыуланнганды Аюк. — Къарачы сен мынга, бу адеп-къылыкъ билмеген халсизге! Элтип Ма-Мугъа берирме да,  кюнюнгю кёргюзтюр!

Жагъынлы Жубу-Ранчыкъ  къачып  бара, Аюк ызындан:

— Жагъынынгы жолда къоя бар!— деп кюлгенди. Жагъынлычыкъ, чапханын бузмай, къачып юйлерине киргенди. Кирсе анасы:

— Балачыгъым, алтын бюртюкчюгюм, къушму алды сени, тюлкю азыгъымы болдунг? – деп жиляй тура эди.

— Ана, аначыгъым, мен былайдама! Мени къуш да алмагъанды, тюлкю да ашамагъанды —деп жагъынтычыкъ анасын къаты къучакълагъанды. — Энди мен юйден къачарыкъ тюйюлме, башха ана да излерик тюйюлме, жиляма, аначыгъым.

— Жагъынлы жашчыгъым,  жагъынлы  жанчыгъым,— деп эркелетгенди Ана Жубуран баласын.

— Жагъынымы жолда къоюп келеме, бюгюнден башлап, мен жараулу, жарашыулу Жубу-Ран-чыкъма,— деп  былай жырлагъанды:

Жагъынымы жолда къойдум,

Ор-р-райда, ор-р-райда!

Жолда къойдум жагъынымы,

Ор-р-райда, ор-р-райда!

Аны жолда Тюлкю тапсын,

Ор-р-райда, ор-р-райда!

Бёрю тапсын аны жолда,

Ор-р-райда, ор-р-райда!

АГЪАЧ УСТАСЫ КЪАР-КЪАР БЛА КИЙИМ ТИГИУЧЮ КЪОЯНКАЙ

Къара Къар-Къар бла Къоркъакъ Къоянкай Жерклиде бир къош болуп жашагъандыла. Къара Къар-Къар агъач аякъла, агъач къашыкъла ишлей эди. Сора, аланы да алып, базар быкъыгъа къона эди:

— Къакъ-къакъ! Къар-р, къар-р!

Агъач къашыкъларым бар,

Агъач аякъларым бар.

Алгъан — татлы ашар,

Зауукъ этип жашар,—

Къар-р!

Бир сом сал да, къашыкъ ал,

Юч сом сал да, аякъ ал.

Сюйсенг а — тёрт сом да сал:

Экисин да бирге ал!

Чомарт эсенг— бери бол,

Къызгъанч эсенг — кери бол!

Къакъ-къакъ! Къар-р, къар-р!

Алсанг, юйюнгде жарар;

Алсанг, къошунгда жарар.

Алай экили, арсар —

Артда эринин къабар.

Къакъ-къакъ! Къар-р, къар-р!

Ал да, ахшы жолгъа бар,—

Къар-р! —

деп, жырын аламат ариу айта эдиле, базардан жаулу гюттюле алып къайта эди.

Къоркъакъ Къоянкай а тауатда чепген согъа эди, кийим тиге эди, жюн да соза эди:

— Айыу келсин,

Ариу келсин,

Бал келтирсин,

Наныкъ берсин.

Бёрк тигерме,

Терк тигерме!

Кукук жетсин,

Чукук этсин.

Жюз санасын,

Тюз санасын.

Тюйме тюерме,

Къаптал тигерме!

Герге келсин,

Эрге келсин!

Ахча алмам,

Бохча алмам. —

Жыйрыкъ тигерме,—

«Сау кий!» — дерме.

Тюлкю уа келмесин,

Келе да билмесин!

Тонсуз жашасын,

Онгсуз жашасын!

Фуу! Аты да эриши,

Сыфаты да эриши! —

деп, ол да сейир-тамаша жырлай эди, жаныуарлагъа, кьанатлылагъа да бек жарай эди.

Кюнлени биринде уа:

— Къоянкай,— дегенди Къара Къар-Къар,— бюгюн сени туугъан кюнюнгдю. Мен базаргъа жетип келейим, сен а аш-суу эте тур.

— Мен... мен... Сен унутуп къойгъан сунуп тура эдим…

— Тенгими туугъан кюнюн къалай унутур эдим сора? — деп ишаргъанды Къар-Къар.

Къоркъакъ Къоянкай асыры къууаннгандан, чабып барып, Къара Къар-Къарны къаты къучакълагъанды.

— Базаргъа кеч болама, барайым. Сен а тышына чыкъма. Биягъы Бёразны жагъыны тутуп турады, дейдиле.

«У-у-у! У-у-у!» — деп улуйду бёрю,

От чагъадыла кёзлери.

Тутханын бууады мурдар,—

Къар-р!

Къайда да тышына чыгъарса! — дегенди Къара Къар-Къар.

— Къоркъма, мен аны, тейри, былай уруп ийсем,— деп керилгенлей, Къоркъакъ Къоянкай шин-тигинден кетгенди, Бёраз тутуп къойгъан сунуп, къычырыкъ-хахай этгенди.

— Ой, санга не уа! — деп кюлгенди Къара Къар-Къар, босагъадан тышына атлай.

Нёгери базаргъа кетгенлей, Къоянкай кеси аллына былай айтып махтаннганды:

— Къуртакъулакъ бёрю,

Бир келчи бери!

Келсенг— сен да бёрюсе!

Бир урсам — минг ёлюрсе!

Бир келчи бери,

Къуртакъулакъ бёрю!

Тюерме, алай тюерме,—

Тейри, жилятып иерме!

Къоркъакъ Къоянкай, жырчыгъын да айта, ун элегенди, тылы басханды. Хычин ичликлери уа хазыр эдиле. Отну ышырып, ол хычин биширип башлагъанды.

— Бюгюн туугъан кюнюдю

Батыр къоянчыкъны!

Къайсы къоянчыкъны?

Ма бу къоянчыкъны! —

деп, кеси кесин какасы бла кёргюзтгенди Къоянкай.

— Къар-Къар саугъа берликди

Жигит къоянчыкъгъа!

Къайсы къоянчыкъгъа?

Ма бу къоянчыкъгъа! —

деп  къошханды дагъыда.

Къара Къар-Къар базардан къайтыр заманнга ол хычинлерин биширип бошагъанды. Бошагъан-ды да:

— Жаным-тиним хычинди!

Ол алай не ючюндю? —

деп, ары-бери секире, ойнагъанды.

— Ол а аны ючюндю,—

Жаным-тиним хычинди! —

деп, жууап бергенди назик ауазлы тишханчыгъ' а.

— Ой-ой-ой! Кимди ол? — деп соргъанды Къоянкай къанга тюбюнден.

— Менме, хоншучугъунг!

— Сенмисе, Чибийчик? Кел, жууукъ бол! — деп, къууаннганды Къоянкай. — Бюгюн мени туу-гъан кюнюмдю. Чибий, нечик иги болду келгенинг!

— Саугъасыз а къалай? — деп, жунчугъанды Чибийчик. — Аны билсем, чертлеуюгюмю ала келир эдим.

— Къой жарсыма, артда келтирирсе,— дегенди къоркъакъ Къоянкай.

— Угъай, мен бара-барайым,— деп Чибийчик кетип тебрегенди.

Къоянкайчыгъ а:

— Сора нек кетесе? – дегенди, мудах болуп.

— Чертлеуюгюмю ашап къойгъанма.

— Ашап къойгъанмамы? — деп сагъышланнганды Къоянкай. — Ы-ы, билмей, ашап къой-гъанса да?

— Хау, биппе-билмей!

— Билмей ашагъанынг саналмайды. Билмей, тюнене кесим да тёрт быхы ашагъанма.

— Билмей ашагъанынг къалай татлы кёрюнеди! Алайды да? — деп къууаннганды Чибийчик.

— Алайды, хау, алайды. Энди тапхан чертлеуюгюнг мени болсун, охо да?

— Охо, болсун. Сеппе-сени болсун! — дегенди Чибийчик. Сора жырлап, былай айтханды:

— Чертлеуюклюге барлыкъма да,

Къабанны башындан да уллу,

Къапланны башындан да уллу,

Чертлеуюкню табарыкъма да,

Ма былай сыртыма кётюрлюкме,

Санга кючден-бутдан келтирликме!

Алайлай ким эсе да эшикни хыны-хыны къакъгъанды.

— Ким-се? — дегенди Къоркъакъ Къоянкай, жаны кетип.

— Ки-ки-кимсе? — дегенди Чибийчик да, солууу тыйыла.

— Бёразма! Ёзге уа ким?! — деп хырылдагъанды бёрю. —

Бурнума хычин урады,

Хычин урады бурнума,

Урады бурнума хычин! —

Терк ачыгъыз эшикни!

Къоркъакъ Къоянкай, Чибийчик да шум болгъандыла. Бёраз а, огъурсуз хырылдай, жангыдан жырлагъанды:

Бурнума хычин урмайды,

Хычин урмайды бурнума!

Урмайды бурнума хычин! —

Терк ачыгъыз эшикни!

— Ки-ки-ким чакъыргъан эсе да, ол ачар,— дегенди Къоркъакъ Къоянкай.

— Хау, ким чакъыргъан эсе да, ол ачар,— дегенди Чибийчик да.

— Мени хыликкямы этесиз?! Тохтагъыз бир!— Бёраз, эшикни ачалмай, башын терезе кёзге сукъгъанды. Алай уллу бёрю ол гитче терезечикден къалай кираллыкъ эди.

— Бери беригиз хычинлерими! Бери беригиз, дейме да! — деп даулагъанды ол.

— Бусагъат, бусагъатчыкъдан,— дегенди Чибийчик, эс жыйып. — Бир кесек тёз, бир кесекчик, тюз бллай бирчик,— деп, ол къуйрукъчугъуну къыйырчыгъын кёргюзтгенди. Чабып барып, къайын къалакъ бла отдан мыдых алып келгенди да:

— Ма, жаулу-бишли хычинле, аша! — деп, Бёразны ачылып тургъан уллу аузуна къуйгъанды.

— Ой, кюйдюм! Ой, бишдим! Ой, кюйдюм! Ой, бишдим! — деп жилягъанды Бёраз.

Базардан учуп жетген Къар-Къар да аны къашындан-башындан къапханды. Амалсызгъа къалгъан Бёраз:

— Ой, къашым! Ой, башым!— дей, агъачха къачханды.

Къара Къар-Къар а четенчигинден жаулу гюттюле чыгъаргъанды. Къоянкай да хычинлерин ашлаугъа салгъанды. Къара Къар-Къар бла Чибийчик Къоркъакъ Къоянкайны тёрге олтуртхан-дыла. Кеслери да олтургъандыла. 

Ючюсю да тойгъунчу ашагъандыла, зауукъ этгендиле.

— Шуёхум, туугъан кюнюнг бла алгъышлайма! Санга келтирген саугъам а ма буду,— деп, Къара Къар-Къар бир жаппа-жангы къауалны Къоркъакъ Къоянкайгъа узатханды. — Энди санга… энди бизге Бёраз угъай, Къап-Лан да тиялмаз!

— Келчигиз, бу жангы къауалны атдырып бир кёрейик! — дегенди Чибийчик.

Ючюсю да тышына чыкъгъанда, Бёраз къайтып келип тура эди.

— Буууп къояйыммы ючюгюзню да! — деп, къыжырагъанды Бёраз. — У-у-у, къашым! У-у-у, башым! У-у-у, тилим!

— Кесинг терссе! Бизге не дауунг барды?! — деп батыр-батыр сёлешгенди  Къар-Къар.

Ач Бёраз а:

— Тишханчыкъ тилими къуууруп къойгъанды! Биширип къойгъанды! Сен да къашымы, башымы чучхугъанса! Бусагъат кюнюгюзню кёргюзтейим! – деп тишлерин ачханды.

— Ха-ха-ха!— деп кюлгенди Къоянкай, къауалын Бёразгъа буруп.

— Ненгди бунг а? — дегенди Бёраз, къоркъаракъ болуп.

— Бум а—ма буду!— деп, Къоянкай къауалны сампалындан басханды.

«Тарх-тара-рах!» — деп, къауал атылгъанды. Бёраз, жанын алып, агъачха къачханды да, ол кюнден сора думп болуп, тас болуп къалгъанды. Къара Къар-Къар, Къоркъакъ Къоянкай, эсе да Батыр Къоянкай бюгюн да Чибийчик бла бирге Азау талада ашап, жашап турадыла.

1979. 1982

КУРЧА, ЧИПИЙ, ТЁРТ ЭМЕГЕН, АРИУ КЪЫЗ, СЫЛЫКЪ ОБУР

СОРА БАЛТА КЁКЮРЕКЛИ АГЪАЧ КИШИ

БИРИНЧИ КЕСЕГИ

Курча элбрусчу жашчыкъды. Кеси да ол ючюнчю классха жюрюйдю. Атасы — къаячы, анасы тюкенчи болуп ишлейдиле. Устазы уа Мариямды.

Курча бла Чипий ал партада олтурадыла. Экисини тюйюшлери бир да тохтамаз. Курча Чипийни эшмесинден тартады, Чипин аны башына-башына китап бла урады. Бир партагъа угъан, бир школгъа, бир орамгъа да сыйынмайдыла экиси.

— Ёрге тур,— деучюдю Мариям аллай заманда.— Тюнене мен берген дерсни бир айтчы.

Бир игилиги — бюгюн Курча назмуну кёлден билип келгенди.

Ол Мариямгъа жууугъуракъ туруп, назмуну айтады. Не къадар къычырып айтса, ол къадар иги сунады Курча:

— Жети болады Сагъат,

Жатып турады Самат.

Саматдан тилейди ол:

«Уй, хомух а,— дейди ол,—

Портфелинги ал къолгъа, 
Теркирек жет школгъа».

Алай а бюгюн Самат,

Не зат айтса да сагъат,

Сюймейди эс бурургъа,

Заманында турургъа.

«Не болгъанды?» – дейди Кюн.

Этмегенди ол дерсин.

— Ай, иги жаш, иги жаш,— деди Мариям, Курчаны башын сылай. — Бар, олтур.

Биягъы Курча олтурур-олтурмаз, Чипий секирип ёрге турду.

— Мариям, къарачыгъыз мынга!

Бу жол Чипий жиляп окъуна къалды.

Ёзге амалы къалмай, Мариям Курчаны дерсден къыстады. Курча, школну арбазында айлана, Мариям бла Чипийге ачыуланады. «Хан болсам эди,— дейди ол,— жангыз бир сагъатчыкъгъа. Кёрюр эдиле кюнлерин!..»

Курча, тахха олтуруп,

Мыйыкъларын да буруп,

Буйрукъ этеди былай,

Ёзюрле, къоркъуп, жиляй:

— Ол тамата шапаны —

Ол мухар аштапарны

Аш юйден къыстайма мен,

Къуруп кетсин элимден!

Бюгюнден башлап манга —

Къая тепдирген ханнга

Мариям аш этерикди,—

Анга ма алай керекди.

Чипийчик да аш къанга

Жарашдырлыкъды ханнга.

Не айтсам да — этерикди,

Татлы суу да келтирликди...

Хан хууан да ашарыкъды.

Чипийчик а къарарыкъды,

Сукъланып, бал хууаннга,—

Алай керекди анга!

Биринчи ёзюрю, Мариям, Чипий да къарап тургъанлай, школну директорун — Азрет-Алийни алып келип Курчаны аллына сюейди:

— Бу кючюкге таш атханды,

Терезени ууатханды.

Лейлячыкъны жилятханды —

Эшмечигинден тартханды.

Чыпчыкъ уяны чачханды,

Тюнене дерсден къачханды.

Терек бахчагъа тюшгенди...

Бертчик бла тюйюшгенди,

Биягъы топну тешгенди,

Мынга не этейик энди?

     Курча, туруп, былай буюрады:

— Тёрт кере сол къулагъындан,

Жети да — онг къулагъындан,

Чачы къатыш иги буруп,

Юйге ийигиз, къутуруп.

Чакъырып келсин атасын!

Кёрсюн жашыны хатасын!

Жыймай эсек муну къолгъа,

От салып къояды школгъа...

Экинчи ёзюрю — школну завучун Зайнафны, Ючюнчю ёзюрю уа — тёртюнчю классда окъугъан Кочарны — Азрет-Алийни къатына сюейдиле. Курча хан, аланы абызырагъан бетлерине къарай, былай айтады:

— Игимиди мюйюшде сюелген,— дейди завучха,— линейка бла ургъан а игимиди?!

— Мангылайынга чертген зауукъ эсе — бир кёрчю,— дейди Кочаргъа,— кесингден гитчени тюйген иги эсе! — Хар сёз айтханы сайын балан бармагъы бла бир черте. — Бар юйюнге!

Курча жилямсырай тургъан Кочарны тышына къыстайды.

ЭКИНЧИ КЕСЕГИ

Курча школну арбазында ёсген акътерекни тюбюнде состар ташха олтурады. «Угъай, андан эсе нарт батыр болайым,— дейди ол кеси кесине.— Ханла къызгъанчладыла, огъурсузла, аны бла да къалмай,— кьоркъакъладыла». Курча уа къызгъанч, кюйсюз, къоркъакъ болургъа да сюймейди. Ол нарт батыр болургъа сюеди. Ол нарт батырды...

Гемудасы, сырпыны,

Кюнде жылтырай къыны.

Темир бёркю, кюбеси —

Душман анга тюбесин!

Баш уруп жамауатха,

Секирип минди атха.

Къалкъаны жим-жим жана...

Чипий да кёрдю аны.

Къубулуп къарай къызла —

Кёкден тюшген жулдузла!

Мариям да алайда —

Эс бёлюр заман къайда?!

Курча къамичи урду,

Гемудасы шиш турду.

Халкъ анга сейир этди,

Курча от излей кетди.

Аты барады къаты,

Учхан этеди аты!

Жели тюкгюч къобара,

Туякълары ташла жара.

Юч кюн озду арада.

Нарт Курча уа къарады

Таугъа, тюзге да, тюрслеп,

Тютюн кёрюр эсем деп.

Дагъы да бир кюн барды

Жауунда, желде, къарда.

Келди да бир ёзеннге,

Тюбеди Эмегеннге.

— Эй, чийбыдыр Эмеген,

Нартладан келеме мен! —

Элибиз отсуз къалып,

Къарт, сабий да къыйналып.

Жылыу керек, от керек!..

Ышара тураса нек?!

— Татлы къабын, жууукъ бол!

Манга иш тюйюлдю ол!

Кел, дорбуннга кирейик,

Хан къонакълай кёрейик!

Курча дорбуннга кирди,

Адетде салам берди.

Юч эмеген турдула,

Къонакъны олтуртдула.

Къазан асдыла отха,

Бичен салдыла атха.

— Аха, — деди тамата,

Зынтхы бозадан тарта,—

Бар санга юч элберим.

Билсенг, жигит, аперим!

Билмесенг да — дауунг жокъ,

Къутулур сылтауунг жокъ!

— Келишдик,— деди Курча,—

Ма ишчик! — деди Курча.

Тамата Эмеген биринчи элберин айтды:

— Ол тюбейди жомакъда да,

Тауда, къолда, аулакъда да.

Кеси уа — бир тапчыкъды,

Алай, хыйла къапчыкъды.

— Ай, тамата! Андан тынчын табалмаймы эдинг? Тюлкюдю ол — «хыйла къапчыкъ, кеси тапчыкъ». Экинчи элберинги да бир айтчы! — деди Курча.

Тамата Эмеген экинчи элберин айтды:

— Биз кибик — тырнакълары,

Жана кёз чыракълары,

Бутакъгъа къонуп турур,

Кюнюн алай оздурур.

Кюндюз — сокъур, кече — сау,

Муну уа билирсе, хау!

Бу элберине Тамата Эмеген кеси да бюсюреди.

— Ол а,— деди Курча,— ол а... Ы-ы-ы... Укуду!

Кичи Эмеген ачыулана башлагъанын Курча эследи, алай кёрмегенча этип къойду.

Тамата Эмеген ючюнчю элберин айтды:

— Тюлкю тюгюча,

Хораз кикиригича,

Ол къызыл тиллиди,

Ол къызьгу тиллиди.

Курча бу элберни да билди, алай терк айтыб а къоймады.

Эмегенле къуш-муш болдула. Тамата Эмеген, шара-ышара, Курчаны бетине къарады.

— Отду ол а,— деди бир кесекден Курча. Эмеген ачыуун кючден тыйды. Алай хыны уа этмеди.

— Энтда бир элбер. Билсенг — от сени, билмеснг а...

— Жюрюгюз, былай этейик,— деди Курча,— энди мен айтайым элбер. Билсегиз — бойнум къылдан иничке.

— Хош! — деди Тамата Эмеген. Курча элберин айтды:

— Жаны жокъ —

Женгил учады.

Саны жокъ —

Эшик ачады.

Кёзю жокъ —

Абынмайды,

Къол не жол

Айырмайды.

Жеталмазса

Бир да къуууп.

Туталмазса

Къапхан къуруп.

Гуу-гууу

Къурумайды,

Кёзге уа

                                               Урунмайды.

— Къушду! — деди бир Эмеген

— Къузгъунду! — деди экинчи Эмеген.

— Хоу бир да! Жугъутурду! — деди ючюнчю Эме-ген.

— Ой, сизге не уа! Ташды, таш!— деди тёртюнчю Эмеген.

Эмегенле, даулаша кетип, къаяланы оя, тауланы тюзете, тюйюшюп башладыла.

— Къушду! — деди бири.

— Къузгъунду!— деди экинчиси.

— Хоу бир да! Жугъутурду! —деди ючюнчюсю.

— Ой, сизгене уа! Ташды, таш! —деди тёртюнчюсю.

Курчагъа кереги да ол эди. Тыпырдан кесеу баш алып къачды. Эмегенле эс жыйгъынчы, ол ючкюнлюк жол къоратды.

Аты барады къаты,—

Учхан этеди аты!

Жели тюкгюч къобара,

Туякълары таш жара.

Эмегенлени утуп,

Кесеуню бийик тутуп,

Тогъузунчу кюн къайтды,

Тамаша хапар айтды.

Беш да Тау Эл къууана...

Чипий да кёрдю аны.

Къартла махтау бердиле,

Жашла ариу кёрдюле.

Къубулуп къарай къызла —

Кёкден тюшген жулдузла.

Къурманлыкъ къазан къайнай,

Тойчула тепсей-ойнай.

Нарт жигитле чарише,

Чыкъен атып эрише.

Гёжефле да демлеше,

Кюч сынашып кёрюше.

Базук тарта бирлери,

Къол таш ата бирлери.

Базуг'а— эмен кибик,

Къол таш да — гебен кибик.

Курча да къол таш атды,

Ташы къыртишге батды,—

Тепдирди къаяланы...

Чипий да кёрдю аны,

ЮЧЮНЧЮ КЕСЕГИ

Курчаны сейир оюмларын къонгуроу таууш бёлдю. Сабийле гур-гур-гур деп, школну арбазына чыкъдыла. Курча, кишини да кёрмегенча, бир зат да эшитмегенча, барып, партасына олтурду.

Тёртюнчю дерс ана тил эди. Мариям сабийлеге жомакъ айтады. Сейирлик жомакъ.

— Эртте-эртте бир жарлы къатын жашап болгъанды. Аны бар къууанчы — жангыз къызы эди. Ариулугьуна—кече ай, кюндюз а — кюн тохтап къарагъан. Къолу ишге жарашхан, сёзю жюрек жарытхан къыз эди ол. Бир кюн ол тенглери бла ишхилди жыяргъа баргъанды. Четенчигин толтургъандан сора, ишхилдиледен кеси да ашагъанды. Кеч болуп къалады, кетейик, деп тёгерегине къараса — жан да жокъ. Агъач ичи терк окъуна къарангы болгъанды.

Ол ариу къыз агъачда айлана кетип, бир чыракъ жарыкъ эслегенди. Чабып келсе, ол а — гытычыкъ. Шыбыртсыз барып, терезеден къарагъанды. Къараса — Сылыкъ Обур, Сибиртки Атына минип, юй тюбюнде ары-бери жорта.

— Кёп сакълатдынг кесинги, ахшы кьыз! Кел, юйге кире эсенг!

Сылыкъ Обурну ауазы агъачда айыуланы, тауда кийиклени, сууда чабакъланы элгендиргенди. Кирсенг да — аллайгъа кир! Аякъ-къашыкъ жууулмай, багъыр къазаны шимир къатып, чырдысын да ау басып.

Ариу къыз женгил окъуна суу жылытханды, аякъ-къашыкъ жуугъанды, юй тюбюн сыйпагъанды. Аны бла да къоймай, быстыр да жуугъанды, аш да этгенди.

— Мен сени ашаргъа деп тура эдим. Андан эсе быллай ахшы къызны кесиме келин этип къойсам а! — дегенди Сылыкъ Обур.

— Угъай, амма,— дегенди къыз,— анам сакълап турады, юйге кетме къой.

— Теличик, къарындашым ким болгъанын билемисе? Агъач Кишиди. Мангылайында жангыз кёзю бла, кёкюрегинде сюек балтасы бла...

— Угъай, аммачыкъ, угъай! Мени юйюме, анама барма къой,— деп жилягъанды ариукачыкъ.

— Бюгюнден арысында, ахшы къыз,— деп ачыуланнганы Сылыкъ Обур,— сени юйюнг буду!

Чипий жомакъгъа солууун тыйып тынгылай эди.

— Билдим, билдим! — деп ийди Курча.

— Тынч тур,— деп шыбырдады Чипий, жингириги бла къатыла. Мариям а эшитмегенча этип къойду.

«Билдим!» — деди биягъы Курча кеси кесине.

Мен мараучума, баргъа-жокъгъа къараучума. Тохтасын бир Сылыкъ Обур! Тохтасын бир Агъач Киши!

Къауалын да алып къолгъа,

Курча терк тебреди жолгъа —

Сылыкъ Обурну утаргъа,

Агъач Кишини тутаргъа.

Бек къызыу барады аты,

Барады окъдан да къаты...

Ол, атын тагъып быкъыгъа,

Чартлап киреди гытыгъа.

Обурну Сибиртки Атын,

Аны эки да къанатын

Ууатып атады жерге.

Чипийни къолундан тутуп,

Тебирегенлей а кетерге:

— Э-эй! Не дауур-дууурду бу?! — деген ачы ауаз келди арбаздан. Ол Агъач Кишини ауазы эди. Курча, къауалын алып, тышына чыкъды.

— Атышмы, тутушму, адам улу?!—дегенни айтды Агъач Киши.

— Атышхан ким да эталыр. Кел, тутушайыкъ!

Курча Агъач Кишини кётюрюп урду,

Тобукъларына дери жерге батдырды.

Агъач Киши Курчаны кётюрюп урду,

Инчиклерине дери жерге батдырды.

Курча Агъач Кишини кётюрюп урду,

Аны белине дери жерге батдырды.

Агъач Киши Курчаны кётюрюп урду,

Тобукъларына дери жерге батдырды.

Курча Агъач Кишини кётюрюп урду,

Аны бойнуна дери жерге батдырды...

Жиляй тургъан Чипийни Курча ат бойнуна алгъанлай, биягъы къонгуроу къагъылды.

Чипий, ашыкъмай, китапларын жыйды. Курча уа жеринден тепмей олтурады: «Нечик ариучукъду Чипийчик. Бюгюнден арысында мен аны жилятырыкъ тюйюме».

— Чипий,— деди Курча,— тут, портфелинги мен элтейим.

— Сени къалай элтиучюнгю билеме! — Чипий Курчаны хыны тюртюп кетди.

— Керти айтама! Мен элтейим, бер! — деди Курча, Чипийни ызындан жетип.                                                                                                 Тюйюшюп башламагъаны ючюн болур эди, Чипий портфелин анга узатды.

— Билемисе, Чипий, бюгюнден арысында портфелинги юйге мен элте турлукъма. Охому?

— Мен да — сени портфелинги,— деди Чипий.

— Угъай, мен жашма, мен къарыулума. Сен а...

Тюнене Чипий тилин чыгъарып къачарыкъ эди, бюгюн а экиси да, ойнай-кюле, орамны чабып кетдиле.

30.03.87

ЖАРАУСУЗ ПИ-ПИЙ

Агъач ичи талада бир ариу юйчюк бар эди. Ол юйчюкде Къызыл Хо-Раз, Акъбоюн Бап-Пуш, Шинжитон Кир-Пи сора Пи-Пий жашап болгъандыла. Пи-Пий тишханчыкъ эди. Танг жарыгъы бла Къызыл Хо-Раз арпа-будай жыйяргъа, Акъбоюн Бап-Пуш чабакъ тутаргъа, Шинжитон Кир-Пи кертме, алма излерге кете эдиле. Жараусуз тишханчыгъ а, жукъудан да иги къанып, къарынчыгъын да тойдуруп, Омакъ Гёбе-Лекчик бла ойнаргъа бара эди да:

- Гёб-Легим, Гёбе-Лек,

Гёбе-Лек - алтынкёлек,

Гюлден гюлге уч, хайда!

Бал суучукъла ич, хайда!

Той да, таудан къарайыкъ,

Сандыракъгъа барайыкъ! –

деп ариу-ариу жырлай эди.

- Тишханчыгъым,

Ханчыгъым,

Ариумамы, къарачы?

Жанчыгъым,

Тишханчыгъым,

Манга бир жыр къурачы! –

деп кокалана эди Омакъ Гёбе-Лекчиг а.

Бир жол Жарыкъ Кюн жараусуз Пи-Пийге:

- Сен а жукъгъа нек жарамайса? - деп соргъанды. - Тенглерингден уялсанг а?

- Ишлей билмейме сора уа, - дегенди Пи-Пийчик жилямсырап.

- Ма-а алайда челек, энг къуруй эсе, суу келтир, - дегенди Жарыкъ Кюн.

Пи-Пийчик, барып, суу алама дегенлей, челегин суугъа алдыргъанды да къойгъанды.

- Ма алайда жау,  алайда  уа эт, - дегенди Кюн биягъы, - от эт да, нёгерлеринге эт къууур. Тур, хомух болма!- Пи-Пий от этеме деп, бармагъын кюйдюргенди, кёзюне да тютюн киргенди. Къабыргъадан къакъ эт алама деп, шинтикден кетгенди, шинтикден кетгенди да, башын ургъанды, башын ургъанды да жилягъанды.

- Таза да жараусуз! - деп жарсыгъанды Кюн.

- Угъай, ашаргъа уа жарайды, - дегенди чабакъ тутуп келген Акъбоюн Бап-Пушчукъ.

- Къарынчыгъына бек сакъды, - дегенди кертмеле кётюрюп келген Шинжитон Кир-Пи да.

- Ойнаргъа да бек устады! - деп кюлгенди Хо-Раз да, толу къапыкъчыгъын жерге сала.

Амалсыз Пи-Пийчик жиляргъа бла къалыргъа билмей тургъанлай, эшик хыны къагъылгъанды да:

- Кимди ол? – деп сагъайгъанды Хо-Раз.

- Менме, Хыйлачы Тюлкюнай! - деп кюлгенди ол эшик артындан. - Къонакъ аламысыз?!

- Угъай-угъай, къонакъ алыр онгубуз жокъду, - дегенди Бап-Пушчукъ.

- Кече белинде не къонакъды ол! - дегенди Кир-Пичик да. Тюлкю эшикни бютюн да тюйгенди.

- Кел, къачайыкъ! - дегенди Пи-Пийчик.

- Къачхан а иги да этерек, тышына къалай чыгъайыкъ ансы? - деп сытылгъанды Бап-Пушчукъ.

- Ожакъ бла къачайыкъ, - дегенди Пи-Пийчик.

Хыйлачы Тюлкюнай кесин алдатамы эди дейсе: ожакъдан чыгъа келгенин артмагъына атып баргъанды. Сора, артмакъ бауун къаты тартып, жыр айта, юйюне тебрегенди:

- Къапчыгъымда уллу хораз,

Ой-ри, ора, ой-ра!

Къалчыгъымда семиз баппуш,

Ой-ри, ора, ой-ра!

Дагъыда къапчыгъымда –

Татлы кирпи, ой-ра!

Баппушчукъну къызым ашар,

Ой-ри, ора, ой-ра!

Кирпичикни жашым ашар,

Ой-ри, ора, ой-ра!

Хоразны уа, жулкъурма да,

Ой-ри, къууурурма да,

Ашарма да бошарма,

Ой-ри, ора, ой-ра!

- Мени уа, мени? - деп ёпкелегенди Пи-Пийчик. «Къабын орнуна дамы жарамайым энди?» - дегенлиги эди.

- Сени уа, сени, - деп эриклегенди Тюлкюнай, - этинг да жокъ, бетинг да жокъ - кимге керексе?!

Хыйлачы Тюлкюнай Къызыл Хо-Разны да, Акъбоюн Бап-Пушну да, Шинжитон Кир-Пини да, Пи-Пийчикни да юйюне алып келгенди. Артмагъын алай ары салгъанды да, от этгенди, суу келтирген-ди. Акъбоюн Бап-Пуш:

- Тюлкюнай от этгенди, суу келтиргенди: тюгюмю жулкъуп, къазанда биширликди да, къызчы-гъына ашатырыкъды мени,- деп жилягъанды.

- Мени да, мени да, - деп жилягъанды Хо-Раз да.

- Сени Тюлкюнай кеси ашарыкъды, - дегенди Пи-Пийчик, - мени уа ким ашасын. Керти да жараусуз кёре эдим, - деп чычханчыкъ да жилягъанды. Анга къошулуп Кир-Пи да жилягъанды.

-Тюлкюнай мени ашап къойса, Кюнню ким уятырыкъды да? - дегенди Къызыл Хо-Раз.

- Алай ушай эди, - деп Пи-Пий сагъышлы болгъанды.

- Не сагъыш этесе? - деп соргъанды Кир-Пи.

- Мен артмакъны тешсем, къачалырмы эдик? - деп соргъанды Пи-Пийчик  арсар-бурсар.

- Тешалырмыса да?! - дегендиле бир аууздан Хо-Раз да, Кир-Ри да, Бап-Пуш да.

- Бир кёрейим, - деп, жараусузчукъ къапчыкъны тешип башлангъанды.  Тишханнга "теш!" де ансы, къаяны да тешер. Къарап-къарагъынчы Пи-Пий артмакъны баш жанын ашап, уллу тешик этгенди да, ала артмакъдан чыкъгъандыла.

Хыйлачы Тюлкюнайны тауушун эшитип, Къызыл Хо-Раз тапкагъа къоннганды, Акъбоюн Бап-Пуш тапчан тюбюне кирегнди, Пи-Пий бла Кир-Пи уа, артмакъгъа таш салып, чыккыр артына  букъгъандыла.

Хыйлачы Тюлкюнай артмагъын къазаннга къотаргъанлай, таш къазанны тюбюн тюшюргенди. Суу тёгюлгенди да, Тюлкюнайны аякъларын кюйдюргенди. Кир-Пи бла Пи-Пийчик Тюлкюнайны этинден, бетинден къапхандыла, Хо-Раз бла Бап-Пуш а, -  къашындан-башындан.

Сора тёртюсю да къачып бара тургъанлай, Омакъ Гёбе-Лекчикге тюбеп къалгъандыла.

- Къайры къачып барасыз?! - деп соргъанды ол.

- Къой, сорма, Тюлкюнайдан кючден къутулуп келебиз! – дегендиле ала.

- Къайдады?! Бир кёргюзтчюгюз аны манга! Мен аны аман сагъатлы этейим бусагъат, - деп ачыуланнганды Омакъ Гёбе-Лекчик. – Чычханчыгъыма  тийиб а бош ойнайды!

- Тюлкюнай жетип къалгъынчы, биз къача барайыкъ, - деп ала къачып кетгендиле. Омакъ Гёбе-Лекчиг а Хйылачы Тюлкюнайны аллын сакълап къалгъанды.

Тюлкюнай кесин кёпмю сакълатырыкъ эди: жумулуп жетгенди. Жетгенди да, бир ариу гюлге къонуп тургъан Омакъ Гёбе-Лекчикни кёрюп:

-  Ой, Гёбе-Лек, Гёбе-Лек,

Алтынкёлек Гёбе-Лек,

Былайтын чычхан ётюп

Кёргенмисе? - дегенди.

- Эй-эй, сылыкъ Тюлкюнай,

Жаманкъылык Тюлкюнай,

Шуёхуму къоркъутхан,

Айт, сенмисе?! - дегенди.

Къутуруп келген Тюлкюнай алыннганды да къалгъанды.

-Къарачы сен мынга! Къол жагъыу этип къояйыммы бусагъат! - деп чапхалды ол Омакъ Гёбе-Лекчикге.

- Да бир кёр! - деп Омакъ Гёбе-Лекчик

Хыйлачы Тюлкюнайны бурнуна къоннганды.

Хыйлачы Тюлкюнай Омакъ Гёбе-Лекчикни урама деп,

Кесини бурнун тырнагъанды.

Омакъ Гёбе-Лекчик Тюлкюнайны къулагъына къоннганды.

Гёбе-Лекни урама деп, Тюлкюнай кесини къулагъын жыртханды.

Гёбе-Лекчик къашына къоннганды.

Тюлкюнай Омакъ Гёбе-Лекчикни  урама деп 

Къашына бир уллу догъура чыгъаргъанды.

Омакъ Гёбе-Лек уча да къона, Тюлкюнай а, аны урама дей да, кесин  ура, ырахын-ырмах болгъанды да къойгъанды.

- Энди, -  дегенди Омакъ Гёбе-Лекчик, - алагъа хатангы жетдирсенг, сени жардан атарыкъма.

- Ой-ой-ой! – деп ойсурагъанды Тюлкюнай. Омакъ Гёбе-Лекчиг а Пи-Пийчик бла ойнаргъа учуп кетгенди. 

БАТЫР ГЫРНАУЧУКЪ

Гостачыкъ деп бир къоркъакъ кишичикни Гырнаучукъ деп бир батыр киштикчиги бар эди. Ол  кишичик ассыры къоркъакъдан, кюн батса, тышына чыгъалмагъанды. Аны эшикге киштиги Гырнаучукъ чыгъарып болгъанды. Гырнаучукъ тишхан тутуп кёрсе уа, Гостачыкъны жюреги кётюралмай, эси аууп къала эди.

Бир ингирде Гостачыкъ тышына чыкъгъанлай, сабан чыпчыкъчыкъны элгендиргенди да, аны къанат тауушундан биягъы ойсурап къалгъанды. Гырнаучукъ:

- Мен антсызма, энди сени бла бир кюн турсам! - деп, артмакъчыгъын да сыртына атып, агъачха кетип къалгъанды.

Терен агъачда кетип бара тургъанлай, Тюлкюнайгъа тюбегенди.

«Ашап къоймагъа эди», - деп сырт тюгюн къайырып, къуйругъун сир тутуп, огъурсуз пысылдагъанды, пырх-чырх этгенди.

Тюлкюнай а: «Ой-ой-ой! Кёзлери нечик огъурсуз жанадыла, бир къарыулу жаныуар болур ансы, быллай гитче затчыкъ терен агъачда кеси айланамы эди?!» - деп ойлагъанды да:

- Эй, жол болсун, эгечден туугъан! – деп саламлашханды.

- Сау бол! – дегенди Гырнаучукъ. –

Темир тишлиме,

Аман кючлюме!

Къууама, тутама,

Чайнамай, жутама!

Мияу-у-у! Мияу-у-у-у!

- Къайры ашхы жолгъаса, жюйюсхан? – деп соргъанды тюлкю, ауазы къалтырай.

- Уугъа! Ач болгъанма!

Тюлкюнай ассыры къоркъгъандан не этерге билмей:

- Сора бирге барайыкъ, - дегенди.

Экиси да терен агъачда кетип бара тургъанлай, Бёразгъа жолукъгъандыла.

Биягъы Гырнаучукъ сырт тюгюн къайырып, ачы пысылдагъанды, пырх-чырх этгенди:

- Темир тишлиме,

Аман кючлюме!

Къууама, тутама,

Чайнамай, жутама,

Мияу-у-у! Мияу-у-у-у!

Бёраз къоркъуп:

- Кимди бу келепен? – деп Тюлкюнайгъа, Гырнаучукъ эшитип къоймазча, шош соргъанды.

- Жангы ханыбыз! – деп уллу айтханды Тюлкбнай, къулагъына уа: «Сакъ бол ансы, тутуп, хурттак-хуттак этип къоряр» - деп шыбырдагъанды.

- Тоба, тоба! – деп, Бёраз да алагъа къошулгъанды.

Ючюсю да уугъа бара тургъанлай, Аюбха тюбегендиле.

- Къайры ашхы жолгъасыз?! – деп кюкюрегенди айыу. – Бучугъугъуз а неди?

Батыр киштикчик къуйругъун сир къатдырып, сырт тюгюн къайырып, кёзлери да мыдых отча жана:

- Темир тишлиме,

Аман кючлюме!

Къууама, тутама,

Чайнамай, жутама,

Мияу-у-у! Мияу-у-у-у! –

деп пысылдагъанды, пырх-чырх этгенди.

Жаны къуругъан тюлкю айыу къулагъына:

- Сакъ бол ансы, бу жаныуарчыкъ теринги, жанынг сау, сыдырып алыр, - деп шыбырдагъанды.

     - Бу хиккичикми, бу хиликкячыкъ?!

- Тели болма, ол ханды. Эшитдирип, эшигибизни жабаса.

- Хан эсе да, патчах эсе да, бучукъну алай къарыулу болур амалы жокъду! – деп мурулдагъанды Аюб, Тюлкюнайгъа огъурамай. Алай жюрегине уа къоркъуу киргенди: «Керти да терими сыдырып алса уа? Хан эсе, къарыуу да болур».

Батыр Гырнаучукъ огъурсуз макъыргъанды да:

- Тюлкюнай, былай кел! – деп буюргъанды. – Ач болгъанма. Ач болгъан эсем а, мен ашаргъа керекме. Ашаргъа керек эсем а, биринчи санга тюбегенме да, ашагъан да биринчи сени этеме!

- Угъай, угъай, угъай! – деп жилягъанды Тюлкюнай.

- Хау, хау, хау! – дегенди Бёраз а, кесине къоркъуп.

- Угъай, угъай, жюйюсхан патчах! – деп артха секиргенди жаны къуругъан Тюлкюнай. Тюлкю-найдан элгенип, аякъ тюбюнден мыга учханды. Алай Гырнаучукъ мыганы бир секирип тутханды. Тутханды да, тюгюн бардырып, терк окъуна ашагъанды да къойгъанды.

Тюлкю, бёрю, айыу бютюн да бек къоркъгъандыла.

Къоркъмай а: учхан чыпчыкъны туталгъан киштик, алагъа уа не кюн кёргюзтюр?

- Бу желмаууз бизни да ашап къойгъунчу, мынга бир къабар зат мажарайым, - деп Бёраз терк окъуна бир къой мыллык сюйреп келгенди.

- Аюб, сен а терисин сыдыр! – деп буюргъанды Гырнау. – Тюгю бла ашаргъа сюймеучюме.

Амалы не эди, сыдыргъанды.

- Энди не этерик эсе да, ташадан бир къарайыкъ, - деп ючюсю да бирер жерге букъгъандыла.

Бёраз уругъа букъгъанды, Тюлкюнай къуругъан чапыракъ тёбе тюбюне киргенди, Аюб а  терек-ге миннгенди.

Батыр болгъаны бла къалмай, Гырнаучукъ эсличик да эди.

Ючюсю да – Аюб, Бёраз, Тюлкюнай – аны сынагъанларын билип, огъурсуз макъыра, кесин къой мыллыкга атханды.

Ач аслан кибик ашай эди Гырнаучкъ: жырта да жута, жырта да жута.

Аюб да, Бёраз да мардасыз къоркъгъандыла. Тюлкюнай а: «Гырнау не эте тура эсе да, бир къарайым», - деп чапыракъланы шыхырдатханлай, Гырнаучукъ ашын унутуп, шыхырт тауушха сагъайгъанды.  Сора ол Тюлкюнайны бурун къарасын тишханчыкъ сунуп, секиргенди да, ачы къапханды.

Хахай-къычырыкъ этип, къачханды Тюлкюнай. Андан элгеннген Гырнаучукъ уругъа секиргенди. Анда уа – Бёраз. «Тутуп къойду кёреме!» - деп ол да, кау-куу эте, Тюлкюнайны ызындан къачханды.

Гырнаучукъ да къачханды. Къачханды да, терекге миннгенди.

Аюб а: «Бу мени терими сыдырыргъа келеди, охахай!» - деп къычырыкъ этип, терекден секиренди. Секиргенди да, асхай-асхай, алайдан думп болгъанды.

Гырнаучукъ терекден тюшерге къоркъуп кёп тургъанды. 

Сора батыр киштикчик  болгъаны  эсине тюшюп:

     - Къоркъуу дегенинг айыудан да къарыулуду, сора Гостачикъда не айып, - деп, терекден 

тюшгенди да, артмакъчыгъын да сыртына атып, юйге кетгенди.

16.08.06.

ЗАДА ХОРАЗ-БЕКЧИК

Зада Хораз-Бекчик терек бахчада, доппанбаш тауукъчукъларын да тёгерегине жыйып, жер къаза, чучхуй,  къурт-къумурсха чёплей болгъанды. Алайлай Хыпияр Аязчыкъ ургъанды да, терек бутакъдан  къара эрик юзюлюп, аны башына тийгенди.

Зада Хораз-Бекчик, къоркъгъандан жаны къуруп:

- Ой-ой-ой, кимди ол мени башыма таш бла ургъан?! – деп къычыргъанды. Хыпияр Аязчыгъ  а ойнап:

- Кёкден таш жауады, кёрмеймисе! – дегенди.

- Кукурий-кукук, ташмы дейсе?! -  деп, Зада Хораз-Бекчик, доппанбаш тауукъчукъларын да къоюп, къачып тебрегенди.

Зада Хораз-Бекчик терек бахчадан арбазгъа, арбаздан а орамгъа къачып чыкъгъанды. Чыкъ-гъанды да агъачха къачып бара тургъанлай, анга услу къазчыкъ - Казика  жолукъгъанды. Жолукъгъанды да:

- Ой, не болгъанды санга, кимден къачып бараса?! – деп, гузаба этип, соргъанды.

- Къой, сорма, кёкден таш жауады! – дегенди Зада Хораз-Бекчик, солууун кючден айландыра.

- Ой, мен жарлы! – деп элгеннгенди Услу Казика.

Услу Казикачыкъ бла Зада Хораз-Бекчик  агъачха къачып бара тургъанлай, Шинжи-тон Кирписчикге тюбегендиле.

- Кимден къачып барасыз, Зада Хораз-Бекчик? – деп соргъанды Шинжи-тон  Кирписчик.

- Къазчыкъгъа сор! – дегенди задачыкъ.

- Услу Казика, кимден къачып барасыз?

- Кёкден таш жауады, сен да къач! – дегенди къазчыкъ.

- Хоразчыкъ да, къазчыкъ да, кирпичик да къачып бара тургъанлай, алларындан Акъ-жегей Къоянкай чыкъгъанды.

- Ой, не болгъанды сизге, нек къачып барасыз?! – деп соргъанды ол Зада Хораз-Бекчикге, къоркъгъандан жегейчиги къалтырай.

- Къазчыкъгъа сор! – дегенди хоразчыкъ.

- Услу Казика, не болгъанды, ой,  нек къаячып барасыз?!

- Кирпичикге сор! – дегенди къазчыкъ.

- Шинжи-тон Кирписчик, ой, нек къачып барасыз?!

- Кёкден таш жауады, сора уа! – дегенди Кирписчик, чабып бара. – Сен да къач, сау къалыргъа сюе эсенг.

Зада Хораз-Бекчик, Услу Казикачыкъ, Шинжи-тон Кирписчик, Акъ-жегей Коянкай – тёртюсю да къачып агъачха жетгенлей, алларындан Хыйлачы Тюлкюнай чыкъгъанды. Чыкъгъанды да:

- Кимден къачып келесиз? – деп соргъанды, эрнин-бурнун жалай.

- Къазчыкъгъа сор! - дегенди задачыкъ.

- Услу Казика, кимден къачып келесиз, бир айт?!

- Кирпичикге сор! - дегенди къазчыкъ.

- Шинжи-тон Кирписчик, кимден къачып келесиз?             

- Къояннга сор, - дегнеди кирпичик да.

- Акъ-жегей Коянкай, биягъы сен кимден къачып келесе?                     

- Хыйлачы Тюлкюнай, къалай къачмайыкъ, кёкден таш жауа турады сора.

- Оу кюнюм! – деп ойсурагъанды тюлкючюк да. – Бирге къачайыкъ!

Бешиси да – Зада Хораз-Бекчик, Услу Казикачыкъ, Шинжи-тон Кирписчик, Акъ-жегей Коянкай, Хыйлачы Тюлкюнай – къачып агъачха киргенлей, алагъа Къатхан-тери Бёраз тюбегенди. Тюбеген-ди да:

- Кимден къачып келесиз, Зада Хораз-Бекчик? – деп соргъанды ол, жут кёзлери от чагъа.

- Къазгъа сор.

- Услу Казикачыкъ, кимден къачып келесиз?!

- Кирпиге сор, - дегенди къазчыкъ.

- Шинжи-тон Кирписчик, кимден къачып келесиз?

- Къояннга сор, - дегенди кирпичик.

- Акъ-жегей Коянкай, кимден къачып келесиз?

- Тюлкюге сор, - дегенди къоянчыгъ а.

- Хыйлачы Тюлкюнай,  кимден къачып келесиз?

- Къой, сорма! - дегенди Тюлкюнай, бурунчугъундан къуйрукъ учуна дери къалтырай.

- Нек сормайма сора?! – деп ачыуланнганды Къатхан-тери Бёраз.

- Кёкден таш жауса, сюймей къачарса, къарындашым.

- Кёкден таш жауадымы?!

Алтысы да – Зада Хораз-Бекчик, Услу  Казикачыкъ, Шинжи-тон Кирписчик, Акъ-жегей Коянкай, Хыйлачы Тюлкюнай, Къатхан-тери Бёраз  - къачып бара тургъанлай, алларындан Баймакъ-аякъ Аюб чыкъгъанды. Чыкъгъанды да:

- Кимден къачып келесиз, Зада Хораз-Бекчик? – деп, сейир этип, соргъанды.

- Къазгъа сор.

- Услу Казикачыкъ, кимден къачып келесиз?

- Кирпиге сор.

- Шинжи-тон Кирписчик, кимден къачып келесиз?

- Къояннга сор.

- Акъ-жегей Коянкай, кимден къачып келесиз?

- Тюлкюге сор!

- Хыйлачы Тюлкюнай, кимден къачып келесиз?

- Бёрюге сор.

- Ой, сизге не болгъанды, Бёраз?! Кимден къачып келесиз?! – деп ачыуланнганды айыу.

- Кёкден таш жауады, сен да къач! – дегенди Къатхан-тери Бёраз, къоркъгъандан тишлери зарх-зурх эте.

- Кёкден таш жаууб а ким кёргенди, алай къачхан а этейим, - деп, Баймакъ-аякъ Аюб да алагъа къошулгъанды.

Жетиси да: Зада Хораз-Бекчик, Услу  Казикачыкъ, Шинжи-тон Кирписчик, Акъ-жегей Коянкай, Хыйлачы Тюлкюнай, Къатхан-тери Бёраз сора Баймакъ-аякъ Аюб, жел этип, къачып бара, бир уллу, бир терен уругъа жетип, тохтагъандыла.

- Энди уа не амал? – деп соргъанды Коянкай.

- Ызыбызгъа къайтайыкъ, - дегенди Зада Хораз-Бекчик, - Тюлкюнай да, Бёраз да, Аюб да урудан ёталлыкъ тюйюлдюле.

- Хау, ма былай! Аны ючюнмю  башыбызны алып къача эдик?! – деп тохтагъанды Тюлкюнай. – Секирирбиз да ётербиз, аны неси барды!

«Къакъ-къакъ-къакъ!» – деп къычыргъанды Казика. «Кукурий-кукук!» - деп къычыргъанды Хораз-Бек да. Сора экиси да, учуп-учуп, уруну ол жанына ётгендиле. Коянкай а, чаба келип, секиреди да, урудан иги да узакъда тюшгенди.

- Энди сен секир! – дегенди Тюлкюнай Кирписчикге.

- Мени какачыкъларым къысхачыкъладыла, Коянкайча секираллыкъ тюйюлме! – деп унамагъанды Шинжи-тон Кирписчик.

- Къарачы сен анга! Секир бусагъат! – деп къоркъутур умут этгенди Бёраз. Алай Кирписчик Бёраздан угъай, Аюбдан да къоркъмай эди.

Огъурсуз Бёраз аны тутама дегенлей, батыр Кирписчик  бурнуна ийнелерин чанчханды. Чанханды да, Къатхан-тери Бёразны ачы сынсытханды. Сора тамырлары ачылып тургъан эмен терекни тюбюне кирип кетгенди.

- Хы, Кирписчикни къачырдынг, энди кесинг секир! – деп къыжырагъанды Баймакъ-Аякъ Аюб Къатхан-тери Бёразгъа.

- Тюлкюнай секирсин, мен нек секиреме – деп унамагъанды Бёраз да.

- Менден таматаракъ ушайса да, Бёраз. Хатеринги этмей,  къалай секирир эдим сенден алгъа.

- Сора айыу секирсин. Ол экибизден да таматады. – дегенди Къатхан-тери Бёраз.

Ючюсю да, даулаша кетип, жагъалашып башлагъандыла. Сора ючюсю да «до-о-оп, до-о-оп, до-о-оп!» деп терен уругъа кетгендиле. («До-о-п, до-о-оп, до-о-оп» деп юч кере нек айтханымы ангылагъанса да? Аперим, эсличик).

- О-ха-хай, чыгъарыгъыз бизни урудан! – деп къычыргъанды Къатхан-тери Бёраз.

Аланы къылыкъларын иги билген Коянкай:

- Кесигиз тюшгенсиз да, кесигиз чыгъыгъыз! – дегенди. Сора Хораз-Бекчик, Коянкай, Казика-чыкъ да биягъы къачып тебрегендиле.

Биринчи Казикачыкъ арыйды, экинчи Хораз-Бекчик арыйды, аны ызындан а  - Коянкай.

- Энди кёкден таш жаумайды, - дегенди Зада Хораз-Бекчик.

- Хау, кёкде бир булутчукъ да жокъду энди, - дегендиле Коянкай, Казикачыкъ да. Сора Акъ-жегей Коянкай чырпылагъа ташайгъанды, Услу Казикачыкъ бла Зада Хораз-Бекчик а элге къайтхандыла.

Баймакъ-аякъ Аюб, Къатхан-тери Бёраз, Хыйлачы Тюлкюнай да терен урудан чыгъалмай юч кюн тургъандыла. Ол жомакъны уа мен сизге тамбла айтырма.

 КЪОЯНЧАР УЛУ КЪОЯНЧАРЧЫКЪ 

1. ТУРМА

Агъач таланы къыйырында саламбаш юйчюкде бир къоянчыкъ жашагъанды. Ол туугъунчу окъуна, анасы анга Къоянчарчыкъ деп атагъан эди. Анга не айтсала да: "Билеме!" - деп къоя эди да, къоншулары аны бек акъыллы къоянчыкъ суннгандыла.

Бир жол, сууукъла тийип, анасы ауруп къалгъанды.

- Жашым, бир къабар зат мажарсанг эди, - деп тилегенди ол. - Юйде бир бурху да жокъду, балачыгъым.

- Билеме! - дегенди Къоянчарчыкъ.

- Къайда да бёрюге иш тюберсе, - дегенди анасы, баласын ашыра.

- Билеме, анам, билеме! - дегенди Къоянчарчыкъ.

- Бек огъурсуз хапарын айтадыла,  хыпыярчыкъ.

- Билеме, биле!

- Биле эсенг, сакъ бол, - деп сёлешгенди тынгысыз анасы къоянчыкъны ызындан.

- Биле-биле, билеме,

Билеменден келеме! -

деп къычыра, Къоянчарчыкъ агъач ичине ташайып кетгенди.

Агъачха кирген къыйын тюйюлдю, аш тапхан къыйынды ансы. Энди не этсин Къоянчарчыкъ?

Къоянчарчыкъ, бир таууш эшитип, сагъайгъанды. Къараса, бир сейирлик жаныуар келе тура эди. Къоянчарчыкъ, текени бёрю сунуп, аямай къачханды. Къачып баргъан къоянчыкъны кёрюп, теке ызындан къуугъанды.

- Тохта, алай тохта! - деп къычыргъанды теке.

- Угъай, угъай! Сен бёрюсе, бёрю!

- Текеме мен, теке. Алай тохта! – деп, ол Къоянчарчыкъны тохтатханды.

- Мен а сени бёрю сунуп... - деп уялгъанды Къоянчарчыкъ.

- Теличик, мен текеме: кёрмеймисе мюйюзлерими, кёрмеймисе жигейчигими? Бёрюню уа мюй-юзлери жокъ, къуйругъу да - узун, - деп ангылатханды ол.

- Биле-биле, билеме,

Билеменден келеме! –

деп, Къоянчарчыкъ чабып  кетгенди.

         Къоянчарчыкь чабып бара тургъанлай, башына назы кишиучукъ тийгенди. Кишиучукъ тийгенди да, къоянчыкь, элгенип, ёрге къарагъанды.   Къараса, назы терекде эрленчик кишиу ашай.

      - Бёрю! Ой, бёрю! - деп къычыргъанды биягъы Къоянчарчыкъ.

     Эрленчик терк окъуна тешигине букъгъанды, Къоянчарчыгъ' а тюкгюч тюбюне киргенди.

 Бираздан эрленчик, терек тешикден къарап:

 - Къайры кетди бёрю? - деп соргъанды.

- Мен сени бёрю суннган эдим, - дегенди Къоянчарчыкъ, тюкгюч тюбюнден  чыгъа.

- Мен эрленчикме. Бёрю уа уллуду, кеси да бек огъурсузду, - деп    ангылатханды эрленчик да.

- Биле-биле, билеме,

Билеменден келеме! –

дегенди анга да Къоянчарчыкь, чабып бара.

Къар ассыры къалын жаугъандан, Къоянчарчыкъ энди  аллын кючден кёрюп бара эди. Кёп жюрюп, кёп айланып, бир къарт турма тапханды да, аны чыгъара тургъанлай, къатына бир тырнакълы, бир къуйрукълу, бир тишли, бир ауузлу жаныуар келгенди.

- Сен бёрюсе да? - деп соргъанды ол, къоркъуу этип.

- Хау, мен бёрюме, Бёразма. Сен а, сен? – дегенди бёрю да, аууз суулары келе.

     - Ме-мен а - къоянчыкъ...

«Къоянчарчыкъ, къач! Къач дейме да!» - деген ауаз эштилип, къоянчыкъ къачалгъанын къачханды. Бёраз Къоянчарчыкъны тутуп къоярыкъ эди, хоншуда жашагъан къоян бёрюню алдамаса.  «Гитче къоянчыкъдан уллу къоян хайырлы!» - деген болур эди Бёраз, алай ол экисинден да къуру къалгъанды.

Хоншу къоян Къоянчарчыкъны, какасындан тутуп, юйлерине алып келгенди.

- Энди мен бир заманда да телисине махтанырыкъ тюйюлме, - дегенди Къоянчарчыкь анасына. Сора тапхан турмасын анга ариулап бергенди.

2.  БЁРАЗНЫ ДОГЪУРАСЫ

Бир жол Къоянчарчыкъ жагъада от этип, жылына тургъанлай, къатына Бёраз келгенди, «Ай антсызма, мен санга бир оюн кёргюзтмесем!» - дегенди къоянчыкъ ичинден, тышындан а:

- Кел, Бёраз, кел! Олтур, отха жылын, - дегенди, жарыкъ болуп, Сора, жегейчигин отха тутуп къыздыра да, чабып барып суугъа сугъа, отха къыздыра да, суугъа сугъа башлагъанды.

- Эй, узункъулакъ, бу этгенинг неди?! - деп, сейирсиннгенди  бёрю.

- Сууукъ былай жунчутмаз ючюн, санларымы къатдырама!

- Манга да юйретчи! - деп тилегенди Бёраз.

- Аны не юйретири барды: къуйругъунгу отха тут да, чабып барып суугъа сукъ.  Суугъа сугъуп не къадар кёп турсанг, сууукъгъа ол къадар чыдамлы боллукъса, - дегенди, Къоянчарчыкъ.

Бёраз Къоянчарчыкъ айтханча этип, суу бойнунда иги кесек тургъанды.    Сора, ач да, сууукъ да болуп, кетерге тебрегенди. Алай къуйругъу бузгъа бузлагъан бёрю жеринден да тебал-магъанды.

- Ыхы,  энди не этейим санга?! - деп сюелгенди Къоянчарчыкъ Бёразны юсюне. - Ашап эти-бизден тоймадынг, ичип къаныбыздан тоймадынг. О жол  мен да тутаргъа аздан къойгъан эдинг. Жанынгы суууруп алайым бусагъат! - деп, къазыкъ бла, керилип ургъанды да, бёрюню башына бир уллу догъура чыгъаргъанды. Ол догъура, кёбе келип, гыбыт тенгли болгъанды. Болгъанды да, бёрюню къуйругъун да юзюп, кёкге алып кетгенди.

Бёраз учуп бара, кёкде Чиллаякъгъа  тюбегенди.

- Ы, маржа, Чиллаякъ догъурамы узун бурнунг бла теш да, желин бир бошла, ансы бу хужулукъ догъура мени айгъа уруп, жагъады! - деп жалыннганды.

- Угъай, тешерик тюйюлме! - дегенди Чиллаякъ.

- Нек сора? - деп, типиски этгенди Бёраз.

- Былтыр балаларымы ашагъан сен тюйюлмю эдинг?! - деп, бурнундан да бир къабып, Чилла-якъ учуп кетгенди.

Бёраз къычырыкъ этип жилягъанды.

Тюбшден къарап тургъан Къоянчарчыкъ Бёразгъа жан аурутханды да, садагъына окъ салып, атханды. Атханды да, бёрюню тюз догъурасна ургъанды. Догъурасы чёге, бёрю да эне тебрегенди. Догъурасы терк чёкген болур эда - Бёраз ол къызыуу бла келип,  куртха кёмюлгенди.

Къоянчарчыкъ, тартып Бёразны куртдан чыгъаргъанды, элтип от жагъагъа олтуртханды. Бёраз эс тапхандан сора, Къоянчарчыкъ анга азыгъындан да къапдыргъанды. Сора:

- Бёраз, сен бизге тийгенни къоярса, не да аман сагъатлы этеме! - ден тохтагъанды.

- Къойдум,  Къоянчар, къойдум!  - деп жилягъанды къылыкъсыз бёрю.

- Къойдунг эсе, бар! - деп, къыстап ийгенди къоянчыкъ Бёразны. - Энди, хата этип, къолума тюшсенг, аяп къоймам.

Бёраз, жанын алып къачып бара тургъанлай, аллына Тюлкюнай чыкъгъанды.

- Кимден къачып бараса, э жарлы, былай?! - деп соргъанды Тюлкюнай.

- Къой-къой-къой-къой, мен бир азапдан къутулуп келеме да, бир палахдан, сен тюшюнгде да кёрген болмазса аллай къыйынлыкъ! Къой, сурама,  эгечим! - деп дыбылдырагъанды, ахы къуругъан Бёраз.

- Биягъы кесинги кимге эсе да алдатып келесе, тоба! – деп тохтагъанды Тюлкюнай. - Кёзюнге не кёрюннгенди бу жол а?!

- Кёзюме кёрюннгенни кёрюрге сюе эсенг, келген  ызым бла жагъагъа бар! - деп, къачып кетгенди Бёраз.

- Мен маржама муну былай алындыргъан ким эсе да, бир кёрмей къойсам! - деп, Бёразны ызын тутуп, Тюлкюнай суу бойнуна келгенди. Келсе, Къоянчарчыкъ, олтуруп, отха жылына тура.

- Эй, Бёразны алындырып ийген сенмисе?! - деп соргъанды Тюлкюнай узакъдан.

- Менме, Тюлкюнай! - дегенди Къоянчарчыкъ. - Дауунгму барды?

- Бош кюлесе, узункъулакъ, къоркъакъчыкъ!

- Бёраз да алай жырлай эди.

- Сен аман да ненге базына болурса былай?! - дегенди тюлкю, хиликкя этерге кюреше.

    - Не узакъдан сёлешесе, отжагъагъа кел, - деп кюлгенди Къоянчарчыкъ. - Базгъан а, акъылы-ма базама!

- Бир кёргюзтчю да акъылынгы! - дегенди Тюлкюнай.

- Ма, кёр! - деп, мыдых тюбюнден бишген картох чыгъаргъанды. - Ма муну ичиндеди акъылым. Суууса оюм эталмайды да, къыздыра-къыздыра туруучума.

- Сора акъылынг андады?

- Хау, ма бу картох ичинде.

- Суууса оюм эталмайса да?

- Къара бу теличикге! Акъылынг буз таш болуп къалса, къалай оюм этериксе?!

Тюлкюнай андан кёп сора турмай, чаба келип, картохну къабып къачханды. Алай, аузун къылыкъсыз кюйдюрюп, ёрге-энишге жорта, ачы жилягъанды.

- Ой-ой-ой! Къуууруп къойду да акъылынг тилими! Ой-ой-ой, ёлеме, ёлеме, бир мадар эт! - деп жалыннганды ол Къоянчарчыкъгъа.

- Къар аша, къар аша! - дегенди Къоянчарчыкъ, аны амалсызлыгъын кёрюп. Сора юйюне элтгенди да, кырдык дарман берип, Тюлкюнайны алай ашыргъанды.

3. КЪОЯНЧАРЧЫКЪНЫ БАЙМАКЪ-АЯКЪ АЮБ БЛА ТУТУШУ

 Къар эрип, жер кёгергенди.

Бир кюн Баймакъ-аякъ Аюб:

- Къоянчарчыкъ, ол кюн тенгими нек жилятхан эдинг?   - деп, Бёразны какасындан тутуп,  арбазына кирип келгенди.

«Энди уа не хадагъа?!» - деп къоркъгъанды Къоянчарчыкъ.

- Бёразны башын тешгенсе, къуйругъун юзгенсе. Не дертинг бар эди мынга?! - деп ёкюргенди Аюб.

- Ашайма деп тохтаса, башын тешген угъай, жаргъан да этерсе, тейри! - Къоянчарчыкъ къоркъуп жарамазны иги биле эди. Жюрекчиги «дып-дып» эте турса да, таукел сёлешгенди.

- Бёраз ач эди сора уа, чапмай не этерик эди?!

- Чапды эсе,  тапды! - дегенди Къоянчарчыкъ. - Мен а, тойгъандан къарнымы кётюралмай айлана болурма, хау! Кёресе да къарным ичине къатып тургъанын.  Энди, ачма деп, мен сизни ашаргъамы керекме? Алай керек эсе - бусагъат! - деп, Къоянчарчыкъ къамасына жабшханды. - Къайсыгъыздан башлайым-м-м!

- Къарачы сен муну гынттысына! - деп ачыуланнганды Аюб. Бёраз а:

- Кел, кетейик, Аюб, бир палахха къалгъынчы, - деп къалтырагъанды.

- Бош къычыраса манга, Баймакъ-аякъ. Киши эсенг, кел, тутушайыкъ, угъай дей эсенг а – атышайыкъ!  Деп, батыр-батыр сёлешгенди къоянчыкъ.

Бу жол Къоянчар улу Къоянчар Баймакъ-аякь Аюбну керти ачуландыргъанды. Дауургъа агъач халкъы жыйылгъанды да, гюрен олтуруп тохтагъанды.

Агъач талада тутуш башланнганды.

Баймакъ-аякъ Аюбну хыйля этип хорламаса, Къоянчарчыкъны ёзге амалы жокъду. Аюб тутама дегенлей, Къоянчарчыкъ аякъ ортасы бла ётюп кете да, арт жанындан табан тийире; Аюб ары бурулгъанлай, бери ёте да, табан жетдире, иги кесек кюрешгенден сора, Къоянчарчыкъ Аюбну артал да онгсуз этгенди. Сора, секирип, имбашларына миннгенди да, Баймакъ-аякъны  къулакъларындан тутуп тохтагъанды.

Агъач халкъы къууанчын жашырмай эди: къычыра эди, сызгъыра эди, тепсей эди.

- Къоянчарчыкъ, атышып да бир кёрейик, - деп тилегенди Аюб, хорлатып къойгъанына ичи кюе.

- Да сюе эсенг атышхан да этейик! - дегенди Къоянчарчыкъ, Аюбну имбашларындан секирип тюше.

Борсукъ улу Борсакъ экисине да бирер садакъ, жюзюшер да окъ бергенди. Бергенди  да "Баш-лагъыз!" деп буюргъанды.

Уллу айыу гитче къоянчыкъгъа къалай тийдираллыкъ эди! Хар атхан огъу терсине кетип тургъанды. Гитче къоянчыгъ а уллу айыуну, марамай атса да, ура эди. Бир  кесекден Баймакь-аякъ Аюб кирпиге ушагъанды да къалгъанды. Къоянчарчыкъны хар атхан огъу Аюпну терисинден ёталмаса да, ачытхан а эте эди. Алай айну ачыгъандан угъай, ачыудан жиляй эди. Макъачыкъ да элгендириучю къоянчыкъ аны – агъач иесин - бедишлик этап къойду да.

Агъач халкън кьууанч эте эди: Баймакъ-аякь Аюб кёплени жанына тайгенди, кёплени ачытханды, кёплени жилятханды.

«Алай керек эди анга! Энда акъыл жыяр!» - деп, кёл кенгдаре эдиле ала.  «Аперим, Къоянчар улу Къоянчар» - деп къычыра эдиле. – Махтау санга!

Баймакъ-Аякъ Аюб, уялгъандан жерге кирлик болуп, тёгерегине къаш тюбюнден къарагъанды. Бёразны излеп къарай эди Аюб, алай жокъ эди Бёраз: ала тутуша туруп окъуна къачхан эди ол. 

Аюб баш тёбен болуп келе, Тюлкюнайгъа тюбеп, абызырагъан окъуна этгенди. Тюлкюнай Аюбну жапысын кёрюп, анга да Къоянчарны "таягъы" тийгенин ангылагъанды: «Менден сора да бар кёреме узункъулакъдан ачыгъанла, - деп, кёлю бир кесек чёкгенди.

- Аюб, ой Аюб, ханыбыз, жюйюсханыбыз, санга уа не болгъанды, ким къарыу этгенди санга уа? Оу мен жарлы, мен а санга тарыгъыргъа келе эдим  биягъы Къоянчарчыкъдан! - деп сынсыгъанды ол. - Сен а, тюгюнг сайын бир окъ тийип, ёле тураса да.

- Эй,  эгешчигим, жиляй турма да, бу окъланы   теримден теркирек чыгъар.  Ай, какам  тийген-ни къой, тырнагъым илинсе окъуна жагъарыкъ эдим мен аны ташха! – деп сёлешгенди Баймакъ, кесин жапсарыргъа кюреше.

Тюлкюнай Аюбну терйсинден садакъ окъланы бирем-бирем чыгъаргъанды, жараларына дарман да салгъанды.

- Ай, сау къалгъын, сен болмасанг манга жан аурутхан чыкъмады да, таланнган. Бёраз тенгим окъуна, мени къоюп, къачып кетгенди. Тохтасын бир, тюбемей ол да турмаз, унутуп  а мен да къоймам! - деп жаныгъанды Баймакъ-аякь Аюб Бёразны.

4. АСЛАНБЕКНИ СЫБЫЗГЪЫСЫ

- Къоянчыкъма, къоянчыкъ,

Кишиге баш урмайма!

Тюйюлме мен къоркъакъчыкъ,

Мен къалтырап турмайма!

Къоянчарчыкъ кесине бу махтау жырчыгъын да айта, агъач ичи бла кетип баргъанлай,  бир аугъан терекни кёрюп тохтагъанды. Ол ауур терек тахаран* терекчикни жерге бюгюп тура эди. Байханатны быхыларындан иги да тоюп келген Къоянчарчыкъ чапыракъла тюбюне кирип, татлы жукълагъанды.

Ол да алай татлы жукълап тургъанлай юсюне, ачдан къутуруп айланнган Бёраз чыгъып къалгъанды: «Къоян этден бир иги тояйым!» дегени бла тенг Баймакъ-аякъ Аюб аны, жалкъасындан тутуп, ёрге хыны алгъанды:

- Тутулмаз эдинг да! - деп къжырагъанды ол.

- Аюб, сабыр эт, маржа, - деп жалыннганды Бёраз. Сора кёзю-къашы бла жукълап тургъан къоянчыкъны кёргюзтгенди.

Татлы къабынчыкъды да! - деп къууаннганды Аюб. - Алай ол хайырсыз Къоянчарчыкъгъа бир бек ушайды: сакъ бол, маржа.

- Хоу бир да, Аюб.  Аны жегейчиги къара эди. Кеси да...

- Тут, сора, тут! - деп бёлгенди Аюб Бёразны сёзюн, - Ачдан ёле турама, къымылда, шуёхум!

____

*Тахаран – бамбук.

 Аюб келгенде окъуна уяннган эди Къоянчарчыкъ, кёзлерин ачаргъа къоркъуп тура эди ансы. Алай аланы ушакъларын эшитгенден сора Къоянчарчыкь биягъы батыр болгъанды.

- Аюб, агъач иеси, не къаты къычыраса, мени иш да уятдынг,  - деп, Къоянчарчыкъ керилгенди, созулгъанды. - Бир татлы жукълап ту​ра эдим да, къоймадыгъыз, хайрсызла! - деп тырман да этгенди.

Бёраз бла Аюб сейир-тамаша болгъандыла. Сора:

- Къоянчар улу Къоянчарчыкъ жууугъунг иш а боламыды? - деп сагъайгъандыла экиси да.

- Болмай а!  Эгиз къаршдашчыгъымды Къоянчар!

- Къарындашчыгъынгды сора, - дегенди Аюб къюркъаракъ.

- Къалайды саулугъунг-эсенлигинг, жюйюсхан Аюб? - деп Къоянчарчыкъ айыуну жюрегине бал-жау жакъгъанды. Бёразны уа нек да эслесин. Бёраз ачыудан атылады, жарылады,  этер амалы уа жокъ.

- Кесинг а къалайса?

- Сау бол, ашауум игиди. Энди андан да иги болур деп турама.


- Ол иги дегенингден манга да бир кесекчик берсенг а! - деп тилегенди Баймакъ-аякъ Аюб.

- Манга да! Манга да! - дегенди Бёраз да, андан ары тёзалмай.

- Да жаныуарла патчахы Асланбек манга бир сыбызгъы бергенда да, аны сокъсанг - умутунг аллынга келип къалады.

- Шуёхчугъум, манга бир кесек согъаргъа къоймазменг? Бугъа умутум; барды да, аллыма келип къалса, игилигинги ёмюрде да унутмам.

- Мен да унутмам игилигинги! - дегенди Бёраз да. Къочхар умутум барды да, аны манга къыз-гъанма.

- Да Асланбек билсе, чамланыр. Ол сыбызгъысын манга аманат этгенди.

- Сыбызгъысын сокъгъаныбызны къайдан билликди да ол? - дегенди Аюб, шыбырдап, - былай-да тюйюлдю да кеси.

- Биз  тауушсуз сокъсакъ,  эштирик тюйюдю ол, - дегенди Бёраз да.

- Охо сора, - деп Къоянчарчыкъ экисин да, ол ауур терек басып тургъан тахаранны кёргюзген-ди. - Ма буду Асланбекни сыбызгъысы. Энди тиллеригизни ма былайгъа сугъугъуз,  - деп, тахаран терекни жарылгъанын кёргюзтгенди. - Сугъугъуз да, жел къымылдап башлагъанлай, акъырын юфгюрюп тебрегиз. 0л сагъатда не умут этсегиз да, аны табарыкъсыз. Жел къымылдагъынчы сыбызгъы согъаргъа жарарыкъ тюйюлдю. Мен жел чакъырып келейим, сиз а хазыр болуп туругъуз.

Къоянчарчыкъ, чыгъышха айланып, жел дууасын айтханды:

«Чып-чып-чып-чып, къаз-къаз-къаз-къаз»,- десем да,

Чакъыргъаным тауукъ тюйюл, къаз тюйюл. -

Жел анасын чакъырама чыгъышдан,

Боран этап, бери жетсин бусагъат.

Ол агъачны, тенгизнича чайкъалтсын,

Чёп башынлай ийилтсин ол  къайынны».

Алайлай   жел кётюрюлгенди. Къалын агъач, тенгизча чайкъалгъанды.

Жарылгъан тахаран а Аюбну, Бёразны да тиллерин ачы-ачы эзгенди. Баймакъ-аякъ Аюбну къычырыгъы, ёкюре тургъан боранны окъуна къоркъутханды. Алай кеч эди: Аюб да, Бёраз да, тил къыйырларын юздюртюп, ол   ачыулары бла бир бирлерине чапхандыла. Къоянчарчыгъ а, тюз олсагъатда этген жырчыгън да айта, ойнай-кюле, юйлерине кетгенди.

Ма ол жырчыкъ:

Барды мени эсчигим,

Акъылым да аз тюйюл.

Бек кючлюме кесчигим,

Манга пил да баз тюйюл!

Къоянчарчыкъ махтанмазгъа айтхан эди, алай бу жол биз анга айып этмейик, охо да?

ИШЛЕРГЕ СЮЙГЕН ГУТЧАЧЫКЪ БЛА ОЙНАРГЪА СЮЙГЕН КИШИУЧУКЪ

Чин жомакъ

Ойнаргъа Сюйген Кишиучукъ Ишлерге Сюйген Гутчачыкъгъа келгенди да:

- Кел, Жагъа Тюзге барып, чюйге ойнайыкъ, - дегенди.

- Да мен терек орунчукъла къаза турама сора уа, - дегенди Ишличик.

- Нек къазаса да?!

- Алма терекчикле орнатырыкъма.

- Терекчикле орнатырыкъмамы? Да нек орнатаса да?!

- Юч жылдан терекчиклерим алма этерле, биз а, бал татдырып, ашарбыз, - дегенди Ишличик.

Ойнаргъа Сюйген Кишиучукъ, чапханын бузмай, юйлерине баргъанды. Баргъанды да, терек орунчукъла къазып башлагъанды. Къаза-къаза келгенди да, эрикгенди. «Юч жыл, ол асыры кёпдю!» - деп, кюрегин да алып, ойнаргъа кетип къалгъанды.

Юч жыл озгъанды.

Ишлерге Сюйген гутчачыкъ кюз артында къызыл бишген уллу, татлы алмала жыйгъанды. Ойнаргъа Сюйген Кишиучукъну да чакъырып,  къызыл бишген, уллу, татлы алмала бла сыйлагъанды, анга юлюш да чыгъаргъанды. Ойнаргъа Сюйген Кишиучукъ: «Юч жыл мындан алгъа мен да, эринмей, алма терекчикле арнатсам эди, Ишлерге Сюйген Гутчачыкъгъа былай сукъланмаз эдим», - деп, бек чогъеж болгъанды.

Жаз башы жетгенди.

Биягъы Ишличик терек орунчукъла къаза тургъанлай, Ойнаргъа Сюйген Кишиучукъ келгенди.

- Кел, Жагъа тюзде бир кесек ойнап келейик, - дегенди.

- Заманым жокъду, Ойнаргъа Сюйгенчик: кертме терекчикле орнатыргъа керекме, - дегенди Ишлерге Сюйгенчик. – Бошасам, бара-барырма.

Ойнаргъа Сюйген Кишиучукъ юйюне чабып кетгенди да, терек орунчукъла къазып тебрегенди. Къаза-къаза кетгенди да, эрикгенди.

- Юч жыл, ол асыры кёп тюйюлмюдю? Айхай, кёпдю! – ойнаргъа кетип къалгъанды.

Биягъы юч жыл озгъанды.

Ишлерге Сюйген Гутчачыкъ кюз артында терек бахчасында саппа-сары, таппа-татлы, шатык бишген кертмеле жыйгъанды. Сора, Ойнаргъа Сюйген Киштикчикни да чакъырып, саппа-сары, таппа-татлы, шатык бишген кертмеле бла сыйлагъанды, анга юлюш да чыгъаргъанды.

Ойнаргъа Сюйген Киштикчик биягъы: «Юч жыл мындан алгъа мен да, эринмей, кертме терекчиклеорнатсам эди, Ишлерге Сюйген гутчачыкъгъа былай сукъланмаз эдим, - деп, бек чогъеж болгъанды. – Келир жыл мен да терек бахча орнатмай къоймам!» - деп къаст этгенди.

Жаз башы жетгенди.

Ишлерге Сюйген Гутчачыкъ бахчасында кюреше тургъанлай, Ойнаргъа Сюйгенчик келди.

-Энди уа не кюрешесе? – дегенди ол.

-Энди уа хаюа терекчикле орнатама. Юч жылдан терекчиклерим хаюа этерле, уллу, шатыкъ хайыула. Биз а бал татдырып ашарбыз, - дегенди чомарт Ишличик.

Ойнаргъа Сюйген Киштикчик юйюне чабып кетгенди да, терек орунчукъла къазып тебирегенди. Къаза-къаза кетгенди да, биягъы эрикгенди. «Хайыуа ашамай а кечиналмам!» - дегенди да, ойнаргъа кетип къалгъанды.

Биягъы юч жыл озгъанды.

Ишлерге Сюйген Гутчачыкъ тогъуз жылны ичинде уллу терек бахча ёсдюргенди. Ойнаргъа Сюйген Киштикчиг' а жангыз терек да орнаталмагъанды. Энди орнатырыкъ эсе да, къарт, къарыу-суз болгъанды. Алай Ишлерге Сюйген Гутчачыкъ Ойнаргъа Сюйген Киштикчикни (энди ойнаялгъан да эталмайды ол) унутуп къоймайды: хар тирлик жыйгъаны сайын, бир иги юлюш чыгъарып, кеси элтип бериучюдю анга.

Энди ангылагъанды Ойнаргъа Сюйген Киштикчик жашауу сырафына кетгенин. Алай кеч ангылагъандан не файда?

АКЪ-ЖЕГЕЙ 

Ёзбек жомакъ

Чырпылы талада бир къоянчыкъ жашагъанды. Аны аты - Акъжегейчик эди. Алай анга "Жагъынлычыкъ" деп къойгъан болмаса, тюз атын киши да айтмагъанды.

Некми дейсе?

Жагъынлычыкъ, къылыкъсызчыкъ эди да - андан!

Чырпылы талада кеси кибик жокъ суннганды ол. Аллай кючбюсюреучюк эди кесчиги.

Бир жол атасы Акъ-Жегейчикге базардан бир жууаш эшек сатып алгъанды. Ол эшекни гылнучугъу да бар эди.

Кюнлени биринде Акъ-Жегейчик, жууаш эшегине да минип, кеси жангыз къонакъгъа тебреган-ди. Атасыны къарындашы Чыгъаналы къолну бирси жанында жашай эди да, ары чыгъанала ичи бла барыргъа керек эди. Чыгъана агъачда уа юч тюлкю юйюр жашагъанды:  Тюлкюс,  Тюлкюнай, сора жашчыкълары - Тюлкюнак. Аны къоянчыкъла бары да биле эдиле, Акъ-Жегейчиг  а билей эди.

Некми дейсе?!

Билирге сюймей эди да - андан!

Жолда аллына тюбегенлеге:

- Мен ата къарындашыма къонакъгъа барама! – деп махтаннганды.

- Кесинг жангыз жолгъа бош чыгъа эдинг, - деи эдиле, - Тюлкюс тутар да къояр. Алай Акъ-Жегейчик, ким не десе да, къулакъ этмегенди, жол нёгер да сакъларгъа унамагъанды.

Некми дейсе?!

Къылыкъсызчыкъ эди да - андан!

Акъ-Жегейчик жыр айта, жоргъа гылыучукъ а къонгуроу таууш эте, Чыгъалалы къолгъа киргендиле. Анда уа, айтханымча, юч тюлкю жашагъанды:  Тюлкюс, Тюлкюнай сора - Тюлкюнак. Ала, кюмюш къонгуроучукъну тауушун эшитип:

- Жагъынлычыкъ келе турады! - деп къууаннгандыла.

- Эшек мени, - дегенди Тюлкюс, -

Отунга бар турлукъма!

- Гылыу мени,- дегенди Тюлкюнай, -

Базаргъа бара турлукъма!

- Къоянчыкъ а мени, - дегенди Тюлкюнаг а, -

Кийимчиклери бир омакъды!

- Сыйргъанмы этериксе, урлагъанмы? –

Деп, сынап соргъанды атасы.

- Алдагъанмы этериксе, тилегеми? –

Деп сынап соргъанды анасы да.

- Алдарыкъма да урларыкъма,

Кийиз чарыкъчыкъларын къапларыкъма.

Сары кёлекчигин,

Къызыл кенчекчигин да кесим киерикме,

Къалпакъчыгъын а сызып иерикме:

Ол жекбаш кийген къалпакъ

Манга керек тюйюлдю! –

Аны бодуркъу кийсин! –

деп, созуп-созуп, жырлагъанды.

Жагъынлычыкъны уа, башына келлик хатадан хапары жокъ – бара-кете, бара-кете агъач арасына жетгенди. Арыгъан гылыучукъ артхадан-артха къала, къонгуроучукъ да тунакы эшитиле башлагъанды. Тюлкюсге кереги да ол эди: терк окъуна  гылыучукъну бойнундан къонгуроучукъну алгъанды да, жетип, жууаш эшекни къуйругъуна такъгъанды. Гылыучукъну уа, къулагъындан тутуп, уясына алып кетгенди.

Акъ-Жегеичик, къонгуроу таууш эшитип баргъанына, гылыучукъ ызындан келип тургъан сунуп эди. Бир заманда Акъ-Жегейчикни аллына Тюлкюнай чыкъгъанды да:

- Кесинг жангыз къайры ашхы жолгъаса, Акъ-Жегейчик, - деп соргъанды? 

Акъ-Жегейчик:«Гылыучугъуму алып кетмеге эди бу хайырсыз" - деп ызына къараса - жоргъачыгъы жокъ.

- Гылыучугъум тас болуп турады да! - деп жилягъанды ол.

- Жиляма, жашчыгъым, жиляма, - дегенди ариу тилли Тюлкюнай. - Гылыучугъунг, арып, артха къалгъанды ансы, тас а болмагъанды, чап да, сюрюп кел. Мен а эшегинги тутуп турайым.

Акъ-Жегейчик кезден таша болгъанлай, Тюлкюнай эшекге минип, жортуп кетгенди. Жагъынлычыкъ, гылыучугъун тапмагъандан сора, ызына къайтып келгенди. Келгенди да эшегин да тапмагъанды. Сора аны ичине къоркъуу киргенди: "Кесими да тас этип къойгъунчу, бу  агъачдан чыгъаргъа керекме», - деп, чабалгъанын чабып тебрегенди.

Суусап къысхан Акъ-Жегейчик, суу ичерге тохтагъанды. Тохтагъанды да, жиляй тургъан тюлкючюкню кёргенди.

- Нек жиляйса, тюлкючюк, санга уа не болгъанды? - деп соргъанды ол.

- Да жилямай не этейим? - дегенди Тюлкюнак, - анам алтын ахча берип, базаргъа ийген эди да, мен а ахчамы суугъа тюшюрюп къойгъаима. Юйге не айтып барлыкъма энди? Анам урушурукъду, атам тюерикди: ой-ой-ой!

-Къой, жиляма, тюлкючюк, жилягъандан санга келлик жокъду, андан эсе бир мадар этейик, - деп жапсаргъанды аны Акъ-Жегейчик.

- Жюзе билмейме ансы, аны мадары бош эди.

- Мен а билеме! - дегенди Акъ-Жегейчик.

- Да сора нек тураса - суугъа кир да, ахчамы изле. Тапсанг, он кюмюш ахча да берирме, хайда, бол! - деп тирилгенди Тюлкюнак.

"Он кюмюш ахча! Он кюмюш ахча! Он кюмюш ахча! - деп къууаннганды Акъ-Жегейчик ичинден. - Мен аллай бир ахчагъа  эшек угъай, байтал да алаллыкъма, тайчыгъы бла!"

- Бусагъатчыкъдан! - деп Акъ-Жегейчик терк окъуна тешиннгенди да, суугъа киргенди. Алай а не бек излеген эсе да алтын ахчаны уа табалмагъанды. Жагъынлычыкъ, сууукъдан къалтырай, жагъагъа чыкъса - не тюлкючюк жокъ, не кийимлери жокъ.

Не этерик эди  Акъ-Жегейчик,  жиляй-жиляй, юйюне кетгенди.

БАТЫР УЛАКЪЧЫКЪ БЛА МУХАР ТАШДЁРДЕН

Къарачай-Малкъар жомакъ

Бир элде къарт киши бла къарт къатын жашагъандыла. Аланы жангыз тауукълары бар эди. Аны да, кюнлени биринде, кесип, этин ашап, шорпасын ичип къойгъандыла. Ташдёрденин а арт асырау этгендиле.

Бир заманда алагъа къонакъ келгенди. Юйде уа — узгъа салыргъа жукъ да жокъ. Ынна, ташдёрденни эсине тюшюрюп, гумугъа чапханды. Къарт да, къонакъ да кёп сакълагъандыла, алай ынна уа — жокъ. Ахырында къарт, тёзалмай, ыннаны ызындан чыкъгъанды. Аппа гумугъа кирегенлей Ташдёрден:

«Ыннаны да аша-маша,

Аппаны да аша-маша!» —

деп, аны жутуп къойгъанды.

Къонакъ, иги кесек сакълагъандан сора, тынгысыз болуп, гумугъа киргенди. Кирсенг а, аллайгъа кир!

«Ыннаны да аша-маша,

Аппаны да аша-маша,

Къонакъны да аша-маша!» —

деп, мухар Ташдёрден аны да жутуп къойгъанды.

Ауурлугъу женгип, Ташдёрден чюйден ычхыннганды да, тёнгерей барып, жолгъа чыкъгъанды. Итле ташдёрденнге чапхандыла. Анга кереги уа ол эди:

«Ыннаны да аша-маша,

Аппаны да аша-маша,

Къонакъны да аша-маша,

Итлени да аша-маша!» —

деп, аланы да жутханды.

Мухар Ташдёрден, жырчыгъын да айта, жолукъгъанын-тюбегенин да жута, жол жингирикге жетгенлей, аллына жылкъы чыгъып къалгъанды. Кёбеден кёбе баргъан Ташдёрден, тёбе тенгли болса да, кёзю тоймай, биягъы жырын айтханды:

«Ыннаны да аша-маша,

Аппаны да аша-маша,

Къонакъны да аша-маша,

Итлени да аша-маша,

Къой сюрюуню да аша-маша,

Жылкъыны да аша-маша!»

Жылкъыны жылкъычысы бла бирге жугханды.

Мухар Ташдёрден, тёнгерей барып, ойнай-ойнакълай тургъан Къозучукъгъа бла Улакъчыкъгъа тюбеп къалгъанды. Кёзтоймаз алагъа да жырын айтханды. Къозучукъ бек къоркъгъанды, жилягъанды. Батыр Улакъчыгъ'а сермеширге хазырланнганды:

«Кёкде чыпчыкъ къоймадынг —

Тоймадынг!

Жерде къумурсха къоймадынг —

Тоймадынг!

Сууда чабакъ къоймадынг —

Тоймадынг!» —

деп, уруп ийгенди Мухар Ташдёрденни. Уруп ийгенди да Ташдёрден, бугъа къууукъча, «тарс!» деп атылгъанды. Ичинден а аппа бла ынна, къонакълары, къой сюрюу бла къойчу, жылкъы бла жылкъычы, итле, киштикле, чыпчыкъла, чабакъла, тишханла, къурт-къумурсха чыкъгъандыла. Ала Батыр Улакъчыкъны махтагъандыла, анга махтау-ыспас этгендиле. Аппа бла ынна уа, Улакъчыкъны, Къозучукъну да юйлерине элтип, къурмач къуууруп сыйлагъандыла.

23.10.85

Элбрус эл

БАТЫР ЧЫПЧЫКЪЧЫКЪ

Фарс жомакъ

Чорбат чыпчыкъчыкъ жол юсюнде жюн устукку тапханды.

Бек къууаннганды чыпчыкъчыкъ. Къууаннганды да, жюн тите тургъан ыннагъа баргъанды.

- Бу жюн кесекчикни манга титип бер, - деп тилегенди ол.

Ынна чычпчыкъчыкъны жюн кесекчигин титип  бергенди.

- Сау бол, ыннака! – дегенди  чыпчыкъчыкъ. Дегенди да, ыннаны жюн чагъа тургъан къызына баргъанды.

     - Бу жюн кесекчикни манга чагъып бер, - деп тилегенди ол.

     Ыннаны къызы чыпчыкъчыкъны  жюнчюгюн  чагъып бергенди.

- Сау бол, эгечим! – дегенди чыпчыкъчыкъ. Дегенди да, ыннаны жюн ийире тургъан туудукъчугъуна баргъанды.

- Бу жюн кесекчикни манга ийирип бер, - деп тилегенди ол.

Къызчыкъ чыпчыкъчыкъны жюнчюгюн ийирип бергенди.

- Сау бол, эгешчигим! – дегенди чыпчыкъчыкъ. Дегенди да, ыннаны тауатда чепген согъа тургъан келинине баргъанды.

- Бу халы матаучукъдан манга къумач согъуп бер, - деп тилегенди ол.

Келин халы топчукъдан къумач сокъгъанды.

- Сау бол, келин! – дегенди чыпчыкъчыкъ. Дегенди да, къумашчыгъын да алып, кийим тигиучюге баргъанды.

- Бу къумашчыкъдан манга бир ариу чепген тигип бер, - деп тилегенди ол.

Кийим тигиучю чыпчыкъчыкъгъа бир ариу чепген тигип бергенди.

Чорбат чыпчыкъчыкъ чепгенчигин кийип, хазырларын тизип, къамасын бели баууна суууруп, белине къысханды. Къысханды да, кюзгюге къарап, сымарланнганды.

- Ма жигит десенг, жигит! – деп махтагъанды кесин чорбат чыпчыкъчыкъ. Сора сау дунияда кесича жокъ сунуп, секире, чок-чок эте,  тоханада, тажын да  алчи кийип, тахха олтуруп тургъан оспар ханнга келгенди.

Келгенди да:

- Мени чепгеним жангы,

Сени чепгенинг эски!

Мени чепгеним жангы,

Сени чепгенинг эски! –

деп жырлагъанды, кирпилдегенди.

КЕРЕКСИЗ КЮЛГЕН МАКЪАЧЫКЪЛА

Банток жомакъ

Бир ёзен сууда бир уллу Артхачы жашагъанды. Ол жукъларгъа бек сюйген Артхачы эди. Алай макъачыкъла жукъларгъа къоямыдыла дейсе? Аланы гъур-гъурларындан, Жукъу ол тийреге жууукъ да келялмагъанды.

Кёп тёзгенди Артхачы. Алай кюнлени биринде, тёзюмю тауусулуп, былай къычыр-гъанды:

- Эй, хайырсызла, бу не къыйынлыкъды?! Бир тынсагъыз а, бир уялсагъаз?! Былай хахай этип турургъа жараймыды?!

- Жюйюсхан Артхачы, бизге бош ачыуланаса, - дегендиле макъа-чыкъла,- Таш Макъагъа кюлебиз да, тохтаялмайбыз. Ой, ол бир къужур затды, къарачы: гъур-гъур-гъур- гъур!

- Сиз былай кюлюрча аны неси барды? – деп сейир этгенди Артхачы.

- Несими?! – дегендиле да макъачыкъла биягъы харх этгендиле. – Юйюн сыртына алып айланнган башсызгъа къалай кюлмегин?!

Сора мен Таш Макъаны хатасындан жукъламай турама, алаймыды?

- Хау, алайды, жюйюсхан Артхачы.

- Алай эсе, мен Таш Макъагъа барайым да, аны бла бир сёлешейим, - деп, Артхач Таш Макъагъа кетгенди.

- Таш Макъа, сен юйюнгю сыртынга кётюрюп  нек айланаса?! Макъачыкъла санга кюле-биз деп, мени жукъларгъа къоймайдыла.

- Андан айланама, жюйюсхан Артхачы, - дегенди Таш Макъа, - мен юйюмю къоюп кетсем, Жанарчыкъ анга от салып къоярыкъды. Юйюм кюйсе, мен не этерикме? Ол а биргесине от алып айланады.  Майна, кеси да бери учуп келе турады.

- Эй, былай бир келчи! – деп къычыргъанды Артхачы. – Сен от алып нек айланаса, алайлай Таш Макъаны юйюне от салып къойсанг?!

- От алып андан айланама, - дегенди Жанарчыкъ, - мени Ургъуйчукъ къабаргъа кюре-шеди да, мен аны от бла къоркъутама.

- Алаймыды? – дегенди да, Артхачы Ургъуйчукъну излеп кетгенди.

- Сен Жанарчыкъны къабаргъа нек кюрешесе, айтчы бир?! -  деп къутургъанды Артха-чы, Ургъуйчукъгъа тюбеп.

Ургъуйчукъ Артхачыдан бек къоркъгъанды да, къачама деп, макъачыкъладан бек ауузлучугъуна тюртюлгенди. Тюртюлгенди да, аны ачы къапханды.

- Гъур-гъур-гъур-гъур! – деп жилягъанды Ауузлу Макъачыкъ. – Ой, къалай ачытды, ой-ой-ой! Манга теркирек дохтур чакъырыгъыз.

Алай керексиз кюлген макъачыкъгъа  киши да дохтур чакъырмагъанды.

Тюз этгендиле.

03.07.06.

ЖАННЕТ ЧЫПЧЫКЪЧЫКЪНЫ ЖЫРЧЫГЪЫ

Эскимос жомакъ

Жангыз ёсген тал терекни бутакъчыгъында уячыкъ бар эди. Анда эки жаннет чыпчыкъ жашап болгъанды.

Кюнлени биринде жангыз гаккычыкъдан бир балачыкъ чыгъады.

Ана чыпчыкъ, Ата чыпчыкъ да, кюн узуну къурт-къумурсха ташып, балачыкъларын ач этмей, ёсдюргендиле.

Кюн жер этегинден башын къаратханлай, Ана чыпчыкъ жырчыгъын айтып башлай эди.

Ма ол жырчыкъ:

-Чып, чып, чып, чюн,

Чыкъ, чыкъ, чыкъ, кюн,

Кюн, кюн, тий, кюн.

Жылыуунгу ий, кюн.

Жарыкъ-жарыкъ тий, кюн.

Жашчыгъымы сюй, кюн!

Жылыт уячыгъымы,

Ариу балачыгъымы.

Бу ариу жырчыкъны Къаргъа эшитгенди да:

-Эгечим, бу ариу жырчыкъны манга берсенг а? – деп тилегенди.

-Сюйюп да берир эдим, алай, жырчыгъыбызны санга берсем, жашчыгъыбыз жиляр да турур, - деп Ана чыпчыкъ берирге унамагъанды.

-Хакъына лаудан жыйрыкъ берсемдамы унамазса? – дегенди Къаргъа.

-Эки жыйырма болса, бирин санга алайлай да берир эдим, къой, тилеме, - дегенди Ана чыпчыкъ.

Къаргъа ачыуланнганды да:

-Бермей эсенг – сыйырама! – деп тохтады.

-Угъай, угъай, сыйырма! – деп жилягъанды Ана чыпчыкъ. – Балачыгъымы мен къалай жукълатырыкъма, жырчыгъымы алып кетсенг?

Жаннет чыпчыкъны сёзлери Къаргъагъамы ётерик эдиле: сыйырып алгъанды да, уясына учуп кетгенди.

Ата чыпчыкъ агъачдан келсе – балачыгъы жиляй.

-Не болгъанды? – деп соргъанды Ата чыпчыкъ.

-Къаргъа жырчыгъыбызны алып кетгенди! – деп, Ана чыпчыкъ да жиляды.

-Къарачы сен ол аманнга! – деп Ата чыпчыкъ болмагъанча ачыуланды. – Къайдады садагъым?! Къайдады къалкъаным?! Къайдады къылычым?!

Ата чыпчыкъ Къаргъаны уясына учуп баргъанды. Барса, Къаргъа

Жырчыкъларын тарта тура,

Соза тура,

Жырчыкъларын, былай айта,

Буза тура:

Кюн, кюн, тий, кюн,

Жылыуунгу ий, кюн,

Жарыкъ-жарыкъ тий, кюн.

Жашчыгъымы сюй, кюн!

Чыкъ, чыкъ, чычханчыкъ,

Чыкъ, чыкъ, чычханчыкъ!

Турма кирип тешикге,

Татлычыкъ, чыкъ эшикге!

Жаннет чыпчыкъ садакъ тартханды да, айтханды.

-Ой, ким чимдиди мени?

Ой-ой-ой!

Ой, тюгюмю ким юздю?

Ой-ой-ой!

Жаннет чыпчыкъ экинчи кере да садакъ тартханды. Ол бу жол марап атханды. Садакъ окъ, учуп барып, Къаргъаны тил къыйыры бла бирге, жырчыкъны юзюп алгъанды. Сора жырчыкъны баласына алып келгенди. Алып келгенди да, балачыгъын къубулта, ариу-ариу жырлагъанды:

Чып, чып, чып, чюн,

Чыкъ, чыкъ, чыкъ, кюн.

Кюн, кюн, тий, кюн,

Жылыуунгу ий, кюн.

Жарыкъ-жарыкъ тий, кюн.

Жашчыгъымы сюй, кюн!

Жылыт уячыгъымы,

Ариу балачыгъымы.

Къаргъа уа андан бери жыр айталмайды:

-Къакъ, къакъ, къарр, къаррр!

Къакъ, къакъ, къарр, къаррр! -

деп къойгъан болмаса.

1986

ЧАУКА, ЭРЛЕН, ТИШХАНЧЫКЪ

Къарачай-Малкъар жомакъ

Адыл суу бойнунда бир уллу нарат терек болгъанды.  Ол терекде Чаука, Эрлен, Тишханчыкъ  жашагъандыла. Эрлен – терек къобуда, Тишханчыкъ – тамырла арасында, Чаука уа – бийик бутакъда, уясында.

Бир эрттенликде Чаука бла Эрлен:

- Бал къалашчыкъла биширейик да, ашап, бир зауукъ этейик! – дегендиле Тишханчыкъгъа.

- Сора ун тартыргъа керекди. Къайсыгъыз барасыз тирменнге? деп соргъанды Тишханчыкъ.

- Мен угъай! – дегенди Чаука.

- Мен да угъай! – дегенди Эрлен.

- Сора кесим барайым, - деп, Тишханчыкъ, будай къап чыкъны кючден кётюрюп тирменнге кегенди.

Тирменлик тартдырып келгенди да:

-Тылы къайсыгъыз басасыз? – деп, шош соргъанды Тишханчыкъ.

- Мен угъай! – деди Чаука.

- Мен да угъай! – дегенди Эрлен.

- Сора тылы да кесим басайым, - деп, Тишханчыкъ бал бла тылы басханды, тешикли къалашчыкъла этгенди.

- Къалашчыкъланы къайсыгъыз биширесиз? – деп, алагъа соргъанды Тишханчыкъ биягъы.

- Мен угъай! – дегенди Чаука.

- Мен да угъай! – дегенди Эрлен.

- Сора кесим биширейим, - дегенди да, Тишханчыкъ от этгенди.

Бал къалашчыкъла бишгендиле.

Тишханчыкъ исси бал къашыкъчыкъланы ашлаугъа салгъанды. Салгъанды да:

- Бал къалач ким ашайды? – деп соргъанды.

- Мен! – дегенди Чаука.

- Мен! – дегенди Эрлен.

- Угъай! – дегенди Тишханчыкъ.

- Сора нек? – деп, ёпкелегендиле ала.

- Тирменнге ким баргъанды? – деп соргъанды Тишханчыкъ.

- Сен, - дегенди Чаука.

- Тылы ким басханды?

- Сен, - дегенди Эрлен.

- Биширген а ким этгенди?

- Сен, - дегендиле Чаука да, эрлен да.

- Сора ашагъан да кесим этерикме! – Тишханчыкъ къангагъа олтургъанды да, бал къалашчыкъ-ланы кеси ашап къойгъанды.

                                                САХНА ЖОМАКЪЧЫКЪЛА

                                               ЖАНГЫ ЖЫЛНЫ ИНГИРИНДЕ

                                                    В.Пальчинскайтеге ушатып

                                                               Жомакъ оюн

                                                                 Ойнагъанла:                                                                                                      

                                                                 Хапарчы

                                                                 Бир белги

                                                                 Эки белги

                                                                 Юч белги

                                                                 Тёрт белги

                                                                 Беш белги

                       Бир белги – узун бойлу, эрокез чачлы, эл тюбюнден жыйылмагъан къаукъалакъ жаш. Къолу-бети жууулмай, тыкыр, кенгкёнчек, эркинкёлек, платформа чурукълу, бир къулагъында сыргъа, кёкюреги жылтырауукъ сынжырла бла сырылып, бир къужурла къымылдагъан  доп-доп созукку. Хуржунундан эки къулагъына эки шынтагы тартылыпды. Ол кезиуден-кезиуге музукагъа тынгылай, сериле, серлене турады. Сёлеше туруп да чайыр чайнауун бир да бузмайды.

                       Эки белги – гызма чачлы хыштара къыз.Джинс кёнчеги ёхчеге жыртылып, киндиги ачылып,  Эрнинде-бурнунда да – сыргъала. Кёзю-къашы, адам элгенирча, боялып. Бир уялмагъан. Аны хуржунундан да эки къулагъына эки шынтагы тартылыпды. Ол да музыкагъа тынгылай, серленирге ёчдю. Аузу бош болгъанлай чайыр чайнап башлайды.

                        Юч белги – кёлсюз, баштёбен жаш. Кийген кийими юсюне артыкъ жарашмаса да, тизгинли болургъа кюрешгени кёрюнеди. Кёзюнде, сёзюнде, къымылдагъанында – арсарлыкъ. Соруугъа кесгин жауап берип къоялмайды. Экили болгъанлай турады.

                        Тёрт белги – тизгинли, кесине базыннган, чачы ариу ишленнген таукел жаш.

                        Беш белги – узун бойлу, узун чачлы, ариу жыйрыкълы, жарыкъ, жигер, кёзлеринден нюр жайылгъан алтынкъол къыз.

Хапарчы 

(жабыу аллында).

Жангы жылны кечеси

Тамаша-сейирди.

Андан болур: сау жылгъа

Аллай кече бирди.

Ол кече сейир затла

Дайым кёп болалла,

Толмазлыкъ умутларынг

Окъуна толалла.

(Жабыу артына жашырын къарайды,

сора залгъа  шыбырдап)

Бюгюн да бир тамаша

Иш болады дейме.

Элгендирмегиз, дауур

этмегиз, тилейме.

(Бир дауур чыгъады да жабыу артына сагъайып)

Эштдигизми? Тапкадан

школ журнал тюшгенди.

Жабыу! 

Хапарчы алай айтханлай, жабыу ачылады

                Жомакъ оюннга

Шош къарайыкъ энди.

                   Кетеди.

Сахнада школ журнал Л харфча сюеледи. Арлакъда уа –   ариу жасалгъан назы терек. Бир белги бла Эки белги  «юйчюкню» аллында тёнгереп турадыла.Алгъа Эки белги уянады,  турады, эснейди, кериледи, юсюн къакъгъан кибик этип,  залгъа бурулады.

     Эки белги

Иги къарагъыз манга,

Ыргъакъгъа ушагъаннга, 

Мен аман окъугъаннга

Бек сюйюп нёгерме.

Иги окъугъан, санга,

(иги окъугъанны кёргюзтюп)

Туугъанлы да дертме.

Сумкачыгъындан кюзгю чыгъарып,

тозурагъан чачын, тюкюрюк мылы этип, сылайды.

Кёремисиз, къаллайма!

Мен модадан къалмайма!

Бир ариума  да  кесим,

Къарап тоймайды кёзюм.

Нем да аламатды, тап.

Кёзюм тоймайды къарап.

Бурнумда алтын сыргъам,

Эрнимде кюмюш сыргъам,

Энди уа киндигиме

Бла узун  тилиме,

Салдырлыкъма юшчюгюн!

Тенг къызымы, зарландырып, 

Кюйдюрлюкме ишчигин!

  Къууанып, ёрге-ёрге секиреди.

Мен тепсей да билеме

     (бир къужурла тепсейди)

Жырлагъан да этеме

(бир къужурла жырлайды).
Бир белги туруп, эрокезин – башында къызыл кикиригин, тюкюрюк

мылы этип, тюзетирге  кюрешеди. Сора кёзлерин ууа, залгъа бурулады.

     Бир белги

Къарачыгъыз, нечикме,

Тюз да къамиш кибикме!

Таныгъансыз, кёреме,

Къызыу салам береме

Тенглерим мытырлагъа.

      (Къол булгъайды.)

Бек разыма алагъа,

Сюймейле да окъургъа,

Билимлиле болургъа.

     Эки белги 

 (Бир белгини эслемей).

Уста тепсей билеме,

(биягъы бир къужурла силкинеди)

Жырлагъан да этеме.

(биягъы бир къужурла къычырады)

     Бир белги

Неди бу тыпар-тупур?!

Тангны атма да бир къой.

Алаймы айталла жыр,

Алаймы тепсейле, хой!

Жыр айта, ол Эки белгиден да къужурла силкинеди.

Топи хияно,

Топи хияно,

Топи-топи кена сона,

Топи карка сияно!

     Эки белги 

          (элгенип)

Ах кюнюм, бодуркъугъа

Ушагъан, сен кимсе?

     Бир белги 

        (сейир этип). 

Ма санга!Мен Бирме да!

Сен а, сен экисе.

     Эки белги 

          (кокалана)

Тепсей кетип башымы

Чайкъагъан болурма, эшта.

       Эки белги 

           (ачыуланып).

Бодуркъу деп атыма,

Билип айтханса, ёчеш да!

Алай тюйюлмюдю, айт,

Бахча гинжи терк?

Ансы чачынгдан тутуп.

Жетдирирме дерт!

     Эки белги

Тенгим, ой не дертди ол,

Хоншула  ушайбыз да,

Мытырны тефтеринде

Биз бирге жашайбыз да.

     Бир белги

         (махтанып)

Хау, тенглебиз, тюзсе сен.

Кёлсюзню мытыр этген,

Билимсиз этген да биз.

Залимлебиз экибиз!

Юч белги журнал «юйчюкден» чыгъады.

     Юч белги 

(аланы къатларына келип)

Эринчекде къонакъда

Мен да болуучума,

Эринчекден дерслерин

Хаман соруучума.

Не десенг да, юч алгъан

Бир жукъла биледи,

Ажашмайын, агъачдан

Жол танып келеди.

     Бир белги 

        (Юч белгиге).

Не дейсе? Экибизге,

Айтчы бир, сен несе?!

Кирме тефтерибизге,

Ансы тюйюлесе!

Бир белги къыжырагъанлыкъгъа Юч белги кетмейди.

Нек тураса чирелип,

Бодуркъуча сирелип?!

Керек тюйюлсе бизге,

Урунма кёзюбюзге!

Юч белгини экиси да тюртедиле, алай жеринден

тепдиралмайдыла.

Кетмей эсенг, тюебиз,

(кюлюп)

Тюерге бек сюебиз!

Тёрт белги бла Беш белги киредиле.

     Тёрт белги

Бош тиесиз сиз анга,

Кючюгюз къарырмы?

Сизни кибикчикледен 

Ол къоркъуп къалырмы?

     Эки белги

Менми «кибикчикме»?! Сен 

Сандырай тураса!

Терк къуруп кет кёзюмден,

Ачыуландыраса!

     Бир белги

Мени уа, басхыч хурттак,

Ачыуландыргъанса.

Терк къуруп кет былайдан

Ансы, ансы, ансы!..

Алай атханы сайын бир атлай, Бир белги

Тёрт белгиге жанлайды.

           Беш белги 

     (Бир белги бла Эки белгиге)

Тыныгъыз, кесигизни

Сиз кимле сунасыз?!

Биригип да экигиз

Юч кючден боласыз.

     Юч белги

Бирге экини къошсанг

(бармакъларын санай, къууанып)

Юч болады, юч!

Сора нек махтанасыз?

Тенгди, тенгди кюч!

     Эки белги

Къара сен анга! Алты

Болады, иги терге.

     Бир белги

Тогъуз болады, тогъуз,

Экини къошсанг бирге!

Эки белги  жети болады деп, Бир белги тогъуз болады деп

даулашып башлайдыла.

     Тёрт белги 

            (залгъа)

Ушамайыкъ былагъа,

Къаукъалакъ мытырлагъа.

Эсеп эте билирге,

Керелерге, бёлюрге,

Къоратыргъа, къошаргъа,

Игилеге ушаргъа

Кимге да керекди бек,

Болмай мытыр, эринчек.

Китап окъургъа сюйген

Сабийчикле бла мен

Жюрютеме шуёхлукъ.
Керек болса, болушлукъ

Этеме мен алагъа,
Дерсге кёл салгъанлагъа.

     Беш белги 

            (залгъа)

Кёл салып окъугъаннга

Кёп билим береме мен,

Тенгизлени тюбюнде,

Аламны теренинде

Болгъанны кёреме мен.

Сюйюп айтама хапар

Дунья адабиятдан,

Сабийлеге айтырым

Кёпдю хар тюрлю затдан.

Дерс этерге эринип,

Кюнюн зыраф жойгъаннга

Айтырыгъым буду: - Сен

Шуёх тюйюлсе манга.

     Бир белги

Бек керек эдинг.

         (Бирге шыбырдап)

                             Сен а,

Сен а не дейсе анга?

Баш кётюрмей окъургъа 

Неге керекди манга?

Китаплагъа къапланып

Жалан да тели турады.

Экибизни кесинден

Аз билген да нек сунады?

     Эки белги 

        (шыбырдап).

Бусагъатчыкъдан бурнун 

Салындырайым,

Сабийлени аллында

Абындырайым!

  (Беш белгиге уллу сёлешип)

Бизден билимли эсенг,

Кёрейик сени сынап.

Мени бармакъларымы

Чыгъаллыкъмыса санап?

     Беш белги 

           (кюлюп)

Ондула бармакъларынг,

Хар къолунгда – бешишер.

      Юч белги 

(бармакъларын санап)

Тюз айтады.

           (Эки белгиге)

                       Да шекли

Эсенг, кесинг санап кёр.

     Эки белги 

            (санап)

Хау, ма былай! Жетиди.

Беш ажашхан этеди.

Угъай, угъай – тогъузду.

     (къолун залгъа тутуп)

Тёртдю, тёртдю солумда,

Онгумда  уа, онгумда

        (санаргъа кюреше)

Алтыды да – тогъузду!

Бир белги сабийледен болушлукъ излеп залгъа жашырын

къарайды. Сабийле шыбырдап «он» дейдиле.

     Бир белги 

         (махтанып)

Он болады!

     Тёрт белги 

         (сейирсинип)

                       Аперим.

     Бир белги 

(сол къолун залгъа тутуп, ёхтем)

Онгумда – он!

(онг къолун тутуп)

                         Солумда, 

Солумда да он. Жерим

Ка-ка-де-ми-я-да-ды!

Сизнича ууакъ-тюек

Затчыкъла бла мен нек

Ушакъ эте турама.

Энди ака-кака-де

Де-миягъа барама!

Тёрт белги бла Беш белги кюледиле.

      Беш белги

Къайсыбыз этебиз дау?

Уллу эсепчисе, хау!

Сени аллынга къарап

Турадыла, хайда чап!

     Бир белги

Бош масхара этесе,

Бош мардадан ётесе.

Хар къолумда онушар

Бармакъ барды!

     Беш белги

                           Тапсашар,

Иги сана – бешди.

     Эки белги

Жетиди, ёчеш да!

     Тёрт белги

Бош даулашма, боллукъду.

      Беш белги

Къой, билмейсе бир жукъ да!

     Экип белги 

       (Беш белгиге)

Билмей эсем сорчу бир,

Мен акъыл токъмакъма, бил!

     Беш белги 

      (Эки белгиге).

Сора хайт де, сорайым,

Билиминги сынайым.

Сени сюйген кёгетинг,

Эки белги, неди?

     Эки белги 

   (аууз суулары келе).

Хууанды, баллы хууан!

     Беш белги

Ол неде битеди?

     Эки белги 

      (кюлюп).

Билмеймисе?! Теркеде!

Ол къышха бишеди.

Биринчи жаугъан къаргъа

Доп этип тюшеди.

     Тёрт белги 

       (кюлюп).

Тюз айтаса, хууанла

Терекде бителле,

Кюз артында тизилип

Къыблагъа кетелле.

     Тёрт белги 

   (Бир белгиге)

Энди харфлыкъгъа къарайыкъ,

Ма бу сёзню чыгъарайыкъ.

Бир белги, не кюрешип, окъуялмайды.

     Тёрт белги

Бу не харфды?

     Бир белги

                            Бу ожакъды.

Тышы къара, ичи - акъды.

     Тёрт белги 

Бу харфны сорама мен.

     Бир белги

Ол хырфмыд да, къамажакъды.

     Тёрт белги

Ой, санга не уа,

Ж харфды бу.

     Бир белги

Хау санга, Ж харф,

Губуду, губу.

     Беш белги

      (кюлюп).

Залимсе да, залимсе.

Сен керти да алимсе.

Эй,созукку, шек болмазча,

Энди атынгы да жазчы.

     Бир белги 

(къангнгагъа таукел жанлап).

Жазмай а! Мен бусагъат.

           Арсар болады.

     Беш белги

Не тураса?

     Бир белги 

(Эки белгиге шыбырдап)

                         Эт бир зат.

Эки белги имбашларын жыйырады.

     Тёрт белги

Эки, тенгинге болуш,

Ансы бедишлик болады.

     Эки белги

Болушмай а тенгиме,

Б ма былай жазылады.

Эки белги къангнгагъа «быдырлы» Б харфны жазады.

     Беш белги

Андан арысын да жаз.

     Эки белги

Не?  Къалай? Ол не хапарды?!

     Беш белги

Хайда, хайда, бол!

     Эки белги

(мангылайын къашый)

                                 Андан

Арысы дамы ба-барды?

     Беш белги

Къуру Б-мыд да аты?

     Бир белги 

(Эки белгиге ачыууланып).

Этме атымы жарты!

     Эки белги

Сени кибик жартыны

Аты да жарты-къурту.

     Бир белги

(ёрелеширге хазырлана).

Кимди дейсе ол жарты?!

     Эки белги

Бирди, Бир аны аты!

Бир белги бла Эки белги жагъалашадыла.

Беш белги бла Тёрт белги аланы айырадыла.

     Юч белги

 (Беш белгиге).

Мен жазайым атларын

Ала бюгюнде ары

Тефтерлеринде  таза,

Халатсыз ариу жаза

Турурча.

     Беш белги

                  Хау, алай эт,

Ёз атларына юйрет.

Юч белги школ къангнгада Бир белги,

Эки белги деп ариу жазады, окъуйду.

     Беш белги

Сау бол, Юч белги, ариу

жаздынг, ариу окъудунг.

     Юч белги

Бираздан Тёрт белгиге

Жетергеди умутум.

     Тёрт белги

Аперим. Мени жетсенг,

Антлы тенгим болурса,

Къадалып окъуй кетсенг,

Уллу билим алырса.

     Беш белги

Игиди билим алгъан,

Хомухлукъ – аманды.

Энди уа биз журналгъа

Кирейик, заманды.

Журналгъа киредиле. Ары Бир белги бла Эки белги да

кирир мурат этедиле, алай аланы ары къоймайдыла.

     Бир белги

Неди бу этгенигиз?!

Къоюгъуз юйюбюзге!

     Тёрт белги

Эринчеклесиз да сиз,

Керек тюйюлсюз бизге.

     Эки белги

Къалай керек тюйюлбюз

Мытырла бар къадарда?

Бизсиз не этериксиз

Окъумагъанла барда?

     Тёрт белги

Айтчы, Эки, сен къайда

Кёресе мытырланы?

Энди башха школда

Излегиз сиз аланы.

     Бир белги

Неле, неле дедигиз?

Хау, бек керек эдигиз!

(Эки белгиге)

Кел, мен бир башха журнал

Билеме да, анда хал

Мындан кёп да игиди,

Башчылары Экиди.

Башха школгъа чабайыкъ,

Биз мытырла табайыкъ.                           

     Беш белги

Терк къорагъыз, хайда, терк!

Сизге мында жокъду жер!

 Бир белги бла Эки белги баш тёбен болуп кетедиле.        

Хапарчы киреди.

     Хапарчы

Энди уа Жангы жылгъа

Ариу тюбейик. Жыргъа

Уста жыр айтсын бизге,

Кюн жая кёлюбюзге.

Бир къызчыкъ сахнагъа чыгъып жыр айтады.

Ол кезиуде  бир жашчыкъ бла бир къызчыкъ ариу тепсейдиле

Кёрчюгюз, тойчу жашчыкъ

Тепсерге сюйген къызчыкъ

Бла аламат тепсейди,

Къушча уча «осса» дейди!

(сабийлеге)

Сиз да чыгъыгъыз бери

Жангы жылгъа тюберге.

Къууанч къанатын керип

Турсун ёмюр-ёмюрге!

Сабийле сахнагъа чабып чыгъадыла.

Жангы жылгъа (ол 5-6 жыллыкъ жашчыкъ болургъа керекди)

къууанчлы тюбейдиле, ойнайдыла, тепсейдиле.

                  Жабыу

ЧЫГЫРЧЫКЪ бла АМАНКАЙ

Жомакъ оюн

Ойнагъанла:

Хапарчы – окъуучу.

Аманкай – текебашчыкъ, къынгырбутчукъ, къуйрукълучукъ, тюключюк, заранын жетдире айланнган бир арыкъ шайтанчыкъ.

Чыгырчыкъ – къолан жамаулу кёнчеги, кёлеги, къалпагъы элек-элек, чарыкълары  жыртыкъ, алай жарыкъ кёллю кёсе гостачыкъ.

     Хапарчы

Буруннгу къабарты 

Эллени биринде, 

Чалыдан ишленнген 

Юйлени биринде, 

Бир камсык кишичик 

Жашагъанды, 

Хатлама биширип 

Ашагъанды. 

Аты Чыгырчыкъ эди, 

Дейди жомакъ,

Чамчы, оюнчу эди

Дейди жомакъ.

Ол бирде отуннга 

Тебрегенди,

Жолда шайтаннга

Тюбегенди.

     Чыгырчыкъ

Ой, жол болсун, къынгырчыкъ! 

     Аманкай

Ой, санга да, Чыгырчыкъ!

     Чыгырчыкъ

Не жюрюйсе?

     Аманкай

                            Ишим бар.

     Чыгырчыкъ

Кимге?

     Аманкай

                Санга тишим бар!

     Чыгырчыкъ

Бош билейсе сен тишинги,

Ма – мен, ма – сен, айт ишинги.

     Аманкай

Ишим а олду 

Санга – чыгыргъа,

Устаса билеме, 

Чамгъа, чурумгъа.

Мени женгаллыкъ эсенг – 

Кёрчю!

Къозуталлыкъ эсенг –

Кёрчю!

     Чыгырчыкъ

Да сора эшит,

Текебеш тюключюк,

Эшит да ойла сен,

Хата жюключюк:

Мен бюгюн

Ургъуй ёлтюргенме,

Къошха къыйналып 

Келтиргенме.

     Аманкай

Андан ашыгъыпмы 

Бара эдинг сен? 

Сабий кёзюне да 

Кючден илиннген 

Затчыкъны ёлтюрген — 

Кишиликди!

Ол, эшта, уллу 

Жигитликди!

Чыгырчыкъ

Уллу уа болмаз эди, 

Дейме, тейри.

Алай а таныш уучуму 

Эгери

Сау ыйыкъ тохтаусуз

Ашагъанды, 

Къулагъын да кючден 

Бошагъанды.

     Аманкай

Маске уа болурму 

Сени эгеринг? 

Очукъмуду сора 

Манга этеринг? 

«Гау-гууду» битеу 

Кюшчюгю да, 

Жукъгъа жараусуз — 

Тишчиги да.

     Чыгырчыкъ

Чыгырчыкъ Аманкайны тёгерегине, тойгъа чыгъарыкъ

чёрчек жашча, ёхтем айлана кетип, тепсеп башлайды.

Болур. Ёчешгенми этед

Чыгырчыкъ, — 

Алай а, антым, 

Тамаша къынгырчыкъ, 

Сюйсе, булутха

Жеталады,

Учхан къушладан

Туталады.

     Аманкай

Къушла дегенинг 

Чыпчыкъла болурла?

Бир бош хиликкя

Затчыкъла болурла!

Билеме сени, 

Айтырыкъса...

Мени уа къалай 

Къытарыкъса?!

Чыгырчыкъны эриклей, Аманкай тепсерге кюрешеди.

«Ай, аман кесинг а!» - деп, ачыууна ачыу къоша,

Чыгырчыкъ анга къарс урады.

     Чыгырчыкъ

Угъай деп даулашмайма. 

Хар бирини

Къанат тюбюне 

Сыйыннган юйлени 

Санай сау сагъат 

Сюелгенме, 

Санап бошаялмай 

Келгенме.

     Аманкай

Урчукъ башчыкъладыла 

Сора ала,

Бир бош затчыкъладыла 

Сора ала?! 

Алаймыды? 

Айтчы кёп созмай, 

Кесинг да 

Мындан ары озмай!

     Чыгырчыкъ

Уллу къалаладыла 

Демейме мен.

Алай хар юйде 

Онушар эмеген 

Жашайдыла деп 

Эшитгенме, 

Сюйсенг а — 

Кёрген да этгенме.

«Осса!» - деп Чыгырчыкъ аякъ бурунларына турады.

     Аманкай 

 (ачыудан жарыла)

Чычхан балалалла, 

Эшш... эшта!

Макъа балалалла — 

Ёчеш да!

     Чыгырчыкъ

Да сен айтханда да 

Болур бир затчыкъ, 

Алай а, антым, 

Тамаша къынгырчыкъ, 

Бири ёгюзню да 

Ашайды,

Ичип къуюну да 

Бошайды.

     Аманкай

Къую деп, баям, 

Сен туякъ ызчыкъгъа 

Айтаса, къую деп — 

Таякъ ызчыкъгъа! 

     Чыгырчыкъ

Кече белинде туруп, 

Ол къуюгъа

Челек бошласанг,                       

Кюнде чыкъ къурургъа

Сууну тауушун

Эшитесе,

Артха чыгъаралмай

Кетесе.

     Аманкай 

(тауукъча къарыла)

Теке сакъалдан да 

Къысха эди кюн! 

Тауукъ акъылдан да

Къысха эди кюн!

Хы-ыы!

     Чыгырчыкъ

Узун а болмаз эди, 

Дейме, алай 

Бюгюн туугъан тай,

Байтал болуп, тай

Тапханды кеси да,

Кёргенме,

Тепшек бла жем да

Бергенме.

Чыгырчыкъ  «Асса! Асса!» деп аякъ бюгеди.

     Аманкай 

 (амалын тауусуп)

Билмейме, 

Нек къууанаса? 

Былай да

Ненге махтанаса?! 

Жыртыкъды эки 

Чарыгъынг да сени, 

Элекди эски 

Къалпагъынг да сени! 

Хы-ыыы!

     Чыгырчыкъ

Алай а барама мен 

Къайры десем да,

Алай а этеме мен 

Не зат сюйсем да.

Жырлайма, 

Ойнайма, кюлеме,

Кёресе, 

Тепсей да билеме!

 Чыгырчыкъ кёк жашнагъанча, жел ургъанча: 

 «Асса! Осса!» деп къычыра, зауукъ тепсейди

 Хапарчы чыгъады. 

 Чыгырчыкъ тохтайды.

 Хапарчы 

Ариу тепсегенди 

Кёсе Чыгырчыкъ.

Тили тутулуп

Сюелген къынгырчыкъ

Къазан къаралай

Къаралгъанды,

Ол «тарс!» деп

Эки жарылгъанды.

Сахнадан шар атылгъан таууш чыгъады.

Аманкайчыкъ ауады.

         Жабыу.

КИМ ТАПСЫН

ЖЮЗЮКЧЮКНЮ?
Жомакъ оюн

С. Маршакдан

Ойнагъанла:

Жюзюмчюк

Кишиу

Къаз

Гурт тауукъ

Гура

Ынна

Чыкъынжик

Эл къыйыры агъач талачыкъ. 

Кюн ариу жайылгъан  талачыкъда чыпчыкъла чюуюлдейдиле, 

тюрлю-тюрлю гёбелекчикле учадыла.

Талада гёбелеклени къуууп ойнай тургъан 

Жюзюмчюк бармагъындан жюзюкчюгюн тюшюреди.

Ж ю з ю м ч ю к

Тёнгереди-кетди

Ой, алтын жюзюкчюгюм.

Тёнгереди-кетди

Ой, алтын жюзюкчюгюм.

(излейди)

Кетди, жылтырай-жана,

Энди ким тапсын аны?

(жиляйды)

Сакъ атлай талагъа кишиучукъ киреди да,

Жюзюмчюкню къатына барады.

К и ш и у ч у к ъ

Жюзюмчюк, жиляма, къой.

Ж ю з ю м ч ю к

Ой, ким тапсын, ой-ой-ой…

К и ш и у ч у к ъ

Мияу-у, бир кесек сакъла,

Сюйсенг а, барып жукъла.

Уялмагъан тишханчыкъны,

Бишлакъ урлап къачханчыкъны

Тырнакълайым, тишлейим,

Анда сора излейим.

Кетеди.

Ж ю з ю м ч ю к

Ой, ким тапсын

Жюзюкчюкню,

Къууандырсын

Жюзюмчюкню?

Жан-жанына жантая, къаз киреди.

К ъ а з

(залгъа)

«Къакъ-къакъ-къакъ» деп къычырама,               

Мен кёлге бара турама.

Бюгюн бир къызыуду кюн,

Бир кесекчик жюзейим.

Жюзюмню жюзюкчюгюн

Андан сора излейим.

Кетеди.

Ж ю з ю м ч ю к

Тёнгереди-кетди

Ой, алтын жюзюкчюгюм.

Тёнгереди-кетди

Ой алтын жюзюкчюгюм.

(излейди)

Энди ким тапсын аны,

Саугъачыгъын ыннаны?

(жиляйды)

Жюжекчиклерин ызындан тизип, гурт тауукъ киреди.

Г у р т   т а у у к ъ

Жюзюмчюк, жиляма, къой.

Ж ю з ю м ч ю к

Ой, ким тапсын, ой-ой-ой.

Г у р т  т а у у к ъ

Мен нени да эслейме,

Къурт-къумурсха излейме.

Ариу жюжекчиклерим,

Алтын бюртюкчюклерим,

Тойсунла да, барайым,

Жумушунга жарайым.

Кетеди.

Ж ю з ю м ч ю к

Ой, ким тапсын

Жюзюкчюкню,

Къууандырсын

Жюзюмчюкню?

Гурулдай-гурулдай, услу гура кёбюп киреди.

Г у р а

(залгъа)

Гур-гуру, гуру, гур-гур,

Къатымдан кенг тур, кенг тур!

Ынна берсе кёзлюгюн,

Жюзюмчюкню жюзюгюн

Ханс ичинде излерме,

Жюзюкчюкню эслерме.

Кетеди.

Жюзюмчюкню излей ынна киреди.
Ж ю з ю м ч ю к

Тёнгереди-кетди

Ой, алтын жюзюкчюгюм.

Тёнгереди-кетди

Ой, алтын жюзюкчюгюм.

(излейди)

Кетди, жылтырай-жана,

Энди ким тапсын аны?

(жиляйды)

Ы н н а

Жюзюмчюк, жиляма, къой.

Ж ю з ю м ч ю к

Ой, ким тапсын, ой-ой-ой…

Учуп келип  терек бутакъгъа Чыкъынжик къонады да,

чыкъырдап башлйады.

Ч ы к ъ и н ж и к

Чыррр, чыкъырр, чыкъырр, чыкъыррр!

Бир ариу айтама жыррр.

Бек сюеме алтынны,

Алай тапхан затымы

Терк элтеме уяма,

Билмейме да уяла!

Ы н н а

Чыкъынжик, кёп сёлешме,

Излеп да бош кюрешме.

Жюзюмчюк гитче эсе да,

Излеяллыкъды кеси да.

Жюзюмчюк жюзюгюн табады.

Къууанады, къууанады

Эсли къызчыкъ – Жюзюмчюк.

Ж ю з ю м ч ю к

(къууанып)

Жылтырайды, ой, жанады

Ууучумда жюзюкчюк.

